
Максім Танк
MAMA

Ты супакойся і не плач дарма!
Ну яшчэ раз паўторым мы ізнова: 
ПІто атрымаецца, калі да складу «ма» 
Прыбавіць «ма»? Якое будзе слова?

Падумай добра, вачанят не тры... 
Але ніяк не можа Галя ўцяміць, 
Што з нежывых складоў у буквары 
Ды можа атрымацца яе мама.

Іван Муравейка
ДОБРА 3 МАМАН

Мама гляне нам у вочы — 
Адгадае, што мы хочам.

А калі яна ўсміхнецца — 
Свеціць сонейка, здаецца.

А рука ў яе такая:
Як пагладзіць — боль сціхае.

Мама песню заспявае — 
Сум адразу прападае.

Мама можа ўсё на свеце, 
Добра з ёю побач дзецям.

Вера Вярба
МАТУЛІНЫ РУКІ

3 маленства яны нас 
Да сэрца гарнулі, 
Пяшчотныя, добрыя 
Рукі матулі.
ІПто з ранку працуюць 
Няспынна і лоўка — 
Дачушку накормяць, 
Прычэшуць галоўку, 
Кашулю пашыюць, 
Правераць задачу 
I сына суцешаць, 
Калі той заплача.
Матуліны рукі 
Нас цешаць, галубяць, 
Так шчыра, як маці, 
Ніхто нас не любіць. 
Матуліны рукі — 
Ддзіныя ў свеце, 
Шануйце, любіце 
Заўсёды іх, дзеці.

БАБУЛІНЫ КАЗКІ

У бабулі маёй 
Рукі лоўкія, 
У бабулі маёй 
Песні доўгія.

Разматае клубок 
3 новай казкаю, 
Прыйдзе хітры каток, 
Трэцца з ласкаю.

Хоча лапкі пагрэць, 
Завуркоча ён, 
Hi гуляць, ні дурэць 
Нам не хочацца.

Вось і дзень праляцеў, 
I не спіцца нам. 
Бабка казкі пляце 
Чараўніцаю.

Янка Маўр
ШЧАСЦЕ

Быў адзін з тых летніх дзён, якія бываюць, мусіць, 
толькі на Беларусі. Сонца пячэ як мага, а гарачыні 
няма: лішак яе паглынаюць і рака, і зараснікі аеру ды 
чароту, і густыя паплавы, і непралазны алешнік ды 
лазняк, і бярозы, і хвоі, і ўсялякая зеляніна, што жыве 
навакол, дыхае, шамаціць і запаўняе не толькі прыро- 
ду, але і душу чалавека. He відаць людзей, не чуваць, 
але гоману досыць і без іх: адны конікі сваім цыры- > 
каннем могуць заглушыць усіх людзей, а тут яшчэ ку- 
куюць жаўтабрухія лягушкі, заліваюцца мітуслівыя 
птушкі ды гудуць мясістыя чмялі.

Усім радасна ў такі дзень. Радасна і мне. Радасна і 
вунь таму хлапчуку год васьмі, што спускаецца з гары, 
падскакваючы на адной назе ды махаючы белым дубцом.

Мы сустракаемся з ім на мосце. Ён прыпыняецца і 
глядзіць на мяне так, нібы хоча нешта сказаць. Ра- 
дасць, шчасце так і пырскаюць з яго блакітных вачэй. 
Я разумею яго. Калі і я гатоў усіх абняць у гэты жы- 
ватворны дзень, дык што ж павінна адбывацца ў яго 
маленькім чыстым сэрцы? Я лагодна ўсміхаюся яму, 
ківаю галавой і кажу:

— Добра жыць на свеце, браток, га?
Тварык хлопчыка засвяціўся яшчэ больш, але ён 

нічога не сказаў. Ды і што ён мог сказаць? Мы і без 
слоў разумелі адзін аднаго.

Я паціху ішоў міма, а хлопчык, нібы той сланечнік, 
паварочваў следам за мной свой круглы тварык. I з ва- 
чэй яго таксама пырскала шчасце, і таксама здавала- 
ся, што ён вось-вось нешта скажа. Скажа, што надта 
прыемна ў такі дзень басанож скакаць на мосце ды 
махаць свежым дубцом, што ў грудзях яго цяпер вельмі 
цесна і адтуль нешта выпірае, што ўвесь свет вельмі 
прыгожы і добры, ды і наогул усе дзядзькі і цёткі пры- 
гожыя і добрыя... Ён нічога не казаў толькі таму, што 
не ўмеў выказаць такіх думак і пачуццяў. Ды яно і не 
трэба было — я і так усё разумеў. Хіба я сам калісьці 
не быў такім, як ён? Хіба я сам не адчуваў радасці 
жыцця? Асабліва ў такі цудоўны дзень.

Я яго разумеў. Але ён, відаць, гэтага не ведаў, бо 
ўсё глядзеў мне ў вочы, нібы чагосьці чакаючы ад мя- 
не. Ён заліваў мяне сваім шчасцем, а я ў адказ нічога 
не мог яму даць. Для яго маёй шчырай і ветлівай 
усмешкі было мала. Мне трэба яму нешта сказаць. Але 
што? Што яму сказаць, каб перадаць усю тую цеплы- 
ню, якую я да яго адчуваю? А мне засталося ступіць 
толькі адзін крок — і мы размінёмся. Размінёмся, мо- 
жа, навекі.

— Як цябе зваць? — сказаў я нарэшце, каб толькі 
не маўчаць.

Сказаў — і зараз жа пачырванеў ад сораму: хлоп- 
чык нічога мне не адказаў. Сваім дзіцячым інстынк- 
там ён, відаць, зразумеў, што словы гэтыя сказаны так 
сабе, абы сказаць. Мала таго: твар яго перастаў свя- 
ціцца, нават неяк балюча скрывіўся. Апотым... по- 
тым з грудзей яго вырваўся крык!..

He адзін год прайшоў з таго часу, а голас хлопчыка і 
цяпер гучыць у маіх вушах. Гэта быў шчыры, мімаволь- 
ны крык дзіцячай душы. У ім былі і крыўда, і расчара- 
ванне, і надзея, і горкі папрок да нас, дарослых і разум- 
ных людзей. Два словы толькі было ў гэтым крыку:

— Дзядзя!.. Шапка!..
Але гэтага было досыць, каб зразумець, хоць і са 

спазненнем, усю тую трагедыю, якая адбылася тут, на 
мосце, у гэты радасны летні дзень.

У хлопчыка на галаве была новая шапка, якую ён 
надзеў, відаць, першы раз. Добрая шапка, шэрая, ка- 
ляная. Яна ахапіла не толькі галаву хлопчыка, але ўсё 
цела і душу. Гэта ж праз яе сёння такі цудоўны дзень, 
а я гэтага не ведаў. I сонца так шчодра свеціць толькі 
дзеля таго, каб усе здалёк маглі бачыць шапку, а я не 
заўважыў яе і зблізку. Ддзін, усяго толькі адзін крок 
заставалася зрабіць — і ўся сустрэча пайшла б прахам. 
Ці магла чулая дзіцячая душа сцярпець такую неспра- 
вядлівасць, такое халоднае бяздушша?

I яна не сцярпела... Я адчуў сябе вельмі вінаватым 
і кінуўся выпраўляць сваю віну.

— Ах, якая цудоўная ў цябе шапка! — крыкнуў я. — 
Пакажы, пакажы!

Вочы хлопчыка зноў засвяціліся радасцю.
Я зняў з яго галавы шапку. Яна сапраўды хрусцела, 

як бляшаная.
Хлопчык глядзеў на мяне ўдзячнымі вачыма, як на 

свайго збаўцу.

— Які казырок! I шнурок! I гузікі два! — стараўся 
я. — А падкладка якая цудоўная! Хто купіў?

— Мамка! — з гордасцю адказаў хлопчык.
Несправядлівасць была выпраўлена.
I мы абодва, зноў шчаслівыя, разышліся кожны 

сваім шляхам.

Лявон Шырын
МОЙ ТАТА

Мой тата лес вартуе.
Працуе ў лесе днямі. 
А трэба — заначуе 
У лесе і начамі...

Малюю лес кашлаты:
Сасонкі, елкі, лозы, 
Дубоў зялёных шаты, 
Бялюткія бярозы.

А між бярозак тата 
Узвышаецца над лесам.
— Крыху высакаваты, — 
Заўважыла Алеся.

Сказаў я ёй не жартам: 
— А як жа быць іначай?
Вышэй хай будзе тата, 
Каб лес далёка бачыў.

Васіль Хомчанка
MAMA

Сяргейку прывезлі ў вёску. Там ён пабег на лужок, дзе 
хадзіла карова Рагуля з маленькім гарэзлівым бычком.

— Здароў, белалобы, — павітаўся Сяргейка.
А той узбычыў лабастую галаву і пайшоў на хлоп- 

чыка.
— Букацца хочаш? — спытаў Сяргейка і, нагнуў- 

шыся, выставіў наперад сваю галаву. — Давай.
Белалобы пабаяўся букацца, павярнуўся і пабег ад 

Сяргейкі. Сяргейка — за ім. Але не дагнаў і схаваўся 
за кусцік. Бычок туды-сюды, а Сяргейкі няма.

— He знайшоў! He знайшоў! — закрычаў Сяргейка 
і выскачыў з-за куста. — Цяпер ты хавайся.

Ён закрыў рукамі вочы, а бычок — бягом у хмыз- 
няк. Сяргейка знайшоў яго адразу і застукаў:

— Бачу, вылазь!
А белалобы не можа выбрацца з хмызняку — за- 

браўся аж у самы гушчар.
— Му-му! — паклікаў ён маці.
Рагуля нават не павярнулася на гэты кліч. Скубе 

сабе траву і скубе.
— Му-му-му! — яшчэ мацней загаласіў бычок. Та- 

ды Сяргейка яму сказаў:
— Ты не так завеш: не му-му, а ма-ма.
— Му-му!
— Мама, — зноў паправіў Сяргейка і з усяе сілы 

крыкнуў: — Мама!
Гэты кліч пачулі адразу абедзве мамы: Сяргейкава 

і белалобага. Сяргейкава маці абняла цяля за шыю, a 
Рагуля штурхнула яго пад бок пысай. I вывелі белало- 
бага на лужок.

— Вось бачыш, — зарадаваўся Сяргейка, — паклі- 
калі як трэба, мамы і прыйшлі.

Сяргейка і белалобы доўга яшчэ гулялі на лужку.

Васіль Жуковіч
СВАЯ ДАІІАМОГА

У нашай хаце пацямнела. 
сонейка не бачу я: 
нечакана захварэла 
мамачка мая.

У яе тэмпература, 
цяжка мамачцы 

маёй.
I таблеткі, і мікстуру 
я прыношу ёй.

— Ці лякарства памагае? — 
— Памагае, галубок, — 
Мабыць, лёгкая такая
У цябе рука, сынок.

Я памыю сам пасуду
I вазоны ўсе палью.
Берагчы заўсёды буду 
Мамачку маю.

Ў нашай хаце пасвятлела, 
сонейка заззяла ў ёй: 
палягчэла, палягчэла 
мамачцы маёй!

Ніна Галіноўская
БАБУЛІНА ПЕСНЯ

Бабуля спявала 
Вячэрнюю песню: 
— Расці, мой унучак, 
Пад сонейкам веснім,

Пад сонейкам летнім, 
Асеннім, зімовым, 
Расці ты разумным, 
Прыгожым, здаровым. 
Хай сэрца тваё 
Будзе добрым і чуйным. 
Яшчэ, мой няўрымслівы, 
Вельмі хачу я, 
Каб гэтую песню 
I родны парог 
Нідзе і ніколі 
Забыць ты не змог.

Сяргей Панізнік
БАБУЛІНА БУЛЬБІНКА

Мы без яе не зведаем
I ласкі родных слоў: 
Мы з бульбачкаю снедаем, 
Назаўтра — варым зноў. 
А забулькоча бульбашок, 
Бабулечка не спозніцца, — 
Тады нам сопкі галышок 
На сподачку пакоціцца.

Барыс Сачанка
БАБКА АДАРКА

Hi ў кога, мабыць, няма такой бабкі, як бабка 
Адарка ў Аленкі. Добрая, ласкавая, працавітая. Калі 
ні прыйдзе Аленка да яе, усё нешта робіць. To каля 
печы ў хаце завіхаецца, то ў гародзе сее, садзіць, поле, 
акопвае, то ў лес па ягады ці грыбы спяшаецца. Іўсё 
быццам камусьці кланяецца, шэпча. Але і пачаставаць 
умее. I не купленым у магазіне, а сваімі рукамі вы- 
рашчаным, сабраным, прыгатаваным. Чаго толькі ня- 
ма ў бабкі Адаркі! Морква, бручка, мак, гарох, гуркі, 
памідоры, гарбузікі, арэхі... Ашто да садавіны, ягад 
розных, грыбоў, то... Ісушаныя, і смажаныя, і вара- 
ныя, і квашаныя...

Нідзе ў вёсцы на сотках так не родзіць, як у бабкі 
Адаркі. Што ні пасее — усё ўродзіць. Іяк! Гарбузы — 
не падняць, памідоры — па кулаку, бульба, морква, 
бручка — з зямлі не выбраць. I калі ў лес па ягады ці 
па грыбы бабка Адарка пойдзе — ніхто з ёю не спра- 
віцца, больш не прынясе.

— Адарка нейкія сакрэты ведае! — кажуць у вёсцы 
пра бабку людзі.

Неяк бабка Адарка, ідучы ў лес, і Аленку з сабой 
узяла. I па дарозе, як і звычайна, кланялася і ўсё не- 
шта шаптала, шаптала. Аленка не вытрымала — спы- 
тала:

— Каму ты, бабка, кланяешся, што ты шэпчаш?
— Людзям, зямельцы, сонейку, — заўсміхалася 

бабка. — I не шапчу, а дзякуй кажу. Надта ж яны 
шчодрыя, дабром за дабро, ласкай за ласку плацяць, 
усё для жыцця, шчасця нам даюць.

I ў лесе, калі ягады пачаліся, брала іх і ўсё кланя- 
лася, шаптала, няйначай, кожнай галінцы, кожнай 
ягадцы дзякавала.

Вось якая ў Аленкі бабка Адарка!

Эдзі Агняцвет
МАМЕ

Калі б магла вясёлку з неба зняць, 
Я падарыла б маме.
Каб з хмарак я магла дыван саткаць, 
Я падарыла б маме!

Пралескі ўсіх лясоў
і стужкі рэк,

Я падарыла б маме.
I ласку, і цяпло на доўгі век 
Я падарыла б маме!

Святло бяроз
і песеньку малой

Сініцы сінякрылай —
Хачу паднесці ўсё,

што мне самой
Матуля падарыла.

Павел Місько
ЯК ДЗЕДА ДЗЯЛІЛІ

Мама слухала-слухала, як Ната і Светка сварацца 
за дзеда, і не вытрывала, паставіла прас.

— Хопіць мучыць дзеда! Калені вунь пааблузвалі. 
А то ў куток пастаўлю: адну — у гэты, другую — у той. 
Да саглай «Калыханкі».

— А хай яна не лезе! Гэта мой дзед! — крычала 
Светка і ўскарабквалася на дзедава калена.

— He, мой! — лезла на другое калена Ната.
Дзед збянтэжана і расчулена ўсміхаўся, гладзіў уну- 

чак па галоўках.
— Ты на гэтым калене сядзі, а ты — на гэтым, — 

сказаў ён.

— А Натка і так больш коўзалася па табе. На цэлы 
год болып і яшчэ на палавінку года.

— Ну дык што, калі яна старэйшая? Ёй жа такса- 
ма хочацца з дзедам пабыць. Гэта ж і яе дзед, а не 
толькі твой! — мама зноў пачала прасаваць бялізну.

— Злазь! — крычыць прарэзліва Светка і таўхае ў 
грудзі большую сястрычку, спіхвае з дзедавых ка- 
лень. — Дзед будзе мой, толькі мой — год і яшчэ па- 
лавінку года! А тады ўжо будзе ўсіхны! Тады можаш 
лезці!

— У-у-у...— зацягнула з плачам бальшуха Ната.— 
Яна меншая, дык усё ёй ды ёй! I дзед адной ёй! А ў 
мяне нікога няма-а! — загаласіла яна.

— Як гэта няма? А я, а тата? А дзве бабулі? Другім 
разам прыедуць дзве бабулі. Як вы іх будзеце 
дзяліць? — спытала мама.

— Адна мне, адна Свеце! — сказала Ната.
— А мы і дзеда падзелім! Вось гэта нага будзе 

мая! — сказала Светка. — Дзядуля, якое імя ў гэтай 
нагі?

— Левая, унучка, левая.
— А мая — правая! — падгэцнулася на правай дзе- 

давай назе Ната.
— А гэтая рука, што мяне абдымае, мая! — сказа- 

ла Светка.
— А гэтая, што мяне па галоўцы гладзіць, — мая! — 

Ната ўлавіла дзедаву руку, зняла са сваёй галавы і па- 
чала цалаваць то далонь, то кожны палец паасобку.

Тады Светка стала на дзедава калена і пацалавала 
ў шчаку.

— А гэтая шчочка мая! I гэтае вуха маё! I гэтае 
вока маё! I броўка! — цалавала Светка ўсё, што назы- 
вала.

Тое самае зрабіла з праваю шчакою, правым во- 
кам, вухам і брывом Ната.

— Ой, зацалуеце! Ой, пакіньце жывога! — смяяўся 
дзед ад іх казытлівых пацалункаў і сам цалаваў іх то 
адну, то другую.

— Дзеду, а чаму ў цябе адзін нос? — спытала Светка.
— А што, бываюць людзі з двума насамі? — спы- 

таў дзед.
Ната зарагатала, а за ёю і Светка.
— 3 двума насамі не бывае! А як нам дзяліць адзін 

нос і адзін рот? — спытала Ната.
— А вы іх не дзяліце. Мне пакіньце. Ато ўсё па- 

дзеліце, а што мне застанецца?
— Ну, добра, — згадзілася, падумаўшы, Светка.
— He будзем, — сказала і Ната. — А валасы падзе- 

лім. Ой, дзядуля, колькі ў цябе яшчэ валасоў!
— А от і не многа, — не згадзілася з ёю Светка. — 

На самым вяршэчку няма. Дзед, праўда, добра, што 
на вяршэчку пуста? Гла-а-адзень-ка... — пагладзіла 
яна дзедаву лысіну.

— Дзіва што добра, — усміхнуўся дзед. — Расчэс- 
ваць не трэба. Дзяліце пароўну, кожны валасок лічы- 
це, — сказаў ён сур’ёзна.

— А мы лічыць столькі не ўмеем! Мы да дзесяці 
ўсяго... Мы проста так падзелім... Во... дасюль — 
мае... — учапілася рукамі ў дзедавы валасы Ната і па- 
цягнула да сябе.

— А-ай-я-я-я-яй! — заенчыў дзед.
— А з гэтага боку мае! — учапілася аберуч у дзеда- 

вы валасы і Светка.
— Аво-я-я-ё-ёй! — залямантаваў дзед яшчэ мац- 

ней.
Мама перастала прасаваць бялізну. Узяла фартух і 

пагрозліва страсянула ім.
— Перастанеце вы здзекавацца з дзеда ці не?! 

Марш па кутках!
А дзед у гэты час ссаджваў з калень Нату і Светку. 

Ссадзіў і пайшоў у калідор. Дзеці за ім. Дзед узяў па- 
літо і сказаў:

— Паеду ад вас. У мяне ж яшчэ ўнукі ёсць — Сева 
і Міша. Іяны мяне таксама любяць, але не дзеляць на 
кавалкі. Буду ім «усіхным» дзедам.

Дзяўчынкі знямелі ад такіх слоў. I раптам дружна 
зараўлі:

— А мы-ы-ы?! А нам без дзеда астава-ацца?!
Выйшла ў калідор і мама.
— А божа, што сёння за дзень такі... — Прысела 

каля дачушак, прыгарнула іх да сябе абедзвюма ру- 
камі, зашаптала на вушкі: — Скажыце дзеду, што вы 
пажартавалі, добра? Што больш не будзеце дзяліць. 
Праўда ж, вы пажартавалі?

— Ага-а... — Светка падышла і абняла левую нагу 
дзеда, Ната — правую. Анасамі шморгаюць, чмыха- 
юць.

— Ну, добра, ну, годзе ўжо плакаць. Я ўжо не сяр- 
дую... Я таксама пажартаваў... — не ведаў дзед, як іх 
суцешыць. Павесіў паліто на месца.

— Ой, а чаго ж мы топчамся тут! — нібыта спало- 
халася мама. — Там жа «Калыханка» пачынаецца!

Усе патупацелі ў пакой. Дзед сеў на мяккае крэсла 
перад тэлевізарам. Дзяўчынкі зноў залезлі на дзедавы 
калені — кожная на сваё.

Светка прылашчылася да дзеда, зашаптала:
— Дзеду! Пасля «Калыханкі» мама цябе не па- 

гоніць адразу спаць? Ну і добра... Я цябе памыю на- 
нач: левую шчочку, левае вуха, левую броўку... A нос 
увесь-увесь! Чысценька!

— Ну што ж, памый! — усміхнуўся дзед. Але Свет- 
ка тут жа задумалася.

— Не-е, — сказала яна. — Нядобра рабіць работу 
напалавінку. Я цябе ўсяго памыю. I зубы табе пачы- 
шчу. У мяне, ведаеш, якая смачная паста, пахучая? 
У-у-у! Толькі ты не ўцякай, добра?

— He буду, — дзед абдымае абедзвюх унучак.
Памірыліся...

МАМІНА MAMA

Мама і тата спужаліся перамены клімату і Наталь- 
ку з сабою на Чорнае мора не ўзялі. Паехалі адны му- 
чыцца: вэндзіцца на паўднёвым сонцы, смажыцца на 
непрыгожым шэрым пляжы, купацца ў нясмачнай, са- 
лёнай і горкай, вадзе. АНатальку завезлі ў вёску да 
мамінае мамы — бабы, значыць. Там усяго ў меру — 
і сонца, і лесу, і кветак на лузе, і вада салодкая. Ама- 
лака свежага і смачнага многа-многа.

Паплакала Наталька, развітваючыся з мамаю і 
татам.

— Ды не плач ты, яны скоранька і прыедуць, — 
сказала баба. — Хадзем лепш я табе жывую загадку 
пакажу: тоўсценькі коцік ушчаміўся на плоцік...

Знайшлі тую загадку. Пляцёнкаю ўскарабкаўся на 
плот гарбузнік. Вісяць на ім вялізны гарбуз і маленькі 
гарбузік.

— Бабуля, гэты маленькі — коцік, а вялікі — каці- 
шча, — сказала Наталька.

Хутка яна забыла, што ў яе недзе ёсць мама і тата. 
Толькі раз успомніла, забедавала:

— Бабуля! Авой, авой... Мама і тата будуць такія, 
як вэнджаныя селядцы? I салёныя, і пах ад іх будзе 
такі ісці?

— Паглядзім, — усміхнулася бабуля. — Пры- 
едуць — лізнеш, панюхаеш. Ацяпер сама знайдзі та- 
кую загадку: за сонцам ганяецца, а з месца не сыдзе.

Знайшла загадку Наталька толькі з бабінаю дапа- 
могаю.

— Ды вось жа яна — сланечнік. Бачыш, куды ён 
глядзіць? У бок вуліцы, на сонца. Авечарам будзе на 
хлеў глядзець, на захад.

Праверыла вечарам Наталька — праўда. Ну і дзіва ж!
Месяц праляцеў вельмі хутка. У Наталькі было 

столькі спраў, што кожны вечар з ног валілася. He ха- 

пала сілы самой апаласнуцца, памыць ногі. I бабуля 
ёй памагала. Паіла потым цёплым малачком і несла 
«зязюльку» ў ложак. Апакуль несла, Наталька засы- 
нала ў бабы на руках.

Прыехалі мама і тата з мора забіраць Натальку ў 
горад. Глядзіць яна, а мама і не чорная, хоць у Чор- 
ным моры купалася: рудзенькая, светла-карычневая. 
А вось тата і праўда чорны. Як цалаваліся, Наталька 
лізнула трошкі аднаго і другога. He салёныя' I селяд- 
цамі не пахнуць.

— А мы вадою з водаправода кожны вечар абмыва- 
ліся. А так бы, вядома, прасаліліся,— сказала мама 
сур’ёзна. Але тут жа затармасіла, зацалавала Натальку.

— Ой, хопіць, мамка, з мяне ўжо ўвесь смех вы- 
ціснуўся! — папрасілася Наталька.

Развітвалася яна з бабаю і горш расплакалася, чым 
тады, як з мамаю і татам. Але ехаць дадому трэба бы- 
ло, канчаўся водпуск.

Усю дарогу ў горад і шмат дзён у горадзе Наталька 
ўсё расказвала пра вёску, пра бабулю і дзеда, пра тое, 
як раскрывала з бабаю розныя таямніцы, сакрэты, ад- 
гадвала загадкі. Расказвала і новенькія казкі.

Вось і сёння — праслухала па тэлевізары калыхан- 
ку, паглядзела мульцік, легла ў свой ложачак. А сон 
недзе заблудзіўся, не хоча прыходзіць.

— Мама, адгадай, дзе цукеркі растуць? — папыта- 
лася Наталька з таямніча-загадкавым выглядам.

— Ну дзе... Мо на фабрыцы?
— А от і не ведаеіп, а от і не ведаеш! На калгасным 

полі! Мы з бабаю хадзілі глядзець, як яе дзесяць рад- 
коў буракоў растуць. Абуракі цукровыя называюцца, 
яны салодкія, я лізала. 3 буракоў робяць цукар, а з 
цукру — цукеркі. От! Мы хадзілі з бабуляй падкорм- 
ліваць і паліваць буракі. Яны таксама піць і есці хо- 
чуць. От!

— Праўда што — дзіва, — згаджаецца мама.

— Тата, а цяпер ты адгадай сакрэт, — паклікала яна 
і тату.

— Ты не чапай тату, яму яшчэ вучоную кніжку трэ- 
ба сёння прачытаць, — сказала мама.

— Нічога, нічога, загадвай, — сказаў тата.
— Яблыні, вішні, грушы цвітуць, потым з кветак 

робяцца плады. Так?
— Ну так, — згаджаецца тата.
— Бульба таксама цвіце, расце кусцікамі і цвіце. 

Думаеш, бульбінкі з кветак робяцца? — голас у На- 
талькі робіцца таямнічы.

— Ну, мабыць жа, так, — знарок паціскае тата 
плячыма.

— Ой, тата! Бульба такая хітранькая! Кветачкі 
зверху, а бульбінкі ў зямлю хаваюцца. От як!

— А вось булкі і хлеб у магазіне растуць, — усур’ёз 
гаворыць мама.

Наталька падае на спіну, перабірае ад смеху на- 
гамі.

— He ашукаеш, не ашукаеш! Я табе загадку бабіну 
загадаю: хто пад сябе ўсё горне, але аддае людзям? 
Ага! Ага, не ведаеш! Камбайн, вось хто... Мы з бабаю 
на камбайне каталіся, як дзеду абед насілі. Зажынкі 
мы рабілі... Акамбайн пад сябе каласкі гроб, гроб, 
гроб... Мільён тысяч! А з каласкоў зярняткі вымалоч- 
валіся. 3 зярнятак робяць муку, з мукі цеста, з цеста 
булкі і хлеб. Вось як! Мы з бабаю пра гэта цэлую каз- 
ку прыдумалі. Я заўтра вам яе раскажу.

— Якая ты ў нас малайчына! — пагладзіла мама 
Натальку па галаве. — Цікава табе было там?

— Вой, цікава! He вытрываць.
— На другое лета паедзеш да бабы?
— Паеду!
— I мы з табою паедзем. Нам сумна было без цябе.
— Ура! — закрычала Наталька, усхапілася на ногі і 

заскакала ў ложку.

— Ціха, ціха, што ты! Тату разбудзіш, — сказала 
мама.

Нечакана зарагатаў тата.
— Ты чаго? — спытала, не разумеючы, мама.
— А я і праўда быў задрамаў над гэтаю кніжкаю.
Нарэшце Наталька ўкладваецца. А сну ўсё няма. 

Садзіцца зноў, уздыхае гучна:
— Ох, што там цяпер баба робіць?..
Яшчэ паляжала трохі.
— Мама, а кароўка заснула ўжо?
— Заснула, заснула. Спі і ты.
— Я вам заўтра казку раскажу, як у каровы ма- 

лачко робіцца, — абяцае Наталька, і вочы яе заплюшч- 
ваюцца.

На гэты раз сон знаходзіць неўгамонніцу.

Алесь Бадак
БАБУЛЬКА

Хварэе цэлы месяц. 
Стамілася чакаць — 
Hi літасці, ні смерці 
He хоча Бог паслаць.

Баліць усё і ные. 
А ноччу векавой 
На небе ўсе святыя 
Галосяць разам з ёй.

Задумнымі вачыма 
Глядзіць — 
Нібы праз дым, 
I свет ёй, 
Быццам здымак — 
Нязменлівы зусім.

Леанід Пранчак
МІЛАЯ МАТУЛЯ

Цеплынёй атуліць 
Сонейка зямлю.
Мілая матуля, 
Як цябе люблю.

Мне з табой утульна 
I спяваю я:
Мамачка, матуля, 
Любая мая.

Радасны і ветлы 
У лясным краю 
Наўтарае ветрык 
Песеньку маю.

Каб усе пачулі, 
Як спяваю я: 
Мамачка, матуля, 
Аюбая мая.

ДАРАГАЯ мамачка

Саовы цёплыя знайду 
I пра маму верш складу. 
Мілая, пяшчотная — 
Мамка мая родная. 
Светлая зараначка — 
Дарагая мамачка.

ДЗЯДУЛЯ

Мой дзядуля — ветэран, 
Беларускі партызан, 
Ён адважна ваяваў, 
Перамогу здабываў, 
Ад захопнікаў-фашыстаў 
Ён радзіму вызваляў, 
Каб квітнеў наш край лясны, 
Каб не зналі мы вайны.

Уладзімір Мяжэвіч
ЛІСТКІ КАЛЕНДАРА

Таня вельмі не хацела, каб тата ехаў у камандзі- 
роўку.

— А я табе, дачушка, падарунак прывязу.
— Які падарунак? — павесялела Таня.
— Хочаш ляльку?
Таня запляскала ў ладкі, заскакала каля бацькі.
— Хачу. Толькі ведаеш, татка, вялікую, з чорнымі 

вейкамі. I каб яна гаварыла «мама».

— Добра, куплю табе такую.
Тата паехаў, а Таня кожны дзень надакучае маме 

сваімі пытаннямі: калі ён вернецца? Прачнецца рані- 
цой і крычыць на ўсю хату:

— Мама, татка прыехаў?
— Яшчэ не, дачушка.
— Ой, калі ж ён прыедзе?
Аднойчы маці падвяла Таню да насценнага кален- 

дара.
— Глядзі сюды, дачушка. Кожны лісток — гэта 

адзін дзень. Пражывём дзень — адарвём лісток. Азаў- 
тра наступны. Наш тата прыедзе, калі адарвём восем 
лісткоў. Зразумела?

— Зразумела, зразумела, — заспявала Таня. — 
Хутка наш татка прыедзе, прывязе мне ляльку.

Назаўтра маці пайшла на работу, а Таня засталася 
дома са старэйшай сястрой. Наташа, першакласніца, 
рыхтавала ўрокі, а Тані не было чаго рабіць. Нарэшце 
і яна знайшла сабе занятак. Намалявала сабачку. Ён 
атрымаўся даволі прыгожы, толькі хвост трошкі дзіўны. 
Наташа паглядзела і засмяялася.

— Якраз як у парасяці.
Таня пакрыўдзілася і зачынілася ў другім пакоі. 

Сядзела там ціха. А як толькі вярнулася мама, Таня 
сустрэла яе радасным воклічам:

— Сёння татка прыедзе!
— Прыслаў тэлеграму?
-He.
Таня ўхапіла маці за руку і пацягнула ў другі па- 

кой, дзе на сцяне вісеў каляндар.
— Бачыш, ужо няма лісткоў!
Маці пляснула рукамі.
— Авохці! Дзе ж яны падзеліся?
— Я іх адарвала, — прызналася Таня.
— Навошта, дачушка?

— Каб татка хутчэй прыехаў, бо я вельмі прачака- 
лася яго.

Маці прытуліла да сябе дачку і зноў ёй сказала, што 
кожны лісток азначае адзін дзень. I пакуль дзень не 
прайшоў, зрываць лісток няможна.

Таня ўсё зразумела. Але ёй усё роўна вельмі хаце- 
лася, каб татка хутчэй вярнуўся дадому...

Паўлюк Прануза
МАМІНЫ РУКІ

Маміны рукі самыя лепшыя:
Няньчылі, гушкалі, лашчылі першыя.

Маміны рукі сардэчныя, смелыя, 
Маміны рукі самыя ўмелыя.

Маміны рукі — рукі шчаслівыя.
Маміны рукі заўсёды цярплівыя.

Маміны рукі самыя светлыя.
Маміны рукі самыя ветлыя.

Мікола Маляўка
ЧАЙ АД МАМЫ

Мама чаю не купляла, 
Мама мела свой запас — 
Святаяннікам, бывала, 
Чай заварвала для нас.

Цвіў у лесе чай ад мамы, 
На гарышчы потым сох.
Ад такога чаю, мабыць, 
He адмовіўся б і Бог.

He сустрэну мамы ціхай, 
Без яе каторы год 
Святаяннік залаціцца, 
Запрашае пчол на мёд.

Летам, на святога Яна, 
Я цяпер збіраю сам 
Чай прыгожы, чай духмяны, 
Чай гаючы, як бальзам.

Ён з дзяцінства лепшы самы,
Iзаварваю часцей
Святаяннік — чай ад мамы —
Для сябе і для гасцей.

Уладзімір Паўлаў
БРАЦІК

Мама з татам купілі Сярожу браціка. Малюпасень- 
кага прыгожага Андрэйку. Брацік пакуль не хоча па- 
зіраць на Сярожу. Вочкі ў яго амаль увесь час заплю- 
шчаны. Акалі ён захоча паплакаць, то спачатку неяк 
смешна зморшчыцца, тады пачынае ўжо кугакаць, ад- 
крываючы свой бяззубы роцік. У такіх выпадках Ся- 
рожу таксама хочацца плакаць. Вось як цяпер. Мама 
пакінула яго за няньку, а Андрэйка расплакаўся. Чым 
суцешыць малога?

— He плач, брацік, мама скора прыйдзе, — гаво- 
рыць Сярожа і дае яму соску з белым абручыкам.

Андрэйка круціць чырвоным тварыкам, наморшч- 
вае кірпаты носік, а соску браць не хоча.

Тут Сярожа ўспомніў, куды пайшла мама, і выра- 
шыў, што Андрэйка адразу супакоіцца, калі яму ска- 
заць пра гэта.

— He плач, брацік, не плач. Мама пайшла па ваду. 
Яна зараз прыйдзе. Вось пабачыш. He плач.

Увайшла мама. Паставіла на кухні вядро з вадой. 
Распранулася. Зайшла ў пакой да сыноў. Узяла на рукі 
малога крыкуна, і ён сціх.

А Сярожу падалося, што гэта ад яго слоў і ўгавору 
перастаў плакаць Андрэйка. Падумалася: «Анягож, 
малы-малы, а ўсё разумее».

Артур Вольскі
СВЯТА МАМ

Сёння свята нашых мам: 
Прыйдуць мамы ў госці к нам. 
Мы ўсім садам іх чакалі, 
Падарункі рыхтавалі.

Хто хусцінку вышываў, 
Хто карцінку маляваў, 
Кожнай маме — падарунак, 
Кожнай маме — пацалунак.

Павіншуем мам сваіх, 
Мам любімых, дарагіх.
Дружна шчасця пажадаем, 
Дружна песню заспяваем.

Вельмі рад, вельмі рад 
Мам сустрэць дзіцячы сад.



БАЦЬКОЎСКАЯ ХАТА ЎСІМ БАГАТА 32

Уладзімір Юрэвіч
НЯСТРАШНЫ СТРАХ

Пайшлі дзед з Лукашком у суседнюю вёску па ма- 
лако. Забавіліся і дамоў вярталіся позна ўжо, калі сон- 
ца села на спачын. Сцямнела неяк адразу.

Дарога ішла праз лес. He такая ўжо і вялікая даро- 
га, але дзеду клыпаць па-старэчаму больш чым паў- 
гадзіны. Ды і Лукашок не надта разганяўся, бо цёмна, 
пад нагамі нічога не відаць. Часам ён чапляўся санда- 
лямі аб карані дрэў. Абапал дарогі павырасталі нейкія 
чорныя высокія волаты ў касматых бурках. Лепш 
выйсці на сярэдзіну дарогі і глядзець толькі наперад. 
Яна хоць і невыразна, але свеціцца. Унук з дзедам гэ- 
так і зрабілі.

Каб было весялей ісці, дзед Лукаш пачаў расказваць, 
як у сорак першым у такую ж цемрадзь прадзіраўся з 
групай разведчыкаў праз густы ельнік, каб перайсці за 
лінію фронту. Загад быў— дастаць «языка».

— Як гэта — дастаць языка? — здзівіўся Лукашок.
— А так, жывога немца даставіць у штаб, каб да- 

пытаць яго, бо наш полк збіраўся ісці ў наступленне. 
Дык вось, прадзіраліся з гадзіну ці, можа, больш, ужо 
нават страцілі надзею выбрацца на прастору, як рап- 
там дрэвы парадзелі, уперадзе засвяцілася нейкая па- 
лоска, і мы выйшлі на дарогу. Дарога заўсёды куды- 
небудзь давядзе, быць не можа. Дастаў я свой компас, 
адпусціў тормаз, стрэлка заківалася, і адразу стала яс- 
на, куды нам падавацца, каб на паўночны захад 
трапіць... Мы і пайшлі, моўчкі, каб не выдаць сябе, 
такі закон у разведчыкаў — маўчаць. Раптам перад 
намі нешта шэрае заківалася і нібы ліхтарык бліснуў. 
«Стой, — кажу хлопцам, — ні кроку... Бачыце?» Ля- 
вон кажа: «Не, нічога не бачу». Грышка таксама не 
бачыць, толькі Юзік пацвердзіў: «Ага, нешта бліскае, 
нібы воўк вачыма...» Думаю: што ж рабіць? Стра- 

ляць нельга, можна немцаў насцярожыць. Парашылі 
збочыць з дарогі, але так, каб не спускаць яе з відаво- 
ку. Ідзём, і тое нешта, што бліскае, перад намі нібы 
ідзе.

Спыніліся. I тое нешта спынілася. Мы ідзём — яно 
ідзе, мы спыняемся — яно таксама замірае і перастае 
блішчаць. «Калі воўк, дык учацвярых справімся», — 
падумаў я і ціха скамандаваў: «Наперад! Аўтаматы на- 
пагатове». Ідзём, а вачэй не спускаем з таго месца, 
дзе бліскаўкі тыя, бывае, узнікаюць. «Ведаеш, Лукаш, 
што гэта? — кажа Лявон. — Там, мусіць, пень гнілы. 
I не адзін...» — «Давайце абступім гэта дзіва кругом, 
паназіраем з розных месц, — кажу я і камандую: — На 
дзесяць крокаў разыдзіся!»

Цішыня. Каб хто паварушыўся. Раптам Юзік на- 
паўголаса гэтак гаворыць: «Нехта там стаіць». Чаго 
ж марудзіць? Камандую: «Абступаем. Толькі друж- 
на!» Рынуліся ўміг наперад. Бліскаўка знікла. Перад 
намі сапраўды пень асінавы трухлявы. Ды не адзін, 
шмат іх тут. Ляда старое з-пад асінніку. Лявон адка- 
лупнуў кавалачак той трухлі ды пад шынель схаваў, 
прыгледзеўся. «Хадзі-тка сюды, хлопцы, глядзіце!» 
Першы ступіў я і, прыгнуўшыся да Лявона, зазірнуў 
яму за пазуху, а там сапраўды нібы лямпачка ад 
ліхтарыка свеціцца. Во як было з намі, разведчыкамі, 
ледзьве страляць не пачалі. У страха, кажуць, вочы 
вялікія.

— А хіба страх з вачыма? — запытаўся Лукашок.
— У чалавека вочы, — адказаў дзед, — але ад страху 

ён, бывае, вылупіць іх, каб лепш бачыць... I тады звы- 
чайную елку ў лесе ноччу за волата-страшыдлу пры- 
мае, а пень трухлявы за ваўка, які вачыма бліскае. Але 
гэта ўжо нястрашны страх, бо ведаеш, ад чаго ён.

Тым часам дзед з унукам мінулі лес, наперадзе до- 
бра была відаць дарога, а на пагорку раптам засвяці- 
ліся агеньчыкі іхняй Раёўкі.
2 3ак. 1979



БАЦЬКОЎСКАЯ ХАТА ЎСІМ БАГАТА 34

— Дзеду, а «языка» вы тады ўсё-такі здабылі? — 
спытаў Лукашок.

— А як жа, ды яшчэ якога гаваркога... Начальнік 
нашай разведкі перад строем падзяку аб’явіў усім.

— Падзяку за страх? — з’едліва спытаў унук.
— За тое, што разгадалі нястрашны страх і заданне 

выканалі.

ДЗЕ НАЧУЕ СОНЦА

Таццянка ўвесь час сябруе з дзедам. Мама і тата 
вельмі занятыя, з работы позна прыходзяць. Бабуля 
дома тупае. Адзядуля, калі забірае ўнучку з сада, возь- 
ме яе за руку ды — у парк гуляць.

Парк — праз вуліцу. Адну Таню не пускаюць і ця- 
пер, калі ёй ужо шэсць мінула. Ведама, увесь час ма- 
шыны снуюць і снуюць. Трэба выбраць момант, каб 
перайсці вуліцу. Агэта ўмее толькі дзядуля.

У парку дзед з Таццянкай выхадзіў усе куточкі. Яны 
пераседзелі на кожнай лавачцы, перастаялі пад кож- 
ным дрэвам.

Надвячоркам, калі сонца збіраецца на спачын, 
ідуць заўсёды на горку да планетарыя. «Што такое 
планетарый?» — спыталася неяк бабуля ў Таццянкі. 
I ўнучка адказала, як магла: «Гэта такі дом, як капя- 
люш. Толькі ён не на галаве сядзіць, а на зямлі стаіць. 
У гэты дом ходзяць кіно глядзець. А кіно там пра зоркі, 
пра месяц. Дзед кажа, што мне яшчэ рана ў тое кіно 
хадзіць. Трэба падрасці. Апакуль?»

— Пакуль глянем лепш, як сонца заходзіць, — га- 
ворыць кожны раз дзядуля і прысаджваецца на лавач - 
цы ля каруселяў.

I яны глядзяць. Бачаць заўсёды адно і тое ж. Калі 
садзіліся, сонца вісела над тымі дамамі, што за пар- 
кам. Апасядзелі трошачкі, і яно ўжо да будынка Опер- 
нага тэатра дакацілася. Вось-вось схаваецца ў ім.

— Дзеду, сонца ў тэатры начуе? — раптам запыта- 
лася Таня.

— Ага, унучка, у тэатры, — адказвае не задумваю- 
чыся дзед. — Тэатр жа вялікі. У ім — тысяча крэслаў.

— А тысяча гэта многа?
— Табе на цэлы дзень лічыць хопіць.
— А мы ў тэатр сходзім?
— Сходзім. Абавязкова сходзім.
I яны былі ў тэатры. I бабулю з сабой бралі. Гля- 

дзелі балет пра доктара Айбаліта. Ой, як там хораша 
было — малпачкі, ліска, зайчыкі, вавёрачка, жырафа 
высокая-высокая... Усіх іх добры доктар Айбаліт вы- 
лечыў, і ўсе яны потым танцавалі. Асонейка свяціла 
моцна-моцна, як улетку.

У тэатры яны былі зімой. На вуліцы ішоў снег, а на 
сцэне было светла-светла. «Гэта сонейка ад мяцеліцы 
схавалася сюды», — думала тады Таццянка і сапраўды 
верыла, што сонца ў тэатры начуе.

Верыла, пакуль не ўбачыла, як сонца за лес садзіцца.
Было гэта аднойчы цёплым летнім вечарам. У пар- 

ку ціха-ціха, ні ветрыку. Дзед і кажа:
— Таццянка, хочаш падняцца высока-высока? — 

А сам паказвае на тое кола, што на горцы ў парку. За 
кола паначапляны такія лавачкі-калыскі. Садзяцца 
людзі і падымаюцца ўгару, а потым уніз апускаюцца.

Таццянка ведала, што маленькіх адных туды не пус- 
каюць. Адзеда не адважылася прасіць.

I вось ён сам падахвоціўся.
Таня падумала, памаўчала, глянула на самы верх, 

вочкі заплюшчыла, а потым і пытаецца:
— 3 табой, дзеду?
— Са мной.
— Калі з табой, то паедзем.
Дзед купіў у касе два білеты. Узышлі прыступкамі 

на пляцоўку, аддалі білеты цётцы і пачакалі, пакуль 
пад’едзе чарговая лавачка. Дзядуля падняў Таццянку, 

пасадзіў і сам спрытна ўскочыў. Лавачка закалыхалася 
і неўзабаве спынілася. Кола рухалася ўперад. Таня з 
дзедам ехалі ўгору.

Сонца чырвоным шарам паўзло, як заўсёды, да 
Опернага тэатра. Садзілася на дах.

Таццянка зірнула ўніз і ўбачыла, што зямля па- 
плыла ад яе. Яна ўхапілася за дзядулеву руку і задры- 
жала:

— Ой, дзеду, баюся я!
— А ты, Танечка, не глядзі долу, — супакойваў унуч- 

ку дзед. — Вунь туды глянь, наперад. Якая любата!
I Таццянка ўбачыла цырк, дрэвы ў парку, музей 

Янкі Купалы, шэрую стужку вады — гэта рака 
Свіслач — і мост цераз яе.

Усё неяк паменшала, нібы ў кіно. Праз мост імча- 
ліся маленькія, нібы цацачныя, аўтобусы, таксі, тра- 
лейбусы. Па вадзе плылі невялічкія лодкі.

Таня з дзедам падымаліся павольна ўсё вышэй і вы- 
шэй. Направа відзён помнік, што на плошчы Пера- 
могі, а лявей — будынак тэлецэнтра, проста ж спера- 
ду — Оперны тэатр.

Толькі што гэта: сонца было на самым яго даху, a 
цяпер стаяла над зубчастай сіняватай сцяной.

— Вунь там, бачыш, Таня, горад канчаецца. Атая 
сіняя сцяна ў зубчыкі — гэта лес за горадам. За той 
лес і садзіцца сонца, — тлумачыць дзед.

Тым часам Таццянка з дзедам паехалі ўніз. Дрэвы 
на зямлі большалі, бліжэлі... I было ўжо зусім не 
страшна.

А калі апусціліся да пляцоўкі, першы сышоў дзяду- 
ля і адразу падхапіў Таню пад пашкі.

Таня з дзедам пайшлі дарожкай уніз, бліжэй к дому.
— Дык, значыць, сонейка спіць за лесам? — рап- 

там запытала ўнучка.
— Яно толькі хаваецца за лес, каб свяціць другім 

гарадам, што па той бок зямлі, — тлумачыў дзед.

Унучка глядзела на дзеда і нічога не разумела.
— А іпто, у зямлі два бакі?
— У зямлі шмат бакоў. Яна круглая, як мяч.
— Як мяч?
— Але.
— А чаму ж яна тут такая роўная? — I Таня пры- 

тупнула ножкай.
— Вось пойдзеш у школу, тады пра ўсё будзеш ве- 

даць, — супакойваў дзед унучку.
— I дзе начуе сонца, буду ведаць?
— Будзеш, будзеш ведаць, што сонца ніколі не 

спіць. Няма яму калі спаць. Яно адно, а людзей і не 
палічыш колькі. Іўсім трэба свяціць, каб усе былі за- 
гарэлыя, здаровыя, вясёлыя.

Генрых Далідовіч
КАСЦЮМ

— Ідзі, мурза, вымыйся, — зласнавата сказала мне 
маці, — такога бруднага з сабою не вазьму, не хачу, 
каб чужыя людзі смяяліся ды пальцамі паказвалі.

Я даўно ведаў, куды збіраецца ісці сёння мама, 
вельмі хацеў пайсці з ёю і цяпер моўчкі выслухаў, як 
яна папракала мяне. Я знаў, што друтім разам даста- 
лося б ад маці матуза па спіне ці яна прыстрашыла б: 
калі я такі непаслухмяны, неахайны, то пакараюць — 
абстрыгуць маю чупрыну, будзе галава голая як бу- 
бен, і ніколі мне новага, людскага чаго не купяць. Сло- 
вам, з гэтай часіны возьмуцца за мяне, бо далі нера- 
зумную патолю, і я стаў вялікім раздуронцам...

Але маці цяпер не напомніла гэтага, не пастрашы- 
ла, і я ўзрадаваўся, пабег да студні, выцягнуў вядро 
вады. Выліў яе ў доўгае і глыбокае карыта, адарваў 
галінку палыну і адагнаў пчол, якія пачулі вільгаць і 
прагнулі асвяжыцца, лезлі да вады, тады намыліў «за- 
пушчаныя» рукі, «чорныя, з куранятамі» ногі і пачаў 

церці іх пяском і сухадзяроўкаю, заплюшчваючы ад бо- 
лю вочы.

Калі рукі мае і ногі не так пачысцелі, як пачырва- 
нелі, зайшліся ад сцюдзёнай вады, я пакінуў драць іх і, 
ступаючы на пятках, вярнуўся ў хату.

— Людское дзіця адзенуць, і яно дзень чысценькае 
ходзіць, а ты ды Ганя... He цэніце вы маёй працы, не 
шкадуеце рук маіх, — гневалася маці і здзірала праз 
галаву маю брудную кашулю. — Толькі ведаю — дзя- 
нёчак цэлы ля вас таптацца: карміць, абмываць ды пе- 
раадзяваць.

Я стаяў, моўчкі нацягваў свежыя штонікі, апусціў- 
шы галаву, слухаў маці: праўда была яе. Перад полу- 
днем я ўжо мяняў майку, скідаў брудную і надзяваў 
чысценькую, але нядаўна, як прагнаў карову на пашу, 
сустрэўся са сваім лепшым сябруком, суседам Антоні- 
кам, капаў з ім «акопы», добра прапацеў, пасля мы 
не паладзілі і абсыпалі адзін аднаго пяском...

Нехаця я надзеў штонікі: не любіў іх. Былі яны 
выцвілыя, кароценькія, на шлейках, зусім «дзяціныя», 
а я даўно ўжо хацеў доўгія, па костачкі, з кішэнямі, 
«мужчынскія», каб у іх зацягваўся рэмень. Антонік, 
як і я, скончыў гэтым летам чатыры класы, але мае 
цёмна-сінія «дарослыя» порткі, хваліцца, пасміхаец- 
ца, што ў мяне такіх няма.

Я многа прасіў маці купіць і мне такія штонікі, бо 
ўжо, гаварыў ёй, не малы, саромлюся насіць «майткі» 
на шлейках ці шаравары на гумцы. Маці абяцала рас- 
старацца, але пасля забывалася, распорвала бацькавы 
зношаныя фрэнчы і штаны, выразала з іх цэлыя, не 
працёртыя кускі і сшывала з іх мне «портачкі», якія 
былі зноў без кішэняў. Ія не быў рады ім, чакаў той 
любай часіны, калі буду мець «мужчынскае» новае 
адзенне...

I вось сёння гэты дзень настаў: маці збіраецца ісці 
ў суседняе мястэчка купляць мне касцюм. Гэта будзе 

мой першы «куплены» касцюм; сёлета я скончыў 
«школку» ў сваёй вёсцы і пайду «ў людзі» — у пяты 
клас суседняй дзесяцігодкі, і бацька з маці рашылі, што 
не выправяць мяне ў чужую вёску неахайным, горшым 
за людскіх дзяцей, «выкамбінуюць» мне яшчэ новыя 
чаравікі і паліто.

Дзед Караль часта гаворыць, што і цяпер я разум- 
ны: умею чытаць, пісаць, складаць вяскоўцам заявы, 
лісты, чытаю пра навіны ў газетах, і ён кажа, што мне 
ўжо і гэтай навукі хопіць, да нядаўняга ў вёсцы ніхто 
далей чацвёртага класа не вучыўся. Як бацька і маці, 
я дзеда не слухаю, хачу яшчэ вучыцца, мару стаць лёт- 
чыкам — высока і са свістам лётаць, збіваць варожыя 
самалёты, пускаць белы дым па небе і калі-небудзь па- 
катаць маму і сястрычку, яны ніколі не ляталі на са- 
малёце, толькі што бачылі яго ў небе...

Я вельмі хацеў схадзіць у магазін і сам выбраць кас - 
цюм, які, як думаў, будзе харошы, самы лепшы на све- 
це, паможа мне стаць дарослым, цікавым, у ім буду 
лепш вучыцца, даб’юся чаго захачу, ды і людзям мож- 
на паказаць: ужо і мы можам купляць новае і пекнае 
адзенне, быць не горшымі за іншых... Ія не мог дача- 
кацца, калі настане такі дзень.

Маці пабурчала на мяне ды сціхла, падышла да 
люстэрка, надзела светленькую блузку, завязала ружо- 
вую хустку, паглядзелася і перамяніла адзенне — да- 
стала з шуфляды другую, сіненькую блузачку, з ма- 
ленькімі, як мак, кропелькамі. Пасля ўзяла з-пад ша- 
фы туфлі, якія носіць толькі па нядзелях ці вялікіх свя- 
тах, абмахнула іх ад пылу і абулася. Як ні гавары, 
трэба прыхарашыцца: ідзём мы ў Налібакі — там сель- 
савет, пошта, магазіны, жыве шмат настаўнікаў...

Пазіраю я на маму і любуюся: пекная яна. Невы- 
сокая, чорненькая валасамі і бровамі, кругленькая ў 
твары, вясёлая, паглядаю я на яе і радуюся, што ні ў 
кога няма такой красуні мамы, ёсць адна такая на све- 

це, і тая толькі ў мяне... Падумаў я так і адчуў, што 
няма ў мяне ні злосці, ні крыўды, што ні ў чым яна не 
вінаватая, не прыдзіраецца да мяне, нядобрым стаў я 
сам і часамі гэтага не бачу.

— Ці не на дождж збіраецца? — калі мы выйшлі 
на двор, занепакоілася мама, зажмурылася і пагля- 
дзела на вадкае, нельга было глянуць, расплаўленае 
сонца, якое абложвалі маленькія чорненькія хмаркі.

— He будзе дажджу, — заспакойваю я, стараюся 
вывесці маці з двара. — Пайшлі хутчэй!

— Можа, і раскалышацца, не будзе марасі, — ска- 
зала яна і падалася на брукаванку, азірнулася, гляну- 
ла на новую нашу хату, якую паставілі тут, у вёсцы, 
толькі пазалетась — дасюль жылі на хутары ў цеснай 
дзедавай перасыпанцы. Сёлета перавезлі ў вёску і баць- 
каву кузню, калгас аплаціў нам за інструменты, і куз- 
ня стала калгаснай. Але бацька застаўся ў ёй кавалём, 
толькі цяпер ужо амаль не робіць нажоў ды сякер, a 
куе калёсы, правіць жняяркі і машыны...

Я пачыкільгаў за маці і весела засвістаў: хацеў, каб 
цяпер мяне ўбачыў Антонік — не часта і ён бывае ў 
мястэчку, хоць трапіць туды хоча, бо ўсе малыя дзеці 
стараюцца пабываць у чужой вёсцы.

Антонік, белавалосы, высокі і тонкі, як дубец, гэ- 
таксама ўжо вымыты і пераадзеты, стаяў у сваім га- 
родзе, нагінаў вялікую жоўтую галаву сланечніку і 
выбіраў з яе зярняты. Згледзеў нас, памкнуўся спы- 
таць, куды іду, але ўспомніў, што мы цяпер «злуем», 
і не затрымаў мяне, адвязаў хустку з шапкі другога 
сланечніку (абвязвалі, каб не вылушчвалі зярнят ве- 
раб’і), адвярнуўся, як не ўбачыў, пачаў скручваць не- 
даспелую шапку. Ія не зачапіў яго, адвярнуўся, узняў 
галаву і моўчкі прайшоў ля іхняга частаколу. Калі, 
выходзячы з вёскі, я не сцярпеў і азірнуўся, то ўба- 
чыў: Антонік выйшаў са свайго двара на дарогу і гля- 
дзеў нам услед. Згледзеў я яго — і пашкадаваў, што 

не загаварыў з ім: мы ідзём далёка, а ён будзе дома, 
не ўбачыць таго, што я ўбачу хутка. Памахаў яму ру- 
кою, і Антонік заківаў, аж падскокваў, каб я яго ле- 
пей бачыў.

Маці ішла, маўчала, і я не ведаў, пра што яна ду- 
мала.

Я ўзіраўся на дарогу, сабе пад ногі. Бачыў шматкі 
пабялелага сена, бітае шкло, згубленую некім сасно- 
вую галіну, цяпер ужо абабітую, высахлую, раздуша- 
ны яблык. Але гэта мяне не цікавіла, як не цікавіць і 
адзінокі падголены, цудам не зрэзаны жняяркамі вы- 
сокі асот на аўсянішчы. Я нічога не заўважаю ў гэтым 
новага, бачу такое штодня, я глядзеў, ці не трапіцца 
на дарозе якая жалезіна, бо Антонік знайшоў тут учо- 
ра гаечны ключ, а днямі раней — вялікую адвёртку з 
касцяною ручкаю: сюдою праходзіць за дзень шмат 
машын, і, бывае, што-небудзь вытрасецца з іх. Вось і 
цяпер паблізу камбайн жне авёс, разварочваецца ля 
дарогі. Каб я пахадзіў там, то нешта знайшоў бы.

Я даваў Антоніку шапку салодкіх яблыкаў, але ён 
не прадаў мне адвёрткі, хваліўся, што аддасць суседу- 
шафёру, і той пакатае за гэта, нават дазволіць «пакі- 
раваць».

Антонік любіць хваліцца, я... Я гэтаксама хачу, каб 
у мяне ўсё добра выходзіла, але мне неяк меней шан- 
цуе, хоць сёння і я дачакаўся радасці, магу пахваліц- 
ца, як надзену неўзабаве новы касцюм.

Нечакана ў мяне ёкнула сэрца: убачыў у пыле аб- 
цугі. Я з радасцю падхапіў іх і — тут жа затрывожыў- 
ся: былі яны ў салідоле, і я адчуў, што вымазаў рукі.

Згледзела гэта маці, загневалася і не магла нічога 
сказаць ад нечаканасці, хацела раззлавацца, але не 
знаходзіла сярдзітых слоў.

— Выкінь! — спрабавала крычаць, але злосці ў яе 
так і не было. — Ну, чаму ты такі?.. Чысценькі, у людзі 

ідзём, а ты ўсялякае жалеззе бруднае паднімаеш. Будзь 
ты ўжо разумнейшы крыху.

Мне не хочацца выпускаць з рук такую знаходку, 
але я не мог выцерпець такіх слоў маці, шкадаваў і 
любіў яе — шпурнуў абцугі далей ад дарогі, у куст 
алешніку.

— He відаць, што і мыўся, — сказала маці, гледзя- 
чы, як я пакручваў брудныя рукі, стараўся іх недзе сха- 
ваць, пасля падабраў шматок саломы, спрабаваў вы- 
церці ёю мазут, але рукі мае не пачысцелі: салідол 
расціраўся і ўядаўся ў цела.

Добры настрой мой пагоршыўся. Я захваляваўся, 
растрывожыўся, і мне стала крыўдна на самога сябе. 
Чаму я такі бесталковы? Калі ўжо сапраўды прыйдзе 
да мяне гэты розум?

Злаваўся я на сябе і адчуваў, як моцна паліць сон- 
ца, прыпарвае. Аес нагрэўся, прымлеў — цягне душ- 
ным, густым пахам ад шыгалля, пяску і мурашніку. 
Смалою пахнуць зялёныя ігліцы, карані і залысіны на 
камлях сосен. Хтосьці зачасаў сякераю хвою — кро- 
пелькамі-слязамі выступіла жоўтая сырыца-смала, 
прыцвярдзела, пабялела і пахне.

Даўнавата я не быў у лесе, але адчуваю, што пачы- 
нае ўжо красаваць верас: прыемна пахне салодкім цёп- 
ленькім мядком. Здаецца, прыгледзься добра і ўбачыш, 
як садзіцца на верасоўку пчала, гойдаецца, нахінаецца 
ледзь не да самай зямлі і суне галоўку ў кветачку — п’е 
соладзь...

Ад гарачыні мітусяцца, медна звіняць разамлелыя 
авадні; даўно стаіць суш, пыліцца зямля — не зялё- 
ныя, а шэрыя сталі кусты, вецер не можа стрэсці з іх 
пыл, як не здолее іх абмыць раса, вызеленіць і прасвя- 
жыць. Чакае ўсё дажджу.

I тут я ўспомніў, што мы ідзём купляць касцюм, 
што будзе прыгожы, з доўгімі штонікамі, у якія можна 
будзе зацягваць пояс, у кішэні якіх пакладу палавіну 

свайго дабра — гаечкі, шпунцікі, складанчык. Да но- 
жыка я зашмаргну матузок, які прывяжу і да штаноў — 
каб не згубіць.

Падумаў так — і адразу павесялеў, шпарчэй зату- 
паў, паразважаў, што рукі памыю ў рачулцы, якая ця- 
чэ перад самым мястэчкам, і будуць яны чыстыя. Ha
ro так па іх бедаваць? Самае важнае, што мы ідзём у 
магазін, будзем купляць мужчынскі касцюм, якога я 
ніколі не меў, але які хутка ў мяне будзе...

Пясок цёплы, пульхны, і я мякка тупаю, маці ста- 
раецца ісці сцежкаю, дзе цвярдзей: там не паднімаец- 
ца пыл, і ёй лягчэй шанаваць, каб туфлі блішчалі, а не 
былі запыленыя.

— He забалелі ногі? — усміхаецца маці.
— He, — адказваю я, хоць і паколвае ад быстрае 

хады ў лытках.
— Напомні, каб кніжкі паглядзелі, a то магу за- 

быцца, — просіць маці. — Хоць усё роўна, купляй ці 
не купляй, толк з цябе малы, вучыцца не хочаш. Троек 
вунь колькі.

— He, — адмаўляюся я.
— А кім жа ты хочаш стаць?
— Лётчыкам.
— Ого! Хоць бы за якога шафёра вывучыўся б! 

ААнтонік твой кім думае быць?
— Камандзірам-пагранічнікам.
— Ого, начальнікамі хочаце стаць, — кажа маці, — 

хоць цяпер мала думаеце, што трэба меней мячык га- 
няць, а болей кніжак чытаць.

— А настаўніца нам гаварыла: каб быць дужым, 
трэба болей бегаць, хадзіць, — апраўдваўся я.

— Трэба, — згадзілася маці, — але розуму вялікага 
ад бегатні не набярэшся. Трэба чытаць, калі хочаш 
лётчыкам стаць. Яхацела настаўніцаю быць, дужа 
многа чытала, што толькі пападала ў рукі, але бацькі 
далей чацвёртага не пусцілі вучыцца: сям’я, сказалі, 

вялікая, няма ад каго вучыць цябе, налаўчыся во на 
швачку, дык скарэй толк убачым... Паплакала я ад 
крыўды і пачала хадзіць да адной тутэйшай швачкі і 
глядзець, як яна шые. За месяцы два вывучылася і з 
таго часу абшываю вёску... У навуку вы ўжо ідзіце, 
мы з бацькам дарогі вам заступаць не будзем і зно- 
йдзем, з чаго вучыць.

Маці азіраецца, і мы, прыслухаўшыся, чуем, як не- 
падалёку грукоча па каранях, ляскае бартамі, падтра- 
саючыся на выбоінах, машына. Прыпыняемся і чака- 
ем яе, бо вельмі хочацца пад’ехаць, хутчэй трапіць у 
магазін.

Вёска наша маленькая, у адну вулачку, у баку ад 
вялікіх дарог, і аўтобус да нас не заглядвае. Вось і 
мусім хадзіць у школу ці ў магазін за колькі вёрст у 
суседняе мястэчка.

Шафёр трапіўся добры, прыпыніў машыну і даз- 
воліў нам пад’ехаць. Мы залезлі ў кузаў, пасталі. Калі 
паехалі, нас трэсла, кідала, біла бочкаю, якая шалёна 
качалася, але мы не падпускалі яе да сябе нагамі, ра- 
даваліся, што едзем.

Мігам праскочылі лес, рачулку, у якой я збіраўся 
памыць рукі, і ўехалі ў Налібакі. Мястэчка гэтае вялі- 
кае — шырокі пасярэдзіне пляц, тут стаіць высокі 
помнік, адсюль разыходзіцца шмат вуліц, на якіх ба- 
гата дамоў, садоў, магазінаў. Кожная вуліца мае сваю 
назву, а дамы пазначаны нумарамі.

Я люблю бываць у гэтым мястэчку, але заўсёды, як 
і цяпер, калі мы злезлі з машыны і пайшлі, губляюся: 
здаецца мне яно чужое. Я здзіўляюся, як тут дзеці мо- 
гуць добра гуляць, у нашай вёсачцы болей волі...

Мы абышлі помнік і пайшлі ўніз, на Пяскі, да сель- 
мага. Маці вітаецца з каторымі жанчынамі, загавор- 
вае, і я вітаюся, усміхаюся, хоць нікога тут не ведаю.

У сельмагу мала людзей, цяпер жнівень— хто ся- 
нуе, збірае ягады ці першыя грыбы — часу гуляць ня- 



45 ГЕНРЫХ ДАЛІДОВІЧ

ма. Я гляджу на полкі, набітыя адзеннем, і ў мяне раз- 
бягаюцца вочы: колькі сукенак, плашчоў, касцюмаў! 
Тут цяжка і выбраць, і я баюся, што мне трапіць не 
самае лепшае...

Я пачаў сам углядацца, каб знайсці прыгожы 
пінжачок.

Прайшоўся колькі разоў ля прылаўка і прыпыніўся, 
дзе вісеў чорненькі касцюм, паказаў яго маці.

— Сама бачыла, — ціха сказала яна, — дарагі 
вельмі... — прамовіла і паглядзела на шэры, у жоўтыя 
палосачкі.

Той мне зусім не спадабаўся, здаўся выгаралы, 
выцвілы, самы горшы на свеце.

Калі маці больш не стала глядзець на яго, я зара- 
даваўся, што і ёй не спадабаўся гэты касцюм. Яна 
абышла колькі разоў і нічога не выбрала. Янасцяро- 
жыўся: яшчэ скажа, што нічога добрага няма, касцю- 
мы благія, а грошы вялікія, не будзем купляць, пе- 
рашыем з бацькавага рудога, яшчэ паносіш сёлета. 
А мне так ужо надакучыла насіць гэтыя цесныя, пано- 
шаныя, перашытыя касцюмы...

— Што вы хацелі? — спытала ў маці магазіншчыца.
— Ды касцюмчык майму кавалеру трэба, — збян- 

тэжылася мама.
— За колькі рублёў?
— Таннейшы які...
— Таннейшы ды пякнейшы, — кажа і ўсміхаецца 

магазіншчыца, перакладае на прылаўку кіпы адзення і 
дастае спадыспаду густа-сіні пінжачок.

Маці ўзяла яго, але сказаць што не спяшаецца, 
аглядае рукавы, падкладку, гузікі.

— Памерай, — кажа потым і надзяе на мяне 
пінжак, круціць мяне ва ўсе бакі і аглядае. — Здаецца, 
добра, сіненькі, надта мазацца не будзе, не тое што 
светлы які. Плечыкі во не паднятыя.

Магазіншчыца ўсміхаецца і падае мужчынскія 
штонікі, я хачу сам узяць іх, але мяне перапыняе маці:

— He бяры сваімі рукамі.
— Як на яго, — кажа магазіншчыца, — лепшага не 

падбераце.
— Вымажа за дзень, падзярэ за тыдзень, — цяпер 

усміхаецца і маці.
— Ды яны, дзеці, такія. У мяне чацвёра, дык не 

набрацца ні касцюмаў, ні абутку, — згаджаецца мага- 
зіншчыца.

Я слухаю іх і не веру, што магу не толькі падраць, 
але нават выпацкаць такі чысцюткі, з прыемным па- 
хам касцюм. Я не прылягу ў ім, прыйду са школы, 
зніму яго, вычышчу і павешу ў шафу, дома буду бе- 
гаць у старым. Я сёлета пастараюся добра вучыцца, 
лепш, як летась, каб стаць лётчыкам...

Маці дае магазіншчыцы грошы, знімае з мяне 
пінжак і азіраецца: у магазін заходзіць высокі вусаты 
мужчына.

— Ой, якія краслатыя штаны табе, хлопец, 
купілі, — сур’ёзна кажа ён. — Я такіх краслатых не 
насіў бы.

Я гляджу на яго, разгубіўся, адчуваю, што вочы мае 
туманеюць, бо ў іх збіраюцца слёзы.

— He слухай яго, хлопчык, дзядзька смяецца, — су- 
цяшае мяне магазіншчыца, бярэ пінжак, штаны, аб- 
гортвае іх папераю, звязвае вяровачкаю. — Харошанькі 
касцюмчык... Насі на здароўе і вучыся добра.

Я забываюся ад шчасця сказаць якое добрае слова, 
толькі калі маці штурхнула ў бок, апомніўся, прамовіў: 
«Дзінькую».

Маці папрасіла магазіншчыцу паказаць блакітную 
хустачку, узяла яе, разгледзела, відаць, хацела купіць, 
бо доўга не аддавала, але нехаця палажыла на прыла- 
вак, апраўдалася:

— Тоненькая вельмі...

Мы развіталіся з магазіншчыцай і вусатым дзядзь- 
кам-жартуном і выйшлі на двор. Парыла, было душна 
і ціха; ніводзін лісточак на бярозах не кратаўся, маў- 
чалі, млосна блішчалі драты, вакол стаяла прыглуша- 
ная разамлелая ціш. Я прыклаў руку да грудзей і чуў, 
як радасна тахкае сэрца.

— He паспеем мы, Стась, да навальніцы зайсці да- 
дому, — занепакоілася маці, — а пра кніжкі і забыўся, 
лётчык... Пабеглі хутчэй.

Мы подбегам падаліся ў кнігарню, з яе — у пра- 
дуктовую лаўку: трэба было купіць булак, цукру, за- 
палак, цукерак маёй сястрычцы — лічы, не быў у мяс- 
тэчку, калі вярнуўся без гасцінцаў.

Дождж, уліўны, цёплы, грыбасей, дагнаў нас у ле- 
се, абрынуўся як з вядра. Пасвяжэла, пацягнула вет- 
рыкам, пасля бліснула, асляпіла маланка, а за ёю звон- 
ка ляснуў гром. Маці зняла з ног туфлі, і мы сышлі з 
дарогі, сталі пад густой маладою елкай. Увачавідкі 
змыўся з лесу шэры пыл, вакол усё азелянілася, са- 
браліся ў спадзінах мутныя ручайкі, падхапілі і панеслі 
ігліцы, растрэсенае сена.

— Бацька на рабоце, мы гуляем, а сена мокне, — 
бядуе маці. — He зусім добра ўсё выйшла... Пападзе 
нам сёння. Хіба як папяросамі бацьку ўлагодзім, каб 
не крычаў. Ну, пакажы...

Я падаю ёй пакунак. Яна развязала матузок, раз- 
гортвае паперы і разглядвае.

— Добры касцюмчык! — радуецца маці. — I колер 
харошы, і падкладачка мякенькая, і моцненькі. Я таго 
не мела ў твае гады... Шануй толькі.

— Ага, — згаджаюся я.
— Мы адзяём, кормім, а ты вучыся... Цяпер ву- 

чыцца можна, хочаш на настаўніка падавайся, хочаш 
на лётчыка старайся. Ты шчаслівы, што нарадзіцца 
ведаў калі... — кажа маці, задумваецца і як бы сумуе 

аб нечым. — Ну, стала далёка грымець, то падаліся, 
сынок. He з цукру, не растанем.

Мы выйшлі з-пад елкі, пабеглі па сцежцы, цёплых 
мутных лужынах, я пачуў, як дробна, гулка шалясцяць 
па маім пакунку празрыстыя чыстыя кроплі дажджу.

Анатоль Сыс
МЛЦІ

1

Маці крыжыкам вышывае — 
не адвесці ад рук вачэй.
Нітка — кроў на радно жывая 
з пальца ўколатага цячэ.

На каленях ручнік чырвоны, 
ва ўспаміне — любімы сын: 
пахлі жаўранкавым лёнам 
яго белыя валасы.

Маці крыжыкам вышывае, 
павуцінку павук пляце, 
маці песню цішком спявае 
пра дарослых сваіх дзяцей.

2

«Мама, 
вышый мяне на падушцы сваёй»*.
Памякчэе грачынае пер’е, 
я прыснюся табе: еду зноўку дамоў, 
колаў стук хай развее бязвер’е...

Ты спявай, спявай, 
ты свяці, ты свяці, 
рассцялі ручнікі, як сцяжыны, 
можа, здарыцца так — 
заблуджу я ў жыцці, 
тады выйду па іх да айчыны.

Міхась Даніленка
MAMA

Лёнькаў тата прывёў новую маму — прыгожую, з 
бліскучымі завушніцамі жанчыну.

— Гэта твая новая мама, — сказаў ён Лёньку. — 
Так і клікаць яе заўсёды будзеш.

Ды вось бяда: ніяк не можа Лёнька назваць яе «ма- 
май»: не забыўся ён родную маці, якая год назад па- 
мерла. Нават, здаецца, помніць, як прыемна пахнуць 
яе густыя мяккія валасы.

— Хачу есці, — просіць Лёнька. I мачыха ставіць на 
стол талеркі.

— Задача нешта не выходзіць, — гаворыць Лёнька.
Новая маці перапыняе сваю працу, садзіцца каля 

хлопчыка і цярпліва вучыць яго, як лепей рашыць за- 
дачу.

Нічога не скажаш: добрая новая маці ў Лёнькі. Але 
мамай чамусьці ён назваць яе не можа.

* Радок з верша Ф. Г. Лоркі.

Дднойчы пайшоў Лёнька з мачыхай у лес па грыбы. 
Зусім мала пахадзілі, а ўжо ў Лёнькавым кошыку і ба- 
равікі, і падасінавікі, і грузды паявіліся. Зверху хлоп- 
чык прыкрыў іх лісцем папараці, галінку з буйнымі 
чырвонымі ягадамі рабіны паклаў. Азірнуўся, а ма- 
чыхі нідзе няма.

— Гэй! — спалохана закрычаў Лёнька.
— Эй! — данеслася ў адказ.
Гэта рэха так адгукнулася — нібы знарок насміха- 

лася з хлопчыка.
— Ого-го! — зноў падаў голас Лёнька.
— Го-го-о-о! — даляцела здалёк.
Заблішчалі слёзы на вачах у хлопчыка. Страшна па- 

далося яму ў лесе: усюды гушчар, мясціны нейкія не- 
знаёмыя.

— Мама! — у роспачы закрычаў Лёнька што было 
сілы.

— Чаго ты, маленькі? — пачулася праз момант у 
адказ. — Я тут. He бойся.

3-за кустоў выйшла новая Лёнькава маці і моцна 
прытуліла да сябе бялявую галоўку сына.

СТАРЫ БАЦЬКА
Беларуская народная казка

Даўней было так: як састарэе бацька, то сын завязе 
яго ў глухую пушчу ды і пакіне там...

Вось аднаго разу павёз сын бацьку ў пушчу. Шкада 
яму бацькі — моцна любіў ён яго, але што зробіш? He 
павязеш — людзі смяяцца будуць: старых, скажуць, 
звычаяў не трымаецца. Яшчэ з сяла выганяць...

Едзе ён так маркотны, аж бацька і кажа яму:
— Няўжо ты, сынку, мяне, старога ды нядужага, 

аднаго ў пушчы пакінеш?
Падумаў сын, змахнуў слязу і кажа:

— He, бацька, не пакіну. Але для людзей хоць трэ- 
ба зрабіць гэта. Уночы я прыеду па цябе, забяру і буду 
трымаць да смерці ў цёмнай каморцы, каб ніхто не 
бачыў.

Так сын і зрабіў.
Як прыйшла ноч, прывёз ён бацьку з пушчы ды сха- 

ваў у цёмнай каморцы.
Здарылася няшчасце: град усё жыта выбіў, і няма 

чым нават новага пасеяць.
Прыйшоў сын да бацькі ў цёмную каморку, бядуе:
— Што рабіць? He пасеем жыта — і налета без хле- 

ба будзем.
Бацька кажа:
— He, сынку, пакуль я жыў, без хлеба мы не бу- 

дзем. Слухай мяне. Як ты быў яшчэ малы, тады я гум- 
но ставіў. Аў тым годзе быў вельмі ж добры ўраджай.

Дык я немалочаным жытам гумно накрыў. Здзяры 
страху, абмалаці і мецьмеш насенне.

Сын так і зрабіў. Садраў страху з гумна, абмалаціў 
і пасеяў увосень жыта.

Суседзі дзівяцца: адкуль ён насенне ўзяў?
А сын маўчыць, бо нельга ж прызнацца, што гэта 

стары бацька яму памог.
Прыйшла зіма. Няма чаго есці. Зноў ідзе сын да 

бацькі ў цёмную каморку.
— Так і так, — кажа, — давядзецца з голаду памі- 

раць...
— He, — кажа бацька, — з голаду не памром. Слу- 

хай, што я табе скажу. Вазьмі рыдлёўку ды пакапайся 
ў хаце пад лаваю. Там я некалі, як быў яшчэ малады 
і дужы, закапаў трохі грошай на чорны дзень. Жыццё, 
сынку, пражыць — не поле перайсці: усё можа здарыц- 
ца. Так я думаў, так і рабіў.

* Мецьмеш — будзеш мець.

Зарадаваўся сын, выкапаў бацькавы грошы і купіў 
збожжа. Сам з сям’ёю хлеб есць ды яшчэ і суседзям 
пазычае. Вось яны і пытаюцца ў яго:

— Скажы ты нам, браце, адкуль ты хлеб бярэш?
Прызнаўся сын.
— Бацька, — кажа, — мяне корміць.
— Як жа так? — дзівяцца суседзі. — Ты ж завёз 

свайго бацьку ў лес, як і ўсе добрыя сыны!
— He, — кажа ён, — я не рабіў так, як вы робіце, a 

пакінуў бацьку пры сабе дажываць веку. Затое, як 
прыйшла бяда,— бацька мне і памог. Старыя людзі 
большы розум маюць, чым маладыя.

Перасталі з таго часу сыны бацькоў у пушчу вазіць, 
а пачалі пад старасць шанаваць іх і даглядаць.

ПРЫКАЗКІ I ПРЫМАЎКІ

Дд добрага таты добрыя парады.
Без мамкі і сонейка не грэе.
Браты паб’юцца, браты і пагодзяцца.
Добра ў свеце, лепш пры маці.
Добрае дзіця бацькоў думкі згадвае.
Другой маткі не знойдзеш.
3 дзеткамі гора, а без дзетак — удвое.
3 мамінае песні засмяяўся — як без галавы застаўся.
Калі бацькава хата пусцее, сад сірацее.
Калі сям’я ціхая, то маеш шчасце.
Матчыны рукі заўсёды мяккія.
Навошта той клад, калі ў дзетак лад.
He грэх дачушцы, калі мамаю пахваліцца.
He стань, дзіцятка, за тату горшае.
Няма тае крамы, каб прадаваліся мамы.
Пры сонейку цёпла, пры матцы добра.
Разумны тата робіць сям’і свята.
Твае дзеці — табе і глядзеці.
У гасцях добра, а дома лепей.
У каго дзеці, у таго шчасце.
Хто бацьку шануе, той і дзецям добрую долю гатуе.





«АДКРЫВАЕ 
ШКОЛА 
ЦУДЫ...»

Максім Танк
У ШКОЛЕ

Скажы, Марылька, 
Чаму ты, 
Калі я цябе выклікаю, 
He адклікаешся?

А мяне мама заве 
He Марылькай, 
А Сонейкам.

Мар’ян Дукса
ЗА ТЫДЗЕНЬ ДА ШКОЛЫ

Надышоў прыемны час — 
рыхтавацца ў першы клас. 
Мой касцюм адпрасаваны. 
I даўно падрыхтаваны 
кніжкі, сшыткі і алоўкі, 
кеды, тапачкі, насоўкі.
— Ёсць усё ў мяне даўно! — 
крыкну сонцу праз акно. 
Ёсць партфель, 
прытым не нейкі, 
а такі, дзе ёсць наклейкі. 
Дні паўзуць, як чарапахі. 
Дні-
Чаму яны не птахі?

Іван Шамякін
АЗБУКА

Бацька сказаў:
— Во што, Іван... Хопіць табе цёлкам хвасты 

круціць і на рагах катацца. Пойдзеш у школу.

Наступала восень. Але ў той час заняткі не пачы- 
наліся першага верасня — пазней, калі канчаліся па- 
лявыя работы, бо ўсе вучні памагалі бацькам.

У нядзелю бацька паехаў на базар у Дабранку і ад- 
туль прывёз мне буквар. Узрадаваўся я незвычайна. Пер- 
шая кніга! Мая! Да таго ў хаце бадай што не было кніг, 
толькі ў бацькавай торбе — пацёрты леснікоўскі даведнік 
з табліцамі, ды ў маці ў скрыні ляжаў малітвеннік. Чы- 
таць маці не ўмела. А бацька бьгў ого які грамацей! Скон- 
чыў ажно два класы царкоўнапрыходскай школы.

Бацька паказаў мне літары.
— Bo era — a, а ета — бэ, ета — мэ.
Я надзіва хутка запомніў усе літары, бо ішоў мне 

ўжо дзевяты год. Абацька хоць і ўмеў чытаць, водзя- 
чы пальцам па радках, але сакрэту, вялікай тайны — 
як дітары складваць у словы, можа, і сам не ведаў.

3 букваром я не расставаўся. Абвярнуўшы яго шмат- 
ком чыстага палатна, браў з сабой у лес, калі гнаў каро- 
вы. Пад восень камарэчы не было і жывёла пасвілася 
спакойна. Ды і я ўжо быў умеды пастух — другое лета 
пасвіў. Знаў, куды гнаць, дзе каровы і цёлкі вядуць сябе 
спакойна.

Была любімая прасека. Там стаялі шўркі дроў, якія 
вывезуць толькі зімой па снезе. Я забіраўся на такую 
шўрку, каб з вышыні назіраць за статкам, і ў соты раз 
гартаў буквар. Ведаў кожную літару, кожны малюнак. 
Аде ніхто мне не растлумачыў, як літары складаюцца ў 
словы.

А, бэ, гэ, мэ... Атут вось побач мэ і a. I выходзіць 
мэа.

Глупства нейкае. Такога слова няма ў людзей, хіба 
авечкі так мэкаюць.

He помню, як здагадаўся прачытаць м без э, а з 
суседняй дітарай а. Выйшла нешта дюдскае — ма. I по- 
бач, праз злучок, ма. Аразам ма-ма. Мама! Мама! 
Дык вось яно што! Вось яна разгадка вялікай тайны!

I далей не мэы, а мы, не лэа, а ла — мы-ла. Мама 
мыла! О цуд які! I як проста! А далей не рэамэу, а ра- 
му. Мама мыла раму.

— Умею! Умею! Умею! — закрычаў я на ўвесь лес, 
спалохаўшы кароў. Кульнуўся з шуркі ў траву і качаўся 
там, дрыгаючы нагамі. Такой радасці, як у той дзень на 
лясной паляне, я, бадай, не перажываў за ўсё сваё доўгае 
жыццё. Навучыўся складаць літары ў словы! Гэта са- 
праўды цуд. За якія тыдні два я прачытаў увесь буквар.

У бацькі хапала клопатаў на гародзе. Ды і ў абхо- 
дзе нямала работы было, тады яшчэ кожны селянін меў 
каня і ўмеў украсці ў лесе. Прымаўка была: «Хто ў 
лесе не злодзей, той у двары не гаспадар».

Карацей кажучы, бацьку было не да мяне і майго 
буквара. Але ў той дзень, калі я прыгнаў каровы, баць- 
ка ўспомніў пра маю навуку.

— Ну, грамацей, не забыўся літары?
— He забыўся. Усе знаю.
— Давай праверым.
Бацька тыцкаў пальцам у літары.
— Гэта якая?
- Рэ.
— А гэта?
— Пэ... Я чытаць умею.
Адгарнуў колькі старонак і голасна прачытаў:
— Маша ела кашу.
— Цябе хто навучыў? — здзівіўся бацька.
— Ніхто. Сам.
— Сам? — яшчэ больш здзівіўся бацька і разгарнуў 

буквар далёка за палавіну, дзе была намалявана ўжо 
зіма.

— А тут можаш прачытаць?
— He сядзіцца ў хаце хлопчыку малому: кліча яго 

рзчка, цягнуць санкі з дому.
У бацькі расшырыліся вочы, і ён пахваліў па-свой- 

му, па-леснікоўску:

— Ну і змей! Быць табе ляснічым.
Ляснічы — начальнік над усімі леснікамі. Бацька і 

пасля, калі я хадзіў у школу, у старэйшыя класы, вельмі 
хацеў, каб я вывучыўся на ляснічага.

Пятрусь Макаль
КАРАНДАШ, БУКВАР I СШЫТАК

Я схаваю цацкі ў шафу 
I мядзведзя,
I жырафу,
I акулу,
I зубра:
— Вам на пенсію пара! 
Адпачніце ў цішыні, 
Мне цяпер — 
He да гульні!..
Вось ён —
Новы мой набытак: 
Карандаш, 
Буквар
I сшытак. 
Вокладка 
На буквары, 
Быццам дзверы дома. 
Ну, а хто тут жыхары? 
Літары, вядома.
Стракацяць.
За радам рад, 
Нібы выйшлі на парад. 
Глянеш — 
Позірк стоміцца.
Але ўсё ж я вельмі рад 
3 імі пазнаёміцца.

Таямнічы сшытак нейкі, 
Мне няўцям, 
Знарок ці не 
Касавурацца лінейкі 
Са старонак на мяне. 
Па лісце, 
Нібы па лёдзе, 
Карандаш няроўна ходзіць. 
Убакі 
Дае крукі,
Ледзь не выслізнуў з рукі!..

Вось які ён — 
Мой набытак: 
Карандаш, 
Буквар 
I сшытак. 
Кожны з іх 
Такі прыгожы, 
Ды з характарам, відаць. 
Але школа дапаможа 
3 імі мне пасябраваць.

Сяргей Панізнік
ВЕРАСЕНЬ

I ўжо не месяц — верасы 
Звіняць.
Напэўна, ад расы.
Чутны світанку галасы: 
— Дзінь-дзінь...
Бом-бом... 
— Жывём? 
— Жывём!

Мне Верасень
Руку падаў: 
— Ты ў школу 
Свой партфель 
Сабраў?
— Сабраў партфель,
I сам сабраўся,
I з вольным летам развітаўся. 
— Куды ж цяпер 
Твой дзень імчыцца?
— Вучыцца, Верасень, 
Вучыцца.

Паўлюк Прануза
МЯККІ ЗНАК

Тата азбуку купіў — 
Літары з пластмасы. 
Словы розныя складаць 
Натка узялася.

Першакласніца сястра 
Хутка навучыла, 
I скдадае на стале: 
MAMA, РАМА. МЫАА...
Натка, гляньце, і сама 
ДЗЕН, ААЕН 
складае.
Толькі хмурыцца яна — 
Мяккі знак шукае.

Літару бярэ адну, 
Потым і другую. 
А ці мяккая яна? 
На зубок спрабуе.

Ж падобна на жука.
Ф надзьмула шчочкі. 
Быццам хто ў адну злучыў 
Роўныя кружочкі.

Т — нібыта малаток.
A — нібыта хатка.
С — як тоненькі сярпок. 
Мяккі знак шукае Натка.

Дзе ён дзеўся?
Зноў бярэ
Літару, другую, 
I ці мяккая яна — 
На зубок спрабуе.

Эдзі Агняцвет
БУДУ НАСТАЎНІКАМ

3 беларускай шчырай мовай 
Ладзяць нашы галасы.
Эх, пяюцца самі словы:
— Бусел,

верасень, 
лясы!

3 Вольгай Паўлаўнай цікава. 
He злуецца, не крычыць.
Мы, як быццам для забавы, 
Разам вучымся лічыць.

А бяжым на перапынак, 
Чуюць хлопчыкі наказ: 
— Паважайце вы дзяўчынак — 
Будуць паважаць і вас!

Падрасту і ўсё згадаю, 
Вашых слоў мне не забыць:

— Дзеці, кожнаму жадаю 
Чалавекам добрым быць!

У няшчасці друг далёкі, 
Трапіў у бяду сусед, — 
He глядзі спакойна збоку, 
Памажы яму, як след!

Адкрывае школа цуды 
Мне і ўсім маім сябрам. 
Калі-небудзь, можа, буду 
Я настаўнікам і сам.

Лідзія Арабей
ШУРАВА КРЫЎДА

Петрусю, старэйшаму брату Шурыка, споўнілася 
сем год, і ён пайшоў у школу. Гэтая змена ў жыцці 
брата мела для Шурыка не меншае значэнне, чым для 
самога Петруся. Аднак калі Петрусёва жыццё стала 
болып шчаслівым і радасным, то жыццё Шурыка зра- 
білася зусім сумным. I не дзіва. Петрусю накуплялі 
сшыткаў і кніжак, тата купіў яму вялікі карабок ро- 
знакаляровых алоўкаў, а неўзабаве прынёс і партфель. 
Вялікі, жоўты, з бліскучым замком і маленькім клю- 
чыкам. Партфель так прыемна пахнуў, што Шурык, 
каб Пятрусь дазволіў яму, стаяў бы і нюхаў гэты парт- 
фель цэлую гадзіну.

Але дзе там! Пятрусь замкнуў кніжкі і сшыткі ў 
партфель, ключык паклаў у кішэню, а партфель па- 
весіў высока на цвічок і сказаў Шурыку, што калі ён 
хоць пальцам дакранецца да яго скарбаў, то... ІПят- 
русь паказаў кулак.

Шурык разумеў, што азначае гэты жэст: з Петру- 
сёвым кулаком яму даводзілася мець знаёмства не 
адзін раз. Але раней Шурык нядоўга помніў крыўды

старэйшага брата, бо часцей за ўсё Пятрусь даваў яму 
кухталя ў час гульні. Аў гульні чаго не бывае! Акрамя 
таго, калі Пятрусь біўся, Шурык пачынаў плакаць, і 
на выручку прыходзіла мама. Яна сцёбала Петруся 
ручніком і сварылася на яго:

— Ты чаго крыўдзіш меншага брата? Ты яго ву- 
чыць ды абараняць павінен!..

Але так было яшчэ да таго, як Пятрусь пайшоў у 
школу. Цяпер старэйшы брат амаль і не крыўдзіў ма- 
лодшага, бо больш не гуляў з ім. Зараз Пятрусь проста 
не звяртаў на Шурыка ўвагі. Прыбягаючы са школы, 
Пятрусь, калі мама была дома, яшчэ з парога, не рас- 
пранаючыся, хваліўся адзнакаю, якую атрымаў, і, на- 
спех паабедаўшы, бег на вуліцу, да хлопцаў, якія так- 
сама ў гэтым годзе пайшлі ў першы клас. Гадзіны праз 
дзве ён прыбягаў дадому і, уважліва агледзеўшы, ці на 
месцы партфель, ці не дакранаўся да яго меншы брат, 
садзіўся рыхтаваць урокі.

I гэта быў самы пакутлівы для Шурыка час.
Пятрусь раскладваў на стале ўсё сваё багацце, браў 

буквар і пачынаў чытаць. АШурык пакутаваў. Яму бы- 
ло так цікава, як гэта з кружочкаў і палачак, што назы- 
ваюцца літарамі, атрымліваюцца словы— «мама», «Ta
ra», «Маша», «Міша». Шурыку вельмі хацелася падысці 
да брата і спытацца, але ён ведаў, што Пятрусь не захоча 
з ім і гаварыць, адразу прагоніць ад сябе.

I ўсё ж хлопчык рабіў спробы. Ён паціхеньку пады- 
ходзіў да стала і, выцягваючы шыю, заглядаў у кніжку, 
якую трымаў Пятрусь. Атой нібы толькі і чакаў гэтага.

— Ну, чаго табе тут? — строга гледзячы на Шуры- 
ка, гаварыў брат.

— Я... я... — заікаўся Шурык, — я хачу паглядзець, 
як ты чытаеш...

— Ідзі, ідзі, — грозна пакрыкваў Пятрусь. — Ты 
яшчэ малы. Табе толькі шэсць гадоў. Вось пойдзеш у 
школу, тады будзеш сам чытаць, а зараз — не замінай.

— Я не буду замінаць, — прасіў Шурык. — Я толькі 
буду стаяць і глядзець.

Але Пятрусь не мог дазволіць брату і гэтага.
— Мама! — крычаў ён. — Шурык не дае мне ву- 

чыць урокі!
I мама, мама, якая калісьці заўсёды заступалася за 

Шурыка, цяпер брала ручнік і праганяла яго ад стала.
Шурык садзіўся на лаўку ў другім канцы пакоя і з 

зайздрасцю і крыўдай паглядаў на брата. .
Аднойчы, збіраючыся рыхтаваць урокі, Пятрусь па- 

лез у кішэню і жахнуўся — ключыка ад партфеля не 
было. Ён некалькі разоў ператрос усе свае кішэні — 
ключык як у ваду кануў. Тады Пятрусь пачаў перава- 
рочваць хату: перагледзеў усе шуфлядкі, лазіў пад ста- 
ламі, пад ложкамі, вымятаў з-пад прыпечка, але ўсё 
дарэмна, — згуба не знаходзілася.

— Чаго ты поўзаеш пад нагамі? — узлавалася 
маці. — Што ты шукаеш?

— Ключыка няма... — ледзь не плачучы, прызнаў- 
ся Пятрусь.

Тады за пошукі ўзялася і мама.
— А навошта табе было замыкаць партфель, — га- 

варыла яна шукаючы. — Хіба ў хаце зладзеі ёсць, што 
ты ўсё хаваеш?

— Ага, — усхліпваў Пятрусь, — не замкні, дык 
Шурка ў партфель будзе лазіць...

А Шурык тым часам поўзаў па падлозе на кале- 
нях — дапамагаў шукаць ключык.

- I не лазіў бы я, — бурчаў ён. — Навошта мне 
лазіць, калі ты не даеш... He даеш, дык і не палезу... — 
I раптам ён закрычаў:— Вось ён! Вось ключык! Ён тут 
ляжыць!

Пятрусь і мама кінуліся да Шурыка, які сядзеў пад 
сталом.

— Вунь, у падлозе, у шчыліне! — крычаў Шурык. — 
Толькі я дастаць не магу, бо мой палец не лезе.
ЗЗак. 1979

Тады мама нагнулася і, выняўшы з валасоў шпільку, 
выкалупала ключык са шчыліны.

Тое, што Шурык знайшоў ключык, вырашыла яго 
лёс. Пятрусь быў так рады і ўдзячны брату за знаход- 
ку, што дазволіў яму сядзець за сталом насупраць сябе 
і глядзець, як ён, Пятрусь, рыхтуе ўрокі

Радасць Шурыка была бязмежнай. Ён ціхенька, баю- 
чыся дыхнуць, сядзеў на табурэце насупраць брата і са- 
чыў за Петрусёвым пальцам. якім той вадзіў па кнізе. 
АПятрусь ставіў палец пад літару, якая нагадвала ра- 
гатку, і казаў: «У». Пасля пераводзіў палец пад літару, 
падобную на серп без ручкі, і казаў: «С». Наступная 
літара нічога не нагадвала Шурыку і называлася «а», a 
літара, якая ішла пасля «а», была падобна на вілы, у 
якіх адламалася ручка. Пятрусь называў яе «ш».

Прайшоўшыся пальцам некалькі разоў праз увесь ра- 
док гэтых рагатак, сярпоў ды вілаў, Пятрусь прачытаў:

— У Сашы мячык.
Шурык, седзячы з другога боку стала, пазіраў і ўсё 

запамінаў.
I так цяпер было кожны дзень. Пятрусь упэўніўся, 

што брат не перашкаджае яму, і не праганяў яго.
Неўзабаве Шурык ведаў ужо многа літар. Але па- 

колькі кніжка заўсёды ляжала да яго дагары нагамі, то 
і літары ён ведаў... дагары нагамі.

Між тым жаданне пачытаць самому не пакідала яго 
ні на хвіліну. Цярпліва дачакаўшыся, калі брат скон- 
чыць вучыць урокі, Шурык кожны вечар прасіў:

— Пятрусь! Дай мне кніжку паглядзець! Я не за- 
пэцкаю, у мяне рукі чыстыя, — і ён паказваў Петрусю 
свае ружовыя, сапраўды чыстыя далоні.

Пятрусь зняважліва глядзеў на брата і казаў:
— Няма чаго! Гэта табе не цацка, а кніжка. Па- 

дзярэш яшчэ!..
Неяк раз — вось радасць! — тата паехаў у раён і 

прывёз адтуль Шурыку кніжку. Праўда, не такую, як 

у Петруся, а намнога танчэйшую, але з вельмі ціка- 
вымі малюнкамі і з вялікімі літарамі. У першы ж дзень 
тата прачытаў Шурыку кніжку. Гэта была вельмі ціка- 
вая казка пра Калабка, які ўцёк ад дзеда і бабы.

Назаўтра Шурык цэлы дзень разглядаў малюнкі і 
шукаў знаёмыя літары. Аднак сярод палачак, рагулек і 
кружочкаў, якімі была напісана казка, было многа і 
незнаёмых Шурыку.

— Пятрусь, а як называецца гэтая літара? — бег 
Шурык да брата.

— Ідзі ад мяне, — казаў звычайна брат. — Малы 
ты яшчэ літары ведаць.

Шурык адыходзіў, пакрыўджаны, а пасля зноў ву- 
чыў літары, седзячы з другога боку стала, калі старэй- 
шы брат рыхтаваў урокі.

I вось неяк раз у нядзелю, калі тата і мама былі 
дома, Шурык вырашыў пахваліцца сваімі поспехамі.

— Тата, — сказаў ён бацьку, — а я ўжо чытаць 
умею! Хочаш, пачытаю тую кніжку, што ты мне купіў!

— Няўжо ўмееш? — здзівіўся тата. — Ну што ж, 
пачытай, — усміхнуўся ён.

Шурык узяў кніжку.
— Вось тут напісана «баба», а вось тут— «кала- 

бок», — пачаў ён вадзіць пальчыкам.
Паслухаць Шурыкава чытанне падышлі мама і 

Пятрусь. Іраптам мама здзіўлена ўсклікнула:
— Сыночак, а чаму ж ты кніжку трымаеш дагары 

нагамі?
Пятрусь гучна зарагатаў:
— Ха-ха-ха! Чытака! Паглядзіце на яго! Кніжкі 

трымаць не ўмее, а чытаць бярэцца!
Засмяяліся і тата з мамаю. Шурык збянтэжана па- 

зіраў на іх. Ён чакаў, што яго пахваляць, а тут смех.
— Хто цябе вучыў чытаць, сынок? — ужо сур’ёзна 

спытаў тата.
—Я сам вучыўся, — ледзь не плачучы ад крыўды, 

адказаў Шурык.

— А як ты вучыўся? — дапытваўся бацька.
— Глядзеў, як Пятрусь чытае, — усхліпнуў Шурык.
Тата раптам усё зразумеў.
— Скажы, Пятрусь, — павярнуўся ён да старэйша- 

га сына, — а што, калі б да вас у школу прыйшоў хлоп- 
чык, які ўмеў бы чытаць толькі дагары нагамі?

— Ды мы б яго засмяялі, — адказаў Пятрусь.
— А табе было б прыемна, каб смяяліся з твайго 

брата?
Пятрусь маўчаў. Яму, канешне, было б непрыем- 

на, калі б з яго брата пачаў нехта смяяцца. 3 брата 
мог смяяцца толькі ён сам.

— Вось бачыш, — гаварыў далей бацька. — А хто 
вінаваты, што Шурык так чытае? Ён, напэўна, не раз 
да цябе падыходзіў: «Пятрусь, пакажы, скажы, як гэ- 
та літара называецца», а ты праганяў брата, не хацеў 
яму растлумачыць.

Петрусю зрабілася вельмі сорамна. Ён успомніў, як 
замыкаў ад Шурыка партфель, не даваў яму нават гля- 
нуць у кніжку. Потым уявіў сабе, як яго брата выклі- 
кае настаўніца, Зінаіда Іванаўна, і гаворыць, каб ён 
прачытаў хатняе заданне. Шурык бярэ кнігу дагары 
нагамі, і ў класе чуецца гучны рогат...

Пятрусь глянуў на Шурыка, які стаяў з апушчанаю 
галавою, з казкаю ў руках, пасля на тату і хутка зага- 
варыў:

— Я больш не буду... Я больш не буду яго крыўдзіць 
і праганяць. Яяго перавучу, пакажу яму ўсе літары, 
як іх трэба чытаць, каб не дагары нагамі, а так, як 
трэба.

Шурык, не разумеючы, у чым справа, чаму ўсхва- 
лявалася мама і за што сварыцца на Петруся тата, але 
адчуваючы, што прычына ўсяго гэтага — ён, голасна 
заплакаў.

Пятрусь павярнуўся да брата, абняў яго і пачаў су- 
цяшаць:

— Ну, ціха, не плач, я больш не буду цябе 
крыўдзіць, ніколі-ніколі, я пакажу табе ўсе літары...

Гэта былі першыя ласкавыя словы, сказаныя Пет- 
русём да меншага брата, але, напэўна, не апошнія.

Іван Муравейка
ШЧАСЛІВЫ ЧАЛАВЕК

Са школы Мікола ідзе і пяе, 
Шчаслівей яго 
На ўсім свеце няма.
— Я вывучыў літары, мама, твае: 
Я ведаю «М»
I ведаю «А».
Паслухай, як добра чытаю ўжо я: 
Ма-ма! Ма-ма!
Мама 
Мая!

Артур Вольскі
У ВЕРАСНІ

У верасні, 
у верасні 
хапае ўсім турбот. 
Дзятва да школы 
ў верасні 
спяшаецца штогод.

Хоць сыпле дожджык з раніцы 
і ў хмарах промень згас — 
хто ў першы клас 
збіраецца, 
а хто — 
ў апошні клас.

У верасні, 
у верасні 
зрабіўся дзень малы. 
Развітваюцца 
ў верасні
з буслянкамі буслы.

Рассекшы хмару ўзмахамі, 
клін жураўліны знік.
А ўсё чуваць 
над дахамі 
птушыны сумны крык.

У верасні, 
у верасні 
стаў лес зусім рабы. 
Вавёрачка 
у верасні 
дасушвае грыбы.
I вожык 
устрывожаны. 
А знаеце — чаму? 
Бо трэба ложак 
вожыку

У верасні, 
у верасні 
хапае ўсім трывог. 
Мядзведзіца 
у верасні 
вышуквае бярлог.

Медзведзяняты жвавыя 
да самае вясны, 
расстаўшыся з забавамі, 
глядзець там будуць сны.

У верасні, 
у верасні 
турбот — 
паўнюткі рот.
I я раблюся 
ў верасні 
сталей на цэлы год.

ЖЫВАЯ ГРАМАТЫКА

Той, 
хто быць пісьменным хоча, 
ведаць мусіць з першых год 
род мужчынскі, 
род жаночы 
і яшчэ — 
ніякі род.

Гусь уранні 
выйшла з хаты, 
важна тупае лужком. 
А за ёю — 
гусяняты, 

дзе падскокам, 
дзе трушком.

А я гусі 
не баюся, 
а я з гусі 
нацвялюся!
Тут яна
як с-с-сыкане 
ды ў атаку — 
на мяне:
— Га-га-га!
Ды го-го-го! 
Да-га-га-ганю яго!.. 
Ледзь схаваўся я 
за пдот...
Гусь — яна? 
Жаночы род!

Ах я, бедны, 
небарака. 
Ззаду гусь, 
а тут — сабака.
I гырчыць, 
і шчэрыць зубы. 
Дзе схавацца мне 
ад згубы?
Што рабіць?
I, нібы кот, 
я ўскараскаўся на плот. 
А сабака 
аж якоча — 
учапіцца ў дытку хоча. 
Ен пільнуе агарод...
Ён?
Ага, — мужчынскі род!

Колькі гэтак — 
вось няўдача! — 
Пратырчу на плоце я? 
Азірнуўся, 
ажно бачу: 
тут яшчэ і кацяня! 
— Мяў, — 
гаворыць мне яно, — 
я даўно сяджу, даўно. 
Аднаму 
так страшна — 
box!
Ваяваць 
смялей удвох...
I адразу — 
хвост трубой.
I гатовае 
у бой... 
Кацяня — 
яшчэ не кошка. 
Кацяня — 
яшчэ не кот. 
Ну, а род?
Падумай трошкі.
Раз яно — 
ніякі род!

Я запомню назаўсёды 
пасля гэткае прыгоды: 
род мужчынскі, 
род жаночы, 
род ніякі — 
ўсе тры роды.

Тарас Хадкевіч
АЛІКАЎ СШЫТАК

Як можна быць спакойным, калі табе пайшоў вось- 
мы год і ты ўпершыню ў жыцці сеў за школьную пар- 
ту! Усё для цябе новае — і гэты чысты, утульны клас, 
і настаўніца, якую ты бачыў да гэтага, магчыма, толькі 
здалёк, і твае новыя сябры — аднакласнікі. I ранец з 
кнігамі, пеналам і сшыткамі, які ты паклаў у парту, — 
усё, чаго ты раней не ведаў і не разумеў і што адкры- 
вае перад табой шырокія нязведаныя далі.

He мог быць спакойным і Алік, калі настаўніца Га- 
ліна Рыгораўна рассадзіла першакласнікаў за парты. 
Ён перш за ўсё паглядзеў у бок суседа — гэта быў не- 
знаёмы хлопчык з чужой вёскі.

Іх парта была трэцяй у радзе і стаяла ля самага ак- 
на — варта было толькі крыху прыўзняць галаву і ад- 
разу ўбачыш школьны двор, а за ім залітае вераснё- 
вым сонцам узаранае поле.

Класны пакой ззяў свежапафарбаванымі, бялюткімі 
сценамі; яны ажно вочы сляпілі. На падаконніках цвілі 
кветкі. Чорная дошка, што стаяла ўмацаваная на тры- 
ножніку, блішчала, нібы наглянцаваная. А за расстаў- 
ленымі ў тры рады партамі сядзелі хлопчыкі і дзяў- 
чынкі, аднагодкі Аліка. Многіх з іх Алік ведаў.

Сумятня ў класе паступова ўляглася. Галіна Рыго- 
раўна расказала, як дзеці павінны сябе трымаць у шко- 
ле, як і калі яны будуць займацца. Потым яна спыта- 
ла, хто з вучняў ведае літары.

Настаўніца была ў цёмным плацці з белым карун- 
кавым каўнерыкам, з косамі, завязанымі на патыліцы 
ў тоўсты вузел. Вочы ў яе былі чорныя, строгія. Дома 
Аліку гаварылі пра настаўніцу, што яна добрая і спра- 
вядлівая, ды ён і сам адчуваў, што яна добрая. I аднак 
жа цяпер ён падумаў пра яе: «Не падобна ні на мат- 
ку, ні нават на цётку Ганну. Чужая цётка...» I павяр- 

нуўшыся да суседа, Алік злёгку штурхнуў яго локцем і 
паўшэптам спытаў:

— А ты адкуль?
— 3 Селішча, — не варухнуўшыся, шапнуў той.
— А як завуць?
— Борка...
— Алік! — аклікнула настаўніца, пачуўшы гаворку 

на трэцяй парце. — Размаўляць на ўроку нельга.
Алік устрапянуўся, абапёрся локцямі на вечка пар- 

ты і, унурыўшыся, замоўк. У гэты час Борка глянуў у 
акно — воддаль відаць быў узгорак з істужкай шэрай 
палявой дарогі. Некалькі фурманак, гружаных мяш- 
камі, з’язджалі з узгорка. Борка ўсміхнуўся і ўрачыста 
сказаў Аліку ледзь не на поўны голас:

— Вунь нашы з тока збожжа павезлі...
— Так ужо і вашы, — запярэчыў Алік. — Як быц- 

цам адсюль можна ўбачыць — вашы ці не...
— А вось і нашы, — Борка падняўся, нахіліўся да 

акна. — Вунь і дзядзька Марцін на першай фурманцы, 
па шапцы відаць.

Белавалосая дзяўчынка, якая сядзела ззаду і якую 
Алік не ведаў дагэтуль, таксама зірнула ў акно і па- 
цвердзіла:

— Ага, дзядзька Марцін...
Тое, што ў размову ўмяшалася дзяўчынка, не спа- 

дабалася Аліку, і ён хацеў ужо быў прыкрыкнуць на 
яе. Але тут падышла Галіна Рыгораўна і паклала яму 
на плячо руку.

— Што ж вы, хлопчыкі, — прамовіла яна з дако- 
рам. — Усе слухаюць настаўніцу, а вы размаўляеце...

Голас яе гучаў роўна і мякка, у ім Алік не заўва- 
жыў той строгасці, якой чакаў.

— Вы не дашкольнікі ўжо, а вучні, — сказала яна, 
адыходзячы да свайго стала, — і знаходзіцеся ў школе.

Позіркі ўсіх першакласнікаў былі накіраваны на 
Аліка і Борку. Хто-колечы з вучняў ціха пасмейваўся, 

а вочы іншых як бы казалі: «Вось яны і выяўляюцца, 
недысцыплінаваныя. У першы ж дзень заўвагу ад на- 
стаўніцы атрымалі...» Аліку стала няёмка. Ен збянтэ- 
жыўся і хоць нічога не адказаў Галіне Рыгораўне, але 
да канца ўрока сядзеў спакойна, не зводзіў з настаўні- 
цы вачэй. Борка таксама не варушыўся. Ен нават ад- 
вярнуўся ад Аліка, і можна было падумаць, што яны 
пасварыліся.

Сціпла трымаў сябе Алік і ў часе перапынку. 3 га- 
лавы яго не выходзілі словы настаўніцы аб тым, што 
ён цяпер не які-небудзь дашкольнік-ветрагон, а са- 
праўдны вучань.

«Вучань — гэта ясна, — з гонарам думаў Алік, — і 
не абы-які». Ён ведае ўсе літары і большасць з іх піша, 
як вучыў яго старэйшы брат Міколка. У ранцы, што 
ляжыць у парце, побач з букваром, пеналам і чыстымі 
сшыткамі ў касую лінейку, ёсць сшытак, амаль увесь 
спісаны Алікам. Алік прынёс яго сюды спецыяльна, каб 
паказаць настаўніцы, — няхай ведае, што ён яшчэ і да 
школы старанна займаўся і цяпер абавязкова будзе ад- 
ным з лепшых вучняў у класе.

Але паколькі Галіна Рыгораўна нічога не сказала 
аб такіх сшытках і на наступным уроку, а вывесіла на 
дошцы таблічкі з літарамі, Алік паказаў свой запавет- 
ны сшытак Борку.

Нельга сказаць, каб сшытак зрабіў на таго моцнае 
ўражанне. Літары ў ім былі напісаны няроўна: адна 
вялікая, другая маленькая, трэцяя вось-вось паваліц- 
ца, чацвёртая ляжала зусім на баку. Ды і ні адна ста- 
ронка тут не была спісана да канца, а ў сярэдзіне 
сшытка паўстаронкі займаў малюнак — нешта на- 
кшталт жывёліны з круглым тулавам, доўгімі нагамі, 
кароткім хвастом і вушамі, вельмі падобнымі на рогі. 
Борка доўга разглядаў малюнак, потым тыцнуў паль- 
цам у яго і запытальна паглядзеў на Аліка:

— Што гэта такое?

— Хіба не бачыш? — пакрыўджана адказаў Алік.
— Можа, казёл, але чаму без барады? — пачаў раз- 

важаць Борка. — Баранчык — не інакш...
— Ну і сказаў! — зазлаваў Алік. — Бара-анчык... 

To ж наш Тузік... Звер, а не сабака — ого!..
— А-а, — няпэўна вымавіў Борка і заціх, бо на- 

стаўніца насцярожана зірнула ў іх бок.
«Борка мог і не разабрацца ў маім майстэрстве, — 

зрабіў вывад Ааік. —Ды ён, відаць, ні адной літары не 
ведае. Ашто ён разумее ў малюнках, калі нават не па- 
знаў у сшытку славутага Тузіка. Іншая справа— на- 
стаўніца, яна разбярэцца, як толькі гляне».

Але нечакана для Аліка ў адзін з наступных дзён, 
калі ўсе падрыхтаваліся да пісьмовых заняткаў і Алік 
разгарнуў свой стары сшытак, Галіна Рыгораўна ўзяла 
гэты сшытак у рукі, перагарнула старонкі, усміхнулася 
і вярнула яго Аліку, прамовіўшы без захаплення:

— Добра, Алік, што ты ведаеш літары. Але зараз 
вазьмі з ранца новы сшытак, а гэты пакінь дома...

He літары загадала яна пісаць у новым сшытку, як 
таго жадаў Алік, а зусім іншае — спачатку палачкі, по- 
тым розныя кручочкі.

Да Аліка пакуль не даходзіла, што з гэтых палачак, 
кручочкаў, завіткоў можна потым скласці літары, роў- 
ныя і прыгожыя. Скажам, з двух злучаных кручочкаў 
атрымаецца літара «м», а з завітка і кручочка — літа- 
ра «а». Калі паставіць абедзве літары побач, выйдзе 
«ма». Яшчэ адно такое «ма» — і мы будзем мець сло- 
ва «мама» — першае з усіх слоў, якое кожны з нас пра- 
мовіў у жыцці. Ад гэтага слова ляжа шлях і да іншых, 
спярша такіх жа простых і знаёмых, а потым больш 
складаных і невядомых яшчэ Аліку.

Словы зліюцца ў сказы, і сшытак Аліка — не пер- 
шы, вядома, — у недалёкім будучым загаворыць гэтак 
жа, як гаворыць буквар, калі Алік адольвае яго, ста- 
ронку за старонкай...

Усё ж іншы раз надакучвала доўга пісаць адно і тое. 
У Аліка не хапала такой цярплівасці, якой валодаў 
Борка. Ад празмернага старання ў таго кончык языка 
павольна пасоўваўся па вуснах у той бок, куды пасоў- 
валася пяро па паперы.

Старонак шэсць новага сшытка Алік спісаў акурат- 
на, а на сёмай старонцы — гэта было ў канцы аднаго з 
урокаў — здарылася прыгода. Неяк міжвольна ён на- 
маляваў літару «Т» і тут жа прыгадаў свайго любімца 
Тузіка, які кожны раз пры сустрэчы з Алікам падаваў 
яму правую лапу. Умомант Алік накідаў абрысы Тузі- 
ка, паўтарыўшы малюнак з таго сшытка, што ляжаў 
цяпер дома.

Аднак, калі хлопчык прыладжваў сабаку галаву, з 
пёрка капнула чарніла. Замест галавы атрымалася 
клякса ў форме прадаўгаватай сіняй зоркі. Галіна Ры- 
гораўна хадзіла паміж партаў, назіраючы за тым, як 
пішуць вучні. Яна падыходзіла ўжо да парты Аліка. 
Алік жахнуўся і, забыўшыся, што ў яго была прама- 
катка, злізаў кляксу языком. Ад гэтага клякса крыху 
пасвятлела, але адначасова пабольшала. Настаўніца 
схілілася над Алікавым сшыткам, як бы раздумваючы 
нейкі момант, затым засмучана сказала:

— Як ні шкада, Алік, але за такую працу ты не за- 
слугоўваеш лепшай адзнакі, — і яна чырвоным алоў- 
кам акуратна вывела ў канцы старонкі двойку.

Прыўзняў галаву ад свайго сшытка і Борка. Ад 
здзіўлення ў яго ўзняліся бялёсыя бровы і схаваўся ў 
роце кончык языка. А белавалосая дзяўчынка, зірнуў- 
шы цераз плячо Аліка на двойку, вымавіла шэптам:

— Ух, як прыгожа напісана!..
Празвінеў званок, абвясціўшы канец заняткаў. Алік 

хуценька паклаў у ранец сшытак, прыладзіў ранец за 
плечы і, не ўступаючы ў размовы з сябрамі, выбег са 
школы. Ен не стаў чакаць суседскіх хлопчыкаў, а па- 
мчаў адзін нацянькі дахаты. «Двойка — гэта яшчэ не 

самае страшнае, — суцяшаў ён сябе па дарозе. — 
Міколка казаў, што самае страшнае — адзінка, або, як 
ён кажа, кол. Двойка ж большая за адзінку...» Калі 
Алік увайшоў у свой двор, руды Тузік звонка залязгаў 
ланцугом, прысеў і выцягнуў насустрач хлопчыку кал- 
матую правую лапу. Але Алік прайшоў міма, нават не 
зірнуўшы на свайго старога сябра.

Бацька, які прыйшоў з калгаснай канторы на абед, 
і маці сядзелі за сталом. Міколкі яшчэ не было, ён 
прыходзіў са школы пазней.

— Распранайся, Алік, ды сядай з намі, абедаць бу- 
дзеш, — сказала маці, устаючы з-за стала.

— Чым жа ты пахвалішся сёння, сынку? — спы- 
таўся бацька.

— Адзнаку атрымаў, — шчыра прагаварыў Алік.
— Ну-ну, што за адзнака? — бацька ўзяў пададзе- 

ны Алікам сшытак і, прагледзеўшы яго, заківаў гала- 
вой: — Ох, і ўзрадаваў жа ты мяне, Алік!.. Ніяк не 
чакаў...

— Дык гэта ж двойка, а не кол, татка...
— Усё роўна дрэнна, — пахмура адказаў бацька. — 

Я спадзяваўся, што будзеш выдатнікам, а ты двойку 
прынёс.

— Затое я ўжо добра чытаю...
— Што з таго... Чытанне чытаннем, а з пісьмом у 

цябе, браце, вельмі блага.
— А мы не літары пішам, а адны палачкі і кру- 

чочкі, — спрабаваў апраўдвацца Алік.
— Пішаце тое, што патрэбна, — перапыніў яго 

бацька, на гэты раз ужо болып строга, — тое, з чаго 
мы ўсе пачыналі. Без цярплівасці і старання вучыцца 
нельга, Алік. Запомні гэта.

— Запомню, тата, — даў абяцанне Алік.
3 бацькам гаворка была скончана, але яшчэ болып 

строга распачаў яе, прыйшоўшы са школы, Міколка. 
Уволю пакпіўшы з Аліка, ён з усёй суровасцю наказаў:

— Выпраў двойку, Алік! A то праз цябе і на мяне 
пляма ляжа. Ты выдатнік, скажуць мне, а твой брат?..

He задумацца над усім гэтым нельга было, але і 
двойку выправіць не так проста. Борка, дык той адно 
толькі і карпее над сшыткам у час урока па пісьму. 
3 усіх сіл выводзіць ён тое, што скажа настаўніца, і 
бясконца аблізвае кончыкам языка вусны, пакуль хто 
не зверне ўвагу на гэта. Ён і на Аліка ў гэты час не 
пазірае. ААлік нервуецца— хочацца яму хутчэй за- 
рабіць добрую адзнаку, ён спяшаецца, а памылкі і 
кляксы, як вядома, — неадлучныя спадарожніцы па- 
спешлівасці. I вось з’яўляецца то клякса, то крывуля, 
якая ніяк не жадае стаць на лінейцы, хоць ты яе ма- 
латком разгінай.

Алік памкнуўся быў памяняць свой няўдалы сшы- 
так на новы, але і Галіна Рыгораўна, і бацька сказалі, 
што замяняць яго не трэба, сшытак павінен быць да- 
пісаны да канца.

Гора было Аліку з гэтым першым сшыткам — тут 
былі і чыста спісаныя старонкі, і старонкі з крывулямі 
і кляксамі, і злашчасны Тузік, і прыгожа выпісаная 
двойка, і тройкі — усё тут было. Аднак ніякае гора не 
вечнае. He вечным яно было і ў Аліка.

Сшытак ужо канчаўся — Алік перайшоў на апош- 
нюю старонку, і задання на тым уроку хапіла ўсяго да 
палавіны яе. Галіна Рыгораўна падышла, як звычай- 
на, да парты Аліка, уважліва прагледзела напісанае ім 
на апошняй старонцы, і добрая ўсмешка асвятліла яе 
смуглы твар.

— Цяпер, Алік, — сказала настаўніца ўзрадавана, 
нібы гэта датычылася не Аліка, а асабіста яе, — я магу 
табе паставіць «выдатна», — і яна ранейшым сваім 
акуратным почыркам вывела чырвоную лічбу «5».

Які гэта быў цудоўны дзень для Аліка! Яму здало- 
ся, што не толькі ён і Галіна Рыгораўна радуюцца яго 
поспеху, але і ўвесь клас асветлены прыветлівымі 

ўсмешкамі. Вераснёвае сонца не халоднымі прамен- 
нямі, а па-вясноваму цёплымі і ласкавымі запаўняе 
праз вокны класны пакой, і ветрык нясе ў расчыненую 
фортку пах палёў і позніх антонавак. Борка ўжо не 
надзьмуты і важны, ён не карпее над кнігай ці сшыт- 
кам, а шчыра ўсміхаецца, паказваючы пальцам на гэ- 
тую выдатную адзнаку ў канцы Алікавага сшытка. 
А белавалосая дзяўчынка, што сядзіць ззаду Аліка, 
ледзь не пляскае ў далоні.

Неяк незвычайна хутка скончыліся ўрокі ў гэты 
дзень. Алік паклаў кнігі і сшыткі ў ранец, упарадкаваў 
іх, а гэты сшытак з выдатнай адзнакай усё яшчэ ляжаў 
разгорнутым на парце. Няхай паглядзяць сябры, ня- 
хай палюбуюцца, няхай ведаюць, на што ён, Алік, 
здольны!.. Гэта ж толькі першая пяцёрка, а колькі 
яшчэ такіх пяцёрак будзе ў яго сшытках і дзённіках!..

Дахаты Алік на гэты раз пайшоў разам з суседскімі 
хлопчыкамі ў вясёлай гаманлівай купцы і размаўляў з 
імі спакойна, нібыта ў яго нічога і не адбылося. Ён нават 
прапанаваў схадзіць сёння на рэчку ці ў лес па грыбы, і 
калі нехта з хлопчыкаў заўважыў, што наўрад ці пусціць 
Аліка маці, Алік спакойна, упэўнена адказаў:

— Як гэта не пусціць? Пусціць, канешне...
Дома Аліка, як і заўсёды, сустрэў Тузік і па звычцы 

працягнуў лапу. Алік у апошні час не асабліва лашчыў 
яго, але цяпер узяў лапу абедзвюма рукамі і па-сяб- 
роўску патрос яе, прыгаворваючы:

— Віншуеш, га? Двойку ж з-за цябе зарабіў...
Сабака як быццам разумеў свайго маладога гаспада- 

ра — вінавата апусціў галаву і павольна памахваў лах- 
матым рудым хвастом, размятаючы пясок на двары.

— То-та ж, — урачыста зазначыў Алік.
У хаце было чыста прыбрана, але пуста — бацька і 

Міколка, відаць, яшчэ не прыйшлі на абед, а маці, на- 
пэўна, была на агародзе. Алік скінуў ранец і выбег на 
двор, каб пашукаць маці, але тут ён сутыкнуўся з баць- 

кам і Міколкам. Яны крочылі побач, размаўляючы, як 
роўныя. Убачыўшы Аліка, спыніліся. Хлопчык стараўся 
не выдаваць у першую ж хвіліну свайго настрою, але 
не змог. Яго круглы, курносы твар, расчырванелы, уз- 
буджаны, і вочы, у якіх свяціліся іскрынкі радасці, га- 
варылі больш, чым словы. Бацька схапіў Аліка на рукі 
і панёс у хату.

— He падвёў нас Алік, — важна, па-даросламу ска- 
заў Міколка, глянуўшы на Алікаву адзнаку.

— Я і не сумняваўся ў гэтым, — адказаў бацька. — 
Нічога не даецца лёгка, сынку, — прамовіў ён да Алі- 
ка. — А гэты сшытак захавай. Няхай ён застанецца як 
успамін аб тваіх першых кроках у жыццё і навуку.

Мікола Чарняўскі
ДЗЕ ПЯЦЁРКІ ПРАДАЮЦЦА?

Раз суседскую дзяўчынку
Я сустрэў на школьным рынку.
3 мамай, хмурая, стаяла, 
Коскі тузала, маўчала.

Мама, стомленая досыць, 
Ёй выказвала ў журбе: 
— Дзе цябе, дачушка, носіць?! 
Зачакалася цябе.
Форму, глянь, ужо купіла, 
На мяне ж ты —
Як забыла...

I азвалася дзяўчынка, 
Банты — пырх! — 
Як матылькі.
— Я хадзіла, мам,
Па рынку,
Абышла я ўсе латкі...

Што за рынак?
Дзе іх дзелі?
Дзе ў чаргу за імі стаць? 
Ёсць і кніжкі, 
I партфелі, 
А пяцёрак — 
He відаць.

Алесь Пісьмянкоў
САЎКА ДЫ ГРЫШКА

Саўка ды Грышка 
Лёталі з гары. 
Пагублялі кніжкі, 
Кніжкі - буквары. 
А сабака Рыжык 
Бегаў па двары. 
А сабака Рыжык 
Згледзеў буквары: 
«Зацягну у буду 
Ды чытаць там буду!»

He кідай жа кніжку, 
Так, як Саўка з Грышкам. 
Бо й суседскі Шарык 
Марыць пра букварык.

Усевалад Краўчанка
ЯК ПЕТРУСЁК ВУЧЫЎСЯ ЧЫТАЦЬ

Колькі, вы думаеце, было гадоў Петруську, калі ён 
навучыўся чытаць? He ўгадаеце? Пяць гадкоў усяго 
толькі. Цёця Даша, суседка па кватэры, казала Пет- 
русёвай маме, што гэта шкодна — так рана забіваць 
галаву дзіцяці навукай. «Усякай справе свой час, — га- 

варыла яна. — Няхай цяпер хлопчык гуляе сабе ў 
цацкі, а пойдзе ў школу, там яго навучаць і чытаць, і 
пісаць». Маці згаджалася з цёцяй Дашай, бо цёця Да- 
ша працавала прыбіральшчыцай у школе і сёе-тое ве- 
дала пра выхаванне дзяцей.

Але дзе там было ўтрымаць Петруся! Маці спачат- 
ку і адгаворвала яго, і сварылася, — нічога не дапама- 
гала. Ад старэйшага брата, другакласніка Міхася, Пет- 
руську застаўся буквар. Дык ён разгорне яго і давай 
пальчыкам вадзіць ад літары да літары: мы-а-мы-а, 
мама, бы-а-бы-а, баба... Маці глядзела, глядзела ды 
і рукой махнула, — ат, няхай сабе вучыць. Гэта для 
яго ўсё роўна як і гульня, пазабаўляецца ды і кіне.

Але час ішоў, а настойлівы Петрусёк і не думаў 
кідаць навуку. Усё ходзіць і ходзіць з букваром. Пад- 
гадае, калі Міхась у добрым гуморы са школы вернец- 
ца, падкоціцца да яго гэтакай хітрай лісічкай:

— Міхаська, брацік мой, а гэта што за кручок на- 
маляваны?

— Кручок! — звысоку глянуўшы на брата, усміх- 
нецца Міхась. — Сам ты кручок!.. Гэта ж літара «гэ» 
так пішацца. Гаўрыла, грыб, голуб...

— Гаўрыла, грыб, — бязгучна паўтараў за братам 
Пятрусь.

Ён вельмі зайздросціў брату, які, здавалася яму, ве- 
даў ужо ўсе таямніцы навукі.

— А вось гэта, калі ты ўжо так хочаш ведаць, літа- 
ра «дэ», — тлумачыў далей Міхась, увайшоўшы ў ро- 
лю настаўніка. — Дрэва, долата, дарога...

— Дрэва, дарога, — паўтараў услед Петрусёк.
I такі дасціпны быў Петрусёк, што ніхто і азірнуцца 

не паспеў, як ён ужо ўсе літары вывучыў назубок. На- 
ват мяккі знак ведаў. Узяўшы азбуку, Міхась наўгад 
торкаў пальцам у любую літару, і Петрусёк адразу ж 
называў яе, ды яшчэ ў дадатак і некалькі розных слоў 
прыдумляў на гэтую літару.

Вось толькі адно ў Петруся не ладзілася — ніяк ён, 
небарака, не мог уцяміць знакаў прыпынку. Што аз- 
начае, скажам, гэтая ледзь прыкметная кропачка або 
загагулінка, якая раптам, ні з таго ні з сяго, сярод слоў 
трапіць табе на вочы? Тут, шчыра кажучы, пасаваў 
ужо і сам «настаўнік». Яго тлумачэнні былі расцягну- 
тыя і незразумелыя.

— Гэта не загагулінка, а коска завецца. Агэта — 
кропка.

— А іх таксама чытаць трэба? — пытаўся Пятрусь.
— Чытаць іх не трэба, іх трэба маўчаць.
— Як маўчаць? Навошта ж тады іх пішуць?..
— Ну, разумееш, як табе сказаць? — моршчачы 

лоб, тлумачыў Міхась. — Так трэба. Сустрэнецца табе 
на дарозе вось такая коска, ты спыніся, перадыхні і 
гані далей... Аўбачыш кропку, ну, тут ты, брат, ужо 
зусім змоўкні і стой. Апотым зноў чытай... А вось гэ- 
ты цвічок, — расказваў Міхась далей, жадаючы адбыць 
усю бяду разам, — азначае клічнік. Тут ты, разумееш, 
павінен павысіць голас, крыкнуць, ну, скажам, як ма- 
ма на нас крычыць, калі мы, бывае, занадта разгуля-
емся...

Спыніцца, перадыхнуць, памаўчаць, крыкнуць — 
усё гэта неяк не ўкладвалася ў галаве Петруся. Ну, до- 
бра, спыніцца, а колькі ж трэба стаяць каля гэтай 
коскі, каб затым ісці далей? На гадзіннік трэба пагля-
даць, ці што?.. А калі стаіць 
клічнік, то крык падымаць 
трэба ў самым пачатку ці 
перад клічнікам? I як кры- 
чаць — маці ж на іх па-роз- 
наму крычыць, бывае, на 
ўвесь голас, а часам толькі 
так, ушчувае...

I вось неяк увечары, у 
вольны час, калі ўся іх не-

вялікая сям я сабралася ў сталовай, Петрусёк падсеў 
на канапу да бацькі і ласкава папрасіў:

— Татка, хочаце, я вам з мамай кніжку пачытаю.
- А ці ж ты, сынок, ужо ўмееш чытаць? — па- 

гладзіўшы Петруся па галаве, спытаў бацька.
— Умею. Вось паслухай...
А акурат перад гэтым маці купіла ў падарунак Пет - 

русю цікавую кніжку з малюнкамі.
Петрусёк разгарнуў кніжку, і ўсе — бацька, маці, 

Міхась — падрыхтаваліся слухаць. Петрусёк пачаў чы- 
таць. Чытаў ён даволі добра, але прачытаў першы сказ 
да канца і спыніўся. Усе маўчаць, слухаюць, і Петру- 
сёк маўчыць, толькі вочкамі зіркае вакол.

— Ну, што ж ты замоўк? Чытай далей, — сказаў 
бацька.

— Які ты нецярплівы, татка. Тут жа кропка стаіць, 
дык мне трэба спыніцца і памаўчаць. Ці ж ты не ве- 
даеш?

He паспелі яшчэ бацька з маці зразумець, у чым 
тут справа, як Петрусёк зноў пачаў чытаць, але на гэ- 
ты раз не сваім звычайным голасам, а закрычаў на ўсю 
хату.

— Цішэй, Петрусёк, чаго ты так крычыш? — жар- 
таўліва затыкаючы пальцамі вушы, прамовіў бацька.

Але Петрусёк глянуў на яго з дакорам:
— Эх, татка, нічога ты не разумееш. Тут жа ў кан- 

цы клічнік стаіць!..
Мелькам глянуўшы на пачырванелага і збянтэжа- 

нага Міхася, бацька і маці адразу здагадаліся, хто быў 
за настаўніка ў Петруся. Яны пераглянуліся між сабой 
і не ўтрымаліся ад вясёлага смеху.

Ну, але ўсё гэта нічога, і Петрусёк не асабліва 
крыўдзіўся на бацькоў. Як бы там ні было, а ён усё ж 
чытаць умеў. А ўмець чытаць — вялікая справа! Ідзе 
сабе, скажам, Петрусёк з бацькам ці маці ў выхадны 
дзень па горадзе, чытае на сценах дамоў розныя шыль- 

ды, надпісы, афішы і ўсё ведае, дзе што робіцца. 
«Хлеб» — значыць, у гэтым магазіне прадаюць хлеб, 
булкі, піражкі. «Кіно» — тут паказваюць кінакарціны; 
а вось на рагу магазін — «Кнігі»...

He, што там ні кажыце, а добра, калі ўмееш чы- 
таць. I наогул добра ўсё ўмець. Нездарма пра гэта і 
прымаўка складзена: умець — за плячыма не насіць!

Адам Русак
МОЙ СЯБРА

3 ім я ў працы, адпачынку, 
На уроку, перапынку.

3 ім я ў полі, з ім у школе,
3 ім не сумна мне ніколі.

3 ім вандрую я па свеце,
3 ім лятаю у ракеце,

Чаго сам не адгадаю, 
У яго я запытаю.

Ён усё на свеце знае, 
Мне ва ўсім ён памагае.

3 ім я гутарку вяду, 
3 ім нідзе не прападу.

— Хто ж ён гэтакі, скажы?
Нам яго ты пакажы.

— Нездагадлівы ты, Мішка...
Сябра мой, вось бачыш, — кніжка.

Ніна Мацяш
НА ЎРОКУ ГЕАГРАФІІ

Што тлумачыць там настаўнік 
Пра хрыбты далёкіх гор, — 
Лісы белымі хвастамі 
Падмятаюць школьны двор!..

Знізу ўверх, уніз звысоку — 
Кружыць, кружыць першы снег!..

— Слухай, змыемся з урокаў! — 
Саньку штурхае Алег. — 
Пакатаемся на санках, 
Крэпасць вылепім!.. Айда?

Горасна ўздыхае Санька: 
— Што ты, знойдуць па слядах!..

Рыгор Барадулін
ВІНАВАТЫ ТУТ HE СШЫТКІ

У Мікіткі двойкі ў сшытку 
Шыі гнуць, 
Як тыя гусі.
Абяцае ўсё Мікітка: 
— За вучобу я вазьмуся. 
Сшытак новы завяду 
I, нібы на паваду, 
Усе пяцёркі павяду.

3 захапленнем, 
Са стараннем 
Ён рашаў задачу ўранні, 
Толькі так пяром вадзіў —

Кляксу з бохан пасадзіў.
Уздыхнуў Мікітка горка: 
— Зноў не будзе мне 

пяцёркі...

А назаўтра
Жвава, вёртка
Маляваў хлапец вавёрку. 
Так малюнкам захапіўся, 
Што на хвост зусім забыўся.
— He было б хваста ў 

вавёркі,
Атрымаў бы я пяцёрку...

Прапусціў урок хлапчына, 
Ды знайшлася зноў

прычына:
— Каб не горка, не Ягорка, 
Я б дамоў прынёс

пяцёрку...
I адна ў яго гаворка:
— Каб ды каб, 
Я б меў пяцёрку...

Сшыткі новыя заводзіў, 
Толькі з двойкамі прыходзіў.

Ядвіга Бяганская
НОВЕНЬКАЯ

— Вось вам новенькая! — сказала Вера Паўлаўна, 
уваходзячы ў клас.

Новенькая ў канцы лютага? Па партах праляцеў 
шэпт, і трыццаць пар цікаўных вачэй нацэліліся на 
тонкую бялявую дзяўчынку.

Але дзяўчынка не пачырванела, не апусціла вачэй. 
На твары яе не было і следу збянтэжанасці. Наадва- 
рот, яна глядзела на ўсіх смела, нават крыху задзіры- 
ста, нібы хацела сказаць: «А я вас ніколечкі не баюся, 
можаце глядзець на мяне колькі хочаце».

— Завуць яе Люда Арловіч. Яна — выдатніца, — 
сказала Вера Паўлаўна.

— Адразу відаць, што задавака, — ціхенька пра- 
шаптаў Віця Савіч. Словы «выдатнік», «выдатніца» 
заўсёды выклікалі ў яго злосць, і гэта, відаць, таму, 
што сам ён ніколі не атрымліваў пяцёрак.

— Чаму задавака? — запытаў, павярнуўшыся да 
сябра, Толя.

— Бачыш, як глядзіць, нібы яна — Гулівер, а мы — 
ліліпуты!

— Пабачым яшчэ, якая яна выдатніца! — з выклі- 
кам прашаптала сваёй суседцы Оля Голуб. Оля не маг- 
ла ўявіць сабе, каб нехта ў класе вучыўся лепш за яе. 
Тым часам Вера Паўлаўна прабегла вачыма па партах 
і, звярнуўшыся да Любы Захарэвіч, сказала:

— Люба, перасядзь, калі ласка, да Соні Верас. Тут 
сядзе новенькая. Яна кепска бачыць.

— Хіба я вінавата? — прабурчала Люба. — Мы з 
Алай сябруем з трэцяга класа...

— Люба! — з дакорам паглядзела на дзяўчынку Ве- 
ра Паўлаўна. — Хіба так сустракаюць сяброў?

Люба пачала збіраць свае рэчы і, скоса пазіраючы 
на новенькую, усё яшчэ бурчала нешта сабе пад нос.

— Загінулі!.. — штурхануўшы ў бок свайго суседа, 
прашаптаў Віця.

— Чаму? — спытаў Толя.
— Хто цяпер падказваць будзе?
Трэба шчыра прызнацца, што шосты «Б» не кары- 

стаўся ў школе добрай славай. У большасці тут былі 
хлопчыкі — народ неспакойны і не такі старанны, як 
дзяўчынкі. Асабліва адставаў клас па матэматыцы.

1 каб не Люба Захарэвіч, то многім давялося б вельмі 
туга. I не таму, што яна добра вучылася, — дзяўчынка 
ўмела ціха і непрыкметна падказаць. Хлопчыкі рада- 
валіся, што яна, а не хто іншы, сядзела на першай nap
pe, каля самай допікі.

Новенькая заняла месца і, не звяртаючы ніякай 
увагі на суседак, пачала ўладкоўваць кнігі ў парце.

Вера Паўлаўна пачала ўрок. Разгарнуўшы журнал, 
яна выклікала Віцю.

Хлопчык разгубіўся, пачырванеў і неахвотна пай- 
шоў да дошкі. Глянуўшы на новенькую, ён уздыхнуў.

Вера Паўлаўна прадыктавала задачу. Віця запісаў 
яе на дошцы і пачаў рашаць. Біўся, біўся, але задача, 
як на тую бяду, не рашалася. Ён нешта запісваў, 
сціраў, зноў запісваў і скончыў тым, што, утаропіў- 
шыся ў дошку, пачаў нервова круціць у руках крэйду.

— He рашаецца? — глянуўшы на хлопчыка, спы- 
тала настаўніца. — He ведаеш, з чаго пачаць? Хто да- 
паможа Віцю? — нечакана звярнулася яна да вучняў.

— Я! — адгукнулася Люда Арловіч, устала з-за 
парты і смела падышла да дошкі.

— Падліза! — кінуў ёй услед нехта з хлопчыкаў.
— Сядзіць каля дошкі і маўчыць як рыба,— пра- 

бурчаў Міша Паўловіч.
— На чужой бядзе хоча пяцёрку зарабіць, — не вы- 

трывала Оля Голуб.
Люда тым часам падышла да Віці, узяла крэйду і 

пачала спакойна тлумачыць задачу і акуратна запіс- 
ваць дзеянне.

— Хопіць! — усміхаючыся, сказала Вера Паўлаў- 
на. — Цяпер няхай прадоўжыць сам Віця.

Але і на гэты раз Віця аказаўся бездапаможны. Ве- 
ра Паўлаўна мусіла адправіць хлопчыка на месца. Іду- 
чы паўз парту Аюды, Віця злосна тузануў дзяўчынку 
за касу. Новенькая аж угнула плечы ад болю.

— А цяпер будзе адказваць Віцеў сусед, — зірнуў- 
шы ў журнал, сказала Вера Паўлаўна. Толя, нібы яго 
ўкалолі іголкай, падхапіўся і пашыбаваў цераз увесь 
клас да дошкі.

У матэматыцы хлопчык адчуваў сябе не вельмі 
моцна і, калі шчыра прызнацца, заўсёды спадзяваўся 
на дапамогу Любы Захарэвіч. Але цяпер яна сядзела 
далёка ад дошкі. Ах, якая прыкрасць!

«Паспрабую», — вырашыў Толя і, выбраўшы 
хвіліну, калі новенькая нарэшце глянула на яго, па- 
змоўніцку падмаргнуў ёй. Але дзяўчынка адвяла вочы 
ўбок, нібы нічога не разумеючы. Абураны такімі па- 
водзінамі новенькай, Толя зусім разгубіўся і не мог да- 
лей рашаць задачу. Калі б настаўніца запыталася ў гэ- 
ты час, колькі будзе пяць у пяць, Толя, відаць, і на 
такое пытанне наўрад ці адказаў бы.

— Ну што ж, сядай, — уздыхнула Вера Паўлаўна. — 
Табе, Толя, трэба менш захапляцца боксам, а больш 
сур’ёзна вучыць матэматыку, — сказала яна і паставі- 
ла ў Толевым дзённіку двойку. — Люда, ты рашыла? — 
перавяла позірк настаўніца на новенькую. — Раскажы, 
калі ласка...

Люда Арловіч пачала тлумачыць.
Як ненавідзеў яе ў гэтую хвіліну Толя! Ды хіба 

толькі адзін Толя?
Нарэшце празвінеў званок. He паспела Вера Паў- 

лаўна выйсці за дзверы, як у класе загулі, зашумелі:
— Падліза!
— Задавака!
— Сядзіць на першай парце і маўчыць!
— Сябры, можа, яна нямая?
— He будзем з ёю дружыць! — заявіў Міша Паў- 

ловіч.
— Мы табе пакажам! — прыгразіў Віця. — Ну, ка- 

жы шчыра: будзеш падказваць? — спытаў ён, грозна 
ссоўваючы бровы.

— He буду! — адказала Люда.
— Пачакай жа! — не на жарт узлаваўся Віця. — 

Пакаешся, але позна будзе...
3 гэтага дня хлопчыкі стараліся як бы не заўважаць 

Аюду. Але яе гэта быццам не хвалявала. Застаўшыся 
на перапынку адна, Люда або чытала кніжку, або паў- 
тарала ўрокі.

Усе настаўнікі, нібы згаварыўшыся, хвалілі новень- 
кую і ставілі яе ў прыклад усім. Хлопчыкі ад злосці не 
ведалі, што рабіць.

— Віця, Толя, хадзіце сюды... — папрасіў Міша 
Паўловіч, атрымаўшы неяк чарговую двойку.

Хлопец адвёў сяброў у кут і расказаў ім пра свой 
план помсты Людзе Арловіч.

— Можаце паклясціся, што не выдасце тайны? — 
сурова спытаў Міша.

— Клянёмся! — адказалі хлопцы ў адзін голас.
I помста пачалася...
Назаўтра была кантрольная дыктоўка. Настаўнік 

раздаў сшыткі і пачаў дыктаваць. Толя і Віця напісалі 
сказ і скоса зірнулі на Люду Арловіч. Яна важдалася з 
ручкай і вельмі хвалявалася.

— Чаму ты не пішаш, Арловіч? — запытаў на- 
стаўнік Віктар Платонавіч.

— У мяне з ручкаю нешта здарылася, не піша... — 
чырванеючы, адказала Люда.

— Ану, пакажы!
Праз хвіліну настаўнік вярнуў ёй ручку і з дакорам 

сказаў:
— Ручку не трэба кідаць у партфель абы-як. Добра 

пакласці ў пенал.
— А я і трымаю ў пенале, — цвёрда адказала дзяў- 

чынка.
— У каго ёсць лішняя ручка? — звярнуўся да класа 

Віктар Платонавіч.

Мішава суседка хацела прыйсці на дапамогу Лю- 
дзе, але хлопчык балюча тузануў яе за касу, і яна стры- 
малася.

Так і прасядзела Люда ўвесь урок, не напісаўшы 
ніводнага радка. Хлопчыкі радаваліся: так ёй і трэба!

На другі дзень у Люды Арловіч зноў здарылася не- 
прыемнасць: нехта заліў тушшу яе кніжкі і сшыткі.

I так амаль кожны дзень у Люды здаралася што- 
небудзь непрыемнае. Але яна нікому не скардзілася і 
паводзіла сябе па-ранейшаму строга і сціпла: як след 
рыхтавалася да кожнага ўрока і, вядома, заўсёды 
атрымлівала пяцёркі.

«Няўжо Людзе не сумна адной? — думаў Толя. — 
Няўжо не хочацца ёй пагуляць з намі?»

Невядома, колькі б яшчэ хлопчыкі здзекаваліся з 
Люды, каб з Віцем раптам не здарылася бяда.

У пачатку апошняй чвэрці Віця зламаў нагу і доўга 
не хадзіў у школу. У класе занепакоіліся: прапусціўшы 
шмат урокаў, ён мог зусім адстаць у вучобе, асабліва 
па матэматыцы.

— Сябры, хто дапаможа Віцю па матэматыцы? Ты, 
Оля? — неяк спытала настаўніца ў дзяўчынкі.

— Я з Наташай Ваўчок займаюся, — адказала Оля.
— Я памагу! — пачуўся раптам голас Люды Ар- 

ловіч.
Хлопчыкі ў недаўменні павярнуліся да яе. Як? Ня- 

ўжо гэта сур’ёзна? Віця ж— яе вораг?..
— Малайчына, Люда, — кіўнула Вера Паўлаўна, — 

дапамажы хлопцу...
Толя ледзь дачакаўся вечара, каб хутчэй пабегчы 

да Віці. Яму карцела даведацца, ці была ў яго Люда.
Віця сустрэў сябра добрай усмешкай.
— Як яна добра растлумачыла мне задачу, — з за- 

хапленнем расказваў ён Толю. — Яна так проста, па- 
свойску гаварыла са мною, што я і адумацца не па- 
спеў, як пасябраваў з ёю. Іведаеш, што яна сказала?

- Што?
— Я ведаю, кажа, што ты разам з Мішам і Толем 

сапсавалі мне ручку, залілі тушшу «Тайну двух акія- 
наў», што вы ненавідзіце мяне. «Дык чаму ты маўча- 
ла?» — запытаў я. Яна на гэта адказала: «Калі б я 
скардзілася на вас, вы яшчэ болып ненавідзелі б мя- 
не».

Толя ў здзіўленні слухаў Віцю. Бач ты! Вось гэта 
дзяўчынка! I сумленная, ніякая не нагаворшчыца, не 
задавака, як гэта ім раней здавалася.

Хутка Толя і Віця пасябравалі з Людай.
— А чаму ты не хацела падказваць нам? — запы- 

таўся неяк у Люды Віця.
— Чаму? — Люда пачырванела і апусціла вочы. Яе 

тонкія пальцы пачалі нервова перабіраць кончыкі пія- 
нерскага гальштука. — Мая мама была настаўніца. Яна 
вельмі любіла школу, дзяцей. Але яна заўсёды абура- 
лася і моцна перажывала, калі хто-небудзь з вучняў 
спрабаваў ашукаць яе. Я вельмі любіла сваю маму і да- 
ла ёй слова, што буду заўсёды сумленнай, буду пава- 
жаць сваіх настаўнікаў і сяброў.

— А дзе твая мама? — запытаў Толя.
— П-памерла... — прашаптала Аюда.
— Даўно?..
— Восенню... — адказала Аюда. — Вось я і прые- 

хала сюды, да бабулі.
— А дзе ж твой тата? — асцярожна запытаў Віця.
— Няма... Ён загінуў пад Берлінам, калі мне было 

ўсяго тры месяцы. Ён лётчык быў.
Ад гэтых слоў хлопчыкі адразу засумавалі. Ім было 

вельмі шкада дзяўчынку і сорамна, што яны раней былі 
такія жорсткія і няўважлівыя да яе.

— А бабуля ў цябе добрая? He крыўдзіць? — аба- 
рваў няёмкае маўчанне Віця.

— Крыўдзіць? He, такога яшчэ ніколі не было. Ба- 
буля часта хварэе, — адказала Аюда і задумалася.

Пазней хлопчыкі даведаліся, што Люда робіць до- 
ма амаль усё: прыбірае кватэру, носіць ваду, а калі 
бабуля адчувае сябе кепска, дзяўчынка нават паліць у 
печы і гатуе абед.

Калі Віця паправіўся, хлопцы сабраліся разам і па- 
кляліся быць вернымі сябрамі Люды, ва ўсім ёй дапа- 
магаць.

— Мы табе і ваду насіць будзем, і дроў насячом, і 
ў краму збегаем, і ў печы выпаліць дапаможам, — за- 
пэўніў дзяўчынку Віця.

— Ты толькі загадвай, а мы — у адзін момант, — 
дадаў Толя, заглядваючы ў яе сінія вялізныя вочы.

Адзін перад адным стараліся хлопчыкі загладзіць 
сваю віну перад Людай, і на душы ў іх было цяпер лёг- 
ка і радасна.

Валянцін Лукша
ПАДАРУНАК лёсу

Прыўзняцца над сваёй лянотай цяжка.
Зрабіць урокі не хапае сіл...
У школе быў я троечнік са стажам, 
На лепшае надзею толькі сніў.

Я сніў,
Што мая зорка узыходзіць,
Што тройкі збеглі ў пушчу напрасткі,
I шчасныя бацькі
Пры ўсім народзе
Мне падарылі новыя канькі.

Што не пачую больш з-за троек сварак,
Што ўсё жыццё — 
Суладдзе пекнаты,

I што паднеслі мне ў кафэ «Фальварак» 
За кошт дзяржавы трыццаць тры тарты.

Вяртаўся нібы ў прывідным тумане, — 
Мяне зухавы месяц падвазіў, — 
А каля дома прыгажуня Таня 
Ў шчаку пацалавала тры разы...

На лёс я спадзяваўся недарэмна, 
I ён маім памкненням паспрыяў...

Ўвялі дзесяцібальную сістэму, 
I круглым я пяцёрачнікам стаў.

Леанід Дайнека
ШТО ПРЫНОСІЦЬ новы год?

Што прыносіць Новы год?
Новы снег і новы лёд.
Новы ў полі лыжны след.
Новы ў новы цырк білет.
Новыя канькі, свісткі.
Новыя канікулы.
Новы дождж. I новы гром.
Пераезд у новы дом.
Новы смачны апельсін. 
He злічыць усіх навін!

Дык па-новаму жывіце, 
Толькі ўважліва сачыце, 
Каб у торбе Дзед Мароз 
Новых двоек не прынёс.

4 3ак. 1979

Анатоль Клышка
ФРАНЦЫСК СКАРЫНА, 

АЛЬБО ЯК ДА НАС ДАЙШЛА КНІГА
(Урыўкі)

ЗАЛА САРАКА
У Італіі, у адным з найстарэйшых у свеце Паду- 

анскім універсітэце, ёсць славутая «Зала сарака». На 
покуці стаіць зробленая з тоўстых дошак, сёння пато- 
чаная ўжо шашалем трыбунка-кафедра. Яна памятае, 
як некалі тут чытаў лекцыі Галілей. Цяпер на гэтым 
месцы стаіць бюст геніяльнага вучонага.

На сценах універсітэта скрозь памятныя знакі — 
эмблемы, гербы славутых родаў. Падуанскі універсі- 
тэт з гонарам ушаноўвае тых вялікіх, хто вучыўся аль- 
бо вучыў тут. Ды чаму не ганарыцца: адно такое імя, 
як Капернік ці Галілей, шмат што кажа ўсяму адука- 
ванаму чалавецтву.

На сценах універсітэта— эмблемы... Але ў «Зале 
сарака» ўжо не эмблемы, а сорак вялікіх партрэтаў 
слаўных з найслаўнейшых. Сярод іх другі ад покуці, 
каля кафедры Галілея, — Францішак Скарына.

Так за тысячы кіламетраў ад Беларусі, у далёкай 
Італіі, ушаноўваецца памяць аб нашым першадрукару 
Францыску Скарыне.

Якраз са Скарынавых рук без мала пяцьсот гадоў 
таму назад усходняе славянства атрымала першую дру- 
каваную кнігу.

У СААЎНЫМ ГОРАДЗЕ ПОААЦКУ
Дзень 6 сакавіка 1486 года запомніўся ўсім тады ў 

Полацку. Ды і не толькі ў Полацку.
Ранішняе сонца, якое цешыла ўжо вясновым цяп- 

лом, раптам пачало засланяцца цемраю. Людзі з жа- 
хам глядзелі, як яно ўсё меншала і меншала. Ці не ка- 

нец свету? Чорны цень хутка бег па зямлі. Раптам 
зусім сцямнела. Набожныя пачалі горача маліцца: 
праваслаўныя — хрысцячыся двума пальцамі, чы- 
ноўнікі, якія толькі нядаўна дзеля пасад перакінуліся ў 
каталіцтва, збялеўшы, на момант завагаліся: жагнац- 
ца ім па-новаму, пяцярнёю, ці па-старому — двума 
пальцамі. Можа, усё ж Бог праваслаўны? I каб не 
памыліцца, пачалі абкладваць сябе то двума пальцамі, 
то ўсёю жменяй.

Гулка бухалі званы полацкіх сабораў.
Узбуджаныя, зарыкалі каровы, забрахалі сабакі.
Суцэльная цемра схавала ўсё. Ілюдзі адчулі стра- 

шэнны холад.
Але праз хвілю сонца зноў выбліснула. Іўсе ўсцеш- 

на ўздыхнулі. Полацкія католікі цяпер спешна зама- 
халі толькі адною пяцярнёю. Зноў вярталася ранейіяае 
жыццё са сваімі клопатамі, і каталіцкі Бог яшчэ дапа- 
можа ім прасунуцца па службе...

Мабыць, якраз у гэты час у жонкі праваслаўнага 
купца Лукі Скарыны нарадзіўся сын.

Бабка-павітуха, пакліканая з гэтай нагоды, абмы- 
вала немаўля і прыгаворвала:

А дай, Божа, гэтай дзіцяці
Усякую долю ўзяці: 
I хлебавую, і салявую, 
Трэцяю — здаровейкую.

Паважаны Лука адно падтакваў: «Дай, Божа!» Ба- 
булька далей прыгаворвала над малым:

А спі доўга, 
Расці скора.
Бацьку, маці — 
На пацеху,
Чужым людзям —
На паслугу...

I як у ваду глядзела. Паслужаць кнігі, «выложеныя 
доктором Францнском Скормною нз славного града 
Полоцька... людем посполнтым к доброму наученню», 
а нашаму народу — на ўхвалу. Іяк бы ўспамін аб гэ- 
тым дні на гравюрах тых кніг будзе сустракацца со- 
нечны дыск, прыслонены паўмесяцам...

Абмыўшы дзіця, бабка прылажыла да яго пяткі ка- 
валачак паперы. Барадаты Лука, убачыўшы, толькі за- 
ківаў галавою: «Дзе ж яе гэта раздабыла старая?» 
(папера была тут яшчэ ў навіну і дорага каштавала). 
Абабка, схіліўшыся, тым часам прыгаворвала над па- 
перынаю:

Хай будзе вельмі вучоным малайцом, 
Хай ён будзе ў бацьку — купцом!

Лука ўсміхнуўся і, вецячы старую мёдам-ліповікам, 
даў круглы, як сонца, бохан хлеба, а ў кішэнь ёй 
упусціў сярэбраную манету.

Першадрукар, перакладчык, паэт, мовазнавец, пе- 
дагог, астраном, філосаф, медык, батанік, Скарына 
сваімі ідэямі, працаю прадвызначыў цэлыя стагоддзі ў 
культурнай і грамадскай гісторыі Беларусі.

Удзячныя нашчадкі помняць вялікі подзвіг свайго 
славутага першадрукара.

Штогод, калі з дрэў злятае першы восеньскі ліст, 
на радзіме асветніка праводзіцца скарынінскае свята, 
свята кнігі.

Імя нашага першадрукара ўбачыш ты сёння і ў на- 
зве вуліцы, бібліятэкі, друкарні.

Цудоўны помнік узняўся яму на прыгожай плошчы 
ў родным Полацку. Задуменна натхнёны стаіць Ска- 
рына, як бы вярнуўшыся з далёкіх дарог чужыны на 
Бацькаўшчыну.

ПРЫКАЗКІ I ПРЫМАЎКІ

Век жыві, век вучыся.
Гуляючы, розуму не прыдбаеш.
3 разумным пагавары — розуму набярэшся, 

а з дурнем — і апошні страціш.
I мядзведзя вучаць.
На навуку грошай не шкадуй.
На тое і навука, каб была мука.
Навука вочы адчыняе.
Навуку вывучай і дзедавага слова не забывай.
He той шмат ведае, хто доўга жыў, 

а той, хто шмат вучыўся.
Умей сказаць — умей змаўчаць.
Хто вучыцца, той угару ідзе.
Хто не працуе галавою, няхай працуе нагамі.
Чаму навучышся, за плячамі насіць не будзеш.
Што ведаем, насіць не цяжка.
Што жывём, то вучымся.





«зямля
ПАД БЕЛЫМІ
КРЫЛАМІ»

Ніл Гілевіч
Я - БЕЛАРУС

Я — беларус, я нарадзіўся 
На гэтай казачнай зямлі, 
Дзе між лясоў і пушчаў дзікіх 
Адвеку прашчуры жылі.
Я — беларус, я ганаруся, 
Што маю гэтае імя:
Аб добрай славе Беларусі 
У свеце знаюць нездарма!
Я — беларус, і я шчаслівы, 
ПІто маці мову мне дала, 
Што родных песень пералівы 
I зблізку чую, і здаля.
Я — беларус, і хоць сягоння 
Яшчэ малы, але скажу: 
Я родам з племя непакорных 
I прад бядой не задрыжу!..

Данута Бічэль
НАША РАДЗІМА

Перад вачыма 
наша Радзіма: 
росаў бязмежжа 
і Белавежа.
Зубрык махнаты 
ходзіць ля хаты. 
Заблуквае ў сны 
конь вараны.
Нёман адбіўся 
ў матулі ў вачах. 
Тут я нарадзіўся 
і выйшаў на шлях.

БЕЛАЯ РУСЬ

Шчочку да вуснаў туліць, 
каб таямніцу спытаць: 
— Белая Русь, матуля, 
гэта дзяўчынка? Так?

Як называецца дзіўна...
Ты пра яе раскажы.
— Белая Русь — радзіма. 
Перад табой ляжыць.

Крыкні — яна адгукнецца 
звонам гарачых кос.
Кропля з ліста сарвецца, 
ускалыхнецца плёс.

Даль захлынецца громам — 
Белая Русь запяе.
I азарыцца Нёман — 
чыстае вока яе.

ВОЗЕРА СВІЦЯЗЬ

У тоні Свіцязі вецер 
закінуў блакітны венцер.
Хваля грукоча ў дно, 
ажно за Нёман чутно.

Жоўтае Свіцязі донца, 
шаўковыя берагі.
Возера Свіцязь і сонца — 
цёплыя два кругі.

Канстанцыя Буйло
ЛЮБЛЮ НАШ КРАЙ

Люблю наш край — старонку гэту, 
Дзе я радзілася, расла, 
Дзе першы раз спазнала шчасце, 
Слязу нядолі праліла.

Люблю народ наш беларускі
I хаты ў зелені садоў, 
Залочаныя збожжам нівы, 
Шум нашых гаяў і лясоў.

I песню родную люблю я, 
Што ў полі жнеі запяюць, 
Як гукі звонкія над нівай 
Пераліваюцца, плывуць.

Люблю ў пагодную я ночку 
Дапозна ў садзіку сядзець, 
Сачыць за ясных зор мігценнем, 
На месяц залаты глядзець.

Мне тут усё для сэрца міла, 
Бо я люблю край родный свой, 
Дзе з першым шчасцем я спазналась 
I з першай горкаю слязой.

Алесь Бадак
МАЛЕНЬКІ ЧАЛАВЕК У ВЯЛІКІМ СВЕЦЕ

(Урыўкі)
Дарагі дружа!
А ці ведаеш ты, дзе ты жывеш? «Ну, вядома ж, 

ведаю, напэўна, адкажаш ты, — дома!» Але што такое 
«дом»? Правільна, гэта кватэра ці хата (для тых, хто 

жыве ў вёсцы), дзе ты спіш, гуляеш, ясі, глядзіш тэле- 
візар, — гэта твой дом. Там яшчэ жывуць твае мама, 
тата, брацікі, сястрычкі, там у цябе ёсць шмат цацак і 
кніжак.

Але вось ты з татам і мамай паехаў у інпіы горад ці 
вёску. У госці. Паехаў, а назаўтра ўжо назад хочацца. 
Туды, дзе засталіся твае цацкі, кніжкі, мульцікі. Дзе 
засталіся твае сябры і твой дзіцячы садок. «Мама, — 
просіш ты, — паехалі дадому, у Мінск». Вось яно што, 
аказваецца! Значыць, твой дом не толькі твая кватэра, 
але і ўвесь Мінск, цэлы горад! Калі ты, вядома, у ім 
жывеш. А нехта іншы жыве ў іншым горадзе. Значыць, 
і яго дом — цэлы горад! Толькі іншы. Анехта жыве ў 
вёсцы. Значыць, яго дом — цэлая вёска...

А цяпер паглядзі навокал. Бачыш вунь той лес? Гэ- 
та твой лес, таму што ты можаш разам са сваімі татам 
і мамай у любы час пайсці ў яго па грыбы ці ягады. 
Але гэта адначасова лес і ўсіх тваіх сяброў. I Валеркі, і 
Наташкі, і Марынкі, і Сяргейкі. Бо яны таксама мо- 
гуць у любы час са сваімі татам ці мамай пайсці ў яго. 
Значыць, лес агульны для ўсіх людзей, якія могуць 
хадзіць у яго.

I рэчка, на якой ты дапамагаў старэйшаму брату 
лавіць рыбу, таксама агульная. Наша. I кожны, хто за- 
хоча, можа прыйсці і пакупацца ў ёй.

А ўсё гэта — і лес, і рэчка, і зямля, па якой ты 
ходзіш, і горад, у якім ты жывеш, і вёска, у якой жы- 
вуць твае бабуля і дзядуля, — усё гэта разам называ- 
ецца адным словам — Радзіма. У яе і імя ёсць — Бе- 
ларусь. Прыгожае імя, праўда?

Ну, а людзі, якія жывуць у Беларусі, гэта значыць 
мы з табой, называюцца беларусамі. На хлопчыка га- 
вораць беларус, а на дзяўчынку беларуска альбо бела- 
русачка.

Ты яшчэ маленькі, і пакуль вельмі мала чаго паба- 
чыў у сваім жыцці, Ты яшчэ нават і не здагадваешся,

якая вялікая і прыгожая твая Радзіма — Беларусь. Вя- 
лікая-вялікая, прыгожая-прыгожая! I столькі ў ёй ёсць 
цікавага, незвычайнага, нават казачнага!

Вось толькі расці хутчэй, і ты зможаш усё гэта ўба- 
чыць сваімі вачыма.

ты хто?

Ты хто?
Украінец?
Малдаванін?
Мо кубінец?
Англічанін?
Ці француз?
— He, няпраўда...

( Беларус)

БЕЛАРУСАЧКА

Твар румяненькі, 
Белая хустачка. 
Я ўжо ведаю, 
Я — беларусачка!
I хачу
Так, як тата і мама, 
Родны край свой любіць 
Я таксама!

Эдзі Агняцвет
ЗЯМЛЯ 3 БЛАКІТНЫМІ ВАЧАМІ

Зямля з блакітнымі вачамі, 
Святло азёр, прастор лугоў! 
Тут называюць Васількамі 
На Беларусі хлапчукоў.

Звіняць крыніцы, як цымбалы, 
Сцяжынкі свецяць у лясах.
Палі, узгоркі, перавалы — 
Прасторны шлях, далёкі шлях!

Краіна славы партызанскай, 
Краіна міру і даброт!
Ты — наша гордасць, 
Наша казка,
Як сонца, добры твой народ.

Твае сыны,
Твае унукі,
Мы любім гул тваіх бароў.
I рэкі цягнуцца, як рукі, 
Да чыстых рэк тваіх сяброў.

Сяргей Новік-Пяюн
БЕЛАРУСКАЯ МОВА МАЯ

He пакгдайце ж мовы нашай 
беларускай, каб не ўмёрлі.

Францішак Багушэвіч

Як пяшчотныя сонца касулі, 
Што прыносіць з сабою вясна, 
Мяне цешылі песні матулі, 
Што па-крыўску пяяла яна.

У садку ля маёй роднай хаты, 
Што ўпрыгожыў квітнеючы май, 
Беларускія хлопцы й дзяўчаты 
Крыўскай песняй свой славілі край.

3 роднай мовай на вуснах змагаўся, 
Каб свабоднай была Беларусь,
I загінуў на пляцы Лукішкінскім 
Наш герой Каліноўскі Кастусь.

У беларускай мове дзяржаўнай 
Літоўскі Статут — наш закон — 
Сваім коштам у Вільні слаўнай 
Выдаў канцлер Сапега Лявон.

Мужнай працай праславіў Краіну, 
Свае кнігі пакінуў нам ў дар
Слаўны доктар Францішка Скарына — 
Першы наш беларускі друкар.

Роднай мовай сваёй ганаруся, 
Гэта скарб наш навекі адзін, 
I ніколі яе не зракуся — 
Беларусі адданы я сын.

Юрась Свірка
ТВАЯ БЕЛАРУСЬ

Мяжуе з Польшчай,
Украінай, 
Расіяй, Латвіяй, Літвой 
Твой родны край, твая 
Айчына —
Жыццё тваё і гонар твой.
I ты яе запомні імя, 
Як неба, сонца і зару. 
Твая зямля, твая Радзіма 
Названа светла — 
Бе-ла-русь.

ПРА НЁМАН I ЛОШУ
Паданне

Гэтых рэчак яшчэ не было. У тым месцы, дзе яны 
цяпер выцякаюць, стаяў у балоце стары корч, а пад 
карчом біла крыніца. Яна ўсё біла і біла. Вада расця- 
калася і ўжо выцягнулася ў маленькія ручайкі. Гэтыя 
ручайкі раз і пабеглі па лугах.

Так нарадзіліся Нёман і Лоша.
Нёман быў хлопец, а Лоша — дзяўчына. Нёман 

моцна палюбіў Лошу. Раз яны беглі цэлы дзень, а сон- 
ца пякло, стаміліся абое. Паснулі.

А назаўтра раненька ўстала Лоша, Нёман не па- 
будзіла і пабегла сабе ціхенька.

Прачнуўся Нёман — няма Лошы. Ён усхапіўся і — 
напрасцяк — шукаць Лошу. I зусім убок пабег, праз 
лугі і горы, як кажуць, праз каменні ды паленні.

Вось і цяпер Лоша ціхенька сабе плыве, а Нёман 
ляціць і ляціць напрасцяк.

Пятрусь Броўка
БЕЛАРУСЬ

Зямля Беларусі! Вачамі азёраў
Глядзіш ты ў празрыстыя высі нябёс, 
Начамі, што яблыкі, падаюць зоры, 
Знікаюць па водах, па чорных разорах, 
Па травах, абсыпленых кроплямі рос.

Былога быліны, старога паданні
Плывуць, як аблітыя сонцам чаўны
Па краю зялёным, прасторах бяскрайніх 
Ад Нёмна да Сожа, ад Буга да Гайны, 
Па хвалях Дняпра і шырокай Дзвіны.



«ЗЯМЛЯ ПАД БЕЛЫМІ КРЫЛАМІ» 112

Бацькоў нашых слава на іх узбярэжжах, 
Гамоняць пра гэта бары-байкары, 
Гамоняць пра гэта і Полацка вежы, 
I Турава сцены, і шум Белавежы, 
I роднага Мінска сівыя муры...

Анатоль Грачанікаў
НАРОД I ПЕСНІ

Вякамі страты лічыла 
Айчына мая, Айчына. 
Як бы ні бедавала, 
А песні яна спявала.

Як кажуць сярод людзей, 
Без песні — няма надзей. 
Народ без песні — не ўмее, 
Народ без песні — нямее.

Без песень свайго народа 
Нямее нават прырода.
Ты любіш народ свой і край? 
Песні яго спявай!

Вякамі раны лячыла, 
Айчына мая, Айчына. 
Змагалася, ваявала, 
А песні усё ж спявала.



113 АНАТОЛЬ ГРАЧАНІКАЎ

БЕЛАРУСКІЯ 
КРАЯВІДЫ

Беларускія 
Краявіды... 
Перазвоны 
Азёр і бароў. 
Над палеткамі 
Бульбы і жыта — 
Песня
Велічных курганоў. 
Гэта наша 
Зямля дарагая, 
Гэта нашы 
Лугі і палі, 
Над якімі 
Спрадвеку лунае 
Бусел — 
Сімвал 
Бяссмерця 
Зямлі.

АДКУЛЬ ГОМЕЛЬ 
Паданне

Там, дзе цяпер стаіць Гомель, пасярэдзіне ракі Сож 
некалі было намыта шмат пяску. Каб плыты, што плылі 
па рацэ, не ўзбіваліся на мель, на беразе каля гэтага 
месца заўсёды стаяў чалавек і крыкам папярэджваў: 

— Го! Мель! Го! Мель!
Вось і пайшло — Гомель.

Алесь Ставер
ЖУРАЎЛІ ЛЯЦЯЦЬ...

Каб любіць Беларусь нашу мілую, 
Трэба ў розных краях пабываць. 
Разумею цяпер, чаму з выраю 
Жураўлі на Палессе ляцяць.
Што ім тыя пагоды паўднёвыя! 
Што ім пышны платанавы рай, 
Калі клічуць іх далі сасновыя 
I азёрны рабінавы край.

Сакавітыя пожні мурожныя 
He заменіш нічым і нідзе, 
I зямлю, дзе сцяжыначка кожная 
У прыветлівы двор прывядзе.

Каб любіць Беларусь нашу мілую, 
Трэба ў розных краях пабываць. 
Зразумееш тады, чаму з выраю 
Жураўлі на Палессе ляцяць.

Васіль Еітка
БЕЛАРУСЬ

На карце вялікага свету 
Яна як зялёны лісток, 
Песня гарачага лета, 
Крынічнай вады глыток,

Адвечная калыханка, 
Душы запаветны куток, 
Трапеча гарачым ранкам 
На дрэве нястомны лісток,

А ў навальніцу б’ецца, 
Нябачны паміж лісця, 
Як роднае матчына сэрца, 
Што мне даражэй жыцця.

Цётка
РОДНАЯ ВЁСКА

Вёска мая, чараўніца, 
Што сэрца ўкрала? 
А мо Вілья балаўніца 
Хваляй захлястала?

Мо дубровы захапілі 
Біццё ў маім сэрцы?

Мо суседзі наварылі 
Любчыку ў манерцы?

Бо куды я ні звярнуся, 
Куды я ні гляну, 
3 табой, вёсачка, спаткнуся, 
Цябе успамяну.

Еду морам — ўсё здаецца, 
Што плыву Віллёю;
I ў Сібіры сэрца б’ецца, 
Край мой, за табою.

Леанід Пранчак
МЫ - БЕЛАРУСЫ!

Краска да краскі — 
Дзіўны вяночак.
Казка да казкі — 
Слухай, сыночак.

Песні, паданні 
Любай старонкі.
Слухай гучанне 
Роднай гамонкі.

Сэрцам спасцігні 
Шчырыя словы, 
Сілу і ласку 
Матчынай мовы.

Краска да краскі — 
Дзіўны вяночак. 
Мы — беларусы!
Помні, сыночак!

Анатоль Сыс

Радзіма пачынаецца з жанчыны.
Я гэта адчуваў, а зразумець
яшчэ не мог — дзіцём шчапаў лучыну, 
каб хворую матулю адагрэць,

і разам з ёй да позняе гадзіны 
мы слухалі трывожна крыгалом, 
не ведаў я, што грэў тады Радзіму 
і не падманным, а жывым агнём.

АДКУЛЬ ІВЯНЕЦ
Паданне

У глыбокай старажытнасці адна вельмі багатая 
княгіня, невядома адкуль праязджаючы праз Івянец- 
кую мясцовасць, угразла з брычкай і коньмі ў невялі- 
кай балоціне... Людзі навокал не жылі, і таму рата- 
ваць не было каму. Княгіня, бачачы немінучую пагі- 
бель, вельмі спалохалася і ў той жа час убачыла неда- 
лёка прыгожую жанчыну, што пляла вянок з кветак.

— Як мне выратавацца ад няшчасця? — запытала- 
ся княгіня ў жанчыны.

— Згадзіся насяліць гэту мясцовасць народам — 
выратуешся, — сказала жанчына.

— Згодна, — адказала княгіня.
Коні з брычкай зараз жа выйшлі з балота, нібы з 

ручая, не адчуваючы ніякага цяжару.
Тады княгіня запытала ў жанчыны, як назваць гэта 

месца.
— Ці бачыш у маіх руках вянок?
— Бачу, — адказала княгіня.
— Дык назаві новае месца Івянцом, — сказала 

дзіуная жанчына і знікла.

Віктар Швед
Я НАРАДЗІЎСЯ БЕЛАРУСАМ

Я нарадзіўся беларусам, 
Беларусам буду жыць! 
Мову родную вучуся 
Шанаваць, цаніць, любіць.

Сваю родную старонку 
Я люблю, як і бацькоў, 
Што вучылі песні звонкай, 
Прывівалі мне любоў:

I да мовы, да дубровы, 
Да палёў і да лугоў.
I заўсёды да народу, 
Што жыве тут ад вякоў.

Я клянуся: не зракуся 
Сваё роднае любіць. 
Быў і буду беларусам, 
ІІакуль толькі буду жыць!

Навум Гальпяровіч
БАЦЬКА ГАРАДОЎ БЕЛАРУСКІХ 

(Урывак )

Полацк... Услухайся ў само гучанне гэтага слова. 
Нібы чуецца ў ім і посвіст стралы, і лагоднае перашэпт- 
ванне хваляў Дзвіны, і лёгкі подзьмух ветрыку з блізкіх 
азёраў. Ягавару «Полацк» — і адразу бачу велічныя аб- 
рысы Сафійкі, пра якую Уладзімір Караткевіч напісаў, 
што яна «плыве над Дзвіною, нібы карабель», і малень- 
кую цэркаўку над Палатой, якая сваёй славай і прыга- 
жосцю зіхаціць на ўвесь свет, бо дойлід Іаан рабіў яе па 
дамове з самой прападобнай Ефрасінняй, і вал, насыпа- 

ны ў часы Стэфана Баторыя і Івана Жахлівага, і Чырво- 
ны мост, паліты крывёю французскіх, беларускіх і 
расійскіх жаўнераў у 1812 годзе...

Я ведаю гэты горад да драбніц, да самага малень- 
кага завулачка, і хачу падзяліцца з вамі шчасцем і ра- 
дасцю, што мы маем яго для ўсіх беларусаў, для ўсіх 
добрых людзей.

Калі я вучыўся ў школе, пра наш Полацк гаварылі 
і пісалі няшмат. Неяк непрыкметна ператварыўся ён у 
ціхі заштатны гарадок, і толькі руіны велічных некалі 
муроў ды тая ж цэркаўка Спаса над Палатой будзілі 
пачуцці цікавасці і замілавання, гонару і далучанасці 
да сівых стагоддзяў.

Дднойчы наш настаўнік Анатоль Сцяпанавіч, высокі, 
хударлявы, расказаў нам полацкую легенду пра падзем- 
ны ход, што ідзе ад былога кадэцкага корпуса пад 
Дзвіной, прайсці які да канца нікому не ўдавалася.

Як сёння памятаю ягоны глухаваты голас і гучнае 
тахканне ўласнага сэрца ад тых слоў, ад адчування та- 
ямніцы і прыгажосці.

3 таго часу мой горад і я нібы сталі адным цэлым, 
і ўжо ўсё, што адбывалася потым у жыцці, я не аддзя- 
ляў ад роднага места, велічнага і прыгожага, слаўнага 
і магутнага.

Дык з чаго пачнём наша падарожжа па Полацку?
Я хвалююся, бы ў першы раз, бо зноў гатовы разам 

з вамі адчуць той высокі халадок у душы, тое трым- 
ценне сэрца і пяшчотную асалоду ад далучэння да веч - 
насці. Можа, з высокага берага Палаты каля Чырво- 
нага маста, утравелага і зарослага хмызнякамі і дрэ- 
вамі, дзе было першае полацкае гарадзішча?

Менавіта адсюль пачынаўся Полацк — абнесены 
драўлянымі сценамі, абведзены валам і ровам, горад, 
які на той час займаў усяго толькі адзін гектар. Але 
гэта быў магутны і слынны горад, вядомы і ў Кіеве, і 
ў Канстанцінопалі, і нават сярод далёкіх скандынаўскіх 

плямёнаў. А калі на полацкі сталец сеў Рагвалод, не- 
залежны ні ад Кіева, ні ад Ноўгарада, пачало існаваць 
Полацкае княства, першая беларуская дзяржава. Ме- 
навіта гэты горад разбурыў і заваяваў легендарны князь 
Уладзімір, які такім чынам адпомсціў за адмову выйсці 
за яго замуж полацкай князёўны Рагнеды. To была тая 
Рагнеда, якая потым нарадзіла ад Уладзіміра сыноў 
Усяслава, Яраслава, якога назвалі Мудрым, Мсцісла- 
ва і дачок Прадславу і Праміславу. Тая Рагнеда, якой 
прысвяцілі свае творы Тарас Шаўчэнка і Янка Купа- 
ла, Кандрат Рылееў, вядомыя мастакі і кампазітары.

А цяпер давайце падымемся па вузкай сцяжынцы 
ўздоўж валу і выйдзем на гэтак званы Верхні Замак. 
Быццам дзве рукі, высока пад неба ўздымае свае ве- 
жы храм Святой Сафіі.

Ён раней выглядаў трошкі інакш і быў падобны на 
аднатыпныя храмы ў Кіеве і Ноўгарадзе. Яго будаў- 
ніцтва звязана з імем Усяслава Чарадзея, самай, ба- 
дай, велічнай постаці ў беларускай гісторыі. Гэта пра 
яго піша невядомы аўтар «Слова пра паход Ігаравы», 
што князь узлятаў арлом пад аблокі. Усяслаў узводзіў 
храм Святой Сафіі з мэтай узвялічыць родны Полацк, 
зрабіць яго роўняй Кіеву і Ноўгараду. Ён запрасіў для 
будаўніцтва лепшых візантыйскіх дойлідаў. На той час 
гэта было грандыёзнае збудаванне памерам 26 метраў 
шырынёй і 31 метр даўжынёй.

He раз перабудоўвалася Сафія, і сённяшняе яе аб- 
лічча радуе вока і ўсяляе павагу і гонар. Гэта самае 
прыгожае месца ў горадзе на высокай выспе над 
дзвінскай стромай, куды лічыць абавязковым наведац- 
ца кожны, хто бывае ў Полацку. Сёння тут музей і 
канцэртная зала з магутным арганам.

А цяпер апусцімся ўніз і пройдзем па ціхай зялёнай 
дзвінскай набярэжнай. Тут мы ўбачым будынак бы- 
лой брацкай школы, дзе выкладаў Сімяон Полацкі, і 
Богаяўленскі сабор.

Ларыса Геніюш

Хай славіцца наш беларускі род, 
душой з вясны і воляю са сталі, 
каб з гнёздаў нам не пеўнікі на плот, 
а горда арляняты выляталі!

Алесь Гарун
РОДНЫ КРАЙ

Ты квяцісты, залацісты.
I прыгожы, і аздобны, 
Ты лясісты, каласісты, 
Можа, рай табе падобны... 
Колькі ж моцы маеш скрытай, 
Колькі сілы неспажытай!
Ты паўстанеш, працавіты,
Гаратнічы, невымоўны,
Шчасця, долі прагавіты, 
Мой сланэчны, мой чароўны! 
Будзе час, пабачуць сведкі, 
Хоць не мы, дык нашы дзеткі.

Уладзімір Ягоўдзік
СЛУЦКІЯ ПАЯСЫ

Сёння яны знаходзяцца ў самых вядомых музеях 
Лондана і Парыжа, Варшавы і Кіева, Масквы і Нью- 
Йорка. Вельмі багаты і каштоўны збор таксама захоў- 
ваўся ў Мінску, але ў гады другой сусветнай вайны быў 
незваротна страчаны. Цяпер на Беларусі засталіся 
толькі фрагменты ад гэтых дзівосных вырабаў. Глядзіш 
на іх, і міжволі згадваецца ранішні расяны луг, што 
ажно зіхаціць, пераліваецца ўсімі колерамі пад пер- 
шымі сонечнымі промнямі. Ана памяць адразу пры- 

ходзяць радкі з верша Максіма Багдановіча «Слуцкія 
ткачыхі»:

Ад родных ніў, ад роднай хаты, 
У панскі двор дзеля красы 
Яны, бяздольныя, узяты 
Ткаць залатыя паясы.
I цягам доўгія часіны, 
Дзявочыя забыўшы сны, 
Свае шырокія тканіны 
На лад персгдскі ткуць яны.

3 сівой даўніны і на працягу доўгіх стагоддзяў 
ткацкі станок надзейна служыў людзям. 3 пакалення ў 
пакаленне перадаваліся таямніцы ткацкага майстэрст- 
ва, і ўрэшце нялёгкая праца ператварылася ў высокае 
мастацтва. Сведчаннем таму — створаныя пад ся- 
лянскімі стрэхамі і ўпрыгожаныя спрадвечнымі ўзо- 
рамі-замовамі абрусы, дываны, ручнікі і, вядома ж, 
паясы, якія нашы продкі лічылі ці не галоўнаю аздо- 
баю ў вопратцы. Сяляне, праўда, насілі ваўняныя ці 
ільняныя апаяскі, а магнаты і заможная шляхта пад- 
пярэзваліся «літымі», з залатою або срэбнаю асноваю 
паясамі, прывезенымі з далёкіх усходніх краін. Каш- 
тавалі яны нямала, але ахвотнікаў выглядаць прыгожа 
заўжды хапала.

Каб задаволіць патрэбы пакупнікоў, князі Радзіві- 
лы заснавалі ў 1736 годзе ў Слуцку мануфактуру і па- 
слалі на вучобу ў г. Станіслаў (цяпер — Івана-Фран- 
коўск), дзе вырабляліся паясы, двух здольных тутэй- 
шых мастакоў — Яна Гадоўскага і Тамаша Хаецкага. 
Аднак сапраўднага росквіту мануфактура дасягнула 
толькі праз 20 гадоў, калі па запрашэнні Міхала Казі- 
міра Радзівіла яе ўзначаліў Ян Маджарскі. Нарадзіўся 
ён у Турцыі — у горадзе Стамбуле. Доўгі час працаваў 
на Украіне. Дзякуючы бездакорнаму ткацкаму ўмель- 
ству набыў шырокую вядомасць і павагу. На Беларусь 

Ян Маджарскі прыехаў не адзін, а з некалькімі вопыт- 
нымі майстрамі, магчыма, сваімі землякамі. Слуцкі 
люд, не абазнаны ў геаграфіі, называў іх персамі, ну a 
прадпрыемства, дзе яны шчыравалі, з часам стала на- 
зывацца персіярняй.

Сапраўды, ткалі славутыя слуцкія паясы не дзяво- 
чыя, як напісаў паэт, а дужыя мужчынскія рукі. Бо 
гэты занятак, акрамя цярплівасці, вымагаў і нямала 
сілы. Дарэчы, спрактыкаваны майстар за год мог вы- 
канаць каля дзесяці паясоў. У шырыню яны мелі да 
сарака сантыметраў, а ў даўжыню — ажно за два мет- 
ры. Асабліва каштоўным было тое, што на вырабах 
амаль не сустракалася падобных узораў.

У канцы XVIII і на пачатку XIX стагоддзя Слуцкую 
мануфактуру арандаваў сын Яна Маджарскага /Viboh. 
Пры ім працавала 60 ткачоў, большасць з якіх паходзілі 
з навакольных вёсак і мястэчак. Акрамя паясоў, яны 
выраблялі габелены, дываны, тканіны для царкоўнай 
службы. Будучы не рамеснікамі, а найперш творцамі, ту- 
тэйшыя майстры няспынна шукалі і знаходзілі сваё ра- 
зуменне хараства. Таму і па сённяшні дзень цвіце і школі 
не адцвіце на іхніх дзівосных вырабах «заміж персідска- 
га узору цвяток радзімы васілька».

У сярэдзіне XIX стагоддзя Слуцкая персіярня пе- 
растала існаваць, пакінуўшы нам, нашчадкам, казач- 
ныя вясёлкі-паясы.

Зоська Верас
ЧАРОЎНЫ КРАЙ

Сыночку маленькі, ты ручку мне дай, 
Цябе павяду я ў нязведаны край, 
Мы пойдзем вузенькай мяжою ўдваіх; 
Так мякка, нат крокаў не ўчуем сваіх, 
Так мякка, прыгожа, пахуча... аж рай! 
Сыночку маленькі, ты ручку мне дай...

Глянь, жыта красуе на ўзгорку крутым, 
Русалкі - казыткі хаваюцца ў ім.
А зайчык, прысеўшы ля самай мяжы, 
На жабкі міргае: «Дзе я, не кажы».
На лузе зялёным пан бусел стаіць, 
А кнігаўка ўецца і просіць: піць-піць! 
Шнур гусак на сонцы бліснуў, закрычаў, 
Спусціўся і ў лозах-чаротах прапаў.

Па чыстай, празрыстай азёрнай вадзе 
Лілея свае карагоды вядзе...
Камарыкі роем лявоніху скачуць...
Ая берага вербы хістаюцца, плачуць...
Чаго яны плачуць? Ты сэрцам згадай...
Сыночку маленькі, ты ручку мне дай...

Цішка Гартны
РОДНАЙ КРАІНЕ

Я люблю гэты вобраз краіны, 
Дзе відаць на абшары кругом 
Курганы, і пустыя раўніны, 
I балоты, заросшыя мхом.
Я люблю гэты вобраз краіны, 
Дзе Дзвіна й чысты Нёман плывуць 
Між лясоў, паміж гор, праз лагчыны 
Свае воды у мора нясуць;

Дзе раскінулісь шэрыя вёскі, 
А ў іх родныя песні чутны, 
Песні — долі людской адгалоскі. 
Песні — жальбы загнанай душы.

Я люблю гэты вобраз бясконца, 
Тыя вёскі, балоты, гаі,
Бо радзіўся я ў гэтай старонцы
I памру мо у гэтай зямлі.

Анатоль Бензярук
ПРА МЯСТЭЧКА РУЖУ

(Урывак)

Рэчка Ружанка — тонкі блакітны паясок. Вельмі 
няспешная роўная яе вадзіца. На берагах гэтай ціхай 
рэчкі і жыццё здавён плыве, як песня,— спакойнае, 
быццам водар летніх палявых кветак.

У старадаўнія часы Ружанка, як змейка-вужык, аб- 
вівала ўзвышша. Тут, гамоняць людцы, калісь быў му- 
раваны палацык, а вакол яго множыліся драўляныя 
хаткі. Тутэйшы гаспадар надаў новаму паселішчу імё- 
ны сваіх любых дачок — Ружы ды Ганны. Дзяўчынкі, 
кажуць, былі блізняткамі, падобнымі, як кропелькі. 
Таму і злучыліся ў адной назве. Пачалі навакольцы 
клікаць селішча Ружанай, часам ласкава — Ружанач- 
кай, а цяпер — Ружанамі.

А іншыя людцы выводзяць назву ад слова «ружа», 
бо было гэтае месца чароўна-прыгожым. I той гаспа- 
дар-пан (ці, можа, які іншы?) так шанаваў кветкі, што 
і дачушку сваю назваў Ружай і вёсачку сваю «ахрыс- 
ціў» Ружанамі. Ды нядобры быў той век — войны хва- 
лямі па зямлі каціліся. Каб уберагчы сваё прыгожае 
месца ад спусташэнняў, загадаў уладар будаваць на- 
вокал грозныя муры, а ружанцаў вучыць трымаць 

зброю. Бо нездарма кажуць: усялякая ружа калючкі 
мае — прыгажосць сваю бараніць!..

Калі мястэчка займела права на ўласны герб, дык 
жыхары выбралі за свой знак чырвоныя ружы на срэб- 
раным полі, а ў цэнтры шчыта змясцілі мужчынскую 
постаць з крыжам і лілеяй у руках. Адбылося гэта ў 
далёкім ужо 1637 годзе. Чаму абіраліся менавіта гэт- 
кія сімвалы? Пра тое ў гісторыі няма адказаў — толькі 
падказкі. Але ж казка на тым беразе, а мы з вамі на 
гэтым — можам і іншыя версіі прыгадаць.

Нельга, прыкладам, забыцца на тое, што ў стара- 
жытных дакументах-метрыках мястэчка часам згад- 
ваецца пад імем Ражаны. Ана што гэта падобна? Ко- 
ранем сваім слова прырастае да старадаўніх багоў Ро- 
ду і Ражаніц, родніцца з дзеясловамі «радзіць» ды 
«нараджаць». Такая назва кліча нас ужо ў часы да- 
гістарычныя, узгадвае пра паганства прашчураў, пра 
сакральныя радзінныя абрады ды звычаі нашых 
дальніх-далёкіх прадзедаў.

Нельга яшчэ не заўважыць, як блізка стаяць назвы 
Ружаны і Пружаны. Гэта цяпер абодва населеныя 
пункты месцяцца ў адным Пружанскім раёне Брэсц- 
кай вобласці. A 60 гадоў назад (Ібстудзеня 1940 го- 
да) былі створаны ажно два раёны — Пружанскі ды 
Ружанскі. Таямнічасць назвы Пружанаў даследчыкі 
паспрабавалі «расшыфраваць». Лічаць, паходзіць яно 
ад няшчаснага балцкага племені прусаў, што ўшчэнт — 
да апошняга дзіцяці — было вынішчана крыжаносцамі. 
Тыя воіны, падобныя ў латах на жалезных павукоў, на 
памежжы XII і XIII стагоддзяў звілі «павуцінне» на 
балцкіх землях, агнём і мячом прымушалі да хросту 
язычніцкія народы ў славу каталіцтва.

Прусы ў напамін пакінулі назву Прусія (сучасная 
Калінінградская вобласць у Расіі ды Памор’е ў Поль- 
шчы). Ды на нашых землях пра даўняе племя нагад- 
ваюць Пружаны, а магчыма, і Ружаны.

Уладзімір Някляеў
РОДНАЕ

Вясновы першы гром 
Скаціўся, як з гары. 
I рэха ля крыніц дубы хістае. 
Бусліная зямля. Азёры ды бары. 
Акопы ды палын. Зямля святая. 
Тут не забыты плач.
I не забіты смех.
He аціхае спеў чарод птушыных.
Тут дождж не проста дождж.
I снег не проста снег.
Бо гэта дождж і снег 

над берагам 
Айчыны.

Уладзімір Ягоўдзік
НЯСВІЖСКІ ПАЛАЦ

У даўніну, пяць або шэсць стагоддзяў таму назад, 
падарожнікі і купцы, якім выпадала ехаць праз Бела- 
русь, у сваіх успамінах нярэдка называлі нашу зямлю 
краінай замкаў і палацаў. Перад іх вачыма амаль праз 
кожныя 40—50 кіламетраў паўставалі магутныя ка- 
менныя ці цагляныя сцены з вузкімі байніцамі, заўсё- 
ды гатовымі належным чынам сустрэць варожую сілу. 
А бараніцца тады нашым продкам даводзілася часта: і 
ад крыжацкай навалы, і ад татарскіх набегаў, і ад мас- 
коўскай няволі. Няшчадна шугала полымя пажараў. Ад 
весяў і мястэчкаў заставаліся адны галавешкі. Па не- 
калькі тыдняў за трывушчымі мурамі трымалі аблогу, 
не здаваліся на літасць чужынцам абаронцы роднага 
краю. Адважныя і нязломныя, яны верылі ў перамогу. 
I здабывалі яе.

Ад сівой мінуўшчыны засталіся скупыя летапісныя 
радкі, курганы-валатоўкі ды рэшткі колішніх збудаван- 
няў: руіны замка ў Навагрудку, руіны замка ў Лідзе, 
руіны замка ў Крэве, што ў Смаргонскім раёне Гро- 
дзенскай вобласці.

Сумны пералік можна доўжыць і доўжыць. Але ёсць 
і шчаслівыя выключэнні. Каб упэўніцца ў тым, давайце 
наведаемся ў Нясвіжскі палац, ацалелы да сённяшніх 
дзён, нягледзячы на шматлікія ваенныя віхуры.

3 пачатку XVI стагоддзя Нясвіжам валодалі князі 
Радзівілы. Многія прадстаўнікі гэтага славутага роду 
вызначыліся і на ратным полі, і на ніве культуры. Так, 
адзін з іх, Мікалай Крыштаф Радзівіл Сіротка (мя- 
нушку яму прыдумаў вялікі князь і кароль Жыгімонт 
Аўгуст), у 1582 — 84 гадах здзейсніў паломніцтва ў 
Ерусалім, пасля чаго напісаў па-лацінску «Перэгры- 
нацыю...» — кнігу падарожных нататкаў, якая шмат 
разоў перавыдавалася на розных мовах, у тым ліку і 
па-беларуску. Менавіта Мікалай Крыштаф і запрасіў з 
Італіі архітэктара Джавані Марыя Бернардоні спраек- 
таваць на месцы колішняга драўлянага, магчыма, спа- 
ленага непрыяцелем замка новы — мураваны і непры- 
ступны, варты імені і становішча Радзівілаў. Праз не- 
калькі гадоў на правым беразе ракі Ушы, акаймаваная 
з усіх бакоў шырокім ровам-возерам, паўстала магут- 
ная крэпасць. Дарога да яе вяла па доўгім драўляным 
мосце, які пры неабходнасці хутка разбіраўся.

Нясвіжскі замак вытрымаў нямала суровых вы- 
прабаванняў. Цэлае стагоддзе ён лічыўся ці не самым 
дасканалым і ўмацаваным на Беларусі. Толькі ў маі 
1706 года войска Карла XII здолела ўзяць штурмам 
Радзівілаўскае гняздо. Абарончыя бастыёны шведы 
ўзарвалі, маёмасць разрабавалі.

Мясцовыя дойліды пасля неаднойчы адбудоўвалі і 
перабудоўвалі замак. I ўрэшце ператварылі яго ў 
дзівосны архітэктурна-паркавы ансамбль. Асабліва

ўражвае сам палац, падобны на казку, застылую ў цэг- 
ле і камені. I самавітая ўязная брама, нібыта ўрослая 
ў зямлю, і высокія вежы, што імкнуцца ў неба, і ве- 
лічныя залы, дзе міжволі спыняешся са сцішаным сэр- 
цам, — усё тут дыхае жывой мінуўшчынай і прымушае 
задумацца пра будучыню Радзімы. Даўно на чужыну 
вывезены старадаўнія рыцарскія даспехі, карціны, ле- 
тапісы, кнігі, слуцкія паясы... Але ніхто не здолеў вы- 
везці, як незлічонае золата-срэбра, несмяротны дух 
Чорнай дамы, што і па сённяшні дзень блукае ў пала- 
цы, — дух каралевы Барбары Радзівіл, атручанай 
хцівымі зайздроснікамі, якія не зведалі шчасця са- 
праўднага кахання. Дзесьці ў падзямельных лёхах-тай- 
ніках ужо амаль два стагоддзі хаваюцца ад людскіх ва- 
чэй 12 срэбраных апосталаў. Іх шмат разоў шукалі 
аматары лёгкай нажывы, кажуць, нават зусім нядаў- 
на. Дарэмна намагаюцца. Апосталы вернуцца самі, 
калі адчуюць, што ніхто і нішто ім не пагражае, а на 
Беларусі іх сапраўды чакаюць.

Леанід Дранько-Майсюк

He здолееш спакусу зваяваць, 
Паквапішся на рай і панаванне, 
I давядзсцца ўсім ахвяраваць — 
I мовай беларускай, і каханнем.

Лягчэй казаць пра нешта і плысці 
На хвалі спадарожнай да спачыну, 
Цяжэй маўчаць і думаць пра айчыну, 
I марыць у сабе яе знайсці.

5 3ак. 1979

Сяржук Сокалаў-Воюш
СПАДЧЫНА

Я атрымаў у спадчыну 
Спалены Полацкі летапіс, 
Клёкат буслоў над Начаю, 
Магілы дзядоў пад Лепелем.

Я атрымаў у спадчыну 
Слёзы руін на замчышчах 
I песні, як боль, гарачыя, 
Святыя, як вочы матчыны...

Прыціхла вада пад вербамі, 
Туман да нізінак туліцца, 
I падаюць знічкі срэбныя 
На ціхую далеч вуліцы.

Што сыну пакіну ў спадчыну? 
Магілы? Руіны? Летапіс?
Паданні пра веліч прашчураў 
Ці пошчак птушыны леташні?

Я сыну аддам у спадчыну 
Ручнік, што бабуля вышыла, 
Сякеру, якой зазначана: 
Жыла Беларусь і — выжыла!

Бо моц гартавала ў еднасці; 
Сыноў і дачок супольнасці.
Н нават у хвілі беднасці 
He брала ў пазыку вольнасці!

Ала Каналелька

Родная мова, 
Матчына слова...
Зорная завязь калін.
ІІесні вясновай тчэцца аснова 
Словам паданняў, былін.

Ці выпадкова 
Знойдзена слова, 
Любы палескі мой край? 
Пад жаўруковым, 
Пад перуновым 
Небам

адбыцца мне дай, 
Роднае слова!

Галіна Каржанеўская
ДАЧКА ВУЧЫЦЦА ГАВАРЫЦЬ

Беларусачка!
Зноў і зноў
Мне відно нараджэнне слоў — 
Старажытных, як соль і хлеб, 
Дарагіх, 

зразумелых лепш
У вымаўленні твайго ратка. 
Як з крыніцы малой — рака, 
Так, дачка мая,

з кроплі слова 
Непрыкметна пачнецца мова...

Беларусачка!
Тулю да грудзей
Прадаўжэнне сваіх надзей.

Уладзімір Ягоўдзік
МІНСК

Зірніце на геаграфічную карту і ўбачыце: Мінск — 
нібыта сэрца Беларусі, бо знаходзіцца акурат у цэнтры 
нашай краіны. Легенды кажуць, што першым тут па- 
сяліўся асілак-чарадзей Менеск. Ён пабудаваў на 
Свіслачы каменны млын на сямі колах, дзе малоў му- 
ку не з жыта, а з камення. Аў поўнач раз’язджаў на 
млыне па ваколіцах, збіраў дружыну з адважных і ду- 
жых людзей. Яны таксама сталі сяліцца на Свіслачы і 
ў гонар асілка назвалі свой горад Менескам.

Мінск (летапісныя назвы Меньск, Менеск) упер- 
шыню ўпамінаецца ў старажытным пісьмовым помніку 
«Аповесць мінулых гадоў».

«У год 6575 (1067). Падняўся сын Брачыславаў 
Усяслаў Полацкі і заняў Ноўгарад. А тры Яраславічы — 
Ізяслаў, Святаслаў і Усевалад, злучыўшы вояў сваіх, 
пайшлі на Усяслава.

Зіма была вельмі суровая. Сталі Яраславічы каля Ме- 
неска. Амямяне зачыніліся ў горадзе. Узялі браты Ме- 
неск, мужчын пасеклі, а жонак іх і дзяцей паланілі. За- 
тым рушылі да Нямігі. Усяслаў жа выступіў супраць іх.

I сышліся яны на Нямізе месяца сакавіка 3-га дня. 
Снег ляжаў надта вялікі. Пайшлі адна на адну раці. 
I была сеча злая, шмат палегла людзей. I адолелі Ізя- 
слаў, Святаслаў і Усевалад, а Усяслаў уцёк».

Рэха той крывавай бітвы дайшло да нас і ў «Слове 
пра паход Ігаравы».

На Нямізе снапы сцелюць 
Галавамі,
А малоцяць жа стальнымі
Іх цапамі.
На таку жыццё кладзецца 
Неспадзейна,

I душу ад цела веюць 
Безнадзейна.
Берагі ў крыві Нямігі 
Па калені;
He дабро на іх пасеяў 
Сейбіт жменяй.
А былі яны гусценька 
У процьмах вузкіх 
Там засеяны касцямі 
Сыноў рускіх.

Пераклад Янкі Купалы

Некаторыя археолагі і гісторыкі, вывучыўшы 
пісьмовыя крыніцы і правёўшы раскопкі, прыйшлі да 
высновы, што старажытны Менск спачатку знаходзіў- 
ся прыблізна за 16 кіламетраў на захад ад сучаснага 
Мінска, на берагах ужо амаль высахлай рэчкі Менка. 
Менка дала і назву сталіцы нашай краіны. У канцы 
XI ст., відаць, пасля чарговага спусташэння няўмоль- 
нымі заваёўнікамі, ацалелыя жыхары перанеслі сваё 
паселішча ў больш зручнае для абароны месца — у су- 
ток Нямігі і Свіслачы. Прыблізна тады ж, у 1069— 
1073гадах, менскія дойліды пачалі ўзводзіць замка- 
вую гару, аднак па нейкай прычыне будоўлю не скон- 
чылі. Затое падмуркі царквы ў некранутым выглядзе 
захаваліся да сённяшніх дзён.

Прыблізна з 1101 года Менск — цэнтр удзельнага 
княства, дзе ўладарыў сын Усяслава Полацкага Глеб. 
Адважны воін і рашучы палітык, ён пачаў збіраць у 
адну дзяржаву беларускія землі. Падначаліў сабе 
Друцк, захапіў у Смаленскага княства Копысь, што 
знаходзіўся на выгадным гандлёвым шляху па Дняп- 
ры. Вялікі князь кіеўскі Уладзімір Манамах, даўні не- 
прыяцель полацкіх князёў, вырашыў пакараць Глеба. 
128 студзеня 1117 года кіеўскае войска разам з саюз-

нікамі падышло да менскіх сцен. Два месяцы трывала 
аблога, але замак так і не быў узяты. Праўда, у час 
перамоў Манамах усё-такі змусіў пакарыцца Глеба, 
прыніжана папрасіць замірэння. Яшчэ праз два гады 
Манамах робіць новы паход да свіслацкіх берагоў, бо 
непакорны менскі князь па-ранейшаму нападаў на 
кіеўскія ўладанні. На гэты раз непрыступны замак не 
выстаяў супраць штурму. Глеб трапіў у палон і, выве- 
зены ў Кіеў, падазрона хутка памёр.

Магдэбургскае права горад атрымаў у 1499 годзе. 
Авечарам 13 жніўня 1500 года тут адбыўся цуд. Жы- 
хары ўбачылі ў рацэ дзівоснае святло абраза Божай 
Маці, што прыплыў па Свіслачы і Дняпры з Кіева, за- 
хопленага крымскімі татарамі. Гэты абраз, як сцвяр- 
джаюць паданні, у 989 годзе прывёз з Херсанеса сам 
вялікі кіеўскі князь Уладзімір Святаслававіч. Цяпер 
абраз Божай Маці знаходзіцца ў Мінскім праваслаў- 
ным кафедральным саборы — былым касцёле Дабра- 
вешчання, збудаваным у сярэдзіне XVII стагоддзя. 
Амаль праз сто гадоў пасля атрымання магдэбургскага 
права каралеўскім указам Жыгімонта III Вазы 12 сту- 
дзеня 1591 года Менску быў дадзены герб: у блакіт- 
ным полі постаць Святой Марыі паміж двух анёлаў і 

херувімаў. Апякунства Нябеснай Заступніцы сталася 
добрым знакам для горада над Свіслаччу.

У складзе Вялікага княства Літоўскага Менск стаў 
цэнтрам самага буйнога на тагачасных беларускіх зем - 
лях ваяводства, куды ўваходзіла 60 гарадоў і мястэ- 
чак. Тут праз кожныя два гады наладжваліся пася- 
джэнні Трыбунала Вялікага княства Літоўскага — вы- 
шэйшага апеляцыйнага суда дзяржавы. 3 XVI ст. го- 
рад пачаў няўхільна пашырацца, займаючы ўсё больш 
прыкметнае месца ў эканамічным і духоўным жыцці 
ўсёй Беларусі. Узнікаюць новыя вуліцы і гандлёвыя 
пляцы, будуюцца цэрквы і кляштары, пачынаюць пра- 
цаваць брацкія друкарні і школы. I гэты няўхільны рост 
не перапынілі ні захоп горада ў 1710 —1711 гадах 
шведскай арміяй КарлаХІІ, ні напалеонаўскае нашэс- 
це ў 1812 годзе.

Сярод падзей XIX ст. адзначу наступную: 9 лютага 
1852 года ў Мінску адбылася прэм’ера «Сялянкі» — 
першай беларускай нацыянальнай оперы, створанай 
драматургам Вінцэнтам Дуніным-Марцінкевічам і 
кампазітарам Станіславам Манюшкам.

Наогул з Мінскам звязана шмат гістарычных дат, 
асабліва ў нядаўна мінулым XX стагоддзі. 25 сакавіка 
1918 года тут была абвешчана Беларуская Народная 
Рэспубліка. А27ліпеня 1990 года Вярхоўны Савет 
прыняў у Мінску Дэкларацыю аб дзяржаўным суверэ- 
нітэце Беларусі.

Сёння Мінск — сталіца нашай краіны Рэспублікі 
Беларусь. I сімвалічна, што цэнтральны праспект го- 
рада названы ў гонар асветніка і першадрукара Фран- 
цішка Скарыны. Ён пачынаецца ад плошчы Незалеж- 
насці, вядзе да парку імя Янкі Купалы, а затым да 
плошчаў Перамогі і Якуба Коласа. Сама Гісторыя 
праклала для нас гэты святы шлях.

Еўдакія Лось
ВУЛІЦА БЕРАСЦЯНСКАЯ

Гула тут калісьці 
труба-берасцянка, 
пастух сустракаў 
свае росныя ранкі. 
Рыкалі рагулі, 
бляялі ягняткі — 
тупалі ў пыле 
сонныя статкі... 
Вулку таму 
Берасцянскай назвалі, 
хоць тут машыны 
даўно зарыкалі 
і збудавана 
многа падрад 
высокіх дамоў 
і садоў дашкалят... 
А што, раскажы, 
на тым месцы было,
дзе твайго дома заззяла святло?

СЛОВА

He чакайце, што буду хваліцца 
перад іншымі мовай маёй.
Хіба хваліцца з лесу крыніца, 
што грымотней яна за прыбой?
Той, хто любіць папраўдзе, 
ён ціха слова роднае ў сэрцы спяліць, 
беражэ ад пагарднага ліха: 
калі слову, то й сэрцу баліць...

Рыгор Барадулін
РОБЯЦЬ ГОРАДУ НУТРО

Робяць гораду нутро — 
Робяць 
МІНСКАЕ МЕТРО.
Хуткія, як скразнякі, 
Паімчацца цягнікі!
Кіламетры гулкіх сцен 
Mae
МЕТРАПАЛІТЭН.
Янка, Генка і Змітро — 
Мы хаваемся ў метро.
У метро ўсіх літар пяць. 
Пачынаем мы шукаць.
Раз, 
Два, 
Тры, 
Разбяры, 
Мы наверсе ці ўнутры?
Пад зямлёй бяжыць пячора — 
Уцякае ў заўтра ўчора.

Пятпро Прыходзька
ПЛОШЧА ЯКУБА КОЛАСА

Спытайце сёння вы ў паэта: 
«Наш дзядзька Колас, як вы тут?» 
I ён адкажа: «Плошча гэта 
Цяпер — мой родны, мілы кут».
3 бяроз лістота ўжо апала, 
Яе сабралі па лістку...
I вось з-за Свіслачы Купала 
Яму працягвае руку.



«ЗЯМЛЯ ПАД БЕЛЫМІ КРЫЛАМІ» 138

Пімен Панчанка
ПЕСНЯ ПРА МІНСК

У дні бяды і ў ранак Перамогі, 
У дні, калі ты харашэў і рос, 
Усе твае надзеі і трывогі 
Я ў сэрцы нёс.

Я да цябе з усіх дарог вярнуся: 
Вярнуся ў партызанскую радню. 
Ты мне прабач, калі я зажуруся 
Ля Вечнага агню.

Спакойнае дзяцей тваіх дыханне, 
Шумі над іх калыскамі ліствой. 
Маё ты ранне, і маё каханне, 
I вечар сіні мой.

Мой родны Мінск, 
Пад небам жураўліным 
Жыві, квітней пад зоркай залатой. 
Ты для мяне на ўсёй зямлі — адзіны, 
Цябе люблю я ўсёй душой.

Мікола Багадзяж
БЫЛАЯ СТАЛІЦА ДЗЯРЖАВЫ 

(Урывак )

Наваградак. Менавіта так, прычым з націскам на 
другім складзе, называюць свой горад яго жыхары. 
Абавязкова паправяць таго, хто вымаўляе іначай. Тлу- 
мачаць, што ўжываюць спрадвечную, не сапсаваную 
падчас шматлікіх моўных рэформ форму. Можа, і са- 
праўды маюць рацыю.

Так сталася, што пачуў я аб Наваградку ў часы да- 
лёкага дзяцінства. Суседка, бабуля Шура, якая ведала 
процьму старадаўніх паданняў, казак, жахлівых гісто- 
рый, аднойчы распавяла аб тым, як даўным-даўно во- 
рагі (якіх яна называла немцамі) доўга не маглі ўзяць 
магутны наваградскі замак, што стаяў на высокім уз- 
горку. I не захапілі б яго, каб не выпадак. Ваявода, які 
кіраваў абаронай, быў даўно закаханы ў іншаземную 
каралеўну. Неаднойчы сватаўся да яе, аднак прыга- 
жуня кожны раз адмаўляла. I раптам яму перадалі ліст, 
у якім каралеўна казала, што згодна выйсці за яго за- 
муж. Але толькі тады, калі ён здасць замак. I аслепле- 
ны сваім пачуццём, ваявода расчыніў перад ворагам 
браму. Я быццам і зараз чую крыху хрыплаваты голас 
старэнькай Шуры, якая гаравала, здаецца, больш за 
нас, малых слухачоў, калі расказвала аб тым, як «нем- 
цы» вынішчалі абаронцаў і руйнавалі магутныя муры.

Праз шмат гадоў я нечакана натрапіў на крыху 
іншы варыянт гэтага ж падання ў зборніку вядомага 
беларускага паэта мінулага стагоддзя Яна Чачота. Яно 
было выкарыстана пры напісанні балады «Наваградскі 
замак». Праўда, у Чачота захопнікамі былі не немцы, 
а шведы пад кіраўніцтвам свайго караля Карла. Паэт 
красамоўна расказвае, як

. ..Прыйшоў сюды Карл найшалёны
I ўзяўся паіць дол крывёю, паганец.

Знішчаючы нашы плямёны...
I сёння расказваюць людзі старыя, 
Як шведы людзей нашых клалі 
На воз, бы снапы, і жардзінай, ліхія, 
Як толькі маглі, прыціскалі.
А дзетак маленькіх стаўлялі за лаву
I лавай давілі пад крык іх.

I вось шведы ўварваліся ў Наваградак. Паспраба- 
валі захапіць замак. Аднак кожны раз адкатваліся ад 
яго непрыступных муроў з вялікімі стратамі. Таму вы- 
рашылі ажыццявіць іншы план. Тут паэт таксама пры- 
гадвае злашчаснае каханне да чужаземкі:

У шведку адну быў сам князь закаханы — 
А быў палкаводцам у краі.

А яго каханая:

3 сваімі на тайнай нарадзе мяркуе, 
Як выманіць князя са сховы.
I вось абяцае яму, што да шлюбу
3 ім пойдзе, калі ён здасць замак, 
Які аніколі не дасць яна ў згубу, 
Наваградак людны — таксама.

I князь «...аддаў грозны замак без бою». Такія па- 
водзіны і бабуля, і Чачот тлумачаць тым, што кіраўнік 
абароны быў чужынцам:

He знаю, адкуль ён, з якога ён роду — 
Відаць, не літвін, не з палякаў.
У нас і не бачылі гэтакіх з роду — 
Хутчэй з чужаземных ваякаў.

Шведы, зразумела, не выканалі абяцання, якое да- 
ла іх зямлячка. Яны разрабавалі горад, замак зруйна- 
валі, а яго абаронцаў бязлітасна пасеклі шаблямі.

Хтосьці можа сказаць, што і балада, і бабуліна па- 
данне — казка, выдумка, народная фантазія, і таму 
нельга даваць ёй веры. Зразумела, ёсць у іх элемент 
выдумкі. Але ж дакладна вядома, што замак разбу- 
рылі ў 1706 годзе менавіта шведы. Прычым, прыклалі 
дзеля гэтага велізарныя намаганні. He пашкадавалі по- 
раху. Наклалі яго столькі, што пасля выбуху ад прыга- 
жуна засталіся толькі дзве напалову разбураныя ве- 
жы — Шчытаўка і Касцёльная.

I дагэтуль узносяцца яны да неба.

ПРЫКАЗКІ I ПРЫМАЎКІ

Бацькаўшчыны не купляюць і не прадаюць. 
Дарагая тая хатка, дзе радзіла мяне матка. 
Ідзі ў родны край, там — і пад елкаю рай. 
Кожная птушка гняздо сваё ведае.
На чужой старонцы рад сваёй варонцы. 
Нідзе так, як дома.
Родная зямля мякчэй чужой пярыны.
У сваёй хаце і вутлы дапамагаюць.
У сваім краі, як у раі.
Хто страціў Радзіму, той плача ўсё жыццё. 
Чалавек без Радзімы, што салавей без песні. 
Чужая старонка без ветру сушыць.





«О, КРАЙ 

ЯкубКолас

О, край родны, край прыгожы! 
Мілы кут маіх дзядоў!
Што мілей у свеце божым 
Гэтых светлых берагоў, 
Дзе бруяцца срэбрам рэчкі, 
Дзе бары-лясы гудуць, 
Дзе мядамі пахнуць грэчкі, 
Нівы гутаркі вядуць;
Гэтых гмахаў безгранічных 
Балатоў тваіх, азёр, 
Дзе пад гоман хваль крынічных 
Думкі думае прастор;
Дзе увосень плачуць лозы, 
Дзе вясной лугі цвітуць, 
Дзе шляхом старым бярозы 
Ддзначаюць гожа пуць?

ПЕСНЯ АБ ВЯСНЕ

Уцякай, мароз-дзядуля! 
Чуеш ты, стары, ці не?
На пагорках — булі-гулі! — 
Песні чуюцца вясне.
Звоніць, скача, як дзіцятка, 
Гэты жэўжык-ручаёк.
На яго, бы тая матка, 
Сонца кідае свой зрок. 
А ён, гучны і смяшлівы, 
Так і ходзіць, аж дрыжыць, 
I другі сябрук шчаслівы 
Насустрэч яму бяжыць.
А зіма аж пачарнела — 
Годзе ёй тут кросны ткаць!.. 
Гэй, маленства, жыва, смела 
Выйдзем весну прывітаць!

ПРЫЛЁТ ПТУШАК

Ціхая раніца. Сонейка только што ўзышло. У полі 
яшчэ ляжыць снег. Только ўзгоркі чарнеюць. Лужынкі 
сцягнуліся за ноч лядком. Але ўжо чуваць вясна, і ўсё 
пазірае па-вясенняму.

Выйшаў маленькі Ясь на двор. Весела так яму, лёг- 
ка на сэрцы. Прыгрэе зараз сонца, добра будзе гуляць 
на дварэ.

Ся! Што-то званіць у небе тоненькім срэбраным 
званочкам? Так хораша, так міла, — душа замірае! Ясь 
прыслухаўся. He відаць нічога, а ў небе ціха разліваец- 
ца тоненькая песенька, як грае хто на срэбранай ду- 
дачцы. Гэта жаваранак! I так весела Ясю, здаецца, каб 
льга было, пацалаваў бы мілую птушачку. Галубка! 
Яна ўжо вярнулася з далёкае старонкі ў наш бедны 
край і ў ясным небе заліваецца дзіўнаю песняю.

— Тата! Тата! Чуеш жаваранка?
Бацька Яся прыслухаўся.
— Але, жаваранка. Ну, зараз, брат, і шпак пры- 

ляціць, а там і бусел, а за ім і ўсе птушкі.
Рад Ясь, што першы пачуў ён жаваранка, і пабег 

хваліцца сваім сябрам. Дзеці выходзілі на двор слу- 
хаць першую песню вясны. I ім было весела.

— Эх, дзеці! He скора яшчэ вясна, — казаў хто-не- 
будзь старэйшы.

Дзеці не любілі слухаць такія рэчы. Яны любяць 
вясну, яны любяць, каб гаварылі ім аб вясне. Ачасам 
і праўда захаладае; дзеці кажуць: «Саўсім не холадна; 
не толькі не холадна — горача нават».

Кожную новую госцю-птушку дзеці сустрачаюць з 
радасцю.

Чэраз некалькі часу прылетае шпак. Халадно, ту- 
ман, а ён мала дбае. Спявае на ўсё поле вясёлыя песні, 
седзючы дзе-небудзь на голай бярозе, як бы і холаду 
яму няма.

У канцы марца ўжо збіраецца шмат птушак. У лесе 
спяваюць дразды, лясныя жаваранкі, а па балоце важ- 
на праходжваецца бусел. На стрэхах бегаюць шустрыя 
беларудыя сытаўкі, трасуць сваімі доўгімі хвастамі.

А выйдзеш увечар на двор — крычаць качкі, жа- 
лобна стогнуць кнігі; як у кадушку, грукае недзе на во- 
зеры бугай. Розныя галасы поўняць воздух, усё спявае 
і радуецца.

Сяргей Новік-Пяюн
МУЗЫКА ВЯСНЯНАЯ

Музыкай вяснянаю 
Разгудзеўся бор, 
Песняю жаданаю 
Абудзіў прастор.

Рэчка ўнізе плешчацца, 
Хваляю шуміць, 
Рыбка ў ёй трапечацца, 
Срэбрам зіхаціць.

Краскі, як вясёлачкі, 
Кружаць карагод, 
Залатыя пчолачкі 
Носяць з кветак мёд.

Ўсё жывое радасна 
Па зімовым сне 
Песні пяе шчасныя 
Красуні вясне.

I вы, дзеткі родныя, 
У цудоўны май 
Песняю чароўнаю 
Слаўце родны край!

Паўлюк Прануза
Я ВЯСНУ МАЛЮЮ

Я вясну малюю, 
Фарбаў не шкадую.

Колерам зялёным — 
Дрэва і палеткі, 
Колерам чырвоным — 
Сонейка і кветкі,

Колерам блакітным — 
Неба ручаіну.
А якую фарбу 
Воблачку падкіну?

Я вясну малюю, 
Але сам бядую. 
Як падаць мне песні 
Жаўранкаў у высі?

Як падаць мне пахі 
Траў, што разрасліся?

Як намаляваць мне, 
Што спявае вецер? 
Можа, ў вас ёсць фарбы? 
Дайце мне іх, дзеці.

ПРАЛЕСКІ

На дачу узлескам 
Ішлі з электрычкі 
Гануля з матуляй;
I вось, як сястрычкі,

Прад імі сямейкай 
Пралескі стаялі, 
Пад сонейкам веснім 
Адпачывалі.

Хацела Гануля 
Крануць іх рукою: 
— А можа, не трэба 
Іх непакоіць?

Здалося дзяўчынцы, 
Што дзякуй сказалі, 
А ноччу яны 
Ёй у сон завіталі.

Яўген Крупенька
КОЦІКІ

Ручайкі вясновыя 
Ціха зазвінелі, 
Коцікі пуховыя

На вярбу прыселі, 
Разявілі роцікі, 
He ідуць у дом! 
Поіць сонца коцікаў 
Цёплым малачком. 
Дзеці ўсе любуюцца, 
Але ўзлез на плот, 
Злосна касавурыцца 
На іх Васька-кот. 
He сказаў ні слова ім, 
Ну і што з таго? 
Коцікі пуховыя — 
Дзеці не яго.

Іван Мележ
БЕЛЫЯ ВІШНІ I ЯБЛЫНІ

Шчодра цвіў гэтай вясною сад. Спачатку вішні і 
грушы, потым — яблыні. Была пара, калі ўсе дрэвы 
стаялі, як белыя, ружаватыя воблакі. Млелі пяшчот- 
ныя, цудоўныя пахі, — пахі гэтыя поўнілі сад, вуліцу; 
уся зямля, здавалася, была поўная квецені, пахаў.

Сад звінеў пчоламі; звон быў як бы песняй цвіцен- 
ня, было падобна, быццам гэта дзівоснае цвіценне 
звінела, спявала, славіла. Было падобна, вясна не маг- 
ла задаволіцца толькі красой колеру, нават хараством 
пахаў, — не магла не звінець, не спяваць.

Спявалі дрэвы і — няхай ціхім, але неадольным спе- 
вам — адгукалася сэрца. Было ў той нядумнай, бес- 
клапотнай радасці нешта надзіва юначае, даверлівае і 
абнадзейлівае. Спадзявалася ў нешта вельмі харошае.

Потым бела было на зямлі. Спачатку пад вішнямі, 
пад грушамі, потым — пад яблынямі. Спачатку было 
бела, потым — руда, іржава, потым нічога не было; 
краса квецені жыла ўспамінам, шкадаваннем, што ўсё 
хутка мінулася.

Тады на змену той красе прыйшла новая: стрыма- 
ная, сталая, як бы цвярозая. Завязаліся, дзень ада дня 
раслі, наліваліся вішні, грушы, яблыкі... He было ўжо 
бесклапотнасці, але была надзея, таксама цвярозая, 
пэўная...

Тады ж пад вішнямі, пад грушамі, пад яблынямі — 
як пад хвоямі — зямлю пярэсціў недарэчы, сухі осып. 
Асыпалася завязь, якая цвіла кветкамі; дзень ада дня 
ўсё больш і больш усцілала зямлю пад дрэвамі. Нібы 
ігліца пад хвояй...

Асабліва багата было яе пад вішнямі і грушамі; 
цвіла хораша, цешыла надзеямі. Івось— асыпалася, 
зморшчаная, скручаная.

Колькі апала яе — няспраўджаных надзей!

Станіслаў Шушкевіч
КРАСАВІК

Полем, лесам, пералескамі, 
Па зямлі, вясной абуджанай, 
Красавік ідзе з пралескамі 
Па праталінах і лужынах.

Раўчукі гудуць напорыста,
Распусцілі вербы голейка, 
На галінцы ціхім посвістам 
Шпак вітае рана сонейка.

За дарогай, за прысадамі 
Млын грукоча гулам - гоманам, 
Там жаўрук дадолу падае
У бальнёг сухі, паломаны.

Дзе сасна расце высокая 
Па-над рэчкай гаманліваю,

Бусел радуе нас клёкатам, 
Прыляцеўшы з далеч-выраю.

I дарогамі і трактамі, 
Наўздагонкі нібы гоніцца, 
Плуг бяжыць за гонкім трактарам, 
Ажно поле гулам поўніцца.

Полем, лесам, пералескамі, 
Па зямлі, вясной абуджанай, 
Красавік ідзе з пралескамі 
Па праталінах і лужынах.

РАЗБУДЗІЛІСЯ ПРАСТОРЫ

Дрэмлюць сінія прасторы, 
Мрояць радасныя сны.
Ціхі ранак зноў нам дорыць 
Ласку сонечнай вясны.

Праз пустыні, акіяны 
Чуем поціск братніх рук.
Белым квеценем прыбрана 
Дарагая Беларусь.

Адгукнуліся музыкі 
Звонам труб і звонам струн, 
Хай плыве у свет вялікі 
Голас наш — жыцця пястун.

Разбудзіліся прасторы, 
Гасне ціш і гаснуць сны.
Светлы дзень няспынна дорыць 
Ласку сонечнай вясны.

Сяргей Грахоўскі
У ЛЕСЕ

Хто, гуляючы па лесе, 
На высокі дуб палезе? 
Хто, прыйшоўшы у лясы, 
He заўважыць след лісы?

Я на пень усеўся лысы, 
Бачу — тут гулялі лісы, 
Я на дуб узлезці б мог, 
Каб пад ім быў мяккі мох.

Пад бярозаю ляжу
I бярозавік ліжу:
Смага паліць, а вады 
He знайсці, бо авады, 
Быццам хмара, наляцелі — 
Пухіры гараць на целе, 
Я другі адзену ўбор 
I пайду гуляць у бор.

Уладзімір Арлоў
СМЕАЫ ПАДБЕА

Ці ведаеце вы, дзеці, такую расліну — падбел?
Так-так, гэта ён цвіце вясною залаціста-жоўтымі 

кветачкамі на лускаватых ножках.
А ведаеце, чаму падбел зацвітае рана, калі не па- 

спеў яшчэ растаць снег? He ведаеце? Дык слухайце.
У той год стаяла вельмі доўгая зіма, сонейка разле- 

навалася і замест таго, каб прыграваць зямлю, песці- 
лася ў пухнатых аблоках.

Чакалі вясну і кветкі. Яны дрыжалі пад снегам ад 
холаду, прыгадвалі ласкавыя промні сонца і дзяўчын- 
ку, якая любіла гуляць на лузе.

— Хутчэй бы вясна, — марыў Рамонак. — Я вы- 
расту і буду ўсміхацца нашай дзяўчынцы.

— А я вызвоньваць буду для яе розныя мелодыі, — 
летуценіў Званочак.

Толькі Падбел не сказаў ні слова.
— Чаму ты маўчыш? — запытаў Рамонак. — Ня- 

ўжо табе не хочацца, каб прыйшла вясна?
— Я расту, — ціха адказаў Падбел.
Кветкі здзівіліся.
— Хіба можна расці ў такую халадэчу? Змерзнеш!
Але смелы Падбел не замярзаў. Наадварот, ад яго 

ішла цеплыня і вакол пачаў раставаць снег, паказаліся 
зялёныя галоўкі травінак. А потым на лузе нібы заззя- 
ла маленькае сонейка. Гэта зацвіў Падбел.

Дзяўчынка так радавалася першай кветцы, так ска- 
кала і пляскала ў ладкі, што сапраўднае сонейка 
здзівілася і выглянула з аблокаў. Убачыла смелую 
кветку, якая не спалохалася холаду, і яму стала со- 
рамна за сваю ляноту. Сонейка выкацілася на неба і 
сагрэла зямлю. Пабеглі звонкагалосыя ручаіны. 
Прыйшла вясна.

А за вясною, як звычайна, наступіла лета.
На лузе зелянела густая трава. Над рознакаляро- 

вым дываном кветак пырхалі матылькі. За імі весела 
ганялася з сачком дзяўчынка. Рамонак усміхаўся ёй, 
Званочак ціхенька вызвоньваў пяшчотныя мелодыі.

Кветкі з пагардай паглядалі на Падбела. Ен даў- 
ным-даўно адцвіў, і цяпер у яго вырасла вялікае ла- 
пушыстае лісце.

— Бедны! У яго няма кветачак, і ён такі стаў не- 
прыгожы, — пашкадавала дзяўчынка. — Як яму не па- 
шанцавала!

Рамонак пачуў гэтыя словы, засмяяўся і прыўзняўся 
на дыбачкі, каб яшчэ лепей было відаць, які ён прыгожы.

Але Падбел не пакрыўдзіўся на дзяўчынку. Падбел 
памятаў, як радавалася яна вясной, калі ён зацвіў.

I яшчэ Падбел ведаў, што добрыя справы трэба рабіць, 
не думаючы пра падзяку.

3 таго часу кожны год, не чакаючы, пакуль сыдзе 
снег, распускаюцца круглыя жоўтыя кветачкі — малень- 
кія сонейкі. Гэта прыспешвае вясну смелы Падбел.

Васіль Жуковіч
ГУКАННЕ ВЯСНЫ

Свята песенькай 
сустракаем, 
вясну весела 
мы гукаем:

« Жавароначкі, 
прыляціце, 
цёпла лецейка 
прынясіце».

Ходзім радасна 
карагодам.
Выглянь, сонейка, 
дай пагоду!

Шчасце - долечку 
мы гукаем, 
мы зямлю сваю 
адмыкаем:

«Жавароначкі, 
прыляціце, 
зямлю - матухну 
абудзіце.

Жыта - жыцейка 
хай рунее, 
кветкі - красачкі 
хай квітнеюць».

Свята шчырае 
мы сустрэлі. 
Птушкі з выраю 
прыляцелі.

СЛУХАЙ РОДНУЮ ПРЫРОДУ

У любую пару года, 
у пагоду, непагоду, 
слухай родную прыроду — 
ты пачуеш галасы 
таямнічае красы.

3 лесам, з нівай залатою 
размаўляе ветравей, 
сонца-сонейка — з зямлёю, 
з цішынёю — салавей,

з небам — рэкі і азёры, 
хваля — з ніцаю вярбой... 
Як і што яны гавораць, 
слухай, сябра любы мой.

Вацлаў Ластоўскі
ДЗЕНЬ РУЖАВАЙ КВЕТКІ

(Урывак )

Зарумянілася на ўсходзе неба, і зямля пачала 
скідаць з сябе белы вэлюм лёгкага, маёвага туману.

Ціха, быццам будзячыся па здаровым сне, уздых- 
нуў лес, і гэты спакойны, здаровы ўздох пакаціўся ў 
шырокі луг, захваляваў зялёным дываном сочнай тра- 
вы, аддаўся на жытнім моры...

У адну з гэткіх чароўных раніц збудзілася пад ма- 
лым ваконцам сялянскай хаты чырвоная ружа. У рас- 
кошных прасонках скранула лісткамі, і з аксамітнай зе- 
лені пасыпаліся шнуркі брыльянтавай расы. Яшчэ раз 
скранулася ружа, і на адной з галінак трэснуў кветны 
пучок, а спаміж зялёных клапцікаў выглянула чырво- 
ная кветка, першая кветка гэтай вясны.

Паміж стыдліва напаўрасхіленых кветных лісткоў 
закаціліся дзве кропелькі чыстай, іскрыстай расы і вы- 
глядалі, як пара смяючыхся вочак дзяўчаці.

А калі праз зялёныя косы плакучай бярозы прабіў- 
ся сонечны прамень і пацалаваў кветку, на ёй разліўся 
густы румянец...

Гэтак расцвіла ружава кветка пад скромным вакон - 
цам сялянскай хаты...



157 НІЛ ГІЛЕВІЧ

Ніл Гілевіч
У ЛУЗЕ

Колькі кветак ля ракі! 
Сінія, як вочкі, 
Незабудкі і браткі, 
Смолкі і званочкі.

I мядунка, і герань, 
Слёзкі, мята, кашка!
Сто букетаў назбіраць 
Тут за дзень няцяжка.

Паміж кветак, у траве, 
He разгледзець Светку: 
Толькі бант на галаве 
Мільганецца зрэдку.

Рве па кветачцы адной, 
Выбірае з густам.
Нечакана для самой 
Напаткала бусла!

He спалохаўся ані 
Прыгажун цыбаты: 
Хоць за дзюбу пацягні 
I вядзі дахаты.

— Я ж цябе не зачаплю, 
Мілы, добры бусел, 
Я сабе букет раблю, 
Вось ён — палюбуйся!

А цыбаты — хоць бы што!
I не чуе Светку!
Можа быць, дзяўчынку ён 
Палічыў за кветку?

Сяргей Грахоўскі
ЛЕТА

Прыходзіць лета звонкае 
Птушынаю гамонкаю, 
Над сінімі азёрамі 
Яно ўзыходзіць зорамі, 
А пахне медуніцамі 
I спелымі суніцамі.
Прыходзіць лета сцежкамі 
3 малінай, сыраежкамі, 
Частуе на пагорку 
Арэхамі вавёрку, 
На возеры, ля берага, 
Гукае зайца шэрага.

Прыходзіць лета звонкае, 
Шуміць бярозкай тонкаю, 
Гамонідь лес густы, 
Дык не праспі і ты: 
У спёку або ў дождж 
Імчыся басанож...
Куды ні глянь — усюды 
Цябе чакаюць цуды, 
Цябе чакаюць сцежкі 
I радасныя ўсмешкі, 
Лугі, лясы, палі 
I шчасце на зямлі.

Клаўдзія Каліна
ЛІПЕНЬ

Неяк раз запрасіла Вясна з заморскіх краёў да сябе 
ў госці пчаліны рой.

Прыляцелі пчолы да Вясны, спадабалася ім тут.
Сады цвітуць, прыгожыя кветкі на лугах. Ёсць з ча- 

го пчолам збіраць мёд. Іяны збіралі нектар, пылок з 
кветак і за работаю не згледзелі, як Вясна адышла і 
прыйшло Лета.

Аднойчы ранкам вылецелі пчолы ў сад, а там усе 
кветкі з дрэў асыпаліся. Паляцелі пчолы на лугі, а там 
пракосы ляжаць. Падаліся на палеткі канюшыны, і тут 
усё скошана. Зажурыліся пчолы і вярнуліся да сваёй 
маці.

— Што ж нам рабіць? — бедавалі яны. — Лета ат- 
рэсла з садоў усе кветкі, скасіла ўсе краскі на лугах і 
палях... Як жыць? Вясне мёду не хопіць на доўгую 
зіму!

— He журыцеся, мае дзеткі! — супакоіла іх пчалі- 
ная маці. — Паляцім усім роем да Лета, папросім, мо- 
жа, яно дасць якую раду.

Знайшлі пчолы Лета на лузе, яно касіла траву.
— Што ж ты нас крыўдзіш, Лета? — загулі пчо- 

лы. — Вясна нас запрасіла да сябе, расквеціла сады... 
Аты ўсе галінкі атрэсла, лугі скасіла, усё высушыла... 
няўжо ты не ведаеш, што мы без красак і без работы 
загінем?

Выслухала Лета пчол, задумалася.
— He ведала я, што вам патрэбны кветкі, але па- 

чакайце, можа, мае месяцы нешта параяць... Эгэ-гэ- 
гэ! Дзе вы, мае месяцы?! — гукнула Лета.

Выбеглі з зялёнага гаю тры вясёлыя, загарэлыя лет- 
нія месяцы, сталі ў рад.

— Мы тут, Лецейка! Што загадаеш? — спыталі.

— Памажыце пчолам! — папрасіла сваіх месяцаў 
Аета і расказала ім пра пчаліную скаргу.

— Я толькі магу падоўжыць дзень, каб пчолы маглі 
больш красак абляцець, — сказаў першы месяц Лета.

— А я замест скошаных красак падгадую новыя, — 
паабяцаў трэці, апошні месяц.

— А што ты маўчыш? — спытала Лета ў сярэдняга 
месяца.

Сярэдні месяц доўга думаў, што яму зрабіць, каб 
памагчы пчолам.

— Я расквечу ліпы, яны яшчэ не цвілі! — радасна 
сказаў ён. — Вось і будзе пчолам удосталь і працы, і 
мёду.

— Вельмі добра ты прыдумаў! — зарадавалася Ле- 
та. — За тое, што ты расквеціш ліпы і дапаможаш пчо- 
лам, ты будзеш звацца Ліпень.

— Дзякуй табе, Ліпень! Добры Ліпень! Шчодры 
Ліпень! — загулі чолы і паляцелі да ліп.

I да гэтага часу пчолы дзякуюць шчодраму Ліпеню.
— Дз-дзя-куй! Дз-дзякуй! — дзынкаюць яны над 

ліпамі.
Пастойце хвілінку ў ліпені пад расквечанымі ліпамі, 

прыслухайцеся, самі пачуеце.

Якуб Колас
НА ЛУЗЕ

Добра ў лузе ў час палудны!
Лёгка там дыхнуць!

Хмаркі белыя марудна 
За лясы плывуць.

Ветрык краскі чуць калыша, 
Травы шалясцяць,

Ayr зялёны жыццем дыша — 
Конікі трашчаць.

Ў лозах шчэбет не сціхае, 
Шум стаіць і свіст,

У яркім бляску спачывае 
На ракіце ліст.

Спевам-гоманам і звонам 
Поўніцца ўвесь луг.

I дрыжыць над ім, зялёным, 
Жыватворны дух.

Алесь Жук
НАВАЛЬНІЦА

У сонечнай далечыні, на шырокіх і роўных, як стол, 
слуцкіх палетках палавела жыта. Ад спякоты пабялелі, 
вылінялі пяшчотныя і халаднавата-мяккія пялёсткі ва- 
лошкі на ўзмежках і пры дарогах. Мроілася разагрэтае 
сонцам паветра. I нібыта цякло да жытнёвага неба- 
краю. А адтуль чорным крылом разгортвалася наваль- 
ніца. I перад ёю ўсё заціхала, неяк паспешна, быццам 
захопленае знянацку. Нават паменшалі хвалі на Tyra- 
Baran роўнядзі калосся. I нідзе не душы. Толькі светлы 
палетак і пацямнелая далечыня, як з пясчанага берага 
глядзіш на цёмнае мора. I нават вёска здалася малень- 
кай, нібы глядзіш на яе з вышыні, з гэтага магутнага 
чорнага навальнічнага крыла.

У цішыні пачулася, як мякка і глуха ўдарылі па 
глыбокім цёплым дарожным пыле першыя кроплі. 
Апотым раптоўна, неспадзявана моцна рвануў вецер. 
I абрынулася на зямлю ўсё разам: і прыцемень, і су- 
цэльная сцяна вады, святло сіняватых маланак, удары 
грому, ад якіх хацелася сцяцца ў маленькі - маленькі 
камячок. Бо здавалася, што ты толькі адзін застаўся 
на ўсім свеце.

6 Зак. 1979

ЯнкаКупала
АЕТНЯЯ РАСА

Як брыльянты, рассявае 
Ночка летняя расіцу, 
Туманамі спавівае 
Ayr зялёны над крыніцай.

А як раніца настане, 
Бліскі сонца загуляюць, — 
Рос прыходзіць адцвітанне, 
Туманы у рэчцы таюць.

Як брыльянты, гінуць росы
На зялёнай сенажаці;
Сонца косы, нашы косы 
He даюць паўдня ім знаці!

Янка Брыль
КАЛЯ ВОГНІШЧА

(Урывак з апавядання «Званочкі» )

Над лесам — поўны, таямнічьх месяц. Смейцеся, калі 
смешна, а мне заўсёды хочацца спяваць, калі гляджу на 
месяц у самоце— я і ён... Цяпер я нават сігналю яму 
агнём. I вогнішча маё трашчыць жывым сасновым трэ- 
скам. Падкінеш галіну. другую, полымя нападзе на ігліцу, 
і шум ягонай прагнасці адразу нагадвае грукат далёкага 
грому. За цэнтрам свету — за вогнішчам — чуваць наво- 
кал іншыя гукі жыцця. На дальніх подступах бездапа- 
можна ныюць камары — амаль што не чутно. Аднастай- 
на, па-графаманску назойліва торгае драч. Самаздаво- 
лена, перакормлена крэкчуць жабы. Звечара за ракою 
даволі доўга чуваць было натужлівае, перапынкамі, рох- 
канне аўтамабільнага матора: грузавік змагаўся недзе з 
гразкаю лагчынай. Пасля, апоўначы, па рацэ прайшоў

апошні параход, нястомна, мерна працуючы пліцамі, над 
самым берагам ведучы пункцір аконных агеньчыкаў, якім 
таксама не спіцца...

Пятро Глебка
ХМАРКІ

Ад лютай летняй спёкі 
Гарыць сухі пясок, 
I пачарнеў далёкі 
Нахмураны лясок.

Заціхлі скрозь жняяркі — 
Прыпынак на абед.
А перыстыя хмаркі 
Плывуць няспынна ў свет.

Ад іхніх крыл у ясны, 
Гарачы летні дзень 
На полі невыразны 
Кладзецца лёгкі цень.

I павявае з долаў 
Цудоўным халадком, 
I жыта хіліць голаў 
Пад свежым вецярком.

Падзяку шэпчуць дрэвы 
За гэты добры дар, 
I жывяць іх павевы 
Людскі спацелы твар.

Вітанне ж вам, аблокі! 
Вы, быццам чарадзей, 
Бароніце ад спёкі 
I травы і людзей.

Вера Вярба
У ЛЕСЕ

Мохам, ядлоўцам і смолкай 
пахне ад цёплай зямлі, 
колюць зялёныя голкі, 
лётаюць важна чмялі.

Колькі б вы казак ні чулі, 
колькі б ні зналі забаў — 
лепшыя казкі і гульні — 
у лесе, між елак і траў.

Кастусь Цвірка
дождж

На маленькіх тонкіх ножках 
Па сцяжыначках-дарожках 
Да вясковых нашых стрэх 
Дожджык дробненькі прыбег.
I скакаў ён навакола, 
Неўгамонны і вясёлы. 
Па двары тупацеў, 
Па акне лапацеў, 
Потым знік чамусь умомант. 
Стала ціха каля дома.
Дзе ж ён дзеўся, дождж рабы?
Мо пабег ён за дубы?
Тут як выскачыў маланкай 
На лужок зялёны 
Янка.
Стаў і здзіўлена глядзіць:
— Дождж на траўцы вунь ляжыць!

Ядвігін Ш.
ВАСІЛЬКІ

Васількі закрасавалі... He, не закрасавалі! Дзе ж ім 
цяпер красаваць? Холад. Зіма. Снег. He закрасавалі 
васількі; гэта толькі перад вачамі маімі мільганулі яны. 
Нават не перад вачамі, а так недзе; не то ў думках, не 
то ў сэрцы? He ведаю дзе. Мільганулі васількі: васількі 
ў жыце... неба, як васількі... як васількі, вочкі... 
мігнулі васількі і... счэзлі!

У красе нашага жыцця мы любім, як красуюць 
васількі...

А калі паблекнуць васількі, паблекне неба, паблек- 
не на душы, а на сэрцы ляжа холад, і калі зямлю па- 
крые снег, а на тваю галаву быццам бы сыпне шоран; 
калі маеш штодзённа цёмны, горкі хлеб, — тады толькі 
ўспомніш, што гэта— ад васількоў, ад іх красы, бо... 
адкрасавалі васількі...

Васіль Зуёнак
ГРЫБНАЯ КНІЖКА

Дзед з унукам, Васілі, 
Знатакі грыбныя: 
Скалясглі, абышлі 
Сцежкг ўсе лясныя.
Дзе ўжо толькі не былі:
I ў бары, і ў пушчы.
Цудаў шмат на той зямлі:
Бачыць, хто відушчы...

ЯК БЕЗ ПЕСНІ...

Баравік ёсць баравік:
У грыбной праграме — цвік.

Без яго грыбное свята, 
Як без песні ў свята хата.

Ходзіш дзень па баравінах, 
А ўваччу ўсё той, адзіны, 
Што брылём фасоніць бурым 
Пры мажной сваёй фігуры.

Кош не кош у грыбніка, 
Як няма баравіка!..

ЛЕЗЕ 3 МОХУ МАХАВІК...

Запасціў свой рухавік, 
Лезе з моху махавік.
Развінае плечы, 
Ад натугі крэкча, — 
Паспрабуй прабіцца 
3 гэтакай цямніцы...

А калі прабіўся —
I грыбнік з’явіўся:

— Ну, здароў, махавічок, 
Казлякоў сваячок!..

СЯСТРЫЧКІ

У лісіцы ёсць сястрычкі — 
Палахлівыя лісічкі.

3 раніцы ў сасонніку 
Грэюцца на сонейку,

А калі хто загукае, 
Дык у верас уцякаюць.

Мы спыталіся ў лісіцы, 
Дзе хаваюцца сястрыцы,

А яна й не знае, 
Што сястрычак мае...

ПЕЧУРЫЦА

Шампіньён, шампіньён — 
Быццам госць замежны ён: 
3 лесу беларускага, 
А прозвішча французскае.

Шампіньён, шампіньён — 
Самазванец ці барон?

Можа, нашы грыбнікі 
He шануюць грыб такі?
Ці няма ўжо ў нас імёнаў 
Для такіх вось шампіньёнаў?..

Шампіньён, шампіньён — 
Грыб, вядомы ў нас здавён, 
Mae назву: печурыца, 
Ды замежнай ганарыцца...



«О, КРАЙ РОДНЫ, КРАЙ ПРЫГОЖЫ!» 168

«Шампіньён»? — Няхай сабе! — 
Быў бы спраўны па губе!

Шампіньён, шампіньён — 
Ці падсмажыць, ці ў булён — 
У застоллі кампаньён
I па смаку чэмпіён!

ПЕНЬ I АПЕНЬКІ

Як надзене пень з апенек 
Шапку, — моцны божа! — 
Нібы ўстане пень з каленек: 
Стройны да прыгожы!..

БЛЕДНАЯ ПАГАНКА

Ёсць паганцы між грыбоў, 
Выгляд — мірных галубоў, 
Ды атрутныя знутры, — 
Іх у кошык не бяры.

Мухамор — такі вось тып: 
Чырваніць палянку...

А паганы самы грыб — 
Бледная паганка...

Аляксей Якімовіч
НЕСЛУХ

Казка

На агародзе, за старым плотам, жылі Сланечнік, 
Кроп і Цыбуля. Памыюцца, бывала, расою, з цёплым 
сонейкам павітаюцца і пачынаюць адзін аднаму роз- 

ныя гісторыі расказваць. I пра тое, як на агарод трапілі, 
і пра тое, як з зямлі вырасталі, падымаліся.

Прачнуліся аднойчы рана-раненька, і высокі Сла- 
нечнік усклікнуў:

— А ў нас новы сусед!
Прыгледзеліся Кроп і Цыбуля: сапраўды, ляжыць 

каля плота, у разорцы штосьці кругленькае, зялёнае, 
паласатае.

— Мячык гэта, — расчаравана прамовіла Цыбуля.
— I праўда, — падтрымаў яе Кроп. — Відаць, су- 

седская дзяўчынка забылася.
— Давайце спытаемся, мячык ён ці не, — прапа- 

наваў Сланечнік і, сагнуўшыся ў паклоне, прывітаў- 
ся: — Добры дзень, сусед. Як цябе завуць?

— Гарбуз, — нясмела адказаў той.
— Чаго ты ў разоры хаваешся? Да нас ідзі, — па- 

клікала Цыбуля.
— Баюся, — ледзь чутна прашаптаў гарбуз.
Ен быў яшчэ маленькі і таму ўсяго-ўсяго баяўся: і 

сярдзітай пчалы, і калючага асоту, і нават звычайнага 
матыля.

— Які ты паласаценькі! — усклікнуў у захапленні 
Сланечнік.

— Які ты кругленькі! — дадаў Кроп.
— Якое ў яго прыгожае імя! — шчыра пазайздрос- 

ціла Цыбуля.
Хваляць Сланечнік, Кроп і Цыбуля новага суседа, 

не нацешацца ім. Аён слухае ды гонару набіраецца. 
Асмялеў, з разоркі выскачыў:

— Я самы спрытны, я самы дужы! Я і на плот магу 
залезці!

— Навошта на плот лезці? — дзівіцца Сланечнік. — 
Няўжо табе з намі сумна?

— Разаб’ешся, — папярэджвае Кроп. — Хіба не ба- 
чыш, што ў плоце слупы струхлелыя?

Гарбуз і слухаць не хоча. Ад гонару як на драж- 
джах расце. Учапіўся хвосцікам за штыкетнік і пака- 
рабкаўся наверх.

— Куды ты? — крычыць Кроп.
— Злазь хутчэй, — просіць Цыбуля. — Упадзеш. 

Вунь які ты тоўсты!
He слухае Гарбуз суседзяў, лезе на плот і хваліцца: 
— Я ўсё-ўсё магу. Я самы дужы, я самы спрытны!.. 
I тут падняўся моцны вецер, па агародзе паімчаў- 

ся. Нахіліліся да зямлі Сланечнік, Кроп і Цыбуля, ад 
ветру схаваліся. Мінуў іх вецер, на плот наляцеў. He 
вытрымалі струхлелыя слупы, паваліўся плот, а з ім — 
Гарбуз на зямлю грукнуўся. Ды так моцна, што адра- 
зу на кавалкі разляцеўся.

Пятрусь Броўка
НАДЫХОД ВОСЕНІ

Вось і лета сышло, 
Адспявалі калоссі, 
Цяжка нам заўважаць, 
Як з’яўляецца восень.

Непрыкметна зусім — 
Праплыве павуцінкай, 
Гляне жоўтым лістком 
3-пад зялёнай хусцінкі.

Усплыве туманом
Над рачулкаю соннай, 
Устрывожыць дымком 
3 пахам бульбы пячонай.

Зачаруе агнём 
Маладзенькай рабіны, 
На адлёце крылом 
Памахае бусліным.

А пасля,
А пасля
Ліст апошні сарвецца...
Ды не знаю, чаму
Ты мне, восень, па сэрцу.

Ах, восень, восень, ты пад сонцам 
Неапісальнай пекнаты, 
Ты раскідаеш, 
Як чырвонцы, 
3 кляноў барвовыя лісты.
Табе між сосен нібы цесна, 
Ірвешся ўдалеч, 
На прасцяг, 
Вятрамі завяла ты песню 
Па ўсіх дарогах і шляхах. 
На правады ж панасаджала 
Шпакоў у некалькі радоў, 
Як быццам імі напісала 
Жывыя ноты між слупоў.

ЯкубКолас
ВОСЕНЬ

Пуста ў лузе. Толькі стогі 
Парыжэлыя стаяць, 
Ды шпакі каля дарогі 
Цэлы дзень адно крычаць.

Грэчка зжата. Гола ў полі. 
Жыта звезена даўно.
Толькі плаваюць на волі 
Кучы хмар, як валакно.

Дожджык сее беспрастанку; 
Вецер свішча так, як звер... 
Колькі лужын каля ганку!
А гразі, гразі цяпер!..

Ссохлі травы, ўсё павяла.
Слоць, плюхота, холад, цьма. 
Эх, хутчэй бы закрывала 
Зямлю чорную зіма!

Янка Сіпакоў
ВОСЕНЬ

Мусіць, не толькі на мяне аднаго жоўтай і піапат- 
кой восенню неяк нечакана і без асаблівай дай пры- 
чыны наваліцца раптам ціхі і, калі хочаце, нават трошкі 
прыемны ў сваёй сцішанасці сум, які неспакойна тры- 
вожыць цябе, дзе б ты ні быў, куды б ні ішоў, ні ехаў. 
Трывожыць менавіта так, як увесну, — таксама без дай 
прычыны! — хвалюе, бярэ цябе ў палон усё тая ж, як 
і летась, і пазалетась, і колькі ты помніш сябе, вясно- 
вая радасць — бурная, неўтаймоўная, неабдымная. Та- 
ды, вясною, і непрыемнасці нават здаюцца не такімі 
крыўднымі. Аўвосень— радасць і тая будзе трошкі 
спакайнейшая, цішэйшая.

Адкуль ён, гэты шчымлівы неспакой жоўтай восені?
Можа, ён з’яўляецца таму, што ты бачыш, а калі 

не бачыш, то разумееш душою, што з палёў, сумленна 
адрабіўшы жніво, пайшлі ўжо ў недалёкі свой вырай 
карычневыя, трохі павыгаралыя за лета камбайны — 
пайшлі да налецця, да наступнага года.

Можа, яшчэ таму, што чалавечаму воку трохі ня- 
звыкла бачыць голае, апусцелае раптам поле, якое ўсю 
вясну і ўсё лета напружана працавала, — што ж, вы- 
гляд зжатай постаці разам з радасцю за скончаную ра- 
боту заўсёды, мне здаецца, пакідае нейкі вярэдлівы 
сум, які немагчыма растлумачыць.

А можа, проста таму, што кожны мімаходзь бачыць, 
як у гэтыя дні паволі, не спяшаючыся, рыхтуецца да зімы, 
да доўгага і санлівага зімавання ўся прырода, а ў ёй — 
кожны жучок, кожнае жывое зернетка...

Восень — гэта вечар года.
Яшчэ нядаўна вось тут шапацела, шаргацела, жаў- 

цела, свяцілася, святкуючы свой час, лагоднае бабіна 
лета. Былі такія раніцы і вечары, калі нават мроілася, 
што можна адчуць на дотык, як кожны дзень робіцца 

ўсё карацейшы і карацейшы, як пругка струменіць, 
адыходзячы, спяшаючыся, лета — шамаціць паўз 
апошнія познія матылі, паўз стагі саломы, паўз нас 
саміх...

Потым пахаладала — спахапілася восень, зацягну- 
ла хмарамі неба. Авось сёння, праз колькі халодных 
дзён кастрычніка, зноў раскашуецца сонца і ціхая- 
ціхая цеплыня — здаецца нават, што бабіна лета вяр- 
нулася зноў, каб адбыць у полі хоць колькі яшчэ дзён.

Дрэвы стаяць абапал дарогі ў сонечных промнях — 
такія ціхія, што колькі ні глядзі на іх, колькі ні на- 
пружвай вочы, так і не ўбачыш, каб дзе-небудзь зва- 
рухнуўся хоць адзін лісток...

Цішка Гартны
ВОСЕНЬ

3 поўначы цёмнае, з сіверу дальняга 
Нудная восень прышла;

3 поля убранага, з луга зялёнага 
Жыцце-красу прыняла;

Холадам - сцюжаю разам павеяла, 
Смерць за сабой прынясла.

3 дрэва прыбранага, лісцем адзетага 
Ўборы сарвала, страсла;

Птушак міленькіх з краю радзімага
У вырай загнала ад нас;

Песні іх мілыя, дзіўна спяваныя, 
Ветрам заглушыла ўраз.

Ветрам павеяным з дальняга сіверу
Хмар прынясла за сабой;

Неба высокае, сіня-крыштальнае 
Ўсё спавіла туманом.

Уладзімір Дубоўка
ВОСЕНЬ

Набліжалася восень да нас 
Ціхутка.
Уцякала лета ад восені
Хутка.
Пагубляла, ўцякаючы, лета 
Уборы.
А яны — у амшарах, у пушчы, — 
Як зоры.
Як чырвоныя зоры, каліна, 
Брусніцы.
У іх пра новае лета надзея 
Ільсніцца.

Максім Лужанін
ВОСЕНЬ

Ходзіць восень з жоўтым клункам, 
Носіць дрэвам падарункі: 
Дубу-асілку —
Залатую пасцілку,
Сукенку — асіне,
Ліпам — па хусціне, 
А кустам усім у пушчы 
Па барвовай яркай хустцы.

СНЕГ

Вось заладзілі дажджы, 
Сеў і з хаты не бяжы.

Толькі вечарам учора 
Падмярзаць стаў панадворак.

Хмары некуды сплылі, 
Зоры ў небе зацвілі...

А пасля ўсхадзіўся вецер, 
Выў у коміне ўвесь вечар.

Так я з гэтым і заснуў, 
А на ранне, як зірнуў, — 
Вось, здаецца б, і пабег: 
Белы, 
Белы, 
Белы 
Снег.

Ветру нудна не было, 
Накруціла, намяло:

А далёка,
А глыбока,
А высока,
Аж да вокан!
I на полі,
I на голлі,
Дзе ні глянеш,
Дзе ні станеш, —
А-я-яй! Які сняжок:
Што ні ступіш, дык слядок.

Іван Грамовіч
ВЫПАЎ СНЕГ

Аднойчы раніцай я прахапіўся і ад нечаканасці аж 
прысеў на ложку. «Няўжо заспаў?» — мільгнула тры- 
вожная думка.

У хаце было зусім светла.
Гэтымі асеннімі досвіткамі, доўгімі і цёмнымі, я 

прывык раненька ўставаць, паўтараць урокі і выходзіць 
з дому так, каб паспець на заняткі.

Яркае святло дня мяне напалохала. Няўжо спазніў- 
ся ў школу?

Але над ложкам гадзіннік з паржавелай гіраю, якую 
я, устаючы, заўсёды падцягваў, мерна чэкаў, і стрэлка 
яго паказвала яшчэ не позні час. Ад чаго ж гэта па- 
бялелі столь, ляжанка і печ і сцены адсвечваюць бе- 
лізной? Я прынік да шыбы падвойнага акна і ўсё зра- 
зумеў.

На двары ўчарашнія змрочныя будынкі, сад, платы 
стаялі аснежаныя, і ў хату ад іх лілося белае мяккае 
святло. Зямля, стрэхі, агарод накрыліся белым покры- 
вам. Аёгкія пушынкі ляталі, кружыліся ў паветры і 
асядалі на дрэвы, на аголены куст бэзу ў нашым ага- 
родчыку пад акном.

Мяне адразу пацягнула з хаты: я надта люблю гэту 
часіну...

Я хуценька сабраўся, схапіў кніжкі і пабег.
Яшчэ з парога на мяне дыхнула зіма спакойным ха- 

лодным подыхам. Наўкол сцішылася ўсё. Сырыя вят- 
ры доўгай восені, якія штодня надакучліва шумелі ў 
галлі бярозы і секлі мне ў твар кроплямі дажджу, сён- 
ня замоўклі. Шчокі цяпер прыемна шчыпаў бадзёры 
марозік. Аснежная бель адбірала вочы, і на сэрцы ад 
гэтага рабілася светла і радасна.

Сам сабою набег у думках і завярцеўся на языку 
верш — леташні ўрок, які наша настаўніца, Ліда Ва- 
сільеўна, загадвала вывучыць на памяць. Я вывучыў 
яго і дэкламаваў. I цяпер помню словы:

Мяккі снег лятае пухам,
I канца яму няма.
I нясе сярдзітым духам, 
Дзікім сіверам зіма...

3 кніжкамі пад пахай я спяшаўся ў школу і глядзеў, 
як кружацца гэтыя белыя пушынкі, і чамусьці мне 
яшчэ ўявілася тое, што было летась.

Летась зіма была надта снежная. На вуліцы намя- 
ло вялікія гурбы. Платы схаваліся пад стрэхамі, і стрэхі 
зраўняла з сумётамі.

Я аднае раніцы ішоў у школу па тых гурбах, што 
вышэй акон, вышэй брамаў. Ішоў на ўзроўні са стрэ- 
хамі хат, дзе дымелі коміны, разносячы прыемныя пахі 
снедання. Адарослыя выходзілі на ганак з вёдрамі і 
глядзелі на мяне, малога, знізу ўгору. Крочыў з 
кніжкамі вышэй за ўсіх...

Я нават зачапіўся шапкай за сук Мікітавай ліпы. 
А Мікітава ліпа стаяла высачэзная, як хмара, над усім 
сялом. Улетку яе разлапістых галін нельга было да- 
стаць, нават праязджаючы па вуліцы з высокім возам 

сена. Яна пышна ўздымалася ўгору, а ў той самы дзень 
пасля мяцеліцы ніжняй галінай сарвала з мяне абла- 
вушку...

У класе Ліда Васільеўна чытала нам пра першы 
дзень зімы. Ая сабе, паглядаючы ў акно, дзе відаць 
была Мікітава ліпа, сядзеў і думаў, што гэта ж учора 
яшчэ была восень. А сёння ўжо зіма. Гэта ж ніколі так 
не адчуеш перамену, як у гэты дзень. Як вясну лета 
змяняе, не заўважыш. Як лета восень — таксама. 
А вось як настае зіма — адразу відно з самага світан - 
ня... Выпаў снег!..

Мы вярталіся са школы, а снег не пераставаў буй- 
нымі пушынкамі сыпацца на дол. Кругом было пры- 
волле белых палёў і прастораў. Mae сябры крычалі пра 
санкі, пра лыжы. Мы кідаліся снежкамі, смяяліся. Нам 
было весела разам з гэтай мяцеліцай, і мне ад радасці 
хацелася пад разгалістай ліпай спяваць пра снег, пра 
зіму...

Максім Багдановіч
ЗІМОВАЯ ДАРОГА

Шпарка коні імчацца у полі,
Сумна бомы гудзяць пад дугой, 
Запяваюць аб долі і волі, 
Навяваюць у сэрцы спакой.

Уюцца змейкай срабрыстай дарожкі, 
Брызгі золата ў небе блішчаць, 
I маркотныя месяца рожкі
Праз марозную мглу зіхацяць.

Поле нікне у срэбным тумане, 
Снег блішчыць, як халодная сталь, 
I лятуць мае лёгкія сані, 
Унашуся я ў сінюю даль.

ЗІМОЙ

Здароў, марозны, звонкі вечар!
Здароў, скрыпучы, мяккі снег! 
Мяцель не вее, сціхнуў вецер, 
I волен лёгкіх санак бег.

Як мары, белыя бярозы 
Пад сінявой начной стаяць.
У небе зоркі ад марозу 
Пахаладзеўшыя дрыжаць.

Вільготны месяц стуль на поле 
Празрысты, светлы стоўп спусціў 
I рызай срэбнаю раздолле 
Снягоў сінеючых пакрыў.

Узрывайце ж іх санямі, коні! 
Звіні, вясёлых бомаў медзь!
Вакол лятуць бары і гоні, 
Ў грудзях пачала кроў кіпець.

ЯкубКолас
НА РЭЧЦЫ ЗІМОЮ

He сядзіцца ў хаце
Хлопчыку малому: 
Кліча яго рэчка, 
Цягнуць санкі з дому... 
— Мамачка-галубка! — 
Просіць ён так міла, — 
Можа б ты на рэчку 
Пагуляць пусціла?
Я не буду доўга, 
Зараз жа вярнуся,

Трошачкі на рэчцы 
У санках паважуся. 
— Ну, ідзі пабегай, 
Толькі апраніся 
Ды, глядзі, ў палонку, 
Сынку, не ўваліся. 
Радасць і раздолле 
Хлопчыку малому, 
I не пазайздросціць 
Ён цяпер нікому!

ДЗЕД-ГОСЦЬ

Ходзіць дзед белабароды 
Полем, лесам, пералескам, 
Засцілае рэчкі лёдам, 
Брыльянцістым снежным блескам.

Сыпле іней на марозы, 
Туліць дрэвы лёгкім пухам, 
Крые рэкі, травы, лозы 
Белай воўнаю-кажухам...

А ялінка!.. Чаго толькі 
На яе няма галінках! 
Свецяць зоркі і вясёлкі 
У бліскучых павуцінках.

Тут лісічка, зайчык, мышкі, 
Рыбкі, буслік даўгавязы.
А як ззяюць на ёй шышкі, 
Нібы ў іх гараць алмазы.

Каля ёлкі карагоды, 
Песні, гутарка жывая, 
А той дзед белабароды 
Толькі ў вусы смех пускае.

Дык рассунем кола шырай, 
Патанцуем на памосце, 
Песняй звонкай, песняй шчырай 
Прывітаем дзеда-госця.

Міхась Даніленка
КЛЮЧЫ БАБУЛІ ЗІМЫ

Славік сядзеў з бабкай Настуляй на лавачцы каля ха- 
ты. Абое пільнавалі драздоў. Панадзіліся тыя лятаць з 
лесу на рабіну, што чырванела гронкамі ў агародчыку.

— От шалахвосты, — уздыхала бабка. — Ведама, 
увосень ягады саладзейшыя робяцца. Дразды і ласу- 
юцца імі.

Старэнькая яна, бабка Настуля. Сядзіць з кіёчкам, 
грэецца на асеннім сонцы ды жмурыць старэчыя во- 
чы. Дзе ўжо ёй тых драздоў ганяць.

— Ты ўжо глядзі, Славік, — кажа яна ўнуку, — 
хітрыя яны, дразды.

Ды Славік не вельмі пільнаваў рабіну. Ён ганяў па 
двары жалезны абруч, які прынёс яму з кузні бацька, 
a то спрабаваў злавіць шаўкавістую павуцінку, што 
праплывала ў празрыстым паветры.

3 неба данесліся тужлівыя крыкі: «Курлы! Курлы!» 
— Бабка! — затармасіў хлопчык за рукаў бабулю. — 

Глядзі: птушкі!
Бабка доўга ўзіралася ў неба і ўздыхала.
— Жураўлі, унучак, адлятаюць ад нас, — гаварыла 

яна. — Хутка Восень ключы бабулі Зіме перадасць.
— А якія тыя ключы? — спытаў Славік. — Калі іх 

Восень перадасць Зіме?
Бабка нейкі час памаўчала. Потым ласкава сказала: 
— А мы будзем з табой, галубок, кожны дзень 

пільнаваць, калі Восень перадасць Зіме ключы.
Аднойчы бабка Настуля паказала Слаўку малю- 

сенькага павучка на павуцінцы, што зачапілася за га- 

лінку рабіны. Ён, мабыць, таксама адлятаў у цёплыя 
краі.

— Крыльцаў не мае, дык на павуціне падарожні- 
чае, — тлумачыла бабка. — А вунь і пасланец бабулі 
Зімы на нашай рабіне ўсеўся.

Нашто ўжо добрыя вочы ў Славіка, а і то ён ледзь 
разгледзеў на рабіне птушку. Яна сядзела і чысціла 
пёркі.

— Снягір, — сказала бабка. — Сняжок ён любіць. Ба- 
чыш: грудзі ў яго, бы ранішняя зара на зімовым небе.

А яшчэ праз колькі дзён лужыну, што была каля 
іхняга двара, скаваў тонкі чысты лядок. Праз той ля- 
док усё-ўсё відаць. Лядок быў і на копанцы.

— Зірні, — паказала бабка Славіку на шэры камя- 
чок пад лёдам.

— Жаба?! — не паверыў сваім вачам хлопчык.
— Да зімы падрыхтавалася, — кіўнула галавой баб- 

ка. — А вясной адтае зямля, пацяплее. Тады і жабка 
ажыве, закрумкае са сваімі сяброўкамі.

А яшчэ Славік бачыў на прыпудранай інеем зямлі 
каля самага агародчыка сляды зайцаў, бачыў сонных 
мух, што забіліся ў шчыліны бярвенняў. Шмат чаго 
цікавага паказвала бабка.

— Калі ж тая Восень бабулі Зіме ключы пера- 
дасць? — дапытваўся хлопчык. — Хутка ўжо і снег 
пойдзе.

— He спяшайся, унучак, — суцяшала Славіка баб- 
ка. — Ты ж ужо і так трохі больш убачыў, чым раней. 
Ападрасцеш, яшчэ болей уважліва будзеш да ўсяго 
прыглядацца. Тады — я ўпэўнена — не прапусціш і 
ключы, якія Восень бабулі Зіме ўручыць.

— А ты, бабка, ніколі не прапускала?
— Я, — усміхнулася бабка Наста, — васьмідзесятую 

Зіму не прапускаю.
У тую ж ноч Славіку прысніўся сон. Быццам па 

скошаным лузе, не дакранаючыся да зямлі, плыве ў 

вянку з гронак рабіны Восень. У яе руках — кошык 
спелых антонавак, якія аж зіхацяць, нібы маленькія 
сонцы. Анасустрач, пакрэктваючы, спяшаецца Зіма. 
Валёнкі ў яе цёплыя, рукавіцы вялікія. Узмахне Зіма 
рукавом кажуха — і рой сняжынак, быццам белыя 
матылькі, сыплецца на зямлю. Жабкі, жучкі хутчэй ха- 
ваюцца. Аддала Восень прыгожыя, серабрыстыя клю- 
чы. Зіма ўзяла іх, нахмурыла сівыя ад інею бровы і 
павярнула ключыкам нябачны замок. I адразу зямля 
пакрылася белай прасціною...

Расплюшчыў Славік вочы, а ў пакоі і праўда неяк ня- 
звыкла светла. Кінуўся ён да акна і радасна закрычаў:

— На дварэ снег! Восень бабулі Зіме ключы пера- 
дала!

Цішка Гартны
ЗІМОВЫ ВЕЧАР

Свеціць месяц серабраны, 
Зоркі рэзва зіхацяць; 
Дрэвы інеем убраны, 
Зачарованы стаяць.

Па шырокаму абшару, 
Неагляднаму кругом, 
Плывуць цені лёгкай хмары 
To паціху, то бягом.

Ўжо гуляе разам з імі 
Вёрткі дзед — стары мароз 
I ліе вакол вачыма 
Міліёны іскраў-слёз.

ЯнкаКупала
ЗІМОЙ У ЛЕСЕ

I лягла ж цішына 
У бары за гарой, — 
Каб дравінка адна 
Хоць кіўнула сабой.

Снег пушаны залёг 
На галінах сасон, 
I чарнобель, і мох 
Атуліў сабой ён.

Сокат птушак замёр, 
Як бы поўня была, 
Адно свісне тапор 
Ды зазвоне піла.
Гэта сілу сваю 
Так прабуе мужык; 
Рухнуў дуб на зямлю, 
Як магуч і вялік...

Далей — глуш, цішына 
У бары за гарой,— 
Каб дравінка адна 
Хоць кіўнула сабой.

Мікола Чарняўскі
СНЕЖАНЬ

Снежань, збочыўшы са сцежкі, 
Пагуляць рашыў у снежкі. 
Азірнуўся, а наўкол — 
Hi сняжынкі, 
Чорны дол.
Крыкнуў ён: 
— Усім на ўцеху 
Прынясі, завея, снегу! 
Усхадзілася завея, 
Паслухмяная яму, 
Глянуў Снежань — 
Даль бялее...
— Гэй, вітайце ўсе зіму!
Сам жа ў лес пайшоў на золку: 
— Прынясу малечы ёлку.
Запрашу на карагод. 
Заўтра свята — 
НОВЫ ГОД!

Кандрат Крапіва
3 НОВЫМ ГОДАМ

Год за годам — карагодам, 
I ўжо сёння з Новым годам 
Я сардэчна, ад душы 
Вас віншую, малышы! 
А чаго ж я вам жадаю? 
Зараз, зараз прыгадаю... 
Каб бадзёрымі былі вы, 
Каб разумнымі раслі вы, 
Каб прынёс вам Новы год 
Многа радасных прыгод

I здароўя ў вашы хаты, — 
Каб былі здаровы самі, 
Каб былі здаровы мамы, 
Каб былі здаровы таты, 
Каб не ведалі напасці, 
Каб і я за вас быў рад.
3 Новым годам!
3 новым шчасцем!
Вас віншуе дзед Кандрат.

НАРОДНЫЯ ПРЫКМЕТЫ

Красавік з вадою — май з травою.
Гракі крычаць — пагода сапсуецца.
Птушкі ўюць гнёзды на сонечным баку дрэў — 

на халоднае лета.
Камары таўкуць мак — на пагоду.
Высокая, круглая вясёлка — на пагоду, 

нізкая і пакатая — на непагадзь.
Шмат ягад улетку — на халодную зіму.
Калі шмат арэхаў, а грыбоў няма, 

зіма будзе суровая і снежная.
У лесе шмат рабіны — восень будзе дажджлівая, 

калі мала — сухая.
3 бярозы цячэ шмат соку — на дажджлівае лета. 
Калі камарна, то і хлебна.

ПРЫКАЗКІ I ПРЫМАЎКІ

Вясна красна, хоць і галадна.
Вясну хваляць за дажджы і сонца, 

а лета — за снапы і вазы.
Дзе кветка, там і мёд.
Закончыш жніво ў пору, будзе што вазіць у камору.
Ілля лета канчае, жніво пачынае.
Ліпень косіць і жне, доўга спаць не дае.
Лета збірае, а зіма праядае.
Кастрычнік зямлю балоціць, а лес залоціць.
Увосень за стол просім.

Надышлі Калядкі, бліны ды аладкі.
Снежань год канчае, зіму пачынае.
Студзень — году пачатак, а зіме — палавіна.
Віхуры і мяцелі ў лютым наляцелі.
Грамніца — зімы палавіца.





«БЕЛАВЕЖАЮ
КРОЧАЦЬ
ЗУБРЫ...»

Васіль Вітка
ЖАВАРАНАК

Хто прыносіць нам вясну, 
Сонцам поплаў меціць, 
Будзіць поле ада сну? 
Жаваранак, дзеці.

На раллі яшчэ лядок, 
He абсохла глеба, 
Вестунок — за званок 
I хутчэй у неба.

I звініць, звініць званок
У блакітным свеце.
Кліча нас на свой урок 
Жаваранак, дзеці.

Ларыса Геніюш
ЗУБРЫ

Белавежаю крочаць зубры, 
Пушчы слаўнае валадары. 
I гарбы ў іх крутыя, і рогі. 
Саступаюць усе ім з дарогі: 
I мядзведзі, і злыя ваўкі 
Зразу кідаюцца ў бакі.
Толькі зайчык адзін не баіцца.
Скача, скача ля светлай крыніцы.

БУСЛЫ

Да зямлі беларускай, 
Да каханай зямлі 
Зноў вяртаюцца гусі,

Зноў вяртаюцца буслы 
Ды лятуць жураўлі.

Закружылі над Зэльвай, 
Паляцелі дамоў.
На гняздо сваё села 
Пара чорная з белым 
Даўганогіх буслоў.

I ляскочуць ад рання,
I будуюць, як мы, 
Цэлы дзень ад світання 
Усё ўдваіх да змяркання 
Свае гнёзды-дамы.

На высокай таполі 
Бусел кладку кладзе, 
Толькі б бліжай да сёлаў, 
Да працоўнае долі 
Простых нашых людзей.

I хоць зноў ім на зіму 
У чужы край адлятаць, 
Як жа гэту Радзіму, 
Хлебаробнае дзіва, — 
Як яе не кахаць.

Карусь Каганец
ВАРОНА

Кожны — і стары і малы — знае варону, птаху шэ- 
рую з чорнаю галавою і чорнымі крыллямі. Плодзіцца 
яна на ўзлессі, каля палёў, каля рэчак; жывіцца ўлетку 
хрушчовымі чарвякамі, ходзячы за сахою, але выпівае 
часам яйкі ды выядае малых галышанят іншых пту- 
шак; хапае часам гусянят, качанят і куранят.
7 Зак. 1979

Голас у вароны брыдкі, ды і сама яна не вельмі ха- 
роша. Варона прыносіць чалавеку карысць, выбіраю- 
чы чарвей, але падчас робіць і шкоду.

СІНЕВАРОНКА

Сіневаронка дужа красная пер’ем птушка: з-пад спо- 
ду і шыйка блакітная, крыллі сінія, як васілёчак, спінка 
ружова-чорная. Плодзіцца сіневаронка па дуплах. Яна 
любіць адзіноту. Жывіцца чарвямі і вусенем. На зіму 
ляціць у вырай. Голас у сіневаронак, як і ва ўсіх варон, 
нехарошы, адно каркае. Пра сіневаронку людзі чамусьці 
не гавораць ні ў песнях, ні ў казках.

Іван Шуцько
БУСЕЛ

У чырвоных доўгіх ботах 
Ходзіць бусел па балотах; 
Дзюбай доўгаю, як сук, 
Ловіць жаб ён і гадзюк. 
Потым кружыць над балотам 
Ды трашчыць, як з кулямёта.

вожык

Tony — топу — праз садок 
Шустры коціцца звярок. 
He відаць з травы нам

ножак...
Я гляджу: — Дык гэта ж 

вожык!

Мы к яму зрабілі крок — 
Ён адразу у клубок!
I, наставіўшы ў бакі

Свае голкі, як штыкі, 
Прытаіўся між травы — 
Ну, як быццам нежывы!

Пачалі мы тут гадаць, 
Як яго у рукі ўзяць: 
Як калючы той клубок 
Занясці ў жывы куток?

Артур Вольскі
ПЧАЛА

Рана-раненька 
Пчала
Пакідала вулей, 
Заспявала-загула, 
Каб усе пачулі:

— Жу-жу-жу, 
Жу-жу-жу, 
Я без справы 
He сяджу, 
Жу-у!

Палячу я 
На лужок, 
Потым — 
На палетак.

Iзбяру
Духмяны сок
Самых лепшых кветак.

Жу-жу-жу, 
Жу-жу-жу, 
Я над кветкамі 
Кружу, 
Жу-у!

Панясу яго 
Да сот, 
Ддпачну 
Ля лёткі.
Пакаштуюць 
Дзеці мёд.
Скажуць: 
— Ну й салодкі!

Жу-жу-жу, 
Жу-жу-жу, 
Я падзяку 
Заслужу, 
Жу-у!

КЕНГУРУ

Кенгуру, 
кенгуру 
спрытна скача 
угару.

I ўгару, 
і ўдаўжыню... 
Я яго 
не даганю.

Паглядзі — 
ў кенгуркі-маткі 
сумка ёсць 
на жываце.
Там жывуць 
кенгураняткі 
ў цеплыні, 
у цеснаце.

Кенгурыха, 
кенгурыха, 
ну чаго 
сядзець ім ціха? 
Ты маленькіх 
не няволь, 
пагарэзаваць 
дазволь!

А яна 
глядзіць з дакорам, 
нібы кажа:
— Як не сорам?! 
Па абедзе, 
як і ў вас, 
у маленькіх — 
ціхі час.

НАСАРОГ

Ён завецца — 
насарог, 
бо на носе 
носіць рог. 
Я смяюся: 
— Вось дзівак!

Хіба носяць рогі так? 
Раю шчыра 
я табе:
не на носе — 
на ілбе 
не адзін, 
а два насі, 
як алені, 
як ласі...

Глянуў ён 
улева, 
ўправа: 
— А табе якая справа? 
Калі скіну 
з носа рог, 
дык які я 
насарог!..
I ўзлаваўся.
Iзасоп.
Каб не краты — 
што было б!

Ядвігін Ш.
СІЛО

Ціснуў мароз; круціла мяцеліца. Паміж гумна і ад- 
рыны, дзе на гурбе стаяла сіло, абсыпанае ўвакол мя- 
кінай з каноплямі, было крыху зацішней. Забраліся 
сюды снягір, верабейчык і сініца.

Снягір, важна насупрыўшы чырвоны свой валяк 
дый пасвістваючы, як і ўвесь свой век рабіў, стаў пад- 
бірацца да канапель.

Дзюбануў раз, другі асцярожна, але разласаваўшы- 
ся, апанавала яго такая прагавітасць, што ўзлез на са- 
мую сярэдзіну сіла ды давай малаціць, ажно пакуль 
пятля не заціснула яму шыю.

— Чык-чы-рык! — усцешыўшыся, пачала здзек- 
вацца над ім сініца, бо сама за снегіром баялася да- 
ступіцца да канапель.

— Чык-чы-рык! — крычала яна, увіхаючыся каля 
зярнят, дый не агледзелася, як сама абедзве нагі ўплу- 
тала ў валасянку.

— Жыў-жыў-жыў! — адазваўся верабейчык, ска- 
чучы здалёку сіла і набіваючы мякінай свой валяк. 
« Жыў - жыў - жыў!»

Язэп Пушча
САЛАВЕЙ

He спяваў ён ясным зорам 
За далёкім сінім морам.

He спяваў на скалах голых, 
Сумаваў па родных долах.

Салавей, пясняр крылаты, 
Прыляцеў вясной дахаты.

Пад лістком расінку соку 
Выпіў чыстага, як вока.

Пакланіўся зорцы ў пояс
I папробаваў свой голас.

Над крыніцаю, у вербах, 
Ліўся пошчак чыстым срэбрам.

Алесь Аркуш
ЯШЧАРКА

Антону

У яшчаркі свае шляхі, 
Свае таемныя сцяжынкі, 
Жыццё, схаванае ў імхі, 
Пясок, каменчыкі, сцяблінкі.

Лісты, жыццё ў якіх усё, — 
Шторання на пяску ля ганка, 
Як іерогліфы Басё, 
Як вершык хоку або танка.

Клаўдзія Каліна
СТРАКАТАЯ СОЙКА

Даўным-даўно было гэта. Толькі пачалася цёплая 
восень, а птушкі ўжо збіраюцца ў вырай. Пачула Сой- 
ка, што і яе сваячка Зязюля рыхтуецца да адлёту за 
мора.

«Мусіць, за тым морам добра і хораша, калі Зязю- 
ля спяшаецца туды? — падумала Сойка. — А што калі 
і мне паляцець? Свет убачу, сябе пакажу».

А трэба сказаць, што Сойка ў той час была не такая 
прыгожая, як цяпер.

Спаткала Сойка Зязюлю і здзівілася. Прыбралася 
тая перад выраем: рабенькае пер’е аж пераліваецца на 
сонейку.

— Ах, якая ты, сястрыца, прыгожая! — з зайздрас- 
цю ўсклікнула Сойка.

— Трэба прыхарашыцца, у чужы край лячу. — I Зя- 
зюля паправіла дзюбкай пёрка.

— Хачу і я паляцець у вырай, паглядзець, што за 
край за тым морам, — сказала Сойка.

— Ты хочаш ляцець за мора? У такім шэрым убран- 
ні? I не думай, засмяюць цябе там.

— Вось як! — раззлавалася Сойка. — Дык ведай, я 
ў сто разоў прыгажэй за цябе прыбяруся... Убачыш.

I не паспела Зязюля здагадацца, што надумала 
рабіць Сойка, як тая вырвала ў яе некалькі пёркаў.

— Зладзейка! Разбойніца! — закрычала Зязюля. — 
Усім раскажу, якая ты, — і кінулася наўцёкі.

— Кажы, кажы, а за мора я палячу прыгажэйшаю 
за цябе, — зацвірчэла Сойка і пачала прыладжваць на 
сваё крыло Зязюліны пёркі.

Прыладзіла і паляцела да ручайка паглядзецца ў ва- 
ду. А там у зарасніках арэшніку мітусіліся і свісталі 
Івалгі:

— Фію-фію! Фію-фі-і! Мы збіраемся ў вырай!
Убачылі Сойку і паляцелі з крыкам:
— Ратуйцеся! Разбойніца! Фію-фі!
— Пачакайце, куды вы? — заверашчала Сойка, але 

Івалгі ўжо разляцеліся.
Сойка пашкадавала, што не змагла раздабыць у іх 

некалькі жоўтых пёркаў.
Тут яна ўбачыла Сіваваронку і стала асцярожна 

падкрадацца да яе.
— Гва-алт! — залямантавала Сіваваронка, але на 

гэты раз Сойка ўсё ж пажывілася некалькімі сіненькімі 
пёркамі!

3 таго дня Сойка стала падпільноўваць усіх пту- 
шак, што адляталі за мора.

Яе ўбранне рабілася ўсё болып стракатае. З’явіліся 
белыя, сінія, чорныя пёркі.

I стала Сойка вельмі прыгожай птушкай. I пачала 
яна лятаць па лесе і хваліцца ўсім:

— Скора і я палячу за мора, няхай усе паглядзяць, 
якое ў Сойкі ўбранне.

Лятала яна так ад аднае птушкі да другой і ўсё хва- 
лілася сваім уборам.

Аднаго разу Сарока і кажа Сойцы:
— Прыгожае ўбранне, ды не сваё. Калі думаеш за 

мора ляцець, то спяшайся, a то цябе зіма застане тут.
— Толькі і ведаеш плёткі разносіць па лесе, — ска- 

зала Сойка. — Паспею яшчэ, няхай тут усе птушкі па- 
бачаць мой новы ўбор.

Прачнулася Сойка аднае раніцы, а на галінках — 
снег, і зямля ўся зацярушана ім. Сустрэла яе Сарока і 
затрашчала:

— А што я казала, а што я казала... Іўбор новы 
прыдбала, і за мора не паляцела!

— Мне і тут добра. Затое няма прыгажэйшай за 
мяне птушкі ў гэтым лесе.

Снягір пачуў, як хваліць свой убор Сойка, ціўкнуў 
і паляцеў далей у гушчар. Асярод людзей цяпер мож- 
на пачуць:

— Прыбралася, як сойка стракатая.

Алег Мінкін
ПУГАЧ

У сасняку на скразняку 
Сядзіць на зломаным суку 
Пануры згорблены пугач 
3 маркотнай думкаю пра харч.

Калі атуліць змрок гушчар, 
Ён будзе цар і гаспадар, 
А ўдзень узбіўся ён на сук, 
Дрыжыць і ловіць кожны гук.

Упаў кавалачак кары...
Шкрабецца мышанё ў нары... 
Завухкай з голаду, заплач, 
Пануры згорблены пугач!

Янка Брыль
ЖЫЎ-БЫЎ ВОЖЫК

Пачынаецца казачка так.
Жыў-быў вожык у лесе, а потым узяў ды памёр... 

Ды не той, пра якога хачу расказаць, а другі, зусім 
іншы — вялікі, стары. Анашага Тупчыка тата злавіў у 
лесе і прынёс у кішэні дахаты. Ігэта не казка, а праўда.

Я быў тады яшчэ такі малы, што нават не хадзіў у 
школу.

Тупчык быў таксама малы, круглы, як шэры клу- 
бок, і калючы.

Тата вярнуўся з лесу і сказаў:
— Ну, Лёнік, я прынёс табе яблыка.
Ад радасці я забыўся, што яшчэ вясна, што яблы- 

каў яшчэ няма, і ўсадзіў руку ў татаву кішэню.
— Ай! — ускрыкнуў я, укалоўшы аб нешта пальцы. 

Іхацеў ужо нават заплакаць, але тата мой засмяяўся.
— Дзівак-чалавек, укалоў ды злуецца! — сказаў 

ён. — Ды гэта ж лепей за яблыка, ты паглядзі!
I ён выняў з кішэні маленькі калючы клубок.
Спачатку вожык наш ніяк не называўся. Ён нават 

разгортвацца не хацеў: як палажылі яго ў кутку, пад 
маім ложкам, так і ляжаў. He на голай падлозе, а на 
імху. Тата сцягнуў граблямі са страхі старога хлява тры 
купіны моху, паслаў у кутку — і выйшла пасцель.

Мох зялёны, пушысты і цёплы. Ашэры клубочак 
ляжыць на ім і ніяк не хоча разгортвацца. Я наліў яму 
ў сподак малака і паставіў каля самага моху. Авожы- 
ку хоць бы што...

Тады я лёг побач з ім на падлозе і хацеў ляжаць, 
пакуль ён не разгорнецца.

На дварэ змяркалася, і пад ложкам рабілася цёмна.
— Дурненькі ты, — сказала мама. — Ты яго толькі 

не чапай, ён і сам малако тваё знойдзе.

I праўда, толькі я лёг у ложак і ў хаце зрабілася 
ціха, як у куточку пад ложкам нешта ціхенька завару- 
шылася і пачало вось гэтак чмыхаць:

«Ту-ту-ту-пых! Ту-ту-ту-пых!..»
А потым па дошках падлогі затупацелі маленькія 

мяккія ножкі.
— А што, не гаварыла я, — сказала мама. — He па- 

лохайце яго, дык ён і малако пачне хлябтаць.
I праўда, мы памаўчалі, і неўзабаве пачулася, што 

нехта маленькі хлебча. He так, як кот, а так, як пара- 
сяты, — плямкае.

— Ой, тата, я пагляджу.
Тата даў мне запалкі. Я ціхенька злез на падлогу, 

укленчыў, нагнуўся пад ложак і выняў з карабка за- 
палку. Але як толькі яна чмыхнула і засвяціла, каля 
сподка я ўбачыў той самы калючы клубочак.

Ды ён ужо ляжаў не на імху, а на голай падлозе, і 
малака ў сподачку было менш, як раней...

Клубок тупацеў усю ноч, і за гэта мы пачалі назы- 
ваць яго Тупчыкам. Аза тое, што ён хутка перастаў 
баяцца і не згортваўся больш, калі я пазіраў на яго, я 
ніколі не забываўся даваць яму есці.

Спачатку даваў толькі малако, а потым аднойчы 
разбіў яму на сподак яйцо. Тупчык лішне не казырыў- 
ся, — панюхаў трохі і пачаў хлябтаць.

3 нашым цюцікам Мурзам ён не хацеў сябраваць. 
Як толькі ўбачыць яго — у клубочак, і ўсё. Шчанюк 
спачатку хацеў панюхаць вожыка: дакрануўся носам 
да шэрых іголак, заматаў галавой і фыркнуў — не спа- 
дабалася. Тады ён прысеў, абняў клубочак лапамі і 
паспрабаваў яго ўкусіць. Але зноў укалоўся, ды гэтак 
балюча, што зазлаваў і пачаў уядацца, брахаць. Ска- 
каў, скакаў вакол клубка, а потым яшчэ раз асмеліўся 
дакрануцца. Ударыў клубочак лапай, як кот па мячы- 
ку, заскуголіў, адбегся і лёг.

«Добрыя гулі, — хацеў ён сказаць, — я забаўляцца 
з табой хачу, а ты — нягодны, колешся».

Ды ён не сказаў гэтага, а толькі лізаў сваю лапу і 
скардзіўся, хныкаў.

Вусаты Фядот любіў грэцца на сонцы, калі яно 
свеціць у хату. Сядзе на падлозе, зажмурыцца і мур- 
лыча. На Тупчыка ён і глядзець не хацеў, не толькі 
што з ім гуляць. I нават калі клубочак разгарнуўся ад- 
нойчы, сам падышоў да ката і, наставіўшы лычок, па- 
нюхаў, наш Фядот толькі лыпнуў спрасонку вачыма і 
ўсё. Сядзіць сабе, дрэмле, мурлыкае.

Няма з кім Тупчыку пасябраваць.
I стала вожыку сумна.
У кухні нашай жыла квактуха з куранятамі. Спа- 

чатку яны былі маленькія, нібы камочкі жоўтага пуху, 
і ўсё пішчалі, дзяўбалі тварог і мітусіліся па земляной 
падлозе кухні, як сонечныя зайчыкі. Апотым падраслі, 
квактуха пачала вадзіць іх на двор і толькі начаваць 
прыводзіла ў кухню. Сядзе пад лавай, затуліць іх крыл- 
лямі, яны паціўкаюць трохі і спяць.

I вось Тупчыку стала зайздросна. Уночы ён ціха за- 
лез пад квактуху, прымасціўся пад цёплым крылом і 
давай ад радасці варушыцца. Кураняты прачнуліся і 
заціўкалі. Квактуха хацела пашкадаваць іх, мацней 
прытулілася крыллямі і раптам закрычала так моцна і 
так спалохана, што ўсе мы ў хаце прачнуліся.

Як толькі мама запаліла лямпу, квактуха ўсхапіла- 
ся, сонныя кураняты з піскам рассыпаліся па кухні, a 
ў кутку, на тым месцы, дзе яны сядзелі, застаўся шэры 
калючы клубок. Квактуха пазнала яго, узлавалася і 
дзюбнула — моцна, балюча.

— Ну, вось, — казала мама, выносячы Тупчыка з 
кухні, — вось ты і зарабіў. Бачыш, чаго захацелася, 
жэўжык!

Каб жэўжыку было весялей, я зняў аднойчы са сця- 
ны люстэрка і паставіў яго на падлозе. А ён ужо тупаў

па хаце і ўдзень, не баяўся нікога. Падышоў да люс- 
тэрка, наставіў лычок, паглядзеў і надзьмуўся. Каб па- 
страшыць таго, што ў люстэрку. Атой, што ў люстэр- 
ку, надзьмуўся таксама, і вось яны абодва разам 
зрабілі: «Пых!»

Мы засмяяліся, тата і я, а вожык вельмі здзівіўся. 
Што такое? Паглядзеў, паглядзеў у люстэрка, асця- 
рожненька дакрануўся чмысікам да шкла і як быццам 
усё зразумеў. Адышоўся і больш не глядзеў у люстэрка.

Тады тата сказаў мне:
— Лявон...
Заўсёды мяне называлі Лёнікам, але як толькі тата 

хацеў пагаварыць са мной, як з дарослым, ён гаварыў 
мне Лявон.

— Ведаеш што, Лявон, — сказаў ён тады, — давай 
выпусцім вожыка, га?

— А навошта? — здзівіўся я.
— Як навошта? Ён пойдзе да іншых вожыкаў.
— Ну і што?
— Як што? Зробіць сабе хатку дый будзе жыць. 

Іяму будзе там вельмі добра і весела, не то што ў нас. 
Што ты скажаш, Лявон?

— I панясём яго з табой у лес? — спытаўся я.
— Навошта ў лес? Пусцім у грады, а ён ужо сам 

куды захоча, туды і пойдзе.
I мы занеслі Тупчыка ў агарод.
...Кажуць, што ў той вечар я выйшаў на вуліцу і 

там, дзе стаялі мужчыны, сказаў:
— Добры вечар. Хочаце, дык я вам казку скажу?
— Ну, скажы.
I я сказаў:
— Жыў-быў вожык у лесе, а потым узяў ды памёр. 
— Што, і ўсё?
— Ну, пэўна ж усё. Анашага мы выпусцілі. Во!..

Алесь Гурло
НАШЫ ПТУШКІ

У нашым краі — Беларусі — 
Ёсць буслы, сарокі, гусі,

Качкі, чыбісы, саколкі, 
Чаплі, совы, перапёлкі,

Каршуны, сіваваронкі, 
Жаўранкі, шчыглы і слонкі,

Галкі, крумкачы, вароны, 
Галубочкі нахахлёны,

Дзятлы, чыжыкі, зязюлі, 
Кулікі, сяўцы, жаўнулі,

Шпакі, зяблікі, цяцеры, 
Курапаткі пер’ем шэры,

Аастаўкі, і верабейкі,
I сініцы, салавейкі,

Сойкі, пігліцы, удоды, 
Што лятаюць без ахвоты.

Каля рэчак, на лужайках 
Ёсць глушцы, стрыжы і чайкі,

I вядуцца на балотах 
Жураўлі ў густых чаротах;

Па надворку, каля хаты, 
Ходзяць куры й кураняты.

Хто сакоча, хто кудахча, 
Хто па стрэхах спрытна скача,

Хто на кусціку ў садочку,
Хто на полі, хто ў лясочку,

Хто высока ў паднябессі
Моўчкі ўецца або з песняй:

Пачнуць хорам — не здзівіцца. 
Ёсць дзе пець і весяліцца!

Міхась Даніленка
ЖУРКА

Бацька прынёс Толіку маладога жураўліка з пера- 
бітым крылом.

— Хутка халады пачнуцца. Акалее, загіне, — ска- 
заў ён. — А мы яго выхадзім...

Калі Толік падыходзіў да птушкі, яна злосна шыпе- 
ла, раскрывала дзюбу — спрабавала дзеўбануць хлоп- 
чыка. He прывык Журка, каб яго рукамі гладзілі.

Толік са старога рэшата зрабіў птушцы ў сенцах 
гняздо. Два разы прывёў яго сюды нанач. Ана трэ- 
цюю ноч Журка сам знайшоў сваё гняздо, доўга тупаў 
у ім — уладковаўся, каб ямчэй спалася, — і заціх.

— Заснуў, — радасна паведаміў Толік бацьку, як 
толькі той вярнуўся з лесу з чарговага абходу.

Крыло ў Журкі зажывала. Цяпер ён асмялеў — 
смешна дыбаў па пакоях, і нават сабака Шарык баяў- 
ся вострай журкавай дзюбы.

I Толіка Журка пачаў слухацца. Нават пасябраваў 
з ім. Мусіць таму, што хлопчык яго карміў, бавіў свой 
час з ім.

...Доўга цягнулася зіма з завеямі і снегам. Але вось 
і вясна нарэшце прыйшла. Зазвінеў у высокім небе 
жаўрук, заспявалі свае песні берасцянкі, падала голас 
чорная жаўна.

— Хутка Журка паляціць ад нас, — сказаў аднойчы 
бацька Толіку. — Бачыш, як неспакойна ён па двары 
пахаджвае.

I праўда, Журка трывожна мераў двор і ўсё пры- 
слухоўваўся да птушыных галасоў, што даносіліся з вы- 
шыні.

Аднойчы, калі высока ў блакітным небе плыў шну- 
рочак жураўлёў і адтуль даносіліся іхнія галасы — быц - 
цам нехта трубіў на срэбраных трубах, — Журка пад- 
скочыў раз, другі, узмахнуў крыламі. Ен падымаўся 
ўсё вышэй і вышэй — даганяў тых жураўлёў, што вяр- 
нуліся з заморскіх краін да сябе дадому.

— Бывай, Журка, — памахаў яму рукой Толік.

Алесь Бадак
ПАСЛЯ НАВАЛЬНІЦЫ

Да ночы гула навальніца учора. 
Вяргіні прастылі, хістаюцца.
I, нібы тэрмометры,

з раніцы пчолы 
Брушкамі з іх

вытыркаюцца.

КОНІКІ

Глянеш ранкам у акно — 
Hi дамоў вакол, ні вуліц. 
Гэта хмара, нібы ноч — 
Нават птушкі ўсе паснулі.

Толькі чутна: па двары 
Скачуць конікі заўзята 
I ўключаюць ліхтары 
Дзьмухаўцоў 
Навокал хаты.

Віталь Вольскі
ГАСПЛДАР ПУШЧЫ

Трашчыць галлё.
3 шумам і фырканнем прадзіраецца з непраходнага 

гушчару нешта вялікае і дужае.
Хістаюцца маладыя бярозы. Пад напорам цяжкага 

цела нікне да зямлі густы падлесак.
Гэта — зубр.
Вось ён выходзіць на лясную паляну, схіліўшы ма- 

гутную галаву, і спыняецца, асветлены сонцам.
Прагна ўглядваюся я ў ляснога волата. He часта 

даводзіцца бачыць такое відовішча.
Увесь ён аброс густой кучаравай шэрсцю 

цёмна-каштанавага колеру. Яго вялікая, 
нізка пасаджаная галава з чорнай ба- 
радой і шырокія мускулістыя грудзі 
здзіўляюць сваёй веліччу і магут- 
насцю. Высокі карак гарбом 
узвышаецца над спіною.

Шыя, грудзі і добрая 
палова спіны густа па- 
крыты цёмнай калма- 
тай грывай. Шмат-



211 ВГГАЛЬ ВОЛЬСКІ

камі ўскудлачанага лямцу звісае гэтая грыва над шы- 
рока пастаўленымі, тоўстымі і кароткімі нагамі.

Пярэдняя частка яго моцнага тулава, цяжкая і 
масіўная, здаецца непамерна развітай у параўнанні з 
задняй, пакрытай карацейшымі і святлейшымі вала- 
самі. Заднія ногі выглядаюць вышэйшымі і танчэй- 
шымі за пярэднія. Хвост — як у звычайнага быка, але 
кароткі і тоўсты.

У ясным і ціхім лясным паветры выразна чуецца 
роўнае і глыбокае дыханне вялікай жывёлы.

Пастаяўшы крыху на месцы, нібы ў задуменні, зубр 
рушыць далей, абрываючы мімаходам маладыя галінкі 
ясеня.

Следам за ім выходзіць на паляну ўвесь статак. Тут 
і маладыя зубры, і падлеткі, і дарослыя зубрыцы з ця- 
лятамі, падобнымі на буйных, калматых медзведзянят.

Мінуўшы лясную паляну, зубр выходзіць на дарогу, 
спыняецца зноў і, пастаяўшы крыху, нібы разважаю- 
чы, ідзе па дарозе. За ім паслухмяна цягнуцца астат- 
нія. Яшчэ хвіліна — і ўсе зубры: малыя і дарослыя — 
знікаюць за высокімі дрэвамі на павароце, узнімаючы 
клубы пылу і нагадваючы здалёку невялікі статак звы- 
чайных кароў.

СПАТКАННЕ 3 АЛЕНЕМ

У пушчы мне давялося убачыць з невялікай адлег- 
ласці жывога аленя...

Стаміўшыся пасля доўгіх блуканняў, я сядзеў пад 
старым і высокім грабам...

Вакол панавала цішыня.
Раптам недалёка ад мяне хруснула галлё. Яўзняў 

галаву. Перад маімі вачыма мільгнула на фоне зялё- 
нага лісця нешта вялікае, жывое, чырванавата-бурага 
колеру.

Гэта быў алень.

Я і не заўважыў, як ён з'явіўся, нібы вырас з-пад 
зямлі на невялікай лугавінцы недалёка ад мяне. Ён 
стаяў нерухома. Дужае і стройнае цела на тонкіх нагах 
нібы скамянела. Гордая галава, упрыгожаная рас- 
кідзістымі рагамі, была крыху прыўзнята, вушы на- 
сцярожаны. Толькі ноздры злёгку варушыліся, уцяг- 
ваючы паветра.

Я не вытрымаў і паварушыўся. Лёгкім, невыказна 
прыгожым рухам алень пераскочыў цераз тоўсты ствол 
паваленага дрэва і знік, нібы здань, у зялёным гушчары.

Пераскочыў? He, гэта было б сказана занадта не- 
дакладна! He пераскочыў, а пераляцеў! Нібы птушка, 
адарваўся ад зямлі, узняўся ў паветра і плаўна пера- 
нёсся цераз ствол на сваіх нябачных крылах.

Усё адбылося на працягу, можа, адной дзесятай 
хвіліны, але зрок здолеў зафіксаваць гэты момант і 
ўтрымаць яго ў памяці.

Доўга глядзеў я на тое месца, дзе стаяў алень, і ду- 
маў, ці бачыў я яго сапраўды, ці гэта мне здалося, 
такім мімалётным было яго з’яўленне.

Свежыя адбіткі вострых капытоў на тым месцы свед- 
чылі, што гэта была не здань, а жывы, рэальны алень.

Перад гэтым я неаднойчы знаходзіў у лесе яго сля- 
ды, але дзікі алень ніколі яшчэ не трапляў мне на во- 
чы. Цяпер я ўпершыню ўбачыў яго, жывога, на волі, і 
нават тады, калі зусім гэтага не чакаў...

Леанід Дранько-Майсюк
3 кніжкі «Цацачная крама»

ПЕСЕНЬКА РАХМАНАГА КАНЯ

Я — рахманы і цярплівы,
Бо жыву на Беларусі;
Я аднолькава шчаслівы
I на ворыве, і ў лузе.

I вязу я, і ару я,
I цягну, і валаку; 
Нібы чорны вол, працую, 
Капытамі пыл таўку.

У санях, вазках, калёсах 
Я пад пугаю заўжды;
У аглоблях і атосах 
He спыняю век хады!

Так у хамуце і мыле 
Прамінецца жытка ўся...
Даць бы сена не забылі; 
He забылі б даць аўса.

ПЕСЕНЬКА МЯСА-ШКУРКАВАГА ТРУСА

У клетцы хоч, а ці не хоч, 
А ўсё адно быць давядзецца!
У клетцы я і дзень, і ноч, 
I добра мне жывецца ў клетцы.

I не баліць мне галава, 
Бо ў клетцы ж усяго загуста: 
Аяжыць зялёная трава, 
Ляжыць і морква, і капуста.

Трусагадовец вам любы 
Пра тое скажа і заўсёды, 
Што не абы я там рабы, 
А мяса-шкуркавай пароды.

Хто б ні карміў — Кастусь, Пятрусь... 
Як толькі кіндзюшок напоўню, 
Тады люблю я Беларусь
Усёй трусінаю любоўю!

Васіль Зуёнак
ПАВУЧОК

Павучок быў маленькі, нават вельмі маленькі. Але 
апетыт меў павучыны і есці хацеў, як і ўсе павукі. Та- 
му і сядзеў ад самага ранняга ранку, як толькі сонца 
збольшага збіла расу, у маркотным і самотным ча- 
канні. Сядзеў на беразе свайго, па ягоных мерках, 
вялізнага павуціннага возера, закінуўшы ў затоку сець, 
зразумела, таксама павуцінную. Аяк жа інакш: сам ён 
павук, хай сабе і маленькі, і ўсё ў яго мусіла быць з 
павуціны. Нічога іншага ён не меў: ні вады, ні пянь- 
ковых нітак, ні капронавых, як цяпер павялося, каб 
сплесці сетку. He кажучы ўжо пра які-небудзь пера- 
мёт з учэпістымі сталёвымі кіпцюрамі-хапунамі ці ха- 
ця б вуду з жылістай лёскай і джалістым кручком... 
Сядзеў, як сядзіць, бывае, малы хлапчук з самароб- 
наю вудачкай-свісцёлкай: вудзільна арэхавае, а то і ла- 
зовае — амаль што дубчык, лёска — з конскага хваста, 
паплавок — з гусінага пяра-пішчыка, — сядзіць у ча- 
канні якога-небудзь печкурка ці верхаводкі-ўклейкі... 
I раптам ухопіцца за нажыўку штосьці вялізнае і зда- 
равеннае.

Гэткая нечаканая ўдача надарылася і павучку. За- 
трымцела не толькі ягоная сетачка, але і ўся азярына 
ўскалыхнулася.

Павучок адразу ж спалохаўся, але беспамылкова 
вызначыў, адкуль накочваюцца гэтыя ўраганныя, як 
дзевяты вал, хваляванні. Падхапіўся ён, слізгануў па 
нітачцы павуцінкі да месца здарэння. Сам дробненькі, 
як чорная расінка, а перад ім — страшыдла разоў у 
пяць, а то і ў дзесяць. большае за яго, ды і сківіцы — 
абцугі-кусачкі — не раўня павучковым: драціну ста- 
лёвую, здаецца, умомант перашчыкнуць, а не тое што 
павуцінку. Ды і сам павучок такому на зуб не папа- 
дайся .. Ён адразу ж і зразумеў гэта: пастаяў на бяс- 

печнай адлегласці, прыкінуў, ацаніў свае баявыя маг- 
чымасці і ціхенька адкаціўся, слізгануў назад, на ра- 
нейшую пазіцыю.

Павучок ведае: цяпер яму спяшацца не варта ды і 
сэнсу ніякага няма. Цяпер усё зробіць павуцінка. Та- 
нюсенькая яна, кволая: махне заграбастаю лапкай ці 
сківіцай зачэпіць страшыдла — і як не было той па- 
вуцінкі... Так то яно так, — але замест яе, парванай, 
ужо вісне на той лапцы ці на сківіцы дзве альбо тры 
новыя павуцінкі. I чым больш размахваецца, бушуе 
страшыдла, тым шчыльней заблытваецца ў павуцінні. 
Як бач: ужо і на дзве нагі спутаны, і на чатыры, і на 
ўсе шэсць... Атам, глядзіш, і ўжо махаць нечым... 
Толькі сківіцы яшчэ то разыходзяцца, то сцінаюцца, 
аж рыпяць, здаецца...

Падбяжыць павучок, калі трапятанне сунімецца, 
паглядзіць: не, яшчэ ранавата набліжацца... Так і 
цікуе, так і цікуе раз за разам

А страшыдла тым часам знямогла прыбілася ў ку- 
точак і варухнуцца не можа, — адно толькі як ад сора- 
му схавалася: з такімі сківіцамі і так ганебна ў палон 
здавацца!.. Ды яшчэ каб у палон... Ато ж — павучок 
быў галодны...

Калі б павучок пазнаёміўся са страшыдлам, то да- 
ведаўся б, што гэта не хто іншы як скакун палявы... 
Яшчэ б і пасябравалі, можа...

Але павучку было не да знаёмстваў: павучок хацеў 
есці... У-у-у, натура: павучыная — яна і ёсць паву- 
чыная...

МУРАШЫНЫ шлях

Прайшоў бы я міма гэтага мурашніка: ці мала іх — 
маленькіх, з купіну, і вялізных, з добрую капу, а то і 
стажок сена, — мітусліва і мякка пухірыцца ў лесе. Ая 
кожнага не будзем спыняцца... I дзеля чаго? Бегаюць 

сабе мурашкі, снуюць туды-сюды, ну і хай сабе. Кло- 
пат, значыць, нейкі маюць...

А да гэтага мурашніка я мусіў вярнуцца. He адра- 
зу, а крокаў праз дваццаць, калі выразна, і неяк аж не 
верачы, пачаў заўважаць: праз мох, праз траву коціц- 
ца па зямлі мурашыны ручаёк. Адкуль? — здагадацца 
не цяжка. Ды і не пашкадаваў я тыя дваццаць крокаў, 
каб упэўніцца канчаткова: зноў падышоў да мурашні- 
ка. Так і ёсць: з яго, як з пагорка, скочваюцца гэтыя 
чорна-рыжыя кропелькі, зліваюцца ў роўненькі жывы 
струмок, набіраючы разгон. Авось куды? — гэта ўжо 
загадка. Прынамсі, для мяне. Самі мурашкі, пэўна ж, 
ведаюць. Інакш не спяшаліся б гэтак...

Пайшоў і я ў той бок. Заадно і крокі лічыць пачаў. 
Іду сабе, не спяшаюся. Бо мне што: ступлю раз — і 
адразу тысячу мурашак, не меней, абганяю. Аяны ўсё 
бягуць, бягуць... Паступова я нават і сцежку, вытап- 
таную імі, быццам заўважаць пачаў. Пасля сам з сябе 
пасмяяўся: адкуль жа быць той сцежцы ад гэтакіх 
дробненькіх ножак?! Здалося, канешне ж, мне...

А сцежка ўсё адно мроіцца: дужа ж многа мурашак 
тупацела па гэтай лясной палосцы ў пядзю - паўтары 
шырынёю. Тупату я, зразумела, не чуў, бо не дадзена 
чалавечаму вуху пачуць гэтакае. Але ж самі яны, му- 
рашкі, пэўне, чуюць? I столькі ног! I такі шлях!.. Я на- 
мерыў ужо дзвесце крокаў. Маіх, чалавечых. Амура- 
шыных?! Нават і злічыць не бяруся... А трэба ж 
дайсці... To схаваецца ручаёк у высокім верасе, то, калі 
трапіцца на дарозе завал які з ламачча, дык пад яго, 
як у тунель, уліваецца. Аз другога боку выплеснец- 
ца — і ўсё бяжыць, бяжыць. I ўсё — туды, туды... Ту- 
ды? Не-не, пачакай-пачакай — толькі цяпер я пры- 
гледзеўся: бягуць і адтуль, назад. Адно што вяртаюцца 
не так прытка, бо ўсе цягнуць паклажу нейкую. Іншы 
раз прыпыняецца такі «грузавічок», вусікі-антэны на- 
стаўляе і сустрэчнай мурашцы лёгкім дотыкам да ей- 

ных вусікаў штосьці скажа — сігнал падасць. I тады гэ- 
тая, што паражняком бегла, падхоплівае паклажу, раз- 
варочваецца і нясе ў бок мурашніка, а змораная — так- 
сама мяняе курс і, уліўшыся ў агульны паток, ужо 
ўлегцы, туды, адкуль толькі што бегла...

Тым часам неўпрыкмет разгарнулася перада мною 
сасновая дзялянка з маткамі-старадрэвінамі над ёю. 
I тут заўважыў я, што мурашыная істужка як бы рас- 
пыляцца пачала: разбягалася і ўвачавідкі радзела.

Ступіў я колькі крокаў у адзін бок, у другі — няма, 
знікла жывая «дарожка». Але затое позірк мой улавіў 
яшчэ нешта, больш нечаканае: на сасновай галінцы му- 
рашак пяць ці шэсць «свежавалі» вялізнага, па мура- 
шыных маштабах, зразумела, таўстаматага, як абру- 
чыкамі перацягнутага, быццам падзеленага на коль- 
цы, вусеня...

Вось гэтак я і дайшоў да разгадкі — праз дзвесьце 
пяцьдзесят крокаў. Мурашкі вялі вайну з вусенем вач- 
ніцы, соўкі, на гэты раз — хваёвай. Гэта матыль такі. 
Сам па сабе прыгожы і прывабны, харчуецца некта- 
рам з кветак ды іншымі прысмакамі. Авось «дзеткі» 
ягоныя, вусені гэтыя самыя, — не прывядзі божа, та- 
кія пражэрлівыя, столькі шкоды прыносяць ды ўчыня- 
юць лесу... Бывае, як наплодзяцца — усю зеляніну з’я- 
даюць... Хоць і яны з выгляду не пачварныя: прыга- 
жосцю сваёй многіх за пояс заткнуць, — да таго ж і 
«паяскоў» тых не адзін, а з дзесятак, пэўна, у кожнага 
будзе. Бачылі ж: абручыкі якія ў вусеня. Гэта ўпопе- 
рак. Аўздоўж — залюбавацца: поверху, па спінцы, па- 
лоска зялёная, ніжэй — белая істужка ідзе, потым 
зноў — зялёная, спадыспаду — жоўты падбой, а паміж 
двух гэтых колераў, каб не зліваліся, чорная рыска на- 
крэслена — нітачкаю цягнецца... Адзеля чаго прыга- 
жосць? Навошта расфарбоўка такая? А ўсё каб не- 
прыкметна схавацца на сасновай галінцы — усе коле- 
ры ёй у тон.

Ды ад мурашак не схаваешся! He вокам яны ба- 
чаць, а вусікамі-антэнамі: сігнал прынімаюць ад сваіх 
разведчыкаў. I — у паход!..

I паўстае мурашыны заслон перад шкоднікам. Бя- 
гуць і бягуць мурашкі. Сюды і назад. Сюды і назад... 
Нясуць здабычу ў мурашнік.

Для лесу — санітарыя.
Для мяне — разгаданая загадка.
А для іх, для мурашак, — дарога жыцця.
Чуеце? — ножкамі, ножкамі — шамаціць, шапоча 

мурашыны шлях...

ПАДАРОЖНІК

Дарога так сабе, не дужа знатная: як для нас, то 
крокаў на пяць ушыркі. Акалі хто добра скача, то і за 
два штуршкі адолее.

Але ж, нагадаем, так яно здаецца нам, людзям. 
А тут быў чарвячок. Зялёненькі такі і не дужа доўгі. 
Выйшаў ён на асфальт з ляснога боку і, то складваю- 
чыся цыркулем, то выпростваючыся і выкідваючы на- 
перад галоўку, пачаў вымяраць-адольваць, здавалася, 
несканчоную шырыню дарогі...

Што чакае там яго на другім, палявым, баку? Які 
новы сусвет, якая неспазнаная галактыка? Куды і дзе- 
ля чаго імкнецца? I ці дойдзе, нарэшце? Бо вандроўка 
ж гэтая, па ўсім відаць, вартая самага далёкага і ры- 
зыкоўнага палёту ў космас...

Раз-пораз шморгалі па асфальце шыны грузавікоў і 
легкавушак: вось - вось наедуць...

А ён ішоў ды ішоў сабе — упэўнена і несупынна.
Я пажадаў чарвячку шчаслівай дарогі.

Сяргей Тарасаў
ПРА КАРАСЯ

Ты, відаць, думаеш, мой маленькі сябар, што рыбы 
не ўмеюць гаварыць? Яшчэ як умеюць! Толькі яны 
вельмі маўклівыя. Амаўчаць вось чаму.

Даўным-даўно жыў на свеце Карась. I быў ён такі 
цікаўны, што да ўсіх прыставаў з пытаннямі. Падплы- 
ваў да мамы і пытаў:

— Мама, а чаму мы жывём у вадзе?
Мама пляскала яго хвастом і маўчала. Тады Ка- 

рась плыў да бацькі і пытаў у яго:
— Тата, а чаму ты не лятаеш над вадою?
Бацька пакрыўджана адварочваўся і таксама маў- 

чаў, бо лічыў, што лепш за ваду нічога няма і не можа 
быць на свеце.

А цікаўны Карась плыў далей і ў кожнага, каго су- 
стракаў, што-небудзь пытаў.

У дзядзькі Вугра пытаў, чаму дзядзька Вугор такі доўгі.
У дзядулі Рака — чаму той ходзіць задам наперад і 

ці не замінаюць яму вялікія клюшні. Дзядуля Рак ха- 
ваўся ў нару і таксама маўчаў.

Аднойчы Карась убачыў старога мудрага шчупака. 
Яму вельмі захацелася даведацца, навошта шчупаку 
такія вострыя зубы.

— А чаму гэта цябе цікавіць? — запытаў Шчупак.
Задумаўся Карась. Аі сапраўды, чаму? I пакуль ён 

думаў, Шчупак — хлоп! — і праглынуў Карася.
3 таго часу карасі нікога ні пра што не пытаюцца, 

а лічаць за лепшае маўчаць і хавацца ад шчупакоў. Ас- 
татнія рыбы таксама маўчаць. Ім няма калі размаў- 
ляць — хапае іншага клопату.

Вось так і жывуць рыбы моўчкі. Толькі зрэдку, калі 
трапіцца якая-небудзь на кручок і спрытны рыбак вы- 
цягне яе з вады, рыба пачынае прасіць. каб той ад- 
пусціў яе назад. Але ніхто не разумее рыбінай мовы, a 
таму думаюць, што яна проста хапае ротам паветра.

Алег Лойка
ЖАРАБЯТКІ

Быццам бы 
Смыляць ім пяткі, 
Скачуць,
Скачуць жарабяткі!..

Як тут устаяць 
Хоць трошкі, 
Маючы
Чатыры ножкі.

I калі зялёны луг,
I трава, 
Нібыта пух.

I лагодна 
Сочаць маткі, 
Як танцуюць 
Жарабяткі!..

Сяргей Кавалёў
ПЯСОЧНЫ ЗАМАК

Дзіўная істота сядзела на беразе мора і спявала вя- 
сёлую песеньку: маленькі працавіты Пясчанік, які 
толькі што скончыў будаваць свой чарговы замак.

Мініяцюрны замак зіхцеў на сонцы маціцай рака- 
вак, грацыёзныя муры і спічастыя дахі лёгка і бязваж- 
ка ўзносіліся да высокага неба, якое ад гэтага рабілася 
блізкім і зразумелым.

3 пракаветных часоў будавалі продкі Пясчаніка 
замкі з жоўтага блішчастага пяску, пакідалі іх невядо- 
мым жыхарам, а самі крочылі далей берагам мора, на 
ўсход; будавалі ўсё новыя і новыя замкі, пакуль ад- 

нойчы самі не знікалі ў невядомасць, як знікаюць без- 
зваротна і назаўсёдна сляды ў прагных пацалунках 
марскіх хваляў.

Чакаў той немудрагелісты шлях і Пясчаніка, а па- 
куль што ён муркатаў песеньку за песенькай і ўлюбёна 
пазіраў на сваю толькі што скончаную працу.

Сонца ўсё вышэй узнімалася над люстраной вадой, 
і паступова халодны вільготны ранак змяняўся сухім, 
спякотным днём.

Пясчанік усё сядзеў ля замка і нікуды не хацеў ісці, 
аж пакуль не зразумеў канчаткова сваё ўпартае жа- 
данне парушыць недатыкальны закон продкаў і дача- 
кацца тых невядомых, ніколі не бачаных жыхароў, дзе- 
ля якіх ён жыў і будаваў.

«Мае бацькі заўсёды працавалі ноччу, а раніцай та- 
ропка ішлі далей на ўсход, каб вечарам на новым мес- 
цы распачаць новы замак. Нам забараняецца бачыць 
жыхароў. Але ж гэта несправядліва і незразумела: 
ствараць прыгажосць і карысць для кагосьці невядо- 
мага, не маючы ніякай магчымасці даведацца, як яны 
гэта ўспрымаюць і разумеюць. Араптам жыхарам не- 
шта не падабаецца, можа, зусім нейкая дробязь, пра 
якую яны проста не могуць нас папярэдзіць? Чаго і 
каго мы баімся, куды і адкуль бяжым, не ведаючы спа- 
чыну? Можа, палохаемся ганьбы і кпінаў за сваю пра- 
цу? Але нельга не заўважыць хараства там, дзе яно 
ёсць. Калі ж яго няма, дык навошта далей жыць, уз- 
водзіць пачварныя гмахі і нясклепістыя будынкі? Ня- 
хай я парушу галоўны закон продкаў, але я даведаюся 
праўду і супакою свае згрызоты і сумненні»,— выра- 
шыў маленькі Пясчанік і адчуў доўгачаканую палёгку, 
што ўрэшце адважыўся здзейсніць сваё даўняе нясме- 
лае жаданне.

Ён сядзеў доўга, ажно пакуль сопца не перасунула- 
ся ў зеніт. Тады ў прыбярэжным зарасніку пачуліся 
шоргат і трэск, нечыя галасы і злы смех. 3 травы вы- 

скачыў Пацук, з кустоў вылезла Малпа, з-за дрэў вый- 
шаў Конь.

3 агідным віскатам Пацук кінуўся ў Замак і знік 
пад яго бясконцымі скляпеннямі. Малпа з важным вы- 
глядам абышла вакол замка, кратаючы рукамі муры і 
брамы. Конь лёг на цёплы пясок і абыякава ўтаропіў- 
ся ў супрацьлеглы ад замка бок.

Пясчанік не зварухнуўся, і звяры не заўважылі яго. 
А магчыма — ім было ўсё роўна.

Праз нейкую хвіліну зноў з’явіўся Пацук і нешта 
злосна шапнуў Малпе. Малпа задаволена ўсміхнулася 
і, паказытаўшы Пацука за вухам, гукнула Каня. Конь 
узняўся, ляніва пазяхнуў і пачаў руйнаваць замак.

— Што вы робіце?! — закрычаў Пясчанік, здзіўле- 
ны і абураны.

Конь спыніўся, абярнуўся да маленькага Пясчаніка і 
запытальна зірнуў на Малпу, за якую схаваўся Пацук.

— Ты — хто? — важна спыталася Малпа.
— Я — Пясчанік, я пабудаваў гэты замак і не ра- 

зумею, навошта вы яго разбураеце!
— А навошта ты яго пабудаваў? Хіба не для таго, 

каб яго разбуралі?
— Вядома, не. Я пабудаваў замак для таго, каб у 

ім жылі.
— Ды ты — увогуле дзівак. Хто гэта будзе жыць у 

пясочным замку? Ніхто.
— Ён — дзівак,— віскнуў з-за Малпы Пацук, a 

Конь неахвотна і вяла заржаў.
— Як — ніхто? — зусім разгубіўся Пясчанік.— Mae 

продкі з пракаветных часоў узводзілі пясочныя замкі, 
і заўсёды для іх знаходзіліся жыхары.

— Якія жыхары? — пацікавілася Малпа.
— He ведаю. Продкі ніколі не чакалі іх прыходу, 

яны адразу ж ішлі на ўсход, будаваць новыя замкі. Та- 
му жыхароў ніхто ніколі не бачыў, і ніхто ніколі не рас- 
павядаў, якія яны.

— Вось бачыш,— узрадавалася Малпа,— Значыць, 
ніякіх жыхароў ніколі і не было, калі іх ніхто не бачыў. 
Таму твае продкі і не чакалі іхняга прыходу, бо нельга 
дачакацца таго, што не існуе.

— Ніколі не было? — пачаў разумець увесь жах 
зведанай ім нарэшце таямніцы Пясчанік.— Але навош- 
та ж тады будаваць замкі? Навошта было жыць маім 
продкам, навошта жыць мне?

— Ну, можа, былі калісьці раней, зусім даўно, a 
потым перавяліся, зніклі, — суцяшальна ўдакладніла 
Малпа і добразычліва працягвала: — Мы таксама 
калісьці штосьці для некага будавалі. Апотым зразу- 
мелі ўсю марнасць і непатрэбнасць гэтай працы і вы- 
рашылі заняцца болып вартай і разумнай справай — 
знішчаць зробленае іншымі. Зараз мы ідзём па ўзбя- 
рэжжы мора на ўсход і руйнуем пабудаванае табой і 
астатнімі дзівакамі. Павер мне, гэта куды прыемней, 
спакайней і карысней. I нікому ніякай шкоды — пя- 
сочныя замкі, напрыклад, калі своечасова не паспееш 
іх разбурыць, развальваюцца самі, як толькі ўспачнец- 
ца залева альбо насунецца шторм. Выцеры слёзы, і 
пойдзем з намі.

— Мне цяпер усё роўна, — сказаў Пясчанік і ў апошні 
раз паглядзеў на замак, разбураны і змярцвелы.

Маціцавыя ракаўкі не блішчэлі на сонцы, і гонкія 
спічастыя дахі не ўзносіліся над жоўтымі мурамі.

Неба згусла і сінела недзе далёка-далёка; ГІясчанік, 
Малпа, Пацук і Конь пабрылі на ўсход.

* * *

Яны сунуліся ўсё далей, і рабілася іх усё болып. Не- 
дзе побач з Пясчанікам муркатала дзікая Котка, ззаду 
рохкала Свіння, наперадзе, высалапіўшы язык, бег Са- 
бака. Яшчэ шмат невядомых і проста безыменных 
стварэнняў гнятліва цягнулася ў тым жа кірунку і з 
той жа мэтай, а неба засцілася доўгай чарадой розна-

плямённых птушак, пакінуўшых свае гнёзды, каб раз- 
бураць гнёзды чужыя.

— Навошта ты будуеш, хіба не для таго, каб потым 
хтосьці руйнаваў? — пытаў ужо сам Пясчанік у чарго- 
вага дзівака і крочыў далей без радасці і жадання.

— Хто гэта будзе жыць у паветраным замку?! — 
пераконваў усіх Пясчанік і праводзіў дні за днямі, не 
шкадуючы, што іх застаецца ўсё меней.

— Ніякіх жыхароў ніколі і не было, калі іх ніхто не 
бачыў, — тлумачыў Пясчанік, а ў вачах яго хаваліся 
смутак і туга.

— Я таксама калісьці штосьці для некага будаваў, a 
потым зразумеў усю марнасць і непатрэбнасць гэтай 
працы і вырашыў заняцца больш вартай і разумнай 
справай, — ахвотна спавядаўся Пясчанік, а ноччу за- 
хлынаўся слязьмі, праклінаў той дзень, калі яму заха- 
целася ўведаць праўду, і зайздросціў тым, хто ідзе 
спрадвечным шляхам продкаў, ні пра што не задумва- 
ецца і не здагадваецца.

Але аднойчы яны сустрэлі істоту, якая будавала па- 
лацы з вапны і насуперак усякаму розуму, нават калі 
зведала таямніцу сваёй бяссэнсавасці і нікому-непа- 
трэбнасці, адмовілася разбураць зробленыя ёю палацы 
і ўвогуле хоць штосьці нішчыць у гэтым сусвеце. Тады 
звяры раз’юшыліся і па загаду Малпы самі зруйнавалі 
вапнавыя палацы, не зважаючы на слёзы і на літанні 
няшчаснай ахвяры. I пайшлі прэч, пакінуўшы руіны ў 
вапне і разбурэнне ў душы.

Пясчанік непрыкметна затрымаўся і, азірнуўшыся, 
падышоў да заплаканай істоты.

— Як цябе завуць? — толькі і паспеў спытаць ён, 
бо яго адразу паклікалі.

— Вапнінка, — толькі і паспела адказаць яна, бо 
праз імгненне ён знік.

«Вапнінка», — здолеў ён усё ж пачуць і ўсю ноч 
думаў толькі пра яе, а таму — пра сябе ранейшага.



225 СЯРГЕЙ КАВАЛЁЎ

Праз некалькі дзён Малпа адправіла некуды Пацу- 
ка, Свінню і Ваўка, і калі яны вярнуліся, Пясчанік 
падслухаў, што Вапнінка зноў пабудавала палац, а звя- 
ры зноў яго зруйнавалі.

— Мы не можам затрымлівацца столькі часу амаль 
на тым жа месцы з-за адной вар’яткі! — раззлавалася 
Малпа, адразу страціўшы свой важны і аўтарытэтны 
выгляд. — Заўтра пойдзеце туды зноў, і калі ўбачыце 
новы палац, знішчыце разам з палацам і яго ствараль- 
ніцу. Яна паказвае ўсім вельмі дрэнны прыклад і пе- 
рашкаджае працаваць.

Пясчанік дачакаўся ночы і, калі шчыльная цемра 
ахутала зямлю, неўпрыкметку выбраўся са зграі.

«Прэч адсюль, прэч! — узрушана шаптаў ён, прабі- 
раючыся на захад, да Вапнінкі і яе палацаў. — У пяс- 
ку, пад палацам, я выкапаю такі глыбокі падземны ход, 
што нават Пацук не пралезе туды ўслед за намі. А пра- 
лезе — зраблю для яго пастку. Калі яны прыйдуць, мы 
схаваемся і перачакаем; яны ж не могуць доўга за- 
трымлівацца на адным месцы — ім трэба ісці, ім трэ- 
ба спяшацца, а нам пакуль ісці і спяшацца няма куды. 
Яны пасунуцца далей, а мы будзем узводзіць вапна- 
выя палацы і пясочныя замкі з магутнымі, надзейнымі 
мурамі і гонкімі блішчастымі дахамі з маціцавых ра- 
кавак. Мы будзем будаваць і спадзявацца, ствараць і 
верыць. Ажыхары з’явяцца, яны абавязкова з’явяцца, 
трэба толькі іх доўга і настойліва чакаць».

Пясчанік ішоў скрозь вабкую, густую цемру, толькі 
злёгку падсвечаную люстрастай паверхняй мора, ду- 
маў пра будучае шчасце і спяваў бадзёрую песеньку.

Насустрач яму насоўвалася здалёк імгліста-белая 
пляма толькі што пабудаванага вапнавага палаца.

8 3ак. 1979

Максім Багдановіч
СЛУЦКІЯ ТКАЧЫХІ

Ад родных ніў, ад роднай хаты 
У панскі двор дзеля красы 
Яны, бяздольныя, узяты 
Ткаць залатыя паясы.
I цягам доўгія часіны, 
Дзявочыя забыўшы сны, 
Свае шырокія тканіны 
На лад персідскі ткуць яны. 
А за сцяной смяецца поле, 
Зіяе неба з-за акна, — 
I думкі мкнуцца мімаволі 
Туды, дзе расцвіла вясна; 
Дзе блішча збожжа ў яснай далі, 
Сінеюць міла васількі, 
Халодным срэбрам ззяюць хвалі 
Між гор ліючайся ракі;
Цямнее край зубчаты бора... 
I тчэ, забыўшыся, рука, 
Заміж персідскага узора, 
Цвяток радзімы васілька.

Ядвіга Бяганская
ЯК НАСТАЧКА МАМЕ ДАПАМАГАЛА

Прыйшла мама з работы ды пачала ў кватэры пры- 
біраць. Прыбірала, прыбірала, села ў крэсла і кажа:

— Нешта галава разбалелася. Адпачну я крыху, да- 
чушка, а пасля падлогу памыю.

Легла яна на ложак і заснула.
Паглядзела Настачка, што мама спіць, накрыла яе 

шарсцяной хусткай, выйшла на пальчыках са спальні і 
дзверы за сабой прычыніла. Няхай паспіць мама, а яна 

тут, у другім пакоі, пасядзіць ціхенька. I села ў вялікае 
крэсла.

А ў пакоі непарадак. Каля дзвярэй вядро з вадой 
стаіць, сярод пакоя крэслы састаўлены. Няўтульна, на- 
ват урокі рабіць не хочацца. I пачала Настачка думаць, 
як маме дапамагчы.

«Вазьму ды сама падлогу памыю, — рашыла яна. — 
Немаленькая ўжо, у школу хаджу». Іўзялася за работу.

Нялёгка ўпраўляцца з вялікай анучай, калі ў цябе 
такія маленькія рукі. He слухае ануча Настачкі, не хо- 
ча ніяк ваду з сябе выпускаць. Выкручвае, выкручвае 
яе Настачка, з усіх сіл стараецца, а вада ўсё цячэ ды 
цячэ. I як гэта мама так спрытна ладзіць з ёю? Але і 
Настачка не адступіцца, не такая яна, каб не адолець 
анучы.

Памалу справа пайшла на лад. Праўда, ад непа- 
слухмянай анучы балелі рукі, але Настачку гэта не 
вельмі турбавала. Яна радавалася, што памыла падло- 
гу, маме дапамагла, і шчаслівая ўсмешка свяцілася на 
яе расчырванелым ад работы твары.

— А цяпер збяру вячэру, — сказала сабе Настачка 
і пачала завіхацца каля стала.

Калі чайнік закіпеў, яна выключыла пліту і пайшла 
будзіць маму.

— Ой, як доўга я спала! — глянуўшы на гадзіннік, 
усклікнула мама. — Хутка тата з работы вернецца, a 
яшчэ падлога не памыта і вячэра не сабрана.

Настачка ўсміхнулася, але нічога не сказала. Ама- 
ма выйшла са спальні і вачам не паверыла: і падлога 
памыта, і вячэра стаіць на стале.

— Хто ж гэта ў нас гаспадарыў? — здзівілася мама.
— Я! — весела адказала Настачка.
Мама прыгарнула дачку да сябе, пацалавала ў ад- 

ну, пасля ў другую шчаку і сказала:
— Памочніца ты мая дарагая! Гаспадынька ты мая 

слаўная!

ПРА КАЗАЧНЫХ ЧАААВЕЧКАЎ

Мароз намаляваў на шыбах акон дзівосныя белыя 
ўзоры, рассыпаў рознакаляровыя вясёлыя агеньчыкі. 
Шуміць за сцяной вецер, гойдае прамёрзлае голле, гу- 
дзе-падвывае ў коміне.

Бацька з маці паехалі ў горад, а Зося і Тодік заста- 
ліся ў хаце з бабуляй.

— Бабуля, раскажы нам казку, — просіць Зося і ту- 
ліцца да бабулі.

— Толькі вясёлую, бабуля, такую, каб вецер пера- 
стаў скуголіць ды каб сон харошы прысніўся, — гаво- 
рыць Толік і сядае бліжэй да бабулі, лагодна зазірае ёй 
у вочы.

Бабуля адкладае ўбок шытво, ссоўвае на лоб аку- 
ляры, і добрая ўсмешка расплываецца ў яе зморшчын- 
ках.

— Якую ж вам казку расказаць? — пытае бабуля і 
прыгладжвае непаслухмяны Толікаў віхор. — Раскажу 
вам хіба пра маленькіх казачных чалавечкаў. Ну дык 
вось, слухайце. Жыў ды быў на свеце адзін шавец, — 
пачала сваю казку бабуля. — I так ён збяднеў, так 
збяднеў, што застаўся ў яго толькі невялікі кавалак ску- 
ры. «Выкраю я з гэтай скуры пару чаравікаў, а заўтра 
раніцай вазьмуся за шытво», — падумаў шавец і лёг 
спаць.

Раніцай ён устаў і хацеў ужо за работу ўзяцца, аж 
бачыць: стаяць у яго на стале гатовыя чаравікі, ды та- 
кія прыгожыя, якіх ён зроду не бачыў. Прадаў шавец 
чаравікі і купіў на гэтыя грошы тавару, з якога вы- 
краіў ажно тры пары чаравікаў. Раніцай устаў, а ча- 
равікі зноў стаяць гатовыя. Так і пайшло з таго часу: 
колькі пар чаравікаў скроіць шавец — раніцай яны ста- 
яць гатовыя. «Трэба падпільнаваць, хто гэта ўночы мне 
чаравікі шые», — падумаў шавец. Схаваўся ён за печ і 
чакае. I вось апоўначы з’явіліся маленькія чалавечкі, 

селі за шавецкі столік і пачалі шыць чаравікі. Аяк 
скончылі, адразу зніклі.

Шмат цікавага расказала бабулька ў гэты вечар пра 
маленькіх казачных чалавечкаў. Зося і Толік гатовы 
былі слухаць пра іх да самай раніцы. Асабліва заціка- 
віла дзяцей, што чалавечкі гэтыя памагаюць тады, калі 
іх ніхто не бачыць.

— Бабулька, а ты б хацела мець такіх памочні- 
каў? — запытаў Толік.

— Вядома, унучак, хацела б, — сказала бабуля і 
зноў узялася за сваё шытво.

— Шкада, што яны жывуць толькі ў казках, можа, 
яны б за мяне літару «я» напісалі, a то яна ў мяне 
ніяк не выходзіць, — уздыхнуў Толік.

— Ну, а цяпер спаць, — сказала бабуля. — Бач, як 
позна мы з гэтай казкай заседзеліся.

Лежачы ў ложку, Зося пазірала праз акно на далё- 
кія ясныя зоркі і думала пра маленькіх казачных ча- 
лавечкаў. «А што, калі я і Толік...»

Зося ўсміхнулася, прыўзнялася на ложку і ціхенька 
паклікала брата:

— Толік, а Толік, ты яшчэ не спіш?
- He.
— Ведаеш, што я надумала?
- Што?
— Давай гуляць у маленькіх казачных чалавечкаў.
— Як гэта гуляць? — падхапіўся на сваім ложку 

Толік.
— Хадзі да мяне, пагаворым. Толькі ціха, каб ба- 

буля не чула.
Праз хвіліну Толік ужо сядзеў побач з сястрой...
Раніцаю ўстала бабуля, сабралася ісці па дровы, а яны 

ўжо ляжаць каля печы. Хацела яна па ваду да студні 
пайсці — ажно вада сама ў хату прыйшла: стаіць вядро 
на лаве паўнюткае. Выйшла бабуля на ганак і вачам не 
верыць: нехта на сцежках снег паразмятаў ды пясочкам 

іх пасыпаў, каб не коўзка было хадзіць. Пайшла яна пасля 
снедання па малако да суседкі, а пакуль хадзіла, нехта са 
стала прыбраў і падлогу падмёў.

Дзівіцца бабуля, галавой ківае, усміхаецца, а Зося 
з Толікам за ёю цішком назіраюць ды хітра падмірг- 
ваюць адно аднаму.

I бабуля рада, што ў яе з’явіліся маленькія казач- 
ныя чалавечкі. Ей адразу стала лягчэй з гаспадаркай. 
Акалі вярнуліся дадому бацька з маці, бабуля ім пра 
ўсё расказала.

— Чым жа мы аддзякуем тым чалавечкам за іхнюю 
работу? — пытае мама, а сама на Зосю і Толіка па- 
зірае.

— Пачакайце, пачакайце! Есць у мяне два апельсі- 
ны. Хацеў я дзецям аддаць, але цяпер перадумаў — па- 
дару іх маленькім чалавечкам, — сказаў тата і дастаў з 
сеткі два вялізныя залацістыя апельсіны.

— Татачка, дык гэта ж... — падскочыў да таты 
Толік, але Зося тузанула яго за руку, і ён адразу змоўк.

— Што ты гаворыш, сынок? — нібы не зразумеў- 
шы, спытаў тата.

— Гэта ён хацеў запытаць, як жа вы дасце ма- 
ленькім чалавечкам апельсіны, калі не ведаеце, дзе іх 
шукаць? — заспяшалася на дапамогу брату Зося.

— А мы іх і шукаць не будзем. Пакладзём гэтыя 
апельсіны на талерку ды пакінем вось тут на стале. 
Прыбягуць маленькія чалавечкі і адразу здагадаюцца, 
што гэта ім за работу пачастунак, — усміхнулася ба- 
буля.

Смачныя былі апельсіны, духмяныя, сакавітыя. 
З’елі іх Зося з Толікам, а лушпінкі на талерку паклалі 
і на стол паставілі. Хай думае бабуля, што яе малень- 
кія памочнікі апельсінамі частаваліся.

— Заўтра мы зноў будзем у казачных чалавечкаў 
гуляць, праўда? — кладучыся ўвечары спаць, спытаў 
Толік.

— Вядома, будзем, — адказала Зося. — Я і Ната- 
шу, і Іру, і Надзейку навучу ў казачных чалавечкаў 
гуляць.

— А я хлопцаў навучу, — падхапіў Толік.

Пятрусь Броўка
А ТЫ ХОЦЬ ДРЭВА ПАСАДЗІЎ?..

Дзе дваццаць год таму назад 
Аяжаў дзірван акамянелы — 
Расцвіў прыгожы, буйны сад, 
Паплыў удаль, як ветразь белы

Нямала тут вясновых дзён 
Папрацавалі слаўна людзі, 
Каб кожнай яблыняю ён 
Усхваляваў нам сёння грудзі.

Ен так святло сваё разліў, 
Глядзіш, нацешыцца няможна... 
...А ты хоць дрэва пасадзіў? — 
Няхай сябе спытае кожны.

Канстанцыя Буйло
ПА СУНІЦЫ

Мы з сястрыцаю Алесяй 
Пойдзем сёння па суніцы. 
Ёсць прасека ў цёмным лесе, 
За прасекаю — крыніца. 
Ад крыніцы той дадому 
Ручаёк збягае чысты, 
Звон птушыны, звон вясёлы 
Льецца ў ранак прамяністы. 
А наўкола пні сівыя, 
А ля іх цвітуць рамонкі,

Нам ківаюць, як жывыя, 
Іх бялюткія галоўкі.
Зрэнкам жоўценькім, яскравым
Падміргнулі нам, здзіўлёным:
Разгарніце толькі травы, 
Колькі ж тут суніц чырвоных!
Ужо поўныя збаночкі,
Пах струменіцца духмяны, 
А зычлівых кветак вочкі 
He пускаюць нас з паляны.

Мікола Гамолка
ВАСІЛЁВА БЯРОЗКА

Васілёк рэдка бывае без якога-небудзь занятку. Усё 
нешта майструе, выдумляе. To плешча малатком іржа- 
вую жалязяку, то выстругвае палачку, то лепіць што- 
небудзь з гліны...

Бярэцца за ўсё ён горача, заўзята. Ды вось бяда — 
ніколі не даводзіць справы да канца. Раптам у яго прапа- 
дае ахвота, махне на ўсё рукою і шукае новага занятку.

Васількоў тата даўно заўважыў гэта і пачаў трыво- 
жыцца за сына: «Калі не пераменіцца хлапчук, цяжка 
будзе вучыцца ў школе. Там жа трэба старацца».

Куды сёння Васілёк пабег з двара — невядома. Трэ- 
ба абедаць, а яго няма. Чым і дзе займаецца ён?

Тата выйшаў на вуліцу. Адсюль добра відаць даро- 
га з дубамі па баках, шырокая лугавіна, пажоўклы бя- 
розавы лясок.

Прыгледзеўся, бачыць, хлопчык хуценька збягае па 
крутой сцяжынцы ў яр. На яго плячах гойдаецца ма- 
ленькая бярозка. Што задумаў Васілёк? Пасадзіць 
дрэўца? Вось маладзец які!

Васілёк хутка перабег лугавіну і выйшаў на вуліцу.
Тата прыветліва ўсміхнуўся:

— Бярозку прынёс?

Васілёк узмахнуў чубам і зняў з плячэй дрэўца.
— Пасадзіць хачу.
— Добра, давай пасадзім. Адзе?
— Вось тут, пад акном, — паказаў хлопчык.
— Можна і тут, — адказаў тата. — Толькі зробім 

гэта пасля абеду. Збегаеш, набярэш яшчэ каля возера 
чорнай зямлі. Ведаеш дзе?

— Ведаю. Мы з мамай хадзілі туды капаць на ра- 
саднік.

Яны зайшлі ў двор. Васілёк беражліва паклаў бя- 
розку за хатай у цяньку.

Пасля абеду ён адшукаў у сенцах кошык і пабег па 
чарназём. I толькі выйшаў на прыгуменне — бачыць, 
гуляюць хлопцы на выгане ў мяч. Ці ж можна ўтры- 
мацца ад такой спакусы! Васілёк ударыў нагою мяч 
адзін раз, другі — і хутка забыўся пра ўсё на свеце. 
Толькі пад самы вечар прыбег ён дадому без кошыка.

— А дзе ж твая зямля для пасадкі? — запытаўся 
тата. — Забыўся?

— Забыўся.
— Бяжы хутчэй, a то карані ў бярозкі пасохнуць.
Васілёк падняў бярозку, потым ціха і абыякава 

сказаў:
— Я не буду гэтую садзіць. Заўтра другую прынясу.
— Што?— здзівіўся бацька. — He будзеш? Як жа 

так? Расла бярозка, расла, а ты — выкінеш? Яна жыць 
хоча...

Васілёк спахмурнеў. Тата заўважыў, што ў яго ця- 
пер не было ніякай цікавасці да дрэўца.

— А можа, заўтра? — стаяў на сваім хлопчык. Яму 
не хацелася вяртацца да возера. Там нікога цяпер не 
было.

— Ніякіх заўтра. Бярозка загіне. Трэба хутчэй яе 
пасадзіць у зямлю ды паліць вадою.

Хлопчык неахвотна пайшоў. ПІто зробіш — тата такі 
настойлівы...

Хутка Васілёк вярнуўся і прынёс поўны кошык чор - 
най зямлі. Пасля ўзяў рыдлёўку і выкапаў каля хаты 
ямку. Тата ўважліва назіраў за працай Васілька. Калі 
бярозка была пасаджана, бацька задаволена сказаў:

— Ну, вось, цяпер ты малайчына! Помні, сынок, 
кожную справу трэба даводзіць да канца.

Мінула зіма. Вясной Васілёва бярозка моцна ўчапі- 
лася каранямі за зямлю і весела зашумела зялёным 
лісцем.

Авяр’ян Дзеружынскі
МАЙСТАР

Стукаў-грукаў 
Малышок, 
Ды не слухаў 
Малаток.
Цвік хацеў 
Малыш забіць — 
Трах па пальцы: 
— Ой, баліць!
Кінуў ён 
Малаток 
Ды ўзяў марлі 
Шматок, 
Пальчык свой 
Абвязаў, 
Працаваць 
Зноў пачаў.
Стукаў-грукаў 
Малышок, 
Зараз слухаў 
Малаток.
Цвік хлапчук загнаў. 
...Так вось майстрам 
I стаў.

ЖУРАВТНКА

Журавінка - ягадзінка,
Вузенькі лісточак, 
У маленькай журавінкі — 
Кветка, як званочак.

Ружавее журавінка, 
Сонцам наліваецца, 
Чырванее, палымнее, 
Соку набіраецца.

Вельмі любіць
Журавель
Ягадкі - кіслінкі.
Ну а мы 

з табой
Кісель
Зварым

з журавінкі.

Лідзія Арабей
МІКІТКАЎ СОН

На вуліцы было надта горача. Мікітка скінуў і ка- 
шулю, і майку, і нават штонікі, застаўся ў адных тру- 
сіках і сандалях, але ўсё роўна не было рады ад гара- 
чыні. Сонца пякло, апальваючы скуру, награваючы 
сцены дамоў, б’ючы ў шыбы і адсвечваючы ад іх но- 
вымі гарачымі промнямі. Было так млосна, што не ха- 
целася гуляць ні ў якія гульні, і хлопчыкі ў двары ся- 
дзелі, як асалавелыя.

I раптам Косцік, які заўсёды быў здатны на вы- 
думкі, зірнуў на ўсіх павесялела і крыкнуў:

— Давайце аблівацца вадою!

3 хлопчыкаў уміг зляцела млявасць, усе ажылі, 
ускочылі з лаўкі і пабеглі дахаты, па бутэлькі.

Бутэлькі гэтыя былі не шкляныя, а такія, што іх 
можна было сціскаць рукамі, як гумавыя. У іх налівалі 
ваду, у корках рабілі дзірачку — і бутэлька-палівачка 
гатова. Дзеці не раз забаўляліся такім абліваннем, і 
цяпер, у гарачыню, хіба можна было прыдумаць за- 
баву весялейшую!

Скора хлопчыкі бегалі па двары з тымі бутэлькамі 
і аблівалі адзін аднаго. Халодная вада струменем біла 
ў разгарачанае цела і паўзла, казычучы бок, спіну, да 
самых трусікаў. Часам струмень трапляў у лоб, і тады 
вада цякла па носе і па барадзе. Струмень трапляў то 
спераду, то ззаду, то з бакоў. I скора хлопчыкі былі 
мокрыя з ног да галавы.

Больш не было горача, халодная вада асвяжала, і 
хлопчыкі абліваліся б, мусіць, да вечара, каб кожнага 
з дому не паклікалі абедаць.

Прыбег дадому і Мікітка. Бабка аж рукамі пляс- 
нула, убачыўшы такога мокрага ўнука, пачала яго вы- 
ціраць, а потым пакарміла і загадала:

— Спаць! Пасля абеду — ціхі час!
Прывык Мікітка бабку слухацца. Спаць дык спаць. 

Лёг у свой ложак і ўміг заснуў.
I прыснілася яму, што бегаюць яны з хлопчыкамі 

па двары і вадою з бутэлек абліваюцца. I так ім весе- 
ла, так хораша! I раптам — галасок, тоненькі, кволы. 
He то скарга, не то песенька. Прыслухаўся Мікітка — 
і праўда голас, песенька:

He магу я з дзеткамі забаўляцца
I вадой з бутэлечкі аблівацца. 
Прырасла я ножкаю да зямлі, 
Хоць бы ты, Мікітка, мяне паліў...

Азірнуўся Мікітка ў сне і бачыць — кветачка, што 
расла ў іх агародчыку пад акном, апусціла галоўку, аб- 
вяла лісточкамі, сагнулася сцяблінкаю ледзь не да зямлі 
і плача, але плача без слёз. На слёзы вада патрэбна, a 
кветачка ні кроплі вады не мае, усю высушыла пяку- 
чае сонца.

I цікава ў сне Мікітку — няўжо кветачка ўмее спя- 
ваць, гаварыць? Хіба яна жывая?

А калі прачнуўся, адразу ў двор і пад акно, туды, 
дзе і праўда расла кветачка. Глядзіць — ну і дзіва! 
Зусім як у сне — абвяла кветачка, галоўку апусціла, 
лісточкі вісяць, толькі нічога не гаворыць кветачка, не 
спявае сваёй песенькі, маўчыць. АМікітка ж помніць 
тую песеньку слова ў слова:

He магу я з дзеткамі забаўляцца 
I вадой з бутэлечкі аблівацца. 
Прырасла я ножкаю да зямлі, 
Хоць бы ты, Мікітка, мяне паліў...

Пабег Мікітка дадому, набраў поўную бутэльку ва- 
ды і назад у двор. Нахіліўся да кветачкі і пачаў стру- 
меньчыкам ліць ваду пад яе ножку.

Кветачка прагна піла. Мікітка ліў, ліў, а яна ўсё 
ніяк не магла здаволіцца. Хутка бутэлька была пустая, 
і Мікітка пабег дадому, каб набраць яшчэ вады.

Калі з поўнаю бутэлькаю вярнуўся ён назад, то ўба- 
чыў цуд. Сцяблінка выпрасталася, лісточкі падняліся 
ўгору, а вясёленькая кветка глядзела на Мікітку і 
ўсміхалася. Так, так, усміхалася!

А тут мама з работы ідзе, прысела каля Мікіткі па- 
глядзець — на што ён дзівіцца. Мікітка ў яе і пытаецца:

— Мама, а хіба кветачка жывая?
— Канечне, жывая, — адказала мама.

Андрэй Александровіч
ХЛОПЧЫК I ПЕВЕНЬ

Сам сабе катлетку смажыў 
I запэцкаўся у сажу.
Каб ніхто не стаў 

сварыцца,
Ён рашыў пайсці памыцца 
I з вядзерцам за вадой 
У другі пабег пакой.

Ку-ку-рэ-ку! Ку-ку-рэ-ку! 
Вось і певень тут аднекуль. 
Крадучыся, неўзаметку 
Падляцеў, хапіў катлетку. 
Дзюбаў, дзюбаў — аслабеў, 
Толькі збрудзіў, а не з’еў.

Хлопчык чысценькі 
ўваходзіць

I глядзіць: нашкодзіў злодзей. 
Закрычаў, заплакаў нават... 
Напужаўшыся расправы, 
Певень крыллі распасцёр, 
Праз акно уцёк на двор...

Маці выслухала сына 
I сказала: — Малайчына!
Сам кухарыў, сам памыўся, 
Сам і з пеўнем разлічыўся. 
Годзе плакаць, вытры твар, 
Мой маленькі гаспадар.

Анатоль Дзяркач
ПРАЦАВІТАЯ ДЗЯЎЧЫНКА

ПРАЦАВІТУЮ ДЗЯЎЧЫНКУ 
Добра знае цэлы свет.
Хто ж не ведае Мальвінку — 
Паглядзіце на партрэт!

Толькі сонца гляне ў вочкі, 
Ўжо Мальвінка наша ўстала, 
Замяла усе куточкі
I пасцель сваю прыбрала.

У дзяўчынкі працы многа: 
Брат варушыцца ў калысцы: 
Трэба ж выкупаць малога 
У вялізнай гэтай місцы.

Але з плаксаю няўдача: 
Мыла капнула ў вочка, 
Ён і зморшчыўся і плача — 
Льюцца слёзы ручаёчкам.

Дзве хвіліны прамінулі —
I слязінак ні астатку: 
Хлопчык ў новенькай кашулі 
П’е з сястрычкаю гарбатку.

Пасля брат гуляе ў цацы — 
У яго усё гулянкі.
А Мальвінка зноў ля працы — 
Мые сподачкі і шклянкі.

Вось яна ужо ў садочку 
I таксама не гуляе:

Куст за кустам па кусточку 
Свае кветкі палівае.

За работаю работа!
I Мальвінка па пясочку, 
Быццам конік, каля плоту 
Возіць хлопчыка ў вазочку.

ІІавазіла поўчасінкі — 
На чарзе другая справа: 
Ручкі нашае Мальвінкі 
Абіраюць бульбу жвава.

Hi хвілінкі адпачынку: 
На патэльні сальца хлюпча.
I дзяўчынка безупынку 
Усё тупча, тупча, тупча.

Вось і снеданне паспела: 
Ды і добрае ж якое!
Гаспадынька з братам села, 
Смачна снедаюць абое.

А паснедаўшы, Мальвінка 
У начоўках хусткі мые.
Ой, ты, любая дзяўчынка, 
Ой, вы, ручкі залатыя!

3 неба сонейка прыгрэла
I бялізначка сухая! 
Гаспадынька паглядзела
I хутчэй яе здымае.

Пасушыла, паздымала, 
На качалачку скруціла.
На стале павалкавала
I ў парадачак злажыла.

Ўсюды дзеўчынцы работа. 
А Мальвіна гэта знае.
I глядзі, з якой ахвотай 
Свой каптанік зашывае.

А цяпер малюе кветкі, 
Птушак, коніка, хацінку. 
Вось якую знаў я, дзеткі, 
ПРАЦАВІТУЮ ДЗЯЎЧЫНКУ.

Іван Муравейка
МАЯ БУСАІНАЯ СЯМ’Я

Некалькі гадоў назад мой тата прымацаваў на віль- 
чыку хлява старое кола з калёсаў. Яго заўважылі бус- 
лы — ён і яна — і абсталявалі на ім сваё жытло.

Гэтых паважаных, грацыёзных птушак ой як я люб- 
лю. Буслы мяне таксама любяць, зусім не баяцца — 
часам з хлява злятаюць на двор. Я гляджу на іх, а яны 
глядзяць на мяне, і нам усім так добра і прыемна.

Сёлета мая бусліная сям’я павялічылася ў тры ра- 
зы — вывелася ажно чатыры птушаняці. Бусел-тата і 
бусліха-мама не маюць ніводнай хвілінкі для адпачын- 
ку: трэба даглядаць дзяцей.

Гляджу я на іх і не магу наглядзецца: якая друж- 
ная сямейка! Мама з татам стараюцца не абдзяліць 
ніводнага бусляняці: аднаму ў разяўлены рот паклалі 
жабяня, другому — рыбку, трэцяму — слімака, чац- 
вёртаму — нейкую раслінку. I зноў паляцелі на луг, на 
балота ці да рэчкі.

— Трэба дапамагчы ім, — сказаў сам сабе я.
Узяў вуду, бітончык і пайшоў на рэчку: злавіў до- 

бры дзесятак печкуроў і плотачак. Злавіць-то злавіў, 
але як перадаць іх птушанятам? Пералажыў рыбу ў 
каструлю і паставіў недалёка ад хлява: а вось убачаць.

He ўбачылі. I я зрабіў так. Калі бусел з бусліхай паля- 
целі на пошукі ежы, залез на страху і ўладкаваў каст- 
рулю ля гнязда. Хацеў сам пачаставаць буслянят, але 
перадумаў: не возьмуць з маіх рук. Злез і пачаў ча- 
каць. Першай прыляцела бусліха-мама: яна накармі- 
ла дваіх. За ёй неўзабаве прыляцеў бусел-тата: і ён 
накарміў дваіх. На каструлю — ніякай увагі. Язахва- 
ляваўся: няўжо маё старанне дарэмнае? He, бусліха 
зірнула ў каструлю і апусціла ў яе сваю доўгую дзюбу. 
Узяла рыбінку. Адразу ж адно бусляня разявіла рот. 
Потым другое, трэцяе, чацвёртае. Я аж падскочыў ад 
радасці. I бусліха з буслам узрадаваліся, бо весела за- 
клекаталі. Абусляняты задаволена ківалі сваімі дзю- 
бамі, бо яшчэ не ўмелі клекатаць.

Данута Бічэль
САМАЛЁТ

Я канструктар-авіятар. 
Самалёт складаю з татам.

Наш маленькі самалёт 
Прызямліўся раз на лёд. 
Коўзаецца на лядку, 
Як цяля на павадку.

Галіна Каржанеўская
ПАМОЧНІЦА

Ледзьве мама у кватэру — 
Да яе спяшае Вера 
I дакладвае ёй з ходу 
Пра вялікую работу.
— Я вячэру згатавала! 
(У муцэ чамусьці зала.)

— Стол я выцерла!
(Але

Пісягі на тым стале.)

— Я мяла, як ты вучыла!
(У куце мятлу забыла.)

— Я памыла сарафан!
(У ванне мора-акіян.)

— Вось якая я чысцюля!
... Разгубілася матуля.
Думу думае: як быць?
Ці хваліць, 

ці не хваліць?

Пятро Рунец
ЛЁНЕВА ТАПОЛЬКА

Цёплым веснавым надвячоркам Лёня з мамай ішлі 
з дзіцячага сада дахаты. Каля тратуара раслі маладыя 
тонкія таполі. Пажылы дзядзька ў сіняй спяцоўцы вя- 
лізнымі нажніцамі абразаў верхавіны галінак. Лёня 
спыніўся і трывожна спытаў:

— Дзядзя, нашто вы іх так калечыце?..
— Каб дрэвы раслі не ўгару, а ў бакі. Так прыга- 

жэй, — адказаў той.
Лёня са смуткам пазіраў на галінкі, што ляжалі на 

тратуары. Потым падняў адну, досыць доўгую і роў- 
ную, і ціха сказаў:

— Мама, я вазьму яе дамоў.
— Што ты будзеш з ёю рабіць?
— Пасаджу ў бутэльку... На ёй вырастуць лісцікі.
— Хто табе гаварыў?
— Святлана Сямёнаўна.
— Вазьмі.



«А ТЫ ХОЦЬ ДРЭВА ПАСАДЗІЎ? » 246

Дома маці дала Лёню бутэльку з-пад кефіру. Ён 
наліў у яе вады, усунуў галінку і паставіў на акно, на 
сонца. Потым падумаў і сказаў:

— Мама, я ўсыплю ў бутэльку крышку цукру.
— Навошта?
— Калі табе даць пусты чай, ты будзеш яго піць? 

He, таму што ён нясмачны. Так і галінцы. Піць голую 
ваду нікому не хочацца. Так казала выхавальніца.

— Ну што ж, усып, — усміхнулася маці.
Хлопчык дастаў крышку цукру і ўсыпаў у бутэльку. 

Стаіць галінка на акне. Грэецца на сонейку. П’е са- 
лодкую ваду. Набухаюць яе пупышкі. Павольна, не- 
прыкметна для вока. Пільнуе яе Лёня, хоча паглядзець, 
як яны будуць распускацца.

Пільнаваў-пільнаваў Лёня і не ўпільнаваў. Адной- 
чы раніцай падышоў да галінкі і радасна здзівіўся. Са- 
мыя верхнія пупышкі лопнулі, і з іх паказаліся вос- 
трыя зялёныя лісцікі.

— Мама, распусціліся! — закрычаў ён, любуючыся 
чыстай яркай зелянінай.

А яшчэ праз некалькі дзён на канцы галінкі, што ў 
вадзе, паказаліся белыя тонкія нітачкі...

— Мама, што гэта? — спытаў узрушаны Лёня.
— Карэньчыкі.
У дзіцячым садзе Лёня расказаў пра гэта дзіва 

Святлане Сямёнаўне. Тая выслухала яго і спытала:
— А што ты будзеш рабіць са сваёй галінкай?
— He ведаю, — прызнаўся Лёня.
— Давай пасадзім на той вунь градцы, — паказала 

выхавальніца на свежаўскапаную клумбу.
— Там жа кветкі будзем садзіць!
— Ну і што? Месца хопіць і для кветак, і для тваёй 

галінкі.
— Добра, — згадзіўся Лёня.
Назаўтра Лёня прынёс галінку ў дзіцячы сад. Дзеці 

абступілі яго і пачалі дапытвацца, што ён будзе з ёю 
рабіць.

— Пасадзім на двары, — адказала за яго Святлана 
Сямёнаўна і загадала збірацца. Дзеці апрануліся і гур- 
там выйшлі на двор. Выхавальніца падвяла іх да градкі 
і пачала прымервацца.

— Пасадзім вось тут, — сказала яна і дала Лёню 
шуфлік. — На, капай.

— I я хачу капаць! — папрасіў Лёнеў сябар Валодзя.
- I я!
— Калі ўсім капаць, вялікая яма атрымаецца, — 

заўважыла Святлана Сямёнаўна. — А наша галінка 
малая. Дык я думаю так: Лёня нёс, няхай ён і ямку 
капае. Згодны?

— Згодны! Добра! — загулі дзеці.
Лёня капануў раз, другі — ямка і гатова.
— А цяпер будзем садзіць, — сказала выхавальні- 

ца. — Лёня, падай бутэльку.
Лёня падаў. Святлана Сямёнаўна выняла галінку, 

расправіла карэньчыкі, акуратна ўставіла ў ямку і за- 
сыпала зямлёй. Прытаптала і паліла вадой з бутэлькі — 
каб было чым напіцца. Дзеці з цікавасцю глядзелі на 
пасаджаную галінку.

— Ці прымецца яна? — спытаўся нехта.
— Прымецца, — упэўнена адказала Святлана Ся- 

мёнаўна і дадала: — Толькі яе трэба даглядаць. Палі- 
ваць, размякчаць зямлю, не кратаць рукамі...

— Мы будзем глядзець, — паабяцалі дзеці...
— Але не ўсе разам, — растлумачыла выхавальні- 

ца. — Па чарзе. Заўтра яе палье Валодзя, паслязаўт- 
ра — Зіна...

Дзеці задаволены: усе яны будуць даглядаць тапо- 
левую галінку.

Мінула некалькі дзён. Галінка прынялася, выпусці- 
ла новы лісцік. Першы яго заўважыў, вядома, Лёня. 
Калі ён сказаў пра гэта, усе дзеці пабеглі паглядзець. 
Прыйшла і Святлана Сямёнаўна. Зірнула — праўда, на 
самым версе зелянее новы лісцік.

— Лёнева таполька будзе жыць, — радасна сказала 
яна.

Пачулі гэта дзеці. Спадабалася ім. 3 таго часу так 
і завуць яе: Лёнева таполька.

СЛАНЕЧНІК

Ранняй вясной Паўлік прастудзіўся і доўга хварэў. 
Калі паправіўся, доктар параіў адвезці яго ў вёску. 
«Там, — сказаў ён, — хлопчык хутчэй сіл набярэцца». 
Бацька паслухаўся парады і адвёз Паўліка да бабулі.

Вёска, у якой жыве бабуля, невялікая. Каля кож- 
най хаты — сад, грады. I бабуля з раніцы завіхалася ў 
агародзе, садзіла цыбулю, агуркі, моркву.

Неяк Паўлік падышоў да бабулі і здзівіўся:
— Ты садзіш чорныя семкі?
— Ага, семкі, — адказала бабуля і падала некалькі 

зярнятак. — На, пасадзі сам. Вырастуць твае сла- 
нечнікі.

Паўлік узяў лапатку, ускапаў пад акном градку і 
пасадзіў зярняткі. Кожны дзень паліваў, чакаў, калі 
яны ўзыдуць. I вось нарэшце з зямлі паказаліся тры 
тоненькія зялёныя сцяблінкі. Паўлік доўга глядзеў на 
іх, а затым спытаўся:

— Бабуля, ці вырастуць яны, такія маленькія?
— За лета вырастуць.
— Вялікія?
— Болыпыя за цябе.
А дні ішлі. Цёплыя, сонечныя. Паўлік паліваў свае 

сланечнікі, і яны хутка раслі. Асабліва адзін — рос як 
на дражджах, на цэлую галаву абагнаў Паўліка. 
«Цікава, як выглядае ён зверху?» — падумаў хлопчык. 
Асцярожна нахіліў сцябло і ўбачыў радочкі жоўтых 
кветачак. Сонечныя промні раптам асвяцілі сланечнік, 
і ён успыхнуў, як сонца.

Паўлік прыбег у хату з навіной:

— Бабуля, глянь, сонейка ў акне!
Бабуля падышла да акна, залюбавалася:
— Праўда, сланечнік падобен на маленькае сонца.
Паўлік не выцерпеў:
— А дзе ж семкі?
— Пачакай, кветачкі адцвітуць, асыплюцца і ты 

ўбачыш чорныя семкі.
Аднак Паўлік не дачакаўся, калі паспеюць сла- 

нечнікі. Прыехаў бацька, каб забраць яго дадому трэ- 
ба было ісці ў школу.

— He бядуй, унучак, — сказала бабуля, — я пры- 
вязу табе семак.

Прыехала яна недзе праз месяц. Дастала з сумкі 
невялікую торбачку, падала Паўліку. Той хуценька 
развязаў яе і аж заскакаў ад радасці:

— Семкі! Ды якія вялікія!
— I смачныя! — запэўніла бабуля. — Еш сам, па- 

частуй маму з татам, сяброў. Гэта— твае семкі.

Рыгор Барадулін
РАСКІДАЧ

А да Ланы — 
Хоць ты плач! 
Часта ходзіць 
Раскідач. 
Нежаданы 
Гэты госць 
Раскідае ўсё 
Як ёсць.
На падлозе 
Мішкі, 
Кніжкі, 
На падлозе 
Міскі, 
Лыжкі.

Небарачка-качка 
Крача.
Пад канапу 
Скача мячык.
I злятае са стала 
Бедны певень 
Без крыла. 
Давядзецца 
Выгнаць з хаты 
Шкоднага 
Раскідача.
Каб на радасць 
Мамы, таты 
Мчаўся ён наўцекача!

АЙ! HE БУДУ! HE ХАЧУ!

Ёсць у Ланы тры сястрычкі: 
Ай!
He буду!
He хачу!
За сястрычкамі благімі 
Кожнай раніцы сачу.

Будзяць Лану: 
— Уставай!
А сястрычка цягне: 
— Ай!

— Ланачка, памый пасуду! 
А сястрычка зноў:
— He буду!

Узяла сястрычак Лана 
У дзіцячы сад з сабой. 
На пацешных хочуць глянуць 
Дзеці ўсе наперабой.
Цацкі лепшыя свае 
Кожны пагуляць дае.

Просяць:
— Ляльку палюляй, 
Ды бурчыць сястрычка: 
— Ай!
— Прынясі вады вярблюду. 
А сястрычка ім:
— He буду!
— Мішкам дай па калачу.
А сястрычка: 
— He хачу!
I сказалі деці Лане:
— Хто дружыць 
3 такімі стане?
Хай капрызныя сястрычкі 
Кепскія забудуць звычкі 
I тады ідуць у сад, 
А пакуль — 
вядзі назад!

Барыс Сачанка
НАСЦЕЧКА

3 горада ў вёску да бабы і дзеда прыехала ўнучка 
Насцечка.

— Ну-ну, — казалі тата і мама. — Паглядзіце, у 
каго яна ўдалася?

I дзед і баба спадабаліся Насцечцы. Ды так, што, 
калі тата і мама пачалі збірацца ехаць назад у горад, 
Насцечка склала банцікам губкі, заплакала.

— He хачу нікуды ехаць. Хачу ў дзеда і бабы жыць.
Дзед і баба толькі таго і чакалі.
— Няхай пераначуе ў нас, — узяліся яны ўгавор- 

ваць тату і маму. — Калі што якое — заўтра прыедзеце 
і забераце.

Тата і мама паслухаліся.
Hi на крок не адыходзілі ад унучкі дзед і баба. I на- 

кармілі яе, і напаілі, і спаць палажылі.
Прачнулася раніцай Насцечка і доўга не магла зра- 

зумець, дзе гэта яна. Калі ж нарэшце зразумела, зда- 
гадалася, саскочыла з ложка, патэпала босымі нож- 
камі туды, дзе была кухня. Адчыніла дзверы — і ўба- 
чыла бабу і дзеда. Баба, нагнуўшыся над дзіўнай драў- 
лянай пасудзінай, нешта секла, а дзед... Што ж гэта 
такое рабіў дзед? Сядзеў на табурэціку і біў малатком 
па нечым бляшаным— дзінь-дзінь-дзінь!..

— Дзед, што ты робіш? — спытала Насцечка.
— Касу кляпаю, — заўсміхаўся ў свае пышныя пша- 

нічныя вусы дзед.
— А навошта табе каса?
— Касою я накашу карове сена. Карова з’есць яго і 

дасць нам малака. Аз малака, як ты ведаеш, і смята- 
на, і тварог, і масла.

— А ты, баба, што робіш? — падышла бліжэй да 
бабы Насцечка.

— Я сяку бульбу, — лагодна адказала баба. — Усып- 
лю сюды мукі, развяду цёпленькаю вадою ды свіней 

накармлю. Вырастуць свінні — і мяса, і сала, і каўбасы 
будуць.

Пастаяла Насцечка, паглядзела на дзеда і бабу і 
кажа:

— Дзед сена будзе касіць, баба свіней карміць. 
А мне што рабіць?

— О! Абы ахвота была, а работы ў нас на ўсіх 
хопіць.

Кінула баба сячы бульбу, узяла місачку, насыпала 
ў яе залацістых зярнят.

— Я вось пайду свіней карміць, а ты, — падала яна 
місачку з зярнятамі Насцечцы, — курэй накорміш. Ку- 
ры наядуцца зярнят і яечачка табе свежае знясуць...

Прыехалі з горада тата і мама, бачаць: стаіць іхняя 
Насцечка сярод двара, сыпле курам ячмень, а тыя 
дзяўбуць яго ды ціхенька— ко-ко-ко! — перамаўля- 
юцца, няйначай, радуюцца, што памочніца ў дзеда і 
бабы з’явілася, хваляць яе.

Глядзелі на Насцечку тата і мама, любаваліся, ва- 
чэй не маглі адвесці. Малая, а якая малайчына! Ця- 
пер яны пэўна ведалі: будзе з яе клапатлівая гаспады- 
ня - працаўніца.

У ЗІМОВЫМ ЛЕСЕ

Нечакана нападаў, лёг снег. I тата з мамаю, спаха- 
піўшыся, што нарыхтавалі малавата на зіму дроў, па- 
чалі збірацца ў лес.

— I мяне вазьміце, — папрасіўся ў іх сынок Пет- 
рык.

— А не замерзнеш? — спытаў у Петрыка тата.
- Не-е!
Апранулі Петрыка цяплей і ўзялі з сабою.
Выехалі з вёскі. Петрык ад здзіўлення аж рот ра- 

зявіў, вачам сваім не паверыў: такая прыгажосць! 
Быццам чысценькаю белаю ватаю ўсё навокал абкла- 
дзена — дарога, дрэвы, кусты. Аў лесе, у лесе што! 
Елачкі, сасонкі, здаецца, аж папрыгіналіся ад цяжару. 
Дьт і дубы, клёны, ясені зусім інакш выглядаюць, чым 
улетку: бароды сівога моху на камлях быццам яшчэ 
больш пасівелі, пагусцелі, а голле паўкрывала пухна- 
тая шэрань. I далёка-далёка ўсё відаць, нават сляды 
звяроў.

Тата з мамай, узяўшы пілу і сякеру, ужо завіхаліся 
каля паваленай — ці не бурай! — старадрэвіны, а Пет- 
рык усё ніяк не мог адвесці вачэй, любаваўся і люба- 
ваўся зімовым лесам.

— Тук-тук-тук! — пачулася раптам аднекуль зверху.
I Петрык насцярожыўся, спытаў таямніча:
— Хто гэта там стукае?
— Дзяцел, — адказаў тата.
— Што ён робіць?
— А ты схадзі ды паглядзі!
Пайшоў Петрык пад тое дрэва, адкуль стук чуўся. 

I доўга глядзеў, хочучы даўмецца, што робіць высока 
на дрэве чырвонагаловы прыгажун дзяцел. Аж пакуль 
холадна не стала, не замёрз. Толькі тады спахапіўся 
Петрык, да таты, мамы пабег.

— Мне холадна, — прызнаўся ён.

— Холадна? — ані не здзівіўся тата. — А ты па- 
грэйся.

— Як пагрэцца?
— А вось на табе ручку пілы ды дровы пілуй. Ая 

тым часам сучча буду абсякаць. Глядзіш — і сагрэеш- 
ся, дый мы з маці хутчэй управімся, дадому паедзем.

Узяў Петрык ручку пілы, пачаў пілаваць разам з 
мамай дровы: ён да сябе пілу цягне, а мама — да сябе. 
I не заўважыў, як сагрэўся. Нават рукавіцы з рук зняў, 
кажушок расшпіліў.

— Ну, сагрэўся? — спытаў у Петрыка тата.
— Сагрэўся, — весела адказаў Петрык і засмяяўся.
— Чаго гэта раптам? — паглядзела на Петрыка 

мама.
— Дзятла ўспомніў.
— Што, здагадаўся, чаму ён так упарта дзюбаю ту- 

кае? — падміргнуў тата.
— Ага. Таксама, мусіць, грэецца.
— Грэецца, а заадно і дрэва лечыць, — дадаў тата.

Канстанцыя Буйло
ГРАДКА

Градка ў Ганулі.
Там расце цыбуля, 
Кожная ў кароне 
Пёрышкаў зялёных.

А на схілах градкі 
Светлая салатка 
Туліцца к зямліцы, 
Каб не прастудзіцца.

Рэпкі шмат салодкай 
3 хвосцікам кароткім, 
Ды яна малая, 
Толькі падрастае.

Ёсць там і маркоўкі, 
Маку ёсць галоўкі. 
На зыбучых ножках 
Там стаіць гарошак.

Дд гарошку блізка 
Белая радыска — 
Дасць сягоння Ганя 
Тату на сняданне.

Выпалата градка 
I штодзень паліта, 
Ураджай на градцы 
Будзе знакаміты, 
Бо яе шторанку 
Даглядае Ганка.

Язэп Пушча
ЗОСЬКА I АНТОСІК

Вышывае шоўкам Зоська 
Браціку свайму Антоську 
На сарочцы каласкі 
I між імі — васількі.

Каласкі жаўцеюць, спеюць, 
Васількі ўсё больш сінеюць. 
Як жывыя, каласкі, 
I смяюцца васількі.

Хвалі ходзяць, як на ніве, 
I блакіт плыве над імі. 
Пад блакітам — каласкі 
I між імі — васількі.

I праменьчык зіхатлівы, 
Як струменьчык мігатлівы, 
Поіць сонцам каласкі, 
I смяюцца васількі.

I Антоську ў той сарочцы
He пазнаюць, пэўна, хлопцы: 
На сарочцы каласкі 
I між імі — васількі.

Даір Слаўковіч
ЯК АЛЁНКА ХАТУ ПРЫБІРАЛА

Сястра сказала Алёнцы:
— Ты пагуляй з кубікамі. Яхутка вярнуся.
Кубікаў у Алёнкі шмат. Іх купілі ёй нядаўна, у дзень 

нараджэння, калі Алёнцы споўнілася пяць год. На кож-

9 3ак. 1979

ным баку кубікаў кавалачкі малюнкаў. Складзеш кубікі 
правільна — атрымаюцца малюнкі з розных казак.

Алёнка хутка склала ўсе малюнкі, і кубікі ёй нада- 
кучылі. Чым бы заняцца?

Лепш за ўсё — прыбраць кватэру. Дзяўчынка ўзяла 
венік і пачала падмятаць падлогу. Яна чыстая, вымы- 
тая і мяцецца добра. У ніжняй шуфлядцы шафы мама 
заўсёды складвае адпрасаваныя насоўкі. Алёнка высу- 
нула шуфлядку, дастала насоўкі і пазасцілала імі, як 
сурвэткамі, крэслы, зэдлікі, канапу. Пасля адышла, 
нахіліла галоўку і паглядзела — так, як рабіла мама, — 
ці хораша?

Чагосьці не хапала на стале. Узяла Алёнка сястрын 
альбом з засушанымі раслінамі і выцягнула адтуль не- 
калькі сухіх леташніх кветачак. Іх яна паставіла ў 
шклянку з вадой.

Ля стала стаіць фікус. Алёнка паглядзела на яго і 
сказала:

— He сумуй, зараз я і цябе ўпрыгожу!
На галінкі фікуса дзяўчынка прычапіла снегіроў, 

тыгра, пінгвінаў і нават качку. А пад фікусам, у скрын- 
цы, пасадзіла доктара Айбаліта.

Больш рабіць не было чаго. Алёнка стала на ды- 
бачкі і пачала пазіраць праз акно на двор. Там нешта 
пгукалі ў траве куры. На плоце сушыліся збанкі. Алён- 
ка падумала, падумала, а потым узяла пусты збан, 
надзела яго на чапялу і паставіла ля шафы. Побач 
прытуліліся вілкі, качарга. Іх дзяўчынка ўпрыгожыла 
конаўкай, шклянкай, пустым чыгунчыкам.

А пасля.. Пасля прыйвілі з работы мама і тата.
Мама зазірнула ў пакой — рукамі пляснула:
— А людцы мае, што тут робіцца?!
Тата глянуў на Алёнку і сказаў маме:
— Пачакай, можа, мы пераблыталі нумар дома і 

трапілі не ў сваю кватэру?
— У сваю, — прамовіла Алёнка, — толькі я трошкі 

яе прыбрала.

Васіль Хомчанка
НАША ЛАВАЧКА

Мы з Толікам на двары паставілі лавачку. Добрую, 
са спінкаю. Як толькі зрабілі, паселі і сядзім. Добра 
сядзець у цяньку пад ліпаю. Колькі хочаш сядзі, каго 
хочаш запрашай пасядзець — лавачка наша.

Вось так мы сядзім адны дзесяць хвілін, дваццаць.
3 дому выйшаў наш сусед дзед Андрэй. Убачыў ла- 

вачку, здзівіўся: нічога не было, а цяпер лавачка стаіць.
Мы пасунуліся.
— Калі ласка, — сказалі дзеду Андрэю. — Гэту ла- 

вачку мы зрабілі.
Цяпер сядзім утрох. Дзед хваліць лавачку і нас ма- 

лайцамі заве. Добра, кажа, у цяньку пасядзець.
3 трэцяга пад’езда выйшаў яшчэ адзін дзед.
— Хадзі, Іван, пасядзі, — паклікаў дзед Андрэй.
Падышоў дзед Іван і спытаўся:
— Гэта ты, Андрэй, зрабіў лавачку?
— He, мы з Толікам, — пахваліўся я, — наша ла- 

вачка.
Я ўстаў і даў месца дзеду Івану. Потым Толік са- 

ступіў месца бабулі, якая падышла да нас.
Мы стаім, а два дзяды і бабуля сядзяць на нашай 

лавачцы.
— Няхай пасядзяць, — сказалі мы. — Паспеем на- 

сядзецца.
Пагулялі ў двары, пабегалі па вуліцы, вярнуліся, a 

на лавачцы сядзяць тры бабулі. Схадзілі ў кіно, паабе- 
далі, выйшлі на двор — зноў лаўка занятая. Нейкія 
дзядзька і цётка з дзіцем селі. Так у той дзень мы і не 
дачакаліся, калі можна будзе пасядзець на сваёй ла- 
вачцы. I на другі, і на трэці дзень тое ж самае — ся- 
дзяць людзі на ёй, а нас убачаць — хваляць:

— Малайцы, хлопцы. Такую добрую лавачку 
зрабілі.

Кожнаму хочацца пасядзець на лавачцы, а яна ж 
толькі на тры чалавекі.

I рашылі мы зрабіць яшчэ адну лавачку, вялікую, 
каб усім хапіла месца...

— Цюк! Цюк! — стукае наша сякера.
Памагайце, малыя, мы робім другую лавачку, 

болыпую, са спінкаю. Ідля старых, і для малых.

Васіль Вітка
ЗАЙЧЫК-ВАДАЛАЗ

Наш калодзеж пры самай вуліцы. I хоць ён завецца 
Ціхонаў калодзеж, ваду з яго бяруць усе, хто хоча.

Вада ў ім заўсёды светлая і чыстая.
Калодзеж капалі мы — я і мой тата. Але як толькі 

пачалі, бачым — ідуць і суседзі з рыдлёўкамі.
— Прыйшлі памагчы табе, Ціхон, — сказалі яны 

майму тату.
Тата абрадаваўся, бо гуртам выкапаеш за два-тры 

дні, а ўдвух мы і за месяц не справіліся б.
I работа ў нас закіпела. Калі пасля абеду я заглянуў 

у калодзеж, дык аж спалохаўся: такая была глыбіня.
Тата сказаў:
— Стась, адыдзіся. Лепш збірай вунь каменьчыкі, 

што мы выкідаем наверх з глінаю.
Я стаў ля халоднай жоўтай гары і навыбіраў цэлую 

копку мокрых і гладкіх галышыкаў. А потым перанасіў 
усе да аднаго ў агародчык і абклаў імі градкі.

Назаўтра мы спускалі трубы, ставячы іх адна на ад- 
ну. Калодзеж у нас цэментаваны. Тата сказаў мне:

— Зірні, Стасік, як далёка вада. Я зірнуў і не ўба- 
чыў дна.

— Як мы яе дастанем, тата? — спытаў я.
— Яна сама прыйдзе.
Я крыкнуў у калодзеж:
— Вада!



261 ВАСІЛЬ ВІТКА

3 самага дна адгукнулася: 
- А-а!
Тады я зусім паціху сказаў: 
— Стась.
Глыбіня абазвалася:
- Ась!
Тую ваду, што насачылася за ноч, мы з татам вы- 

чарпалі. Яна была каламутная, з глеем і пяском.
Гэтак мы выскрабалі дно, пакуль не паказаўся чыс - 

ты жвір.
Цяпер наша вада самая смачная. Бывае, і не хо- 

чаш, а пачнеш піць — не адарвацца.
He дзіва, што каля хаты спыняюцца і падарожныя 

і праезджыя. Ніхто не абміне калодзежа.
Людзі п’юць, выціраюць рукою пот і гавораць:
— Але ж і вадзічка ў вас!
У гарачы дзень, ідучы на работу, людзі наліваюць 

сабе вады ў дубовыя біклажкі, каб было чым прагнаць 
смагу ў полі.

Няма адбою і ад малых. Яны збіраюцца з усяе ву- 
ліцы. I мне столькі клопату, пакуль усіх панапойваю.

— Стасічак, выцягні хаця з паўвядзерца.
— Стась, прынясі кубачак, — просяць самыя мен- 

шыя, што не ўмеюць піць з вядра.
Я бягу ў хату і выношу вялізную конаўку, якая 

стаіць у нас у мыцельніку.
Спярша я ўсіх паіў у ахвоту, а потым сказаў:
— He буду.
— Хіба табе вады шкада?
— Няўжо ж не.
Тата пачуў мае словы.
— А ты ведаеш, чаму наша вада смачная? — спы- 

таўся ён.
— Чаму, татачка?
— А таму, што ёй не даюць застойвацца. Чым 

больш яе п’юць, тым яна смачнейшая. Нікому не шка- 

дуй напіцца, — сказаў тата. — Зняможаны чалавек і 
той адразу падужэе, як пап’е свежай вады.

I я нікому не шкадую. Ярад напаіць з нашага ка- 
лодзежа кожнага. Заходзьце, піце. Калі не можаце з 
вядра, я вам конаўку вынесу.

Даставаць ваду ў нас лёгка. Над калодзежам мы 
паставілі калаўрот. Круці за ручку — ланцуг навіваец- 
ца на вал і выцягвае вядро.

Круціць я магу. Чэрпаць адно не ўмею. I не толькі я. 
I нашы суседзі часта тапілі вядро. Хіснуць ланцугом, 
восілка выскачыць з зашчапкі, вядро — боўць! I няма.

Тады ідуць да нас.
— Ціхонка, — просяць майго тату, — памажы да- 

стаць.
Мы з татам бяром доўгі прут з кручком на канцы і 

спускаем яго ў калодзеж. Бывае, доўга папаводзіш, па- 
пашнырыш ім, пакуль уловіш. I гэтак часта тапілася 
наша вядро, пакуль мы не прыкавалі яго да ланцуга. 
I тады ўжо ўсе чэрпалі смела. Як хочаш боўтай — не 
адарвецца.

Але, на маё няшчасце, яно такі адарвалася. Іякраз 
жа ў мяне.

Хацеў я маме памагчы: прынесці трохі вады.
Можа, я лішне боўтаў, а можа, вядро было прыка- 

вана слаба. Але толькі зачэрпаў я, пачаў круціць ка- 
лаўрот, аж чую — вельмі лёгка ланцуг ідзе. Паглядзеў, 
а вядра і няма.

Крыўдна мне зрабілася. Маме не памог, а бяды на- 
рабіў.

Як жа будзе? Без вады застанецца ўся наша вуліца.
Падышлі суседкі, але ніхто нічога не можа зрабіць 

без майго таты. А ён на цэлы дзень у горад паехаў. Па- 
вёз калгасныя памідоры. Ён шафёр.

Тут якраз вуліцаю ішла наша другая машына. Вез- 
ла калгасніц на сенакос. Усе ў квяцістых сукенках, у 

белых хустачках. Вясёлыя. I, вядома ж, прыпыніліся 
каля нас.

Усім жа хочацца папіць і з сабой узяць нашай вады.
— Стасік! — закрычалі з машыны. — Частуй вадою!
Я стаяў, унурыўшы галаву, гатовы заплакаць.
Тут выбегла з хаты мама і спалохалася:
— Што такое?
— Вядро ўпусціў.
— Яно ж прыкаванае было.
— Адкавалася.
3 кабіны вылез шафёр.
— Падумаеш, бяда! — засмяяўся ён. — He гаруй, 

Стась. Мы яго зараз як бач дастанем.
Ён узяў прут з кручком на канцы і пачаў вадзіць па 

дне. Кручок бразгаў па вядры, але ніяк не мог пад- 
чапіць за восілку.

Вадзіў - вадзіў шафёр доўгім прутам і не мог даць 
рады. Вада ўжо зрабілася цёмнай і каламутнай. I як 
усе ні прыглядаліся — не маглі ўбачыць дна.

Стаўшы на дыбачкі, зірнуў у калодзеж і я. I ў тую 
ж хвіліну ўспомніў, што ёсць у мяне памочнік.

— Я ведаю, хто паможа дастаць вядро!
— Хто? — спытаўся шафёр.
— Зайчык! — сказаў я.
— Які зайчык? — спытала мама. I ўсе засмяяліся.
— Штукар ты, брат, — сказаў шафёр.
Я кінуўся ў сенцы. Знайшоў у каморцы сваё паліто 

і доўга абмацваў кішэні. Што такое? Куды ж ён мог 
прапасці? Нарэшце намацаў-такі, у самым нізе за 
падкладкаю.

Гэта быў асколачак люстэрка. 3 ім я любіў гуляць, 
а ў сонечныя дні пускаў зайчыкі. Навядзеш яго, і зай- 
чык куды хочаш праб’ецца.

Калі я падбег са сваім асколачкам і навёў яго на 
ваду, усе здзіўлена паглядзелі на мяне. Азірнуўшы ў 
калодзеж, радасна закрычалі:

— Глядзіце, глядзіце!
— Напраўду, дно відаць, — сказала мама.
— А вунь і вядро ляжыць!
I шафёр, нацэліўшыся, крукам падчапіў яго.
Мой тата зноў прыкаваў вядро, і цяпер смела чэр- 

паюць ваду ўсе. Калі ж яно і адарвецца, дык невялікая 
бяда. У нас ёсць памочнік: зайчык-вадалаз.

Эдзі Агняцвет
АЛЕНЬ

У таты — умелыя, спрытныя рукі. 
He ведаюць рукі ніякай прынукі — 
Працуюць таму, што працуецца, 
Майструюць таму, што майструецца.

Мой тата з бяросты зрабіў цвыркуна, 
На скрыпцы іграе цвыркун да відна.
3 кавалачка бляхі удаўся вятрак — 
Ён крыллямі круціць і гэтак і так.

А корань асіны, усім на здзіўленне, 
Зрабіўся рагатым і лёгкім аленем.
Зусім як сапраўдны, 

гарэзлівы,
Хто скажа, што з дрэва вырэзвалі?

Алень прымасціўся ў мяне на акне, 
Зімою трубіў, сумаваў па вясне.
Як толькі зацінькаў бярозавы сок, 
Алень мой учуў

і на волю уцёк.

Цяпер ён у пушчы гуляе, шчаслівы. 
Мы з татам выдумваем новыя дзівы: 
Працуем таму,

што працуецца, 
Майструем таму, што майструецца!

Сяргей Тарасаў
ТРЫ КОЛЫ НА ГЛІНЕ

Раніцай Яфімка прачнуўся ў прадчуванні шчаслі- 
вага дня. Дзіва што! Учора ўвечары бацька абяцаў па- 
казаць сакрэты свайго майстэрства. Амайстар ён, Бут- 
рым, быў вядомы і знакаміты. 3 усяго Віцебска пры- 
ходзілі да яго па гліняны посуд. Нават князь час ад 
часу прысылаў сваіх слуг выбраць што-небудзь з гато- 
вага посуду ці заказаць новы. Ведама, гліняныя выра- 
бы прыгожыя, але ж і б’юцца хутка. Ніхто не ўмеў так 
рабіць посуд, як Яфімкаў бацька. Людзі казалі, быц- 
цам Бутрым і каваль Ладысь знаюцца з нячысцікам, 
бо надта многа пашаны ім у горадзе за працу і розум. 
Праўда, нячысціка Яфімка ніколі не бачыў— ні ў ха- 
це, ні ў майстэрні, а вось што да бацькі хадзілі віцьбічы 
раіцца па розных справах — праўда. Сёння ж бацька 
абяцаў і яго навучыць мудрасці ганчарнай.

3 хаты хлопчык выбег на падворак.
— Ты глядзі, які жаваранак ранні! — сустрэў яго 

бацька на ганку майстэрні.
— Добрай раніцы, тата. Яўжо гатовы. Калі ты мне 

ўсё пакажаш?
— Няўжо не забыўся?
— Вядома, не.
— Ну, раз абяцаў, дык пакажу і раскажу. Толькі 

кожная справа, сынок, не любіць паспешлівасці. Пой- 
дзем спярша памыемся, — Бутрым паглядзеў на свае 
запэцканыя глінай рукі, — паснедаем, а потым і за ра- 
боту возьмемся.

Хлопчык мігам праглынуў снеданне, вылез з-за ста- 
ла. Маці толькі дзівілася, а бацька пасмейваўся. Яфім- 
ка хуценька апрануў старыя порткі, у якіх не шкада 
было і ў гліну залезці.

— Вось табе фартушок да поўнага строю, — сказаў 
бацька, працягваючы сыну спецыяльна пашыты для гэ- 

тай працы фартух. — Валасы твае кароткія — можна 
абысціся без каптура. Гатовы? Тады пайшлі.

I яны выйшлі з хаты.
— Двор свой ты добра ведаеш, — сказаў бацька. — 

Але давай яшчэ раз на ўсё паглядзім уважліва. Вось 
гэта — гліннік.

У двары стаяла некалькі гліннікаў. Яфімка ведаў, 
што кожнае лета бацька прывозіў і закладаў у іх гліну, 
якая потым ішла на вырабы.

— Гліннікі падобныя, — працягваў Бутрым, — але 
гліна ў іх розная. Гэта — з Заручаўя, гэта — з Задуна- 
ўя, гэта — Узгорская, там, дзе Віцьба цячэ пад зам- 
кам Вышнім. Кожная з іх мае свой смак і тлустасць. 
Паспытай.

Бацька дастаў з аднаго кораба жменю гліны і пра- 
цягнуў Яфімку. Той панюхаў, але браць у рот не спя- 
шаўся.

— He бойся. Гліна — чыстая. Іначай не адрозніш 
па якасці, не выбераш патрэбную. Аглытаць яе не- 
абавязкова.

Хлопчык лізнуў гліну.
— А зараз гэту, — бацька працягнуў яшчэ адну 

жменю. — Розніцу адчуваеш?
— Так. Адна гладкая і саланаватая, другая — шур- 

патая і сухая.
— Сапраўды, яны розныя. У першай многа віль- 

гаці, яна тлустая. Гаршчок з такой гліны, сохнучы, 
трэсне на сонцы і ў цяні. Аз гэтай, шурпатай, трэсне, 
калі будуць абпальваць. Каб зрабіць добрую нарых- 
тоўку, розныя гатункі гліны трэба старанна змешваць, 
трымаць у глінніках усю зіму. Толькі па вясне, калі 
з’явіцца пах, гліна будзе гатовая... Азараз пайшлі ў 
майстэрню.

Уся майстэрня была застаўлена ганчарнымі выра- 
бамі. Усюды, на паліцах і на падлозе, цешылі вока 

вялікія і маленькія гаршкі, місы, кубкі, карчагі, ка- 
ганцы. Пасярод майстэрні стаяла круглая, не вельмі 
шырокая лава, з аднаго краю якой, у адтуліне, было 
замацавана кола.

— Вось гэта, — паказаў бацька на лаву з колам, — 
ганчарны круг. На ім робіцца ўсё: і гаршчок, і Kara- 
Hep. Сюды, у сярэдзіну круга, кладзецца кавалак гліны. 
Гэта будзе донца гаршка. А потым выкругляцца і 
сценкі Паспрабуй..

Яфімка ўзяў кавалак гаіны, загадзя размяты баць- 
кавымі рукамі, паклаў на круг і паступова, шнур за 
шнурам, пачаў яе налепліваць. Потым Бутрым круціў 
круг, а сын абедзвюма рукамі надаваў гаршку форму.

— Тата, глядзі, які ў мяне атрымаўся гаршчок! Як 
твой!

— Добры гаршчок. Але яго яшчэ трэба зняць з 
круга.

Бацька ўзяў тонкую вяровачку і зрэзаў мяккую 
гліну пад донцам.

— Вось цяпер ён амаль гатовы. Толькі трэба высу- 
шыць і абпаліць.

— I ўсё?
— Усё. Але спачатку я табе адкрыю адзін сакрэт. 

Зірні на донца.
Яфімка асцярожна перавярнуў яшчэ мокры гар- 

шчок дагары і ўбачыў на ім два колы, выціснутыя ў 
гліне.

— Адкуль гэта, тата? Я ж іх не рабіў.
— Калісьці мой бацька выразаў адно кола на ганчар - 

ным крузе. Яго адбітак значыўся на кожным зробленым 
гаршку. Потым, калі мой бацька — твой дзед — перадаў 
справу мне, я выразаў яшчэ адно кола. Гэта ўжо мой 
знак. Калі ты сядзеш за гэты круг, мусіш выразаць і сваё 
кола. Кожны ў горадзе будзе ведаць: гаршкі, на донцы 
якіх тры колы, — твае. Усё, што рабілася нашай сям’ёй, 
заўсёды было найлепшым. Ты павінен пра гэта памя- 

таць, сынок, і перадаць сакрэт трох колаў сваім дзецям. 
Гэта знак нашага майстэрства.

л * *

Праз многія стагоддзі археолагі будуць углядацца ў 
знакі на ганчарных донцах і гадаць, што яны азнача- 
юць: месца вырабу, сонца, прыналежнасць князю ці 
ганчарнаму цэху. Ана самай справе, тры колы, адно ў 
адным, — гэта спадчынныя знакі дзеда, бацькі і сына.

ПРЫКАЗКІ I ПРЫМАЎКІ

Адклад не ідзе ў лад.
Без працы няма чаго хлеба шукаці.
Гультай і сядзець стамляецца.
Гультайства горш за хваробу.
Дзве работы за раз не зробіш.
Дзе няма ахвоты, там няма работы.
Дзе шчодрая праца, там — густа,

дзе лянота — там пуста.
Лета на зіму, а зіма на лета працуюць.
Мурашка малая, а горы капае.
Найсмачнейшы хлеб ад сваёй працы.
He святыя гаршкі лепяць.
He так лёгка зрабіць, як сказаць.
Нічога само не зробіцца.
Ніякая праца не ганьбіць чалавека.
Па рабоце майстар відаць.
Працуй да поту — пад’ясі ў ахвоту.

Рабі не тады, калі хочаш, а калі можаш.
Работа і корміць і поіць.
Сёння зробіш — заўтра як знойдзеш.
Скоры паспех людзям на смех.
Сон назаўтра адкладзі, а справу сёння зрабі.
Тое дорага, што нялёгка даецца.
У лені баляць калені.
Умеламу рукі не баляць.
Хто дбае, той і мае.
Хто хоча шчасліва жыць, той працу павінен любіць. 
«Часцей бы святы», — кажа гультаяваты.
Якая справа, такая і слава.
Які майстар, такая работа.

ЯнкаКупала
ХЛОПЧЫК I ЛЁТЧЫК

Мой мілы таварыш, мой лётчык, 
Вазьмі ты з сабою мяне!
Я — ведай — вялікі ўжо хлопчык 
I ўмею ўжо лётаць у сне.

Мне мама сягоння казала, 
Што стукнула мне ўжо сем год, 
Табе гэта, можа, і мала, 
А мне ляцець толькі ў палёт.

Мне ўжо надакучыла дома — 
У дзіцячы хадзі адно сад, 
А так паглядзеў бы, вядома, 
На іншы парадак і лад.

Вазьмі ж мяне, лётчык, хачу я 
Пабыць у людзях, паглядзець, 
Як месяц на небе начуе, 
Як блукае ў лесе мядзведзь.

Як свецяцца ночкаю зоры, 
А днём не відаць іх чаму, 
Як рэчкі ў далёкія моры 
Улетку плывуць і ўзіму...

Вось гэтак у добрым здароўі 
Мы будзем ляцець і ляцець.
Вазьмі ж мяне, лётчык, з сабою, 
He будзеш ты клопату мець!

Ядвіга Бяганская
СЯБРЫ

Лёня і сам не ведаў, як гэта здарылася. Пачуў 
толькі звон разбітага шкла.

— Ой, Казік! Я шыбу разбіў! — спалохаўся хлопчык.
— Я ж казаў: хопіць гуляць, бо цёмна, — папікнуў 

Казік. — Уцякайма хутчэй!
— Што ж цяпер будзе? — захваляваўся Лёня.
— А я адкуль ведаю? Ты ж разбіў шыбу... Ну, я 

пабег дадому.
— Я таксама, — страпянуўся Лёня. — Ніхто ж не 

бачыў, што гэта мы зрабілі.
— He мы, а ты, — паправіў Казік.
— Але ж гулялі разам...
У гэты час пачуўся абураны голас, і з пад’езда вы- 

бег мужчына. Хлапчукі хуценька пакінулі двор. На- 
заўтра Казік сказаў:

— Вось бачыш, усё абышлося. Ніхто не даведаўся, 
што мы разбілі шыбу.

— А я маме сказаў, — прызнаўся Лёня.
— Дзівак! — засмяяўся Казік. — Табе, відаць, да- 

сталося ?
— Мама не крычала. Толькі сказала, што трэба 

пайсці папрасіць прабачэння і заплаціць за шыбу.
— I заплацілі?
— Заплацілі. He мама, а я, — уздыхнуў Лёня. — 3 тых 

грошай, што збіраў на спінінг.
— А ты сказаў, што мы разам гулялі?
— He, — ціха адказаў Лёня.
I Казіку стала няёмка перад сябрам: разам гулялі — 

і адказваць павінны разам. Ен зразумеў, што паступіў 
нядобра.

Дома Казік дастаў з паліцы скрыначку, у якой ха- 
ваў свае зберажэнні. I пабег да сябра, каб вярнуць яму 
палову грошай, заплачаных за разбітую шыбу.

Артур Вольскі
ДЗЕЦІ

Розныя дзеці 
жывуць на планеце — 
белыя,

жоўтыя, 
чорныя дзеці.

Розныя дзеці — 
аднолькавы смех. 
Смех

у хвіліны 
забаў і пацех.

Розныя дзеці — 
і розныя вочы.
Вочы — 

як неба.
Вочы —

як ночы.

Вочы, што мора 
ўвабралі глыбіні.
Вочы — 

пад колер 
бязводнай пустыні.

Розныя вочы — 
адзіныя слёзы. 
Слёзы

ў хвіліны 
бяды ці пагрозы.

Вось бы зрабіць, 
каб на нашай планеце 

гора не ведалі 
розныя дзеці.

Вось бы зрабіць, 
каб у розных дзяцей 
радасць гасціла 
даўжэй і часцей.

Хай жа ідуць 
у сусветную шыр 

Радасць, 
Свабода,

Праца 
і Мір!

Ларыса Геніюш
НА КАНЬКАХ

Вечар, лёд у агнях, 
А над елкай — месяц.
Едуць, едуць на каньках 
Міхасёк з Алесем.

Бачаць хлопцы: Таня 
To ўпадзе, то ўстане. 
— Ой, ізноў я на баку! 
Дай хутчэй, Алесь, руку.

— To трымайся, калі ласка. 
Дапаможа і Міхаська.
Мы дзяўчатак анідзе 
He пакінем у бядзе.

Галіна Васілеўская
ДВА БРАТЫ - АДАААРЫ

Я пазнаў яго адразу, хоць ён быў ужо адзеты, як 
усе артэкаўцы, у блакітныя шорцікі і пілотку.

Ну, вядома ж, гэта пра яго сказаў наш важаты Ty
ra Армадзе, камсамолец з Грузіі:

— Прыехаў хлопчык з В’етнама, Ван Гу. Сапраўд- 
ны герой. Узнагароджаны баявым медалём.

Ван Гу спыніўся ля клумбы чырвоных ружаў і гля- 
дзеў уніз на мора. Можа, у гэтую хвіліну ён успомніў 
сваю мужную радзіму, якая столькі гадоў змагалася за 
свабоду, сяброў, што засталіся дома.

«А можа, яму самотна ў Артэку, — падумаў я, — 
бо ён яшчэ ні з кім не пазнаёміўся, не пасябраваў?» 
Ія паклікаў яго:

— Ван!
Хлопчык азірнуўся. Я падышоў да яго.
— Хадзем да мора, — прапанаваў я.
Ён шчыра ўсміхнуўся, яго вочы ад гэтага сталі 

яшчэ вузейшыя.
— Мяне завуць Ваня, — паказаў я на сябе.
— Ваня — Ван, — паўтарыў в’етнамскі хлопчык.
Толькі цяпер і я падумаў, што ў нас з ім адно імя. 

Ван — таксама Ваня.
— Ты малайчына, ты — герой! — сказаў я, упэўне- 

ны, што гэтыя словы павінны разумець усе на свеце, 
асабліва в’етнамцы.

Ван зноў засмяяўся.
— Я не герой, я — сын свая... — ён прыпыніўся, 

шукаючы слова.
— Радзіма? — падказаў я.
Ён радасна заківаў галавой:
— Сын радзіма.
He ведаю чаму, але мне раптам стала весела. Мо- 

жа, таму, што я падказаў яму такое важнае слова, зна- 

чыць, мы абодва так думаем. Аможа, таму, што ярка 
свяціла сонца, побач раслі такія прыгожыя стромкія 
кіпарысы, якіх я ніколі раней не бачыў, што перед намі 
ўнізе зіхацела на сонцы мора, а каля прыстані стаяў 
кацер, наш артэкаўскі белы прыгажун, на якім мы 
збіраемся выйсці ў мора...

У руках я трымаў звычайную бутэльку з - пад ліма - 
наду. Іў той жа час — незвычайную. У ёй, скручаны ў 
трубачку, ляжаў ліст, ліст артэкаўцаў, напісаны на роз- 
ных мовах — дзецям усяго свету. Я расказаў Вану пра 
«бутэлечную пошту» артэкаўцаў, якую мы кідаем у 
мора, выцягнуў корак і прачытаў ліст:

«Піянеры Артэка шлюць прывітанне дзецям усяго 
свету!

Мы, як і ўсе дзеці, хочам міру і не хочам вайны. 
Мы хочам сябраваць з дзецьмі ўсіх краін свету!

Мы просім кожнага, хто знойдзе гэты ліст, напісаць 
у Артэк. Няхай жыве дружба дзяцей усяго свету!»

Ван слухаў, і твар яго рабіўся ўсё больш сур’ёзны.
Ен працягнуў руку, узяў ліст, разгледзеў яго і сказаў: 

— Я хачу напісаць гэта па-в’етнамску. Можна?
— Вядома, можна. Толькі пачакай хвілінку, — па- 

прасіў я.
Корпус — побач. Шарыкавая ручка ляжыць у маёй 

тумбачцы, кніжку, каб зручней было пісаць, я таксама 
не забыў прыхапіць.

Мы прыселі ў цяні куста. Я чытаў ліст па-руску, a 
Ван пісаў па-в’етнамску. Потым я зноў скруціў ліст у 
трубачку, засунуў у бутэльку, закаркаваў, і мы з Ва- 
нам пачалі спускацца да мора па белых мармуровых 
прыступках, паабяцаўшы важатаму, што лезці ў ваду 
не будзем, пачакаем усіх каля мора.

Злева ад нас узвышалася гара Аю-Даг. Але ўсе назы- 
ваюць яе прасцей — Мядзведзь-гара. Бо яна сапраўды 
нагадвае вялізнага мядзведзя, які прыпаў да вады.

Мядзведзь п’е, можа, тысячу гадоў і ніяк не можа 
напіцца.

— Праўда, падобна на мядзведзя? — спытаў я ў 
Вана.

Ён паглядзеў на гару.
— На добрага мядзведзя, — адказаў Ван. — Ён за- 

сланяе нас ад халоднага ветру.
Я паказаў управа, на дзве скалы, што стаялі побач 

у блакітным моры, недалёка ад берага
— Адалары, — сказаў я, — два каменныя астравы, 

дзве скалы ў моры, як два браты, якія ўсё жыццё ста- 
яць побач, адзін каля аднаго. Мора б’ецца аб іх, вецер 
свішча, а ім не страшна, бо яны ўдвух.

Я першы раз у Крыму. Першы раз бачу мора. Мне 
ўсё тут падабаецца. I нават строгі рэжым, не купацца без 
дазволу, абавязкова выконваць «абсалют» — час, каліўсе 
артэкаўцы павінны спаць, — я пераносіў лёгка. Імне 
вельмі хацелася, каб Вану таксама тут усё спадабалася.

Я ўжо шмат ведаў пра Артэк. Ведаў, што пачалі бу- 
даваць яго даўным - даўно, адразу пасля грамадзянскай 
вайны. Маладая Савецкая Рэспубліка выбрала для 
сваіх дзяцей самае прыгожае, самае лепшае месца ў 
Крыму, каб яны адпачывалі тут, набіраліся сілы.

— Што такое Артэк? — спытаў у мяне Ван.
— Піянерскі лагер, — адказаў я.
— Ведаю. Ашто азначае слова «Артэк»?
I тады я расказаў яму тое, пра што даведаўся тут ад 

нашага піянерважатага. Артэк — слова грэчаскае і 
азначае — перапёлка. Увосень, калі шэрыя перапёлкі 
ляцелі ў цёплыя краі, на Мядзведзь-гары яны адпа- 
чывалі. Птушкам гара відаць здалёк. I, перад тым як 
рушыць у далёкі, цяжкі пералёт цераз мора, яны спы- 
няліся на ёй, набіраліся сілы.

I вось таму, напэўна, грэкі назвалі гэта месца Пе- 
рапёлка — Артэк.

Ван выслухаў мяне і ціха сказаў:
— Тут добра адпачываць, набірацца сілы не толькі 

перапёлкам.

Мы падышлі да мора. Яно плёскалася каля нашых 
ног, ласкавае і цёплае. Я падняў шэры, адпаліраваны 
вадой каменьчык і кінуў яго ў ваду. Каменьчык заска- 
каў па вадзе. Ван таксама кінуў, але яго каменьчык 
адразу пайшоў на дно. Тады я стаў паказваць яму, як 
трэба кідаць, падсякаючы ваду.

— Навучышся, — паабяцаў я, — тут патрэбна трэ- 
ніроўка.

Потым я ўгледзеўся ў каменьчык і сказаў Вану:
— Перапёлка шэрая, і каменьчык шэры. Можа, і 

тут ёсць сувязь, як ты думаеш?
Гэта ўжо было маё адкрыццё. Ван толькі смяяўся, 

слухаючы мяне. Ён нядрэнна разумеў па-руску, бо ву- 
чыў нашу мову ў школе.

Увесь час, пакуль мы былі разам, мне карцела спы- 
таць у Вана, за што ён атрымаў баявы медаль. На- 
рэшце я адважыўся, спытаў.

Ван задумаўся, падбіраючы словы, і пачаў расказ- 
ваць пра сваю радзіму, доўгую вайну, якая закончы- 
лася перамогай, пра бамбасховішчы пад горадам.

— Ішлі па вуліцы людзі, — расказваў Ван, — шмат 
людзей. I раптам — трывога, налятаюць амерыканскія 
самалёты. Адна хвіліна — і вуліца пустая. Ніводнага 
чалавека. Усе ў бамбасховішчах.

Ён паказаў на круглую чырвоную пліту, якая пры- 
крывае люк каналізацыі.

— У нас такія люкі на тратуарах. Падняў пліту, 
скокнуў і ўжо ў бамбасховішчы.

— А медаль ты за што атрымаў? — зноў спытаў я.
— Дапамог раненаму лётчыку. Ён на парашуце 

спусціўся...
Ван змоўк. Відаць, не любіў расказваць пра сябе. 

Ая ўяўляў, як ён, маленькі хлопчык, цягне на сабе лёт- 
чыка, такога ж самага героя, як наш Марэсьеў...

Я таксама выратаваў бы параненага лётчыка, калі б 
убачыў яго. I яшчэ я падумаў, што Амерыка ад В’етнама 

так далёка, за тысячы кіламетраў. Мусіць, трэба быць 
вельмі благімі людзьмі, каб ляцець за тысячы кіламетраў 
і кідаць бомбы на такіх хлопчыкаў, як Ван.

— Добра, каб «бутэлечная пошта» занесла наш ліст 
аж у Ціхі акіян, — сказаў я Вану, — і каб ён трапіў у 
рукі амерыканскага хлопчыка, а хлопчык сказаў бы 
свайму тату-лётчыку: «Выкінь усе бомбы ў акіян. 
Людзям трэба сябраваць, а не страляць адзін у адна- 
го». I амерыканец-бацька зробіць так, як скажа яму 
амерыканец - сын.

Ван слухаў і ў знак згоды ківаў галавою.
— Мой тата быў салдат, — сказаў Ван, — ён зма- 

гаўся за сваю радзіму і перамог.
— I мой, яшчэ хлопчыкам, калі фашысты напалі на 

нашу краіну, таксама змагаўся, партызаніў, разведчы- 
кам быў. I таксама перамог.

I я расказаў Вану пра Беларусь, пра званы Хатыні. 
Яны будуць званіць вечна, біць у набат, каб людзі ве- 
далі, помнілі трагедыю, што адбылася на нашай зямлі. 
I не далі ёй паўтарыцца...

Слёзы блішчалі на вачах Вана.
— Нядаўна мой тата быў у В’етнаме, — нечакана 

для сябе самога сказаў я, — ён прывозіў вам беларус- 
кія трактары і вучыў, як трэба на іх працаваць. Ая 
шмат металалому сабраў.

— Трактары — гэта добра, — азваўся Ван.
Падышлі піянеры. Я пазнаёміў Вана з маімі сяб- 

рамі: з Валодзем з Масквы, Султанам з Казахстана, 
Венерай з Башкірыі і Эрнстам — хлопчыкам з Герман- 
скай Дэмакратычнай Рэспублікі. I перадаў нашу бу- 
тэльку важатаму. Калі мы будзем у адкрытым моры, 
Гуга Армадзе кіне яе ў ваду далей ад кацера. А мы, усе 
артэкаўцы, урачыста ўскінем у гэту хвіліну рукі ў пія- 
нерскім салюце...

...Хлопчыкі-артэкаўцы ў матроскай форме аддалі 
канцы, і кацер адышоў ад прыстані. Хлопчык-капітан 

з біноклем у руках стаяў наверсе, на капітанскім мос- 
ЦІку.

Спачатку мы з Ванам былі на карме і назіралі, як 
кіпіць, пеніцца, вуркоча вада за кацерам, глядзелі на 
наш Артэк, на цудоўныя, нібы казачныя, палацы, якія 
бялелі ў вечназялёным парку. На лагерных мачтах ве- 
цер калыхаў сцягі краін свету, дзеці якіх адпачываюць 
у Артэку.

Потым разам з усімі мы спявалі песню пра Артэк:
Усе мы любім лагер гэты 
Над зіхатлівай хваляю...

— Хадзем уперад, — прапанаваў я, калі праспявалі 
песню.

Мы прабраліся на нос кацера. Сонца сляпіла вочы. 
Вецер біў нам у твар, а мора кідалася мільёнамі дроб- 
ных салёных кропелек. Уперадзе, наколькі можна бы- 
ло бачыць, сінела мора. Недзе далёка-далёка яно 
злівалася з гарызонтам.

Каб трымацца мацней, я абняў Вана за плечы. I ён 
трымаўся за маё плячо. Ван азірнуўся на Артэк і ска- 
заў, паказваючы рукою на нас:

— Два браты — Адалары.

Анатоль Грачанікаў
ДРУЖБАКІ

Сябравалі
Змалку ўтрох:
Дзіма, 
Яша 
I Цімох. 
Праўда 
У прымаўцы гучыць: 
Іх вадою 
He разліць!

Пройдзе лета. 
Прыйдзе час — 
Пойдуць дзеці 
У першы клас.

Толькі
Як рашыць задачу? 
Кожны хлопчык 
Ледзь не плача. 
Ходзяць
Чуткі ўжо наўкруг: 
Там усе
Сядзяць па двух.

Калі сядуць 
Дзіма, Яша — 
Што Цімох 
Пра гэта скажа? 
Калі
Дзіма і Цімох — 
Яша б сам
Сядзець не змог.

А з Цімохам 
Сядзе Яша — 
Дзіма
Што пра гэта 
Скажа?

Словам,
Як ты ні круці, 
Цяжка выхад 
Ім знайсці.

He сумуйце, 
Дружбакі!

Верце,
Гэты час настане, 
Калі першы клас 
Такім, 
Як вы самі, 
Дружным стане!

Віктар Казько
ХЛОПЧЫКІ I конь

Пасля поўначы дзіцячы дом моцна спаў. Драмаў у 
кабінеце дырэктара дзяжурны выхавацель. Спалі ў па- 
латах усе хлопчыкі і дзяўчынкі. У гаспадарчых будын- 
ках глыбока ўздыхалі і варочаліся валы і час ад часу 
ржаў конь, якога нашы салдаты пакінулі ў час наступ- 
лення: ён тады быў паранены і вельмі слабы. Ад бу- 
дынка да будынка чорнымі ценямі праляталі кажаны.

Спаў разам з усімі хлопчыкамі ў сваёй палаце і 
Васька-Капун. Спаў — і раптам, невядома чаму, пра- 
чнуўся. Хлопчык намагаўся зноў заснуць, угаворваў ся- 
бе, што ноччу не спяць толькі зладзеі, але гэта не па- 
магло. I тады ён сеў на ложак і пачаў думаць: чым бы 
заняцца? На вуліцу ісці не хацелася — там, напэўна, 
выпала ўжо paca. А чаравікаў у яго не было. Каб хлоп- 
чыкі не паўцякалі з дзіцячага дома, чаравікі на лета ў 
іх пазабіралі. «Нічога, — думаў Васька, — прыйдзе во- 
сень, выдадуць новыя, і тады ўсё роўна ўцяку».

Капун злез з ложка, падышоў да расчыненага акна. 
Яго абдало вільгаццю і густым водарам кветак Васька 
чхнуў і вярнуўся на ложак.

«Пагутарыць бы з кім?» Аднак гутарыць яму не 
было з кім. Ён не меў у дзіцячым доме ніводнага сяб- 
ра. Ён быў адзін, зусім адзін на свеце. Нават не ведаў, 
ці былі ў ято калі бацькі.

У акно зазірнуў месяц. Ён асвяціў палату: нікеля- 
ваныя ложкі, белыя просціны, шторы на дзвярах.

Васька падцягнуў калені, паклаў на іх падбародак і 
прыціх. Ён глядзеў з-пад ілба на месяц і адчуваў, як 
па ягоным твары мільгацяць цені рухавых лісткоў і 
галінак дрэў. Яму было маркотна. Апобач хроп Лёнь- 
ка-Мыса. Хроп і нават прысвістваў. Васька саскочыў 
з ложка і сцягнуў з Лёнькі-Мысы коўдру. Лёнька прач- 
нуўся і сеў.

— Чаго табе? — спытаў ён у Ваські, жмурачыся ад 
месячнага святла.

— Давай пагаворым...
— Ты лунацік? Ноччу па даху ходзіш?
— He, не спрабаваў.
— Тады спі, — пазяхнуў Мыса. — Спі.
— Хочаш, я зараз з могілак крыж прыцягну? — пе- 

райшоў на шэпт Васька. I сам спужаўся: а раптам 
Лёнька скажа адчэпнае: «Ну, цягні». А на могілках 
было жудасна нават днём.

На шчасце, Лёнька не захацеў.
— Я спаць буду. Крыж — гэта нецікава, — сказаў ён.
— Нецікава? Го! — асмялеў Васька. — Ты ідзеш, a 

мярцвяк за табой: «Аддай мой крыж!» — I Васька пра- 
цягнуў растапыраныя пальцы да горла Мысы. Мыса 
злосна адпіхнуў Ваську:

— Хочаш, каб я цябе зноў адлупцаваў. Забыўся?
— Сёння ты мяне не адолееш. Сёння свеціць ме- 

сяц. А пры месяцы я дужы. Мы з ім заадно, — сказаў 
Капун і зноў сцягнуў з Мысы коўдру. — Ведаеш, колькі 
ў мяне няпер сілы... Дам табе шчалбана, і твой лоб — 
напалам, як грэцкі арэх.

— Бі! — падставіў свой лоб Мыса. — Толькі глядзі, 
каб пасля не шкадаваў.

— Ты мне не верыш. Ая праўду кажу. Месяц мне 
памагае. Яўвесь жалезны! Твой лоб ураз трэсне.

I Васька верыў, што так будзе.
— А ты не маніш?
— He... — Васька чамусьці здрыгануўся і змоўк.

— Ну, чаго ты? — сказаў Мыса. — Давай гаварыць, 
a то страшна.

Капун пачаў хутка хадзіць паміж ложкаў.
— Ты вось не паверыў. Аса мною было ўжо раз 

такое. Я тады ледзь зямлю не раскалоў. Немцы свіран 
з людзьмі падпалілі. Я бачыў, як ён гарэў... Страшнае 
вогнішча... Месяц быў на небе, ён даў мне велізарную 
сілу. Я тупнуў нагою — і зямля трэснула. Я раскалоў 
бы яе, каб усе фашысты праваліліся. Але не мог другі 
раз падняць нагу. Упаў... Акалі ачуняў, быў ужо дзень. 
Месяц знік — і сіла прапала.

— У тым свірне была твая маці? — спагадліва спы- 
таў Мыса.

— He ведаю...
Яны ўжо сядзелі, прытуліўшыся адзін да аднаго, на 

Васькавым ложку і глядзелі на месяц.
— Я таксама зараз такі дужы, як і ты... Ну, можа, 

крыху слабейшы, — сказаў Лёнька. — А Мысай мяне 
клічуць таму, што калі мяне з братам прывялі ў дзіця- 
чы дом, я не выгаворваў яго імя — Міша. Бегаў за ім 
і гікаў: «Мыса! Мыса!» Так і пайшло.

— А я не ведаю, хто назваў мяне Капуном, — уз- 
дыхнуў Вася. — He помню. Як гарэў свіран, помню, a 
пра сябе — нічога... Зямлю я капаць люблю. Рабіў 
падкопы пад клеці, адкуль пахла смачным. Аднойчы 
добра зрабіў. Заставалася трошачкі падкапаць, і быў 
бы ў клеці. А мяне за ногі выцягнулі — і ў дзіцячы дом. 
Каб не гэта, я падсілкаваўся б і на фронт уцёк. Мо- 
жаб, там з таткам сустрэўся...

— А ў нас з Мішам ёсць бабуля. Ацяпер і конь. 
Яяго першы ў лесе ўбачыў. «Кось, кось!» — пазваў. 
I ён пайшоў, кульгаючы, за мной. Слёзы ў яго вачах. 
Баліць рана, а ідзе. Ведае — без людзей загіне ў лесе. 
Бабуля прывяла ў дзіцячы дом нас з Мішам, а я — 
каня. Ялюблю коней.

— Давай будзем сябраваць, — сказаў Капун.

— Давай. Назаўсёды, — сказаў Мыса. — Ты, я і конь.
— А зараз пойдзем зробім што-небудзь такое, каб 

ніколі не сварыцца. Можа, падкоп? А?
— He трэба, — папрасіў Мыса. — Лепш сходзім у 

слівы.
Хлопчыкі ціхенька шмыгнулі з палаты. Азіраючыся 

на дзверы, за якімі спаў дзяжурны выхавацель, пра- 
краліся ў двор і пайшлі па вясковай вуліцы.

На ўскраіне, далей ад дзіцячага дома, яны выбралі 
лепшы сад, узлезлі на дрэва і набілі пазухі слівамі.

Вярталіся не спяшаючыся. Пасля роснай травы 
іхнія босыя ногі скалелі, і пясок на вуліцы здаваўся ім 
асабліва цёплым і мяккім.

Кідалі ў рот слівы. Яны былі слізкія і халодныя, як 
рыбкі, выцягнутыя з вады. Мялі слівы языком, пад- 
нябеннем і асцярожна зубамі. Размяўшы, надкусвалі і 
цягнулі сок. Хутка набілі аскому, але не зважалі на гэ- 
та. Ім было добра.

— Слухай, — схамянуўся раптам Капун, — слухай, 
Лёня, а пра каня мы забыліся. Самі лопаем, а конь?

I яны пайшлі да каня. Слівы, аднак, каню не спа- 
дабаліся. Ён нават не ўзяў іх у рот. Паказытаў толькі 
мяккімі губамі хлапечыя далоні і чагосьці ўздыхнуў.

— Мы цяпер удвух з Васем даглядаць цябе бу- 
дзем, — сказаў каню Лёнька. — Ты прывыкай да нас, 
прывыкай. Вайна ўжо скончылася. Араць на табе бу- 
дзем. У нас вунь колькі малых у дзіцячым доме, усіх 
накарміць трэба...

Конь заржаў, як быццам усё зразумеў і пагадзіўся з 
Лёнькам.

Хлопчыкі выйшлі са стайні, узялі з калёсаў па бя- 
рэмю накошанай травы і паклалі каню. Прынеслі яшчэ 
па бярэмю, растрэслі каля стойла і ляглі на яе. Хутка 
заснулі.

Конь, падняўшы галаву, стаяў над імі, як вартавы. 
Месяц праз шчыліны высвечваў яго чуйныя вушы.

Тарас Хадкевіч
НА ЛЫЖАХ

Што можна параўнаць з той прыемнасцю, якую ад- 
чуваеш, калі ў студзеньскі марозны дзень імчышся на 
лыжах з крутога ўзгорка! Здаецца, цябе нясуць напе- 
рад нябачныя крылы, і вецер, што нядаўна дзьмуў у 
спіну, раптам павярнуўся табе насустрач — б’е снега- 
вым пылком у разгарачаны твар, тонкім посвістам ад- 
даецца ў вушах. Сэрца заходзіцца ад хуткасці і адчу- 
вання неабдымнага прастору — быццам ты, не кра- 
наючыся зямлі, ляціш у гэтым прасторы, вольны і 
лёгкі, як птушка. Шпарчэй струменіць у целе кроў, і 
кожны твой мускул спружыніць, наліваецца новай 
сілай.

У аколіцах вёскі Селішча, куды прыехаў Рыгорка 
на зімовыя канікулы да дзеда Хведара, вельмі многа 
такіх зручных для лыжнікаў узгоркаў. Поле за вёскай 
нагадвае хвалістае мора, якое нібыта застыла ў час вя- 
лікага шторму, — круталобыя і пакатыя ўзгоркі ўзды- 
маюцца адзін за адным і цягнуцца аж да лесу, што 
цёмнай сцяной закрывае далягдяд. Улетку, калі зямля 
квітнее ў пышнай зедяніне, яны не так кідаюцца ў во- 
чы, а цяпер, у аднастайным белым убранні, і сапраў- 
ды падобны на замерзлыя ў шторм і зацярушаныя сне- 
гам высокія марскія хвалі.

Рыгорка не ўпершыню ў Селішчы. Ён бываў тут ра- 
зы са тры ўлетку, то з бацькам, то з маці, меў сяброў, 
неаднойчы гойсаў з імі па аколіцах вёскі, нават ездзіў 
на камбайне ў час жніва, купаўся, лавіў рыбу ў быст- 
рай рэчцы Гарынцы, хадзіў у далёкі лес у грыбы і яга- 
ды. Бадай, нічога незнаёмага для яго тут не было. Ён 
любіў Селішча і сваіх селішчанскіх сяброў і ехаў сюды 
заўсёды з ахвотай. Але аднаго яго, ды яшчэ ў зімовую 
пару, адпусцілі з дому ў першы раз.

Выпраўляючы ў дарогу, маці клапатліва і строга на- 
казвала Рыгорку:

— Хлопчык ты сталы і разумны, глядзі ж, будзь 
асцярожны... нікуды далёка не адлучайся адзін — ма - 
ла што можа здарыцца.

— Нічога не здарыцца, — сказаў на гэта бацька. — 
Канькі і лыжы — вось твой гарт, Рыгорка! Запомні і 
дзейнічай.

Канькі як канькі — на іх не вельмі разгонішся ў вёс- 
цы па заснежаных лужынах і рэчцы. Авось лыжы — 
іншая рэч. Яны ў Рыгоркі новыя, іх купіў бацька ў па- 
чатку зімы, і такія гонкія, што трэба мець вялікі спрыт, 
каб утрымацца на іх. Па самым непрыкметным схіле 
яны слізгацяць на поўны ход. I хоць Рыгорка ў горадзе 
хадзіў на іх толькі па двары свайго дома, ён лічыў, што 
дастаткова авалодаў імі. Каб маці дазволіла, ён мог 
бы пусціцца ўжо ў далёкае падарожжа — у гарадскі 
парк, a то і зусім за горад.

— Слаўная штука, — пахваліў Рыгоркавы лыжы 
дзед Хведар. Ён быў вопытны калгасны сталяр, май- 
страваў з дрэва ўсякія цудоўныя рэчы, іншы раз і лы- 
жы для суседскіх хлопчыкаў, калі тыя настойліва 
прасілі яго, а тут прызнаўся: — Такіх, бадай, і я не 
зраблю... Фабрычныя— адна любата-а!

— He вельмі толькі звязвайся з нашымі свавольні- 
камі, унучак, — папярэдзіла Рыгорку бабка Наста, уз- 
радаваная яго прыездам гэтак жа, як і дзед. — Яны ў 
нас такія, што, калі хочаш, немаведама куды зацяг- 
нуць...

— Ай, кінь ты пра гэта, — з дакорам глянуўшы на 
бабку, перапыніў яе дзед Хведар; дружба з дзецьмі ў 
яго была даўняя, і ён не любіў, калі іх дарэмна абвіна- 
вачвалі ў чым-небудзь ці перашкаджалі іх звычайным 
забавам. — Якія яны там свавольнікі! Дзеці як дзеці. 
Хіба Рыгорка не такі, як яны ўсе?

Свавольнікі, як іх называла бабка Наста, а ў са- 
праўднасці дружныя і вясёлыя селішчанскія хлапчукі, 
не замарудзілі прыбегчы, як толькі даведаліся, што 
прыехаў Рыгорка. Чалавек восем іх на чале з Вало- 
дзем — рослым, віхрастым хлапчуком, адным з завада- 
тараў селішчанскай дзетвары — уваліліся апоўдні ў хату 
дзеда Хведара. Былі тут і Міша, па мянушцы Каваль 
(бацька яго быў кавалём у калгасе), і камбайнераў сын 
Геня, і шустравокі Саўка-рыбалоў, і знаўца ягаднікаў і 
грыбных мясцін у лясных нетрах маленькі Косця.

Усіх іх ведаў Рыгорка і з усімі шчыра сябраваў. 
3 многімі з іх у яго былі звязаны ўспаміны пра тыя ці 
іншыя летнія прыгоды. Вось толькі адзін Валодзя вы- 
клікаў насцярожанасць. Валодзя вучыўся ў шостым 
класе, на чатырох- і пяцікласнікаў пазіраў звысоку і 
не супраць быў пакпіць і пасмяяцца з іх.

Бабка Наста незадаволена паківала сівой галавой і 
забурчала, калі ўся гэтая шумлівая гурба затупала ля 
парога валёнкамі і ботамі, страсаючы снег:

— Угамону на вас няма... От жа нецярплівыя! Хло- 
пец здарожыўся, адпачыць бы яму, а яны...

— Мы на хвіліну, бабка, — супакоіў яе Валодзя. — 
Здароў, Рыгор! — Ён чамусьці заўсёды называў Ры- 
горку па - даросламу Рыгорам. — Прыехаў, значыць?

— Прыехаў. Сёння раніцай. Аўтобусам.
— Вось і добра... А як вучышся? Ты, здаецца, у 

чацвёртым класе? — Валодзя прыжмурыў вочы, і ў яго 
голасе можна было заўважыць спагадлівую нотку.

— Троек не маю, — выразна адказаў Рыгорка, зна- 
рок прапусціўшы міма вушэй другое пытанне.

— Ты спытай, Рыгорка, Валодзю, колькі ў яго тро- 
ек, — ціха азваўся маленькі Косця.

— Ды ў яго і двойкі водзяцца, — дадаў нехта другі.
— Што? — грозна азірнуўся Валодзя. — Хто гэта 

сказаў?

ЮЗак. 1979

Усе змоўклі, а Валодзя стаяў, вышэйшы на цэлую 
галаву за астатніх, пільна ўглядаўся ў іх твары, і позірк 
яго як бы гаварыў:

«А ну, паспрабуй, скажы яшчэ раз!» Невядома, у 
якім кірунку пайшла б далейшая размова, каб Міша 
Каваль не прыкмеціў у кутку пакоя Рыгоркавы лыжы.

— Ого-о! — усклікнуў Міша. — Гляньце, хлопцы, у 
нас яшчэ адзін лыжнік прыбавіўся... Аякія адмысло- 
выя лыжы! Новенькія... Ты хоць раз хадзіў на іх, Ры- 
горка?

— А як жа! Яны ў мяне з самай восені, — не без 
гонару адказаў Рыгорка.

Лыжы пайшлі па руках. Іх аглядалі з усёй уважлі- 
васцю, мацалі, пагладжвалі. Валодзя і той забыўся на 
сваю нядаўнюю злосць і ўжо разблытваў раменьчыкі, 
каб прыстасаваць іх да сваіх валёнак. Рыгорка быў за- 
даволены — ніхто ў лыжах не знайшоў ніякай заганы. 
«У мяне такія ж самыя, — хацеў пахваліцца Геня, але 
адразу адступіў. — Праўда, яны не новыя, стараватыя 
ўжо».

— ІПто ж, хлопцы, — сказаў Валодзя. Мацаванне 
ў Рыгоркавых лыжах было якраз яму па назе. — Забі- 
райма кожны свае лыжы і гайда на Валатоўкі! Га?

Хлопцы ў адзін голас ухвалілі прапанову:
— Пайшлі!
— Мы зойдзем па цябе, Рыгор, — ужо з сенцаў 

кінуў Валодзя.
Праз якую гадзіну Рыгорка з сябрамі быў за Селі- 

шчам, на полі. Надвор’е стаяла пахмурнае, у паветры 
ледзь-ледзь церушыў снег, але снегавы шарпак на зямлі 
быў трывалы і моцны. Амаль усе прыйшлі на сама- 
робных лыжах, зробленых дзедам Хведарам, якія ад- 
розніваліся ад Рыгоркавых хіба што менш зграбным 
выглядам. Тым не менш, як толькі хлопчыкі ўзышлі на 
першы палявы ўзгорак, кожны захацеў з’ехаць уніз па 
адхону на лыжах Рыгоркі.

Рыгорку ажно не верылася, калі ён назіраў, якія 
выкрутасы вырабляў на яго лыжах Валодзя. Ён то 
прысядаў на хаду, вухкаючы ад задавальнення, то спы- 
няўся на ўсім разгоне, уздымаючы слупы снегу, то 
рабіў нечаканы круты паварот, і снегавая замець ку- 
рэла за ім следам. He, што ні кажы, гэта быў сапраўд- 
ны майстар, куды там Рыгорку да яго! Рыгорка, з’яз- 
джаючы па адхону, убіраў галаву ў плечы, сутуліўся і 
моцна сціскаў кійкі, трымаючы іх напагатове, каб па- 
спець, калі трэба будзе, затармазіць. Ён некалькі ра- 
зоў упаў, вываляўся ў снезе; крыўда і злосць на самога 
сябе даймалі яго.

На шчасце, сябры як быццам не заўважалі гэтага. 
Яны разбрыліся на полі, ганяліся адзін за адным, і вя- 
сёлы гоман абуджаў наваколле. Калі пачало змяркац- 
ца, Валодзя сабраў усіх у адзін гурт і голасна абвясціў:

— Заўтра, хлопцы, — у кар’ер!.. Вось там раздол- 
ле. Пойдзем?

— Абавязкова, — адказаў за ўсіх Міша Каваль.
Ідучы дахаты, Валодзя ўвесь час трымаўся каля Ры- 

горкі і, застаўшыся адзін на адзін, лагодна загаварыў:
— Слухай, Рыгорка, што я табе скажу.
- Што?
— Давай памяняемся лыжамі. Mae, можа, крыху і 

горшыя на выгляд, але па хуткасці не ўступяць тваім.
— Назусім?
— Але.
— Не-е, — адмоўна пакруціў галавой Рыгорка.
— Хочаш, дам табе ў прыдачу складаны ножык. 

Мішаў бацька зрабіў у кузні. Цуд, а не ножык.
- Не-е.
— A то дам яшчэ белых трусянят, завязеш даха- 

ты — жывы куток будзе ў доме. Праз год развядзеш 
цэлы статак.

— He! — рашуча адказаў Рыгорка, хоць прыдача, 
якую дакляраваў Валодзя, і падабалася яму.



ДРУЖБАКІ 292

— У-у-у, жмут... — скрозь зубы прамовіў Валодзя 
і, са злосцю адпіхнуўшыся кіямі, памчаўся наперад.

Кар’ер, да якога назаўтра накіраваліся юныя 
лыжнікі, знаходзіўся кіламетры за тры-чатыры ад 
вёскі, за ўзлессем. Гады два назад у гэтым месцы вы- 
біралі гравій і пясок для будаўніцтва дарогі — экска- 
ватары выкапалі катлавіну радыусам метраў трыста. 
Месцамі берагі катлавіны былі стромкія, амаль як сця- 
на, месцамі ж — пакатыя, як водмель на рэчцы, дно 
няроўнае — з пагоркамі і выемкамі. Снег накрыў тоў- 
стым пластом берагі і адхоны, павіс вялізнымі белымі 
шапкамі на абрывах, заслаў пуховай коўдрай дно.

Як і казаў Валодзя, тут было раздолле для лыжніка: 
хочаш — ляці з абрыву, каб ;іж дыханне заняло, а хо- 
чаш — разганяйся на волі і потым гойсай, куляйся на 
ўзгорках. Селішчанскія хлопчыкі добра ведалі падыхо- 
ды да кар’ера і, абмінуўшы ўзлессе, з галёканнем рас- 
сыпаліся па паляне і памчаліся кожны сваім маршру- 
там. Валодзя першы з разгону нібы нырнуў у бяздонне 
і праз хвіліну быў ужо на другім канцы катлавіны. Сле- 
дам за ім з’ехалі Міша Каваль, Геня і Косця.

Рыгорка ж, які ішоў следам за Валодзем, спыніўся 
на абрыве ў нерашучасці. Яму здалося, што ён стаіць 
на краі пяціпавярховага дома. Ад вышыні заплюшчва- 
ліся вочы. Азнізу яму наперабой крычалі:

— Э-ге-эй, Рыгорка!.. Давай!..
— Э-э, — пачуў ён насмешлівы голас Валодзі. — Ён 

жа жмут ды яшчэ і баязлівец.
Як ні крыўдна было Рыгорку ад такіх слоў, усё ж 

з’ехаць уніз ён не рашаўся — тупаў на месцы, пазіраў 
у бакі, шукаючы пакатага схілу, пакуль лыжы неяк самі 
не саслізнулі і панеслі яго з абрыву. Паўдарогі Рыгор- 
ка яшчэ трымаўся на нагах, нахіліўшыся наперад усім 
тулавам, а потым пахіснуўся, упаў і пакаціўся кулём, 
пасоўваючы перад сабой грузны вал снегу. Ён не чуў, 
як рагаталі сябры, не адчуваў болю, а адно толькі не- 
пакоіўся за лыжы — хоць бы не зламаць.

— Ударыўся? — дапамагаючы яму падняцца, спы- 
таўся маленькі Косця.

— He, — разгублена адказаў Рыгорка і, зірнуўшы 
на абрыў, прашаптаў: «У-ух і высока ж!»

Паўтарыць свой «палёт» ён не адважваўся. Але, на- 
зіраючы, як гэта робяць другія, і перш за ўсё той жа 
неўгамонны і спрытны Валодзя, ад усёй душы зайзд- 
росціў хлопцам. «Няўжо я і на самай справе баязлівец 
і няўмека? — запытваў ён у самога сябе ў думках, пры- 
гадваючы папрок Валодзі, і тут жа ўпэўніваў: — He, 
не можа быць!»

Надыходзіў адвячорак. Налётаўшыся ўволю і па- 
радкам замарыўшыся, хлопчыкі сабраліся дахаты. Ры- 
горка, выбраўшыся з кар’ера, прыпыніўся на тым са- 
мым месцы абрыву, з якога нядаўна так неспадзявана 
зляцеў. Сябры пайшлі ўжо ў абход узлесся, нехта з іх 
паклікаў Рыгорку, і ён крыкнуў у адказ: «Раменьчыкі 
папраўлю і даганю». Асам, пераканаўшыся, што ніхто 
за ім не назірае, сабраўся ўвесь у камок, напружыніў- 
ся і — гахнуў па знаёмаму следу. Цяпер ён не ўпаў, a 
прамчаў цераз увесь кар’ер, гойдаючыся на пагорках.

— Ох і хораша! — радасна ўсклікнуў Рыгорка. Сэр- 
ца яго білася часта-часта, ён з прагнасцю ўдыхаў па- 
ветра, але стомленасці як не было — усё цела, кожны 
мускул напаўняла бадзёрасць. Ён гатоў быў застацца 
тут і яшчэ разоў пару з’ехаць, але ўжо вечарэла.

Сяброў не было відаць, іх галасы даляталі здалёку, 
з-за лесу. «А я пабягу напрасткі, праз лес, і ўмомант 
даганю іх», — вырашыў Рыгорка. Тым болып, што гэ- 
ты лес быў знаёмы яму з лета і не палохаў.

Аес сустрэў Рыгорку густым пахам хвоі, снегавымі 
купінамі, гурбамі і ціхім шумам ад ветру, што гуляў 
недзе ў верхавінні. Як прыгожа і велічна было тут! Ма- 
гутныя дрэвы сплялі заснежаныя вецці, стварыўшы 
дзівосныя снегавыя аркі, вароты, застрэшшы. Як на- 
маляваныя ў кніжцы, стаялі маладыя ялінкі, трымаю- 

чы на пругкіх зялёных лапах вялізныя шапкі снегу. От 
бы адну з такіх стройных пушыстых ялінак перанесці ў 
хату ды асвятліць і прыбраць па - навагодняму — якое 
хараство было б!

Куды варты былі тыя ялінкі, што маці купляла і 
прыбірала для Рыгоркі пад Новы год, у параўнанні з 
гэтымі. Тыя былі рэдкія і кволыя, не падобныя і блізка 
на гэтыя... Рыгорка задумаўся, успомніў дамоўку. Як 
там, што цяпер дома? Маці, напэўна, думае аб ім і, 
як звычайна, непакоіцца. Яна і не здагадваецца, якую 
перамогу атрымаў ён сёння тут, у кар’еры, і вось ця- 
пер ідзе адзін па лесе, як адважны паляўнічы, і нічога 
яму не страшна. Агэты Валодзя пасмеў яшчэ пагард- 
ліва папракаць: «Баязлівец». Пачакай, Валодзя, ты 
яшчэ пераканаешся ў сваёй памылцы!

Рыгорка асцярожна абыходзіў купіны, кусты, вы- 
варатні, пятляў паміж іх, да ўсяго прыглядаўся і пры- 
слухоўваўся. Вось нечыя сляды — дзве лапкі побач і 
адна наперадзе — абабеглі вакол куста і павялі ў гу- 
шчар. Авось нехта ішоў грузны, праклаўшы ў лесе след 
глыбокі і роўны, лапа за лапай. 3 верхавіны высокай 
яліны ўпала жоўтая шышка, пасыпаўся снег — можа, 
там скача вавёрка? Ах, каб убачыць яе! Недзе ўбаку 
прарэзліва піскнула птушка, ёй адгукнулася другая. He 
такі ўжо зімою маўклівы лес, як здаецца, калі да яго 
падыходзіш з поля. Ен і зараз жыве сваім жыццём.

Мінула, мабыць, з паўгадзіны, як Рыгорка ўвайшоў 
у лес, а прасвету ўперадзе ён усё не бачыў. «Не інакш, 
як узяў убок, — падумаў ён нарэшце і затрывожыў- 
ся: — Гэтак і заблудзіцца лёгка!» Адзіны выхад быў — 
вярнуцца, прайсці па сваім жа следзе. Рыгорка і зрабіў 
бы так, але раптам, не ўтрымаўшыся на гурбіне, ён 
імкліва з’ехаў у яловы гушчар і моцна ўдарыў правай 
лыжай у нейкі корч. Лыжа трэснула — Рыгорку здало- 
ся, што аж водгулле пайшло па лесе. Ён адвязаў лыжу 



295 ТАРАС ХАДКЕВІЧ

і агледзеў — яна была надламана, і ісці на ёй нельга 
было. Рыгорка ў роспачы апусціўся на снег.

Ціха шумеў вецер у верхавінні ялін і соснаў, то тут, 
то там рыпелі разлапістыя сукі пад снегавым цяжа- 
рам, час ад часу з глухім шастаннем спаўзалі, падалі з 
іх камякі снегу, а хлопчык сядзеў і плакаў. Ён быў адзін 
у гэтым гушчары, а тут набліжаўся вечар і шэрань ужо 
ахутвала лес.

— Рыго-о-рка!.. Эге-гэ-эй!.. Дзе ты там? — ува- 
рваўся ў лясную цішыню зычны, танклявы голас. Яго 
падтрымала яшчэ некалькі галасоў: — Эге-эй!.. Рыго- 
о-рка-а!

«Валодзя? Хлопцы?» — Рыгорка ўскочыў, хуцень- 
ка выбраўся з гушчару і, зняўшы рукавічкі, выцер сне- 
гам твар.

— Тут я... Сюды, хлопцы! — крыкнуў ён на ўсю 
сілу.

Аднекуль з-за прысадзістых ялін вынырнула трое 
лыжнікаў. Яны ішлі ланцужком — гэта былі Валодзя, 
Міша Каваль і Косця. Заснежаныя, задыханыя, з раз- 
гарачанымі, ружовымі тварамі, яны акружылі Рыгор- 
ку і, убачыўшы на снезе зламаную лыжу, адразу зра- 
зумелі, у чым справа. Лыжа пераходзіла з рук у рукі, 
яе круцілі так і гэтак, аглядаючы, і твары хлопчыкаў 
выказвалі і жаль, і шчырае спачуванне Рыгорку. «Ай- 
яй-яй...» — журботна прыгаворваў Валодзя, потым 
падумаў і махнуў рукой:

— Дармо, не бядуй, Рыгор... Дзед Хведар змайст- 
руе такую ж самую, можаш не сумнявацца. Ацяпер 
бяры мае лыжы і пайшлі — бач, ужо цямнее. Бяры, 
бяры! Я пешкі дабяруся.

— А мы глядзім, — казаў па дарозе Рыгорку Кос- 
ця, — няма цябе. Куды ж, думаем, ён мог падзецца? 
Вярнуліся ў кар’ер — няма. Бачым — лыжны след па- 
цягнуўся да лесу. Рашыў скараціць шлях, думаем, вось 
дзівак! Цяпер і на лыжах праз лес не проста прабрац- 

ца... Ну, мы і махнулі следам. Апрызнайся, боязна 
было аднаму ў лесе?

— Ані-ні, — запэўніў Рыгорка, хоць і разумеў, што 
наўрад ці павераць яму.

Калі выйшлі з лесу на поле — прыкметна пасвятле- 
ла. Ад узлесся, на ўзгорку, пачынаўся доўгі і разам з 
тым даволі круты спуск. Ледзь не да самага Селішча, 
якое ляжала цяпер перад вачамі, як на далоні: два роў- 
ныя рады хат у нізіне паабапал бальшака. 3 комінаў 
хат плылі, завіваліся блакітныя вячэрнія дымкі.

— Можа, з’едзем разам, — прапанаваў Рыгорка 
Валодзю, заўважыўшы, як таму цяжка ісці па снега- 
вой цаліне.

— Паспрабуем, — ахвотна згадзіўся той і, з усіх сіл 
падпіхнуўшы Рыгорку, сам стаў на лыжы за ім ззаду.

Аыжы памчалі, усё больш і больш набіраючы раз- 
гон. Іўжо снегавы пылок прыемна ўдарыў у твар, і су- 
стрэчны ветрык засвістаў у вушах, намагаючыся са- 
рваць шапку з галавы. Міша Каваль і Косця, голасна 
галёкаючы, імчаліся побач. I так хораша было Рыгор- 
ку і ад гэтага шпаркага руху, і ад Валодзевых дужых 
рук, якія ён адчуваў на сабе, і ад цёплай прыязнасці 
да Валодзі, для якога ён не пашкадаваў бы цяпер ні 
лыжаў, ні чаго-небудзь іншага, самага дарагога, што 
было ў яго, Рыгоркі.

Васіль Зуёнак
ПАЧАКАЙ, ДЗЯДУЛЯ МАРС!..

Нас пяцёра ў нашым доме — 
Дружбакоў усім вядомых.

Толькі дом не знае наш: 
Мы — касмічны экіпаж!

Компас ёсць. I ёсць ракета — 
Змайстравалі пад сакрэтам.

I цяпер бы самы раз 
Нам адправіцца на Марс.

Ды шкада, што ён далёка — 
Пэўна спознімся на ўрокі.

I, глядзі, яшчэ ў прыдачу 
Тройкі ў дзённіках заскачуць...

А таму з прычыны гэтай 
Пераносім старт на лета.

Пачакай, дзядуля Марс, — 
Дай закончыць першы клас!

Сяргей Міхальчук
САЧЫНЕННЕ НА ВОЛЬНУЮ ТЭМУ

Надзея Паўлаўна зайшла ў клас, павіталася, дазво- 
ліла вучням сесці і тут жа падышла да дошкі. Прыго- 
жымі выразнымі літарамі яна напісала:

1. Кім я хачу стаць.
2. Мой любімы літаратурны герой.
3. Мой самы лепшы сябар.
Затым настаўніца павярнулася да класа і сказала:
— Выбірайце тэму і пішыце. Спяшацца не трэба. 

Часу ў нас дзве гадзіны. Хто скончыць раней — можа 
адразу ісці дадому: апошняга ўрока не будзе, я дамо- 
вілася. Хто не паспее — я пачакаю. Галоўнае, пішыце 
шчыра, як думаеце. Ну і трэба, каб было не менш... 
чатырох старонак...

Санька акуратна вывеў на першай старонцы — «Са- 
чыненне вучня 6 «Б» класа Камісарчыка Аляксанд- 
ра» — і задумаўся.

Якую ж тэму выбраць?
Ад першай ён, прыкінуўшы так і гэтак, адмовіўся. 

Бо і сапраўды яшчэ не ведаў, кім бы ён хацеў стаць. 
Цікавых прафесій многа. Калі чытаеш пра касмічныя 
палёты, то і сам сябе бачыш адважным касманаўтам, 
які пракладвае першыя сляды на далёкай планеце. Тра- 
пілася кніга пра даследчыкаў Антарктыды — і Санька 
вырашыў, што абавязкова паедзе на гэты таямнічы ма- 
цярык. I не кім-небудзь, а радыстам. Разам з Віцькам 
Качаргой яны нават азбуку Морзе вывучылі... Ахіба 
кепска стаць лётчыкам-выпрабавальнікам, або вада- 
лазам, або археолагам, або геолагам? А калі аднойчы 
гэтым летам дзядзька Грыша дазволіў яму амаль цэлы 
кіламетр весці самому яго старэнькі «Масквіч», Сань- 
ка парашыў, што абавязкова стане шафёрам, — такім 
радасным было адчуванне сваёй улады над машынай. 
А потым яны з тым жа Віцькам Качаргой збіраліся 
стаць маракамі. I не простымі матросамі, а капітанамі 
далёкага плавання... He, калі гаварыць сур’ёзна, ён 
яшчэ не выбраў будучай прафесіі. АНадзея Паўлаўна 
просіць пісаць шчыра.

Другая тэма спачатку здалася Саньку лягчэйшай. 
У свае дванаццаць з паловай гадоў ён прачытаў безліч 
кніг. Ён палюбіў Мірона і Віктара з «Палескіх рабін- 
зонаў», Міколку-паравоза, Цімура і Паўку Карчагіна, 
Чапаева і Мярэсьева, Авадня і капітана Нема, Тома 
Сойера і Гека Фіна, д’Артаньяна і Шэрлака Холмса. 
I калі б Надзея Паўлаўна назвала тэму трошкі інакш: 
«Мае любімыя літаратурныя героі», — ён, мабыць, 
выбраў бы яе. Санька падрабязна напісаў бы, што ад- 
ных ён любіць і паважае за іх смеласць і справядлі- 
васць, другіх — за весялосць і безразважную адвагу, 
трэціх — за дабрату і высакародства, за выключную 
сілу волі, за кемлівасць і вынаходлівасць. Але выбраць 
сярод любімых герояў кніг кагосьці аднаго...

Санька ажно разгубіўся.

Заставалася яшчэ адна тэма — «Мой самы лепшы 
сябар».

Санька скасавурыўся і зазірнуў у сшытак Віцькі Ка- 
чаргі. 3 Віцькам яны сядзелі за адной партай з пятага кла- 
са. I, вядома, дружылі. Да ўчарашняга дня. Аўчора...

Учора яны сабраліся ў Толіка Жалезнага, каб кан- 
чаткова высветліць, каго лічыць чэмпіёнам класа па 
шахматах, — брат Толіка, дзевяцікласнік Жора, мае 
шахматны гадзіннік, і хлопцы вырашылі правесці ўтрох 
бліцтурнір з шасці партый, бо на класных спаборніцт- 
вах яны падзялілі першае месца: кожны набраў роўна 
па васемнаццаць ачкоў. У школьнай насценгазеце на- 
ват была змешчана кароценькая заметка, у якой про- 
звішчы пераможцаў, каб ніхто не пакрыўдзіўся, пера- 
лічваліся ў алфавітным парадку: Камісарчык Аляк- 
сандр, Качарга Віктар, Петрушкевіч Анатоль. Са- 
праўднае прозвішча Толіка — Петрушкевіч. Апразвалі 
яго Жалезным за звычку. Пра што б ён ні расказваў, 
што б ні абяцаў, абавязкова дадаваў: «Жалезна!» 
Хоць, калі гаварыць праўду, слова сваё стрымліваў да- 
лёка не заўсёды, а тое, што ён расказваў, было праў- 
дай яшчэ радзей.

У час бліцтурніра Саньку здалося, што Жалезны 
махлюе: то кнопку гадзінніка націсне, перш чым 
зрабіць ход, то думае за чужы кошт, гэта значыць, 
калі Санька зробіць ход, а націснуць кнопку забудзе. 
А Віцька стаў на яго бок. Яму што? Ён прайграў і 
Толіку і Саньку. Трэцяе месца. Яны тады ледзь не 
пабіліся, даказваючы адзін аднаму сваю правату. Ды 
якраз у хату зайшоў дзядзька Грыша. Ён хацеў аб 
чымсьці пагаварыць з бацькам Толі і разбараніў іх. 
Нават паабяцаў быць суддзёй у іхнім турніры, калі 
яны перанясуць яго на нядзелю.

«Чакай, чакай! — спахапіўся Санька. — А хіба ёсць у 
мяне лепшы сябар, чым дзядзька Грыша? Праўда, яму 
ледзь не ў чатыры разы больш гадоў, чым мне. Але...»

Рыгора Лявонавіча Траяноўскага — дзядзьку Гры- 
шу — у вёсцы паважаюць усе: і малыя, і дарослыя, і 
нават старэйшыя за яго самога сівыя дзяды. Паважа- 
юць за гаспадарскую руплівасць аб калгасным набыт- 
ку, за спакойную разважлівасць і дабрату. Колькі па- 
мятае сябе Санька, дзядзька Грыша кожнае лета пасе 
калгасных кароў, а ўзімку корпаецца ў калгаснай май- 
стэрні. «Залатыя рукі ў чалавека, — кажа пра яго 
Санькава маці, — ды от толькі здароўя няма». Азда- 
роўя няма таму, што дзядзька Грыша інвалід. На вай- 
не яму прастрэлілі грудзі, цудам жывы застаўся. Ад- 
разу пасля вайны, гэта Саньку таксама маці расказва- 
ла, Рыгора Лявонавіча прызначылі загадчыкам фер- 
мы. Прарабіў гадоў дзесяць, навёў парадак на ферме, 
кароў племянных завёў, а потым сам папрасіўся ў па- 
стухі...

Санька паважаў дзядзьку Грышу заўсёды. А вось 
пасябравалі яны па-сапраўднаму толькі летась. Адной- 
чы маці — яна працуе даяркай — папрасіла Саньку:

— Падмяні ты, сынку, на дзень-другі Генку-пад- 
паска. Трэба яму нечага ў горад да дзядзькі пад’ехаць.

Генка як паехаў на дзень-два, дык так і не вярнуў- 
ся, уладкаваўся ў нейкае вучылішча. Ды Санька на яго 
не крыўдаваў, нават радаваўся, так яму спадабалася 
быць за падпаска. I не дзіва. 3 дзядзькам Грышам не 
засумуеш. 3 ім заўсёды цікава. Колькі гісторый пачуў 
ад яго Санька, пра якіх толькі людзей не даведаўся. 
У час вайны дзядзька Грыша прайшоў са сваім арты- 
лерыйскім дывізіёнам ад Волгі да Вены, пабываў мо ў 
дзесятку краін. Ды і цяпер амаль кожны год, як ляжа 
снег, едзе то да мора лячыцца, то да сыноў пагасця- 
ваць. А сыны ў яго тры. I каб пабываць у кожнага, дык 
трэба ледзь не ўвесь Савецкі Саюз аб’ехаць. Старэй- 
шы — Пятро — аж у Краснаярску інжынерам працуе, 
сярэдні — Васіль — шахцёрам у Данбасе, а малодшы — 
Ігнась — вучоны і жыве ў Мінску.

А яшчэ цікава Саньку быць з дзядзькам Грышам 
таму, што дзядзька майстар на ўсе рукі. I на пашы рукі 
яго ніколі не гуляюць: то ён кош пляце, то путы ўе, то 
зубы для грабляў выстругвае. Ато знойдзе які адмы- 
словы корань і пацешную фігурку з яго выража. Ад 
дзядзькі Грышы і Санька сёе-тое налаўчыўся рабіць.

I пра што б ні гаварылі яны між сабой, блукаючы 
са статкам па лугах і пералесках, заўсёды выходзіць не- 
як так, што дзядзька Грыша сваімі расказамі — не, не 
павучае! — вучыць Саньку шырэй глядзець на жыццё і 
перш за ўсё добра, з душой рабіць любую, нават са- 
мую звычайную работу.

Гаворыць дзядзька Грыша з Санькам як з роўным, 
толькі менш спрактыкаваным чалавекам. I таму Сань- 
ка задае яму такія пытанні, якія ніколі не задаў бы ні 
настаўніку, ні нават свайму бацьку. Аднойчы ён спы- 
таў, ці страшна было на вайне, хоць не сумняваўся, 
што дзядзька Грыша чалавек смелы, бо ведаў, што 
столькі баявых ордэнаў і медалёў, як у яго, няма ні ў 
кога ў вёсцы — ажно адзінаццаць! А дзядзька Грыша 
на гэта адказаў:

— Нічога не баіцца толькі дурань. Баяцца не со- 
рамна. Сорам паддацца страху.

I расказаў, як аднойчы ў час бою на іх гармату ры- 
нуліся з лесу тры танкі. Ды не адзін за адным, а раз- 
горнутым строем. А іх усяго двое засталося з разліку. 
Астатнія або паранены, або забіты. Вядома, набраліся 
страху, але не запанікавалі, не сталі хавацца і не кіну- 
ліся наўцёкі. I — адзін танк падпалілі, другі — падбілі, 
а трэці павярнуў і даў драла.

Нават калі пачаліся заняткі ў школе, Санька не раз 
прыбягаў пасля ўрокаў на пашу, каб пагаварыць з 
дзядзькам Грышам ды і памагчы пасвіць статак, бо 
другога падпаска яму так і не далі.

I калі здарылася тая прыкрая гісторыя на ўроку 
гісторыі, Санька дома пра яе нікому і слова не сказаў, 
а дзядзьку Грышу прызнаўся.

Было так. У іх школу прыслалі новага гісторыка, 
маладога, з бялявым чубам хлопца, які толькі што 
скончыў інстытут. Хваляваўся ён перад сваім першым 
урокам, мусіць, больш, чым вучань на цяжкім экза- 
мене, бо ледзь не за кожным словам паўтараў: «от» 
ды «от», «от» ды «от». Мабыць, даваў сабе перадыш- 
ку, каб не разгубіць думкі і не збіцца. Аў 6 «Б» перад 
гісторыяй была літаратура, і Надзея Паўлаўна якраз 
гаварыла пра словы-паразіты, ад якіх кожнаму трэба 
пазбаўляцца. Вось Санька і пачаў адзначаць кожнае 
«от» настаўніка на прамакатцы кропкай. I так заха- 
піўся, што ўжо нічога не разумеў з тлумачэнняў на- 
стаўніка, а толькі лічыў «паразітаў».

— Ну і колькі? — раптам пачуў ён.
— Сорак восем, — не задумваючыся, адказаў Сань- 

ка і толькі тады ўзняў галаву.
Генадзь Паўлавіч (так звалі новага настаўніка) ста- 

яў каля Санькавай парты і з дакорам глядзеў на яго.
— Паўтары, пра што я расказваў, — папрасіў на- 

стаўнік.
Санька ўстаў, але не мог успомніць ні слова. У By

max гучалі толькі «от», «от», «от»... Санька пачыр- 
ванеў, з вачэй яго гатовы былі пырснуць слёзы.

Настаўнік дазволіў яму сесці. А сам зноў захадзіў 
ад акна да дзвярэй па класе. Толькі моўчкі.

Амаль ніхто з вучняў нічога не зразумеў, што адбы- 
лося. Ітады настаўнік сказаў, што гэта яго першы ўрок у 
школе, калі не лічыць невялікай практыкі ў горадзе, што 
ён вельмі многа рыхтаваўся да гэтага ўрока, але ўсё роў- 
на хвалюецца. Пачынаць заўсёды цяжка, і яны, вучні, 
павінны разумець гэта. He маленькія ж...

Ён не назваў яго імя, але і без таго Санька быў 
гатовы скрозь зямлю праваліцца ад сораму. Ен аж уз- 
макрэў, седзячы за партай.

Дзядзька Грыша, выслухаўшы Санькаву споведзь, 
таксама не пахваліў.

— Ну што ж. Зрабіў кепска — болып гэтак не рабі. 
Настаўніка свайго паважаць трэба. Ён жа ўсё табе ад- 
дае, усім, што мае, дзеліцца. Аты падкусіць яго хацеў...

Дзядзька Грыша задумаўся, потым уздыхнуў і сказаў:
— He пацешыў ты мяне, Саня. He пацешыў... Аў 

Генадзя Паўлавіча абавязкова папрасі прабачэння... 
Ведаеш, Саня, была і ў мяне гісторыя з настаўнікам, 
збаяўся я тады, здрэйфіў, як кажуць, не прызнаўся 
шчыра і дагэтуль шкадую, дараваць сабе не магу.

Быў я тады такі, як ты зараз, можа, нават трошкі 
меншы. Толькі што пачатковую школу скончыў. Гэта 
цяпер у нашай вёсцы васьмігодка, а тады толькі чаты- 
ры класы было. I вельмі ж я прыахвоціўся да чытання. 
Акніг тады ў вёсцы было не багата. Ну, падручнікі ў 
дзяцей, «Палітграмата» ў суседавага сына Косціка, які 
нядаўна дэмабілізаваўся з арміі, часопіс «Крокоднл» у 
калгаснага рахункавода.

Калгас тады толькі-толькі арганізаваўся... Дык я 
ўсё паперачытваў. Ідабраўся ўрэшце да бібліятэкі на- 
стаўніка. У школе мелася, праўда, бібліятэчка — уся 
на адной палічцы ў шафе змяшчалася. Я яшчэ ў трэцім 
класе яе ўсю асіліў. Аў настаўніка была поўная эта- 
жэрка і ажно два вялізныя, як мне тады здавалася, 
чамаданы кніг. I вось з чацвёртага класа пачаў браць 
я кнігі ў настаўніка. Цудоўны, як мне помніцца, быў 
ён чалавек. Вёў ён трэці і чацвёрты класы, а настаўні- 
ца, яго жонка, — першы і другі. Яны ў самой школе і 
жылі ўсёй сям’ёй — з дзвюма дочкамі і сынам — у двух 
малюсенькіх пакойчыках. Прозвішча настаўніка і ця- 
пер памятаю — Байрашэўскі. А імя і імя па бацьку 
забыў, бо мы звярталіся да яго так: «Дзядзька на- 
стаўнік!» і ўсё.

Падбіраў і даваў мне кніжкі сам настаўнік. Часам, 
калі яго не было дома, — жонка. Аіншы раз і сын. Ён 
ужо вучыўся ў сёмым класе. Пэўна, гэта ён і падсунуў 
мне дзеля смеху тую злашчасную кнігу разам з іншымі.

Памятаю, «Палескіх рабінзонаў» Янкі Маўра, 
«Маяк на краі свету» Жуля Верна і, не ведаю цяпер, 
якога аўтара, «Дзе расце бавоўна» я прачытаў за ты- 
дзень. Авось на чацвёртай кнізе спатыкнуўся. Гэта бы- 
ло «Паходжанне сям’і, прыватнай уласнасці і дзяржа- 
вы» Фрыдрыха Энгельса.

Я, як мне параіў сам настаўнік, вёў дакладны ўлік 
прачытаных кніг, запісваў у спецыяльны сшытачак, 
што і калі прачытаў, што найбольш спадабалася. А вось 
«Паходжанне сям’і...» так і заставалася няўлічанай. 
Я браў і вяртаў другія кнігі, а гэтай ніяк адолець не 
мог. Ды і не дзіва. Напісана яна не для дзяцей.

Здарылася так, што ў той год настаўніка перавялі ў 
другую школу, кіламетраў за трыццаць ад нашай вёскі. 
Перад яго ад’ездам я аднёс яму ўсе кніжкі, што браў, 
за выключэннем адной. Той самай — «Паходжанне 
сям’і...». Япабаяўся. Бо мой малодшы брацік, пяці- 
гадовы Максімка, неяк дабраўся да палічкі на покуці і 
вылупіў з кнігі з паўдзесятка старонак...

Потым настаўнік наказваў праз людзей, каб я вяр- 
нуў кніжку (аказваецца, яна была не яго, а з гарад- 
ской бібліятэкі), прыязджаў аднойчы на веласіпедзе 
сам. Я паспеў тады схавацца на гарышчы, і ніхто з 
дамашніх не мог даклікацца мяне.

Мінула ўжо амаль сорак гадоў з таго часу, Саня, a 
я ўсё не магу дараваць сабе, што збаяўся тады...

Старонкі ж парваныя можна было падклеіць...
А кніжка тая вельмі разумная, шмат што тлума- 

чыць. Толькі чытаць яе трэба не ў дванаццаць гадоў...
Вось такая была ў той дзень у Санькі з дзядзькам 

Грышам размова.
* * *

Санька ўзняў галаву, глянуў на Надзею Паўлаўну і 
рашуча пачаў пісаць:

«Мой самы лепшы сябар — наш калгасны пастух 
дзядзька Грыша, бо...»

Янка Журба
КОЦІК

Хлопчык любіць коціка, 
Лашчыць ён варкоціка, — 
Коцік міл яму.

3 ім на двор гуляць ідзе, 
Часта малачка дае 
Ён сябру свайму.

Ходзіць коцік беленькі, 
Хвосцік яго шэранькі, 
А бяжыць — стралой.

К хлопцу прытуляецца, 
Спінка выгінаецца, 
Хвост яго — дугой.

Як убачыць птушачку, 
Хутка шчабятушачку 
Хоча ён схапіць.

Вочкі разгараюцца, 
Кіпці выпускаюцца, 
Ён за ёй бяжыць.

Поўсць яго пушыстая, 
Беленькая, чыстая, 
Мяккая, як лён.

Мышкі, сцеражыцеся! 
Ціха!.. беражыцеся! 
Уміг вас зловіць ён.

Андрэй Александровіч
НАШ ДЗЕНЬ

Ганка, 
Стась
I я — Мартын — 
Мы раскажам вам аб тым, 
Як жывём і дружым мы, 
Як расцём мы дужымі, 
Якія ў нас паводзіны, 
Ці добра час праводзім мы. 
Пачынаем дзень спачатку 
Фізкультурнаю зарадкай. 
Раз — налева, 
Два — направа, 
Крок наперад, 
Крок назад.
Нават Стась маленькі жвава 
Патрапляе з намі ў лад.
Ён стараецца, таму 
I ўдаецца ўсё яму. 
Каб не быць слабым і хмурым, 
He цурайся фізкультуры!

Эх, як весела бруіцца, 
Льецца, булькае вадзіца! 
Возьмем шчоткі — зубы тром 
Беласнежным парашком.
3 мылам мы пад кранам мыем 
Рукі, вушы, твар і шыю.

Чыста мыцца — наша ўмова, 
Той, хто чысты, — той здаровы!

За сталом утрох сядзім. 
Мы з ахвотаю ядзім.
Нам заўсёды ўсё па густу: 
Каша, бульба ці капуста.
—Я не буду... не хачу я... — 
Слоў такіх ты не пачуеш.

За сталом у нас заўжды 
Цішыня падчас яды.

Мы садоўніку старому 
Пасабляем каля дому — 
Сад у нас прыгожы: 
На газонах
Мак чырвоны, 
Ружы і гарошак. 
Мы і дома пасабляем: 
Я ітадлогу падмятаю, 
Фартушок надзеўшы, Ганна 
Мые кубачкі старанна.
Стась сваю работу знае — 
Ён вазоны палівае.

Дзецям з працай трэба знацца, 
Памагай бацькам у працы!



ДРУЖБАКІ 308

Дом вялікі. На двары 
Шмат гуляе дзетвары, — 
Весела заўсёды.
Разам з імі, як сябры, 
Мы гуляем на двары, 
Водзім карагоды.

Песня з намі неразлучна. 
Падружыся з песняй гучнай!

Кнігі мы не забываем, 
Кнігі ўважліва чытаем. 
Перад кнігаю раскрытай, 
Хоць яшчэ не знае літар, 
За сталом сядзіць і Стась. 
Ен малюнкі нам чытае, 
Без памылкі разбірае, 
Дзе шчупак, а дзе карась, 
Дзе рабіна, дзе лаза, 
Дзе рагатая каза.

Хочаш знаць усё і ўсіх — 
Сябрам будзь цікавых кніг!

Вечар блізіцца — якраз 
I канчаецца расказ. 
Абяцанне мы стрымалі, 
Пра сябе вам расказалі. 
А цяпер пачуць цікава 
I пра вас, пра вашы справы. 
Гульні, дружбу і работу. 
Спадзяёмся, вы з ахвотай 
Нас, сябры, уважыце — 
Пра сябе раскажаце.

Васіль Хомчанка
ЮРА I ЮРА

Юра на курорт прыехаў з маці. Ёй калгас выдзеліў 
пуцёўку ў пансіянат, дзе можна было адпачываць з 
дзецьмі. Вось маці і ўзяла Юру з сабой.

Пансіянат знаходзіўся на Рыжскім узмор’і. Яго дзе- 
вяціпавярховы дом стаяў сярод соснаў, блізенька ад 
мора. Пасялілі іх на трэцім паверсе ў асобным пакоі. 
Юра не стаў чакаць, пакуль маці распакуе чамадан, 
пабег да мора. Прыбег на бераг і ўскрыкнуў:

— Ой, якое вялікае!
Дзяўчынка, што сядзела на беразе, сказала: 
— Юра. Гэта юра.
У моры купаліся, і хлопчык падумаў, што дзяўчын- 

ка яму знаёмая, раз назвала яго па імені. Але Юра 
ніколі яе дагэтуль не бачыў.

— Ага, я Юра, — сказаў ён.
— Вунь юра, — паказала дзяўчынка на мора.
У моры купаліся, і хлопчык падумаў, што там ку- 

паецца і той Юра, пра якога гаворыць дзяўчынка. Ён 
зняў сандалецікі, узяў іх у рукі і пайшоў па мяккім цё- 
плым пяску да самай вады.

На пляжы ляжалі, сядзелі, чыталі, гулялі ў шахма- 
ты. Малыя падкідвалі вялікі, як абняць, чырвоны шар- 

мяч і гаварылі на не зразумелай для Юры мове. Іў іх 
гутарцы часта чулася яго імя: Юра, Юра... Хлопчык 
здзівіўся, як тут багата Юраў.

На складным брызентавым крэсле сядзеў сівы дзед у 
марацкай цяльняшцы. Побач з ім ляжалі дзве мыліцы. 
Стары адшчыкваў ад сухога акрайчыка кавалачкі хлеба і 
кідаў птушкам. Кідаў як мага вышэй. Птушкі з працяг- 
лым крыкам хапалі хлеб, не давалі яму ўпасці ў ваду.

Юру захацелася таксама пакарміць птушак. Ён па- 
дышоў да старога і працягнуў руку. Той зразумеў, чаго 
хоча хлопчык, і даў яму скарынку.

— Лудзу, — сказаў стары незразумела, а потым 
зразумела: — Калі ласка.

Юра крышыў скарынку і кідаў птушкам. I калі яны 
хапалі на ляту, радасна ўскрыкваў.

— Гэта кнігаўкі? — спытаў Юра.
— Гэта марскія чайкі, — сказаў дзед. — Кнігаўкі 

жывуць на лугах і балотах.
— Ага, у нас ёсць рэчка, луг, і там яны жывуць.
— Дзе гэта ў вас?
Юра назваў сваю рэчку, вёску, бліжэйшы горад.
— Значыць, ты з Беларусі. Аяк цябе завуць?
— Юра.
— О, якое гучнае і прыгожае імя.
— А тут шмат Юраў. Толькі і чуеш: Юра, Юра, 

Юра...
— Мой дарагі хлопчык, па-латышску юра — гэта 

мора. У цябе марское імя.
— Мора? Юра — мора? — узрадаваўся хлопчык. — 

Значыць, я — мора. Я — Юра, я — мора, — паўтарыў 
ён і засмяяўся.

— А ты да каго прыехаў? — спытаў дзед.
— А вунь у тым доме буду жыць, — паказаў Юра 

на пансіянат. — На трэцім паверсе.
— Значыць, будзем бачыцца. Я таксама там і на 

трэцім паверсе.

Тут знайшла Юру маці і павяла ў сталовую — быў 
час абеду. Дзед, абапіраючыся на мыліцы, устаў, склаў 
сваё брызентавае крэсла і падаўся ўслед. Юра, заўва- 
жыўшы, што старому нязручна несці крэсла пад па- 
хай, падбег, узяў яго і панёс.

— Палдзіес. Дзякуй, мой дарагі друг, — сказаў 
дзед.

Сівы дзед быў латыш, і звалі яго па-латышску 
Арвід. Пакой яго быў побач з пакоем Юры. Юра за- 
ходзіў да дзеда Арвіда па некалькі разоў на дні і наву- 
чыўся вітацца па-латышску.

— Свейкі, — вітаўся Юра. — Ка іет? — пытаў Юра, 
а гэта азначала: як справы?

— Палдзіес, лабі, — адказваў дзед: дзякуй, добра.
У дзеда Арвіда не было адной нагі зусім, яе замя- 

няў пратэз, а другая была, ды пакалечаная. Таму і 
хадзіў на мыліцах.

Стары Арвід і малы Юра пасябравалі і ўсе дні не 
разлучаліся. Іх бачылі заўсёды разам на пляжы, у пар- 
ку. У сталовую адзін без аднаго не хадзілі. Людзі ду- 
малі, што гэта дзед з родным унукам. Ім абодвум бы- 
ло разам добра. Юра любіў слухаць цікавыя расказы 
дзеда пра мора, флот, вайну. Дзед маладым служыў 
на флоце, ваяваў з фашыстамі на моры. Там, у адным 
марскім баі, ён быў цяжка паранены, страціў нагу. Для 
дзеда Арвіда Юра быў проста незамянімы памочнік. 
Усё, што ён ні папросіць, хлопчык зробіць: прынясе, 
падасць, у кіёск збегае па газету, пісьмо ў паштовую 
скрынку занясе.

Аднойчы яны сядзелі на балконе, глядзелі на мора, a 
потым Юра захацеў пачытаць кнігу. Чытаць Юра ўмеў 
добра, ён скончыў два класы. Юра ўзяў кнігу латышскіх 
казак і пачаў чытаць уголас, каб і дзед Арвід чуў.

Казка была пра дзяўчынку Дайну, якая жыла з дзе- 
дам і бабай каля мора, сярод пясчаных дзюнаў, у ма- 
ленькай хатцы. Дзед у моры лавіў рыбу, і жылося ім 

хоць і бедна, ды не голадна. Дзед і баба вельмі любілі 
сваю ўнучку-сірату. ІДайна іх любіла, старалася па- 
магаць ім. Аяшчэ Дайна любіла карміць чаек. Набярэ 
дробнай рыбы, што заставалася ад дзедавага ўлову, 
выйдзе на бераг, крыкне: «Кайя! Кайя!» — па-латыш- 
ску так чайкі называюцца, і корміць іх.

Дднойчы пайшоў дзед у мора сеткі ставіць, а яго 
шторм застаў. Блізка ад берага лодка перакулілася, дзе- 
да кінула хваляй на камяні. Моцна выцяўся дзед, паад- 
біваў бакі, рукі, ногі. Дамоў ледзь дапоўз. Ляжаў хворы 
дзед на печы, слабеў з кожным днём усё больш і больш, 
не мог нават злезці з печы. Дома не стала чаго есці, уся 
рыба— і салёная і сушаная — скончылася.

«Што будзем рабіць, унучка? — спытала бабуля. — 
Пайшла б я ў мора, ды сілы няма».

Вырашыла Дайна пайсці ў мора: а можа, што і зло- 
віцца. Баба не стала пярэчыць, толькі папрасіла, каб 
далёка ад берага не адплывала. Яна памагла Дайне 
ссунуць лодку на ваду і ўвесь час, пакуль унучка была 
ў моры, прастаяла на беразе. У сеткі, пастаўленыя 
Дайнай, трапілася ўсяго некалькі рыбак. Сумная, па- 
плыла Дайна к берагу. А тут чайкі пазналі Дайну, кру- 
жацца над галавой, крычаць, рыбы просяць. Дайна 
кінула птушкам адну рыбку, другую і не заўважыла, 
як увесь улоў аддала.

Баба бачыла гэта, ды не стала сварыцца на Дай- 
ну — што зробіш, калі ўнучка мае такое добрае сэрца. 
Супакойвала нават:

«Не гаруй, заўтра сходзіш зноў у мора. Ацяпер да- 
вай шчаўя зварым ды паядзім».

Назаўтра шторм пачаўся. Заладзіў надоўга. Вецер 
свістаў і скавытаў у соснах, уздзімаў пясок, і дзюны, 
здавалася, дымілі. Дрыжала хатка, у якой сядзелі га- 
лодныя Дайна з бабай і зусім хворы дзед.

Мора кіпела, хвалі бясконца набягалі і набягалі на 
бераг. Чайкі пераляцелі з мора на рэчку і возера.



313 ВАСІЛЬ ХОМЧАНКА

Выйшлі баба з Дайнай з хаты, селі ў зацішку і да- 
вай плакаць з гора — дзед памірае і есці няма чаго.

I тут ім пад ногі рыбіна звалілася. Зірнулі ўгору, 
а там кайя — чайка марская. Гэта яна скінула рыбі- 
ну. Крыкнула птушка на развітанне і паляцела на во- 
зера.

«Дайна, гэта ж птушка аддзячыла табе за дабра- 
ту», — узрадавалася баба.

Зварыла баба юшку, дзеда накармілі, самі паелі. 
Баба і сказала:

«Унучка, я чула, што ёсць недзе крыніца з гаючай 
вадой. Папрасі чайку, няхай яна пакажа яе. Ты пры- 
нясеш дзеду той вады, і дзед паправіцца».

Пайшла Дайна на возера і пачала крычаць птуш- 
кам:

«Кайя! Кайя! Павядзі мяне да гаючай крыніцы, я 
вады з яе дзеду хвораму прынясу і вылечу яго!»

Падляцела чайка, села на плячо Дайны і сказала 
чалавечым голасам:

«Я ведаю, дзе тая крыніца. Да яе трэба бегчы тры 
дні і тры ночы без супынку».

«Дык пакажы яе, вядзі мяне туды», — папрасіла 
Дайна.

I чайка павяла Дайну да гаючай крыніцы...
Так уголас і дачытаў Юра казку. Канец яе шчаслі- 

вы. Дайна прынесла дзеду гаючай вады, дзед выпіў і 
паправіўся. Толькі скончыў Юра чытаць, на парэнчы 
балкона села чайка. Скок, скок, усё бліжэй да дзеда 
Арвіда.

— Ой, як у казцы, — здзівіўся Юра. — Можа, гэта 
тая, што ведае, дзе гаючая крыніца?

— Можа, і тая, — адказаў сур’ёзна дзед Арвід. — 
Кожны дзень па пачастунак прылятае да мяне.

Дзед Арвід дастаў з кішэні курткі кавалачак сыру, 
даў чайцы. Чайка радасна ўскрыкнула і з сырам у дзю- 
бе паляцела на бераг.

— А калі гэта птушка тая, дык яна і па-чалавечы 
разумее, і гаворыць, як людзі? — услых падумаў Юра.

— Усё можа быць, Юра. У казку трэба верыць, — 
сказаў Арвід.

I Юра паверыў, што чайка прылятае казачная.
Вечарам, лежачы ў ложку, Юра парашыў, што заў- 

тра папросіць яе паказаць гаючую крыніцу. Ён пойдзе 
туды і прынясе дзеду Арвіду яе вады. Няхай у яго вы- 
растуць здаровыя ногі.

Але назаўтра чайка на балкон не прыляцела.
Дагэтуль дні стаялі цёплыя, ціхія, сонечныя. Атую 

ноч надвор’е рэзка змянілася — пайшлі дажджы, па- 
халаднела. Захвалявалася мора, ускаламуцілася. Вялі- 
кія хвалі накочваліся на пляж, выносілі на яго рознае 
смецце, ракавінкі, водарасці, дохлую рыбу. Так штар- 
міла два дні. I чайка на балкон не прылятала. На трэці 
дзень шторм сціх, і калі ранкам Юра зірнуў з балкона 
на пляж, то не пазнаў яго. Ён быў цёмны, брудны, на 
ім цягнулася шырокая паласа выкінутага з мора смец- 
ця і травы.

Людзі, прыгнуўшыся, хадзілі па беразе, капаліся ў 
тым смецці, нешта шукалі.

— Дзед Арвід, што яны там шукаюць? — спытаў Юра.
— Асколачкі сонца.
— Сонца? Вунь таго, што на небе? 3 яго падаюць 

асколкі ?
— Тыя асколкі называюцца янтар. Штармавыя 

хвалі выкінулі кавалачкі янтару разам з травою. Вось 
людзі іх і шукаюць.

— Дык пабягу, можа, і я знайду, — сказаў Юра і 
памчаўся ўніз.

Доўга хадзіў Юра па пляжы, дубчыкам варушыў 
водарасці, смецце, усё чакаў, што вось блісне аскола- 
чак сонца, але нічога не траплялася.

«Калі знайду тры кавалачкі янтару, адзін падару дзе- 
ду Арвіду, другі маці, трэці пакіну сабе», — думаў Юра.

He пашанцавала Юру, нічога не знайшоў ён, вяр- 
нуўся з пустымі рукамі. Паскардзіўся дзеду Арвіду на 
сваю няўдачу, а той сказаў:

— He бядуй, табе наша чайка прынясе. Толькі па- 
прасі яе.

У той дзень дзед Арвід адчуваў сябе дрэнна і з па- 
коя нікуды не выходзіў, ляжаў у ложку. Заходзіла да 
яго медсястра, рабіла ўколы. Юра таксама не пайшоў 
на пляж, бо не кінеш жа аднаго хворага дзеда Арвіда.

Чайка прыляцела пасля абеду.
Ускрыкнула рыпучым голасам — павіталася, зна- 

чыць. Юра пакрышыў на далонь хлеба, працягнуў 
птушцы.

— Еш, кайя, — сказаў ён. — Гэта ты паказала Дай - 
не гаючую крыніцу? Ты?

— Скры! — ускрыкнула чайка і ўскочыла на руку 
Юру.

— Ты? To пакажы і мне, і я буду ісці тры дні і тры 
ночы да той крыніцы і прынясу дзеду гаючай вады. Ты 
ж бачыш, кайя, што ён хворы і што няма ў яго нагі. 
Пакажаш ?

Чайка зірнула на Юру спачатку адным вокам, по- 
тым павярнула галаву і зірнула другім, узмахнула кры- 
ламі і зляцела з балкона на зямлю. Адтуль крыкнула 
сваё «скры!».

— Ты павядзеш мяне! — зразумеў яе крык Юра, уз- 
радаваўся, сказаў дзеду Арвіду, што ідзе ўслед за чай- 
кай па гаючую ваду, якую потым дзед вып’е і стане 
здаровым.

Дзед Арвід усміхнуўся, паківаў галавой і нічога не 
сказаў. А Юра ў сваім пакоі ўзяў куртачку, кавалак 
булкі, напісаў маці, што яго не будзе тры дні і тры 
ночы, і паспяшаўся ўніз да чайкі.

Чайка паляцела ў парк. Юра падаўся за ёю. Чайка 
адляціць і сядзе, нібы чакае хлопчыка. Юра быў 

упэўнены, што чайка гэта казачная, разумее чалаве- 
чую мову і вядзе яго да гаючай крыніцы.

— Вядзі мяне, вядзі хутчэй, я не адстану, — гава- 
рыў ён.

Чайка і вяла яго. Давяла да лугу, дзе блішчала 
азярко. Там плавала чародка такіх жа птушак, і чайка 
села сярод іх — паспрабуй пазнай цяпер, дзе яна.

— Кайя! Кайя! — клікаў яе з берага Юра.
Чайка не падлятала і не адклікалася. А потым уся 

чарада пырхнула і паляцела да мора. На возеры не за- 
сталося ніводнай чайкі...

Вярнуўся Юра дамоў, павесіў у шафу сваю куртач- 
ку, парваў запіску, што яго не будзе тры дні і тры но- 
чы, і пайшоў да дзеда Арвіда. Адчыніў дзверы, а там 
цётка ў белым халаце мяняла пасцель на дзедавым 
ложку.

— А дзед Арвід дзе? — спытаў устрывожаны Юра.
— У бальніцу павезлі. Ён зусім захварэў.
Сэрца ў Юры сціснулася ў камячок, і стала горка і 

балюча ў грудзях. Ён сеў на канапу і, калі адчуў, як 
цёпла і мокра стала ў вачах, адвярнуўся, каб цётка не 
бачыла яго слёз.

— Юра, — сказала цётка, — на балконе дзед Арвід 
для цябе нейкую каробачку пакінуў.

Юра зайшоў на балкон, узяў каробачку, адчыніў яе. 
Зверху ляжала запіска.

«Дарагі мой друг, добры Юра. Дзякуй табе за 
дружбу, за дапамогу і добрыя пажаданні. Мяне вя- 
зуць у бальніцу. Вельмі не хочацца з табой расставац- 
ца. Будзь здароў, друг мой, расці вялікі і такі ж доб- 
ры. Да сустрэчы. Дзед Арвід».

А ў канцы было дапісана: «У гэтай жа каробачцы 
ляжыць асколачак сонца. Яго прынесла чайка. Гэта та- 
бе на памяць ад мора і ад мяне».

Юра дастаў з каробачкі кавалачак янтару. Ен 
блішчаў сапраўды як асколачак сонца і быў празры- 
сты, нібы кропля вады.

Юра разглядваў янтар і думаў:
«Ну дзе знайсці крыніцу з гаючай вадой для такіх 

людзей, як дзед Арвід? Я не тры дні і ночы ішоў бы да 
яе, а тры гады...»

А што ёсць такая крыніца, Юра верыць.
А можа, з вас хто ведае, дзе яна? Дык напішыце 

Юру, ён пойдзе да яе і дойдзе, якая б ні была цяжкая 
дарога. Прынясе гаючай вады і для дзеда Арвіда, і для 
ўсіх, каму баліць.

ПРЫКАЗКІ I ПРЫМАЎКІ

Друг даражэй за грошы.
Дружба не заўсёды салодкая служба.
Дружбу ні каменем цвёрдым, 

ні сцяною высокаю не мераюць.
Жыць без брата — сумна, без суседа — нудна.
3 кім павядзешся, ад таго і набярэшся.
Іх і вадою не разальеш.
Лепш адзін прыяцель, як дзесяць ворагаў.
Мядком дружбы не заменіш.
Нашы сябры — па ўсёй зямлі.
He той друг, хто мёдам мажа, 

а той, хто праўду кажа.
Новых сяброў набывай, а старых не забывай.
Скажы мне, хто твае сябры, я скажу, хто ты сам.

Пятро Бітэль
УНУКУ

Любіць сваё — зусім не значыць 
Чужое ганіць, адмаўляць, 
Вось за чужым свайго не бачыць, 
He вывучаць, не шанаваць — 
Злачынствам будзе без сумнення, 
Бо ёсць такі закон жыцця: 
Шануй чужое аж да пакланення, 
Сваё любі да самазабыцця.

Янка Брыль
ДЗЯДОК

Побач з нашым Загорам, уздоўж яго, з даліны на 
гару пяўся спрадвечны гасцінец. Цяпер ён ужо не 
пнецца, яго пакрылі асфальтам, і мноства машын снуе 
па ім значна цішэй і няпыльна. Аў дні майго мален- 
ства пяўся, глеіста-гразкі, і ніякія шараваркі не маглі 
яму памагчы стаць прыстойнай дарогай.

Пасля трох класаў загорскай пачатковай школы я 
пайшоў у чацвёрты клас турэцкай сямігодкі. (Заўсёды 
спаткнешся на гэтым «турэцкая школа», а яно ж — ад 
мястэчка Турэц.) Нас, такіх «гімназістаў», як падкус- 
валі ў вёсцы, было чацвёра, тры хлопчыкі і дзяўчынка, 
я наймалодшы. Ніхто нас, вядома, спецыяльна не пад- 
возіў, пра гэта і думкі не было, ні ў нас, ні ў бацькоў, 
ні ў «панскай» дзяржавы. Чатыры кіламетры туды і 
столькі ж назад для быстрых пастушыных ног, хоць і 
абутых у школу, гэта было не цяжка. Хоць часамі, узы- 
ходзячы на гару, калі мы вярталіся, мне зручней было 
апірацца далонямі на калені, папераменна, так пама- 
гаючы нагам. Ды гэта болей жартам. Аяшчэ і гара 
вінавата.

Гара — не гара, але і ўзгоркам яе не назавеш. За- 
ходні канец нашай вёскі ўздымаўся высока, а калі яшчэ 
выйсці з яе на гасцінец, дык і адчуеш, як ты падняўся 
над наваколлем. Ва ўсе бакі так далёка, так хораша 
ўсё відно — і палі, і вёскі, і мястэчка з шасцю светла- 
салатавымі купаламі царквы, і лясы, меншы на поўдні, 
а на паўночным усходзе большы. У меншы мы, 
школьнікі, мінулай восенню хадзілі па бярозкі, якія 
саджалі абапал гасцінца, а ў болыны лес, які далей на 
поўнач, за Нёманам, і называецца Налібокамі, пу- 
шчай, дарослыя зімой ездзілі па дровы і дзеравякі.

Я і сёння яшчэ ўсё люблю сяды-тады, чым далей, 
то ўсё болып зрэдку, апынуцца на нашай гары. Калі 
адзін, дык моўчкі пастаю, паазіраюся, а калі з якім- 
небудзь госцем, бывае і з замежным, дык і спытаюся: 
«Што, прыгожа?» А ў маленстве я ўмеў яшчэ радасць 
ад вышыні выказваць і крыкам — тонкім, пранозлівым, 
доўгім, — лепш за ўсіх сябрукоў і сябровак. Гэта тады, 
калі мы пасля заняткаў выбягалі з сумачкамі на школь- 
ны двор, адкуль таксама было далёка відно, і крычалі 
ад радасці, а я — наймацней, «як паравозны гудок».

Стоўбцы былі тады павятовым горадам, Навагра- 
дак ваяводскім, і паміж імі хадзіў аўтобус, самаход. 
Для 1927 года гэта было дасягненнем, а для нас, 
«гімназістаў», радасцю. Некалькі дзён.

Аўтобус той быў падобны на таварны вагон, з до- 
шак, толькі значна меншы, карацейшы і цёмна-шэры, 
а не брудна-белы, як той, у якім мы, наша сям’я, пяць 
гадоў перад гэтым вярталіся з Адэсы. 3 абодвух бакоў 
у яго было па акне, а дзверы ззаду, калі пагода, дык і 
адчыненыя ўсярэдзіну. А ад парожка ўніз — дзве жа- 
лезныя прыступкі.

Калі аўтобус, натужна гудучы ды крэхчучы, паволі 
пяўся на нашу гару, мы проста беглі за ім, не спа- 
дзеючыся, што ён нас возьме, падвязе. Вераснёвая ра- 
ніца, у якую стаўся цуд, пачалася сонечна, і дзверы 

‘ 11 Зак. 1979

таго крахтуна былі адчыненыя. Усярэдзіне — людзі, 
паны, якіх ён вёз, а злева каля дзвярэй дзядок. У па- 
ліце, пад кепачкай, глядзеў, як мы весела трухаем, a 
пасля... Гэта нават і падкрэсліць хочацца: пасля ён 
узяў сваю кульбу за канец і дужку выставіў намі.

He прыпомню, хто з нас ухапіўся першы, хто другі, 
хто апошні. Мы ўсе паспелі, адно за адным, пакары- 
стацца кульбай, дзвюма прыступкамі, і вось — Бог ты 
наш добры! — ужо сядзім на падлозе самахода, а ён 
нарэшце адкрахтаўся, узабраўся на гару, лягчэй пай- 
шоў па роўным, а потым і пакаціўся зверху ў даліну.

He памятаю, вядома, што гаварылі паны і пані ў 
аўтобусе. Але і сёння бачыцца, што той дзядок зноў 
апіраецца на кульбіну дужку і ўсё маўчыць, нават нібы 
ўсміхаецца. I нам ён, я мяркую па сабе, бачыўся так- 
сама пасажырам, хоць слова гэтае, не ўпэўнены, што 
ўсе мы ведалі. Прасцей было думаць, што і ён таксама 
едзе, як і ўсе.

Цуд паўтарыўся некалькі разоў. He памятаю, ці 
ўзапар, ці з паўзамі на непагадзь, калі дзверы над 
дзвюма прыступкамі былі зачынены. У адчыненых 
дзядок сядзеў на тым самым месцы, таксама з да- 
лоньмі на дужцы, таксама выстаўляў сваю кульбу, a 
потым маўчаў і ўсміхаўся зрэдку ў сівыя вусы над сівой 
бародкай. I мы ўжо думалі, і гаварылі, ідучы, паміж 
сабой, што ён або грошы бярэ з усіх за праезд, або і 
самаход — ягоны.

За апошнім разам са мною здарылася бяда.
Так жа ёмка сядзеў, ускочыўшы пасля ўсіх, і ногі мае 

на прыступцы, адной рукой трымаюся за вушачок дзвя- 
рэй, другая рука свабодная, сумка вісіць на тым плячы. 
Гляджу сабе, як гасцінец пад намі ўцякае назад. Апас- 
ля... Пасля мая сумка з кніжкамі ды сшыткамі ціха шус- 
нула ўніз, на дарогу!.. Я, не паспеўшы нічога іншага па- 
думаць, сігануў за ёю. Аўтобус тым часам ужо скаціўся з 
гары і ветрам імчаўся па цвёрдай жвіраванай роўнядзі.

А я ж ніколі не скакаў на хаду. Што грукнуўся аб цвёр - 
дае, дык гэта, можа, і не адчуў так страіпна, а жорстка 
перакуліцца ў калючым пыле давялося разоў некалькі.

А ўсё ж мне бачыцца... калі не помніцца, дык ча- 
мусьці дагэтуль, праз процьму перажытага, бачыцца, 
што дзядок наш — смяяўся. Нават і рукі прыўзняў, ад- 
на з кульбай, другая так сабе. I смяяўся; я думаў, 
разам з усімі, хто бачыў маю ганьбу...

Было балюча і крыўдна. Яўстаў, трохі асцепаўся, 
даклыгаў да сумкі, падняў, тады вярнуўся да шапкі., 
абабіў яе аб калена, надзеў на стрыжаную галаву і па- 
даўся ў недалёкае мястэчка. He плачучы.

... Колькі разоў за два апошнія гады аўтобус той не - 
не ды зноў загудзе, закрэхча ў маёй старэчай дальна- 
зоркай памяці. I ва ўспаміне гэтым бачу, адчуваю — 
як галоўнае — не тую крыўду і злосць за сваё кулянне 
падбітым зайцам услед за сумкай, не той, можа, і ўяў- 
ны смех, а перш за ўсё — працягнутую дужкай кульбу, 
а тады маўчанне дзядка, яго таямнічую, дабрадушную 
ўсмешку...

Грыцько Бойка
ПЯТРО

Трамвай быў перапоўнены, 
Нятро з мячом сядзіць.
А дзед сівенькі, згорблены 
Каля яго стаіць.
Хтось да Пятра звяртаецца:
— Няўжо няможна ўстаць?
У школе, пэўна, вучаць вас 
Старэйшых паважаць?
— А як жа!.. Толькі зараз мы, — 
Пачулася ў адказ, —
У школе не займаемся, 
Канікулы у нас.

Мікола Гіль
МАМГНА КАЗКА

— Мама, раскажы казку! — просіць Максімка.
— Якую ж табе расказаць? — пытаецца мама.
— Самую-самую новую!
Лёгка сказаць — новую! А дзе яе ўзяць, гэтую но- 

вую? Усе казкі, якія толькі ведала, мама ўжо расказ- 
вала Максімку. Хіба самой прыдумаць?

— Добра, — усміхаецца мама. — Раскажу табе каз- 
ку — не казку, быль — не быль, а што — сам здагадай- 
ся. Слухай!

Жыў-быў хлопчык, і было ў яго шмат розных ца- 
цак. Але вось бяда: не шанаваў, не бярог іх хлопчык. 
Дзе гуляў, там і кідаў. Псаваў, ламаў іх, калечыў. Уна- 
чы, калі ў хаце ўсе засыналі, цацкі часта ўсчыналі між 
сабою гаворку, скардзіліся на хлопчыка, жаліліся адна 
адной на свой лёс.

— Любы Слонік, — казаў плюшавы Мішка, — каб ты 
ведаў, як я пакутую, як мне балюча. Калі мяне прынеслі 
сюды з магазіна, быў я здаровы і прыгожы. Яўмеў ся- 
дзець, умеў, калі мяне пераварочвалі на спіну, радасна 
бурчаць. Ацяпер? Цяпер я не магу ні сядзець, ні вы- 
мавіць свайго гучнага і радаснага «бэ-э-э...». Гэты ня- 
годны хлопчык адарваў маю правую заднюю лапу, не- 
чым вострым распароў мне спіну, папсаваў мае галаса- 
выя звязкі, і я зрабіўся нямым калекам...

— I мне не лягчэй, — цяжка ўздыхаў гумавы 
Слонік. — Мой гаспадар паабгрызаў мне вушы, адар- 
ваў хобат. Ен упадабаў браць мяне з сабою ў ванну. 
Я ведаю, купацца трэба ўсім хлопчыкам і дзяўчынкам, 
але навошта браць у ванну і мяне? Праз дзірку ў жы- 
ваце ў мяне набіраецца поўна вады, і я ляжу днямі 
мокры. Яхоць і гумавы, але ж дзе тут вытрываеш?

— Найбольш, сябры, папала, мусіць, мне, — падаў 
голас Зайчык. — Спачатку хлопчык быццам любіў мя- 

не. Нават спаць браў з сабой. Апотым... Што было 
потым, нават цяжка і ўспамінаць! Аднойчы мой гас- 
падар пакінуў мяне на балконе. Пайшоў дождж, з ма- 
ланкамі і громам, і я цалюткую ноч праляжаў пад 
ліўнем. Назаўтра, калі ўзышло сонца, ад майго мяк- 
кага пушыстага футра не засталося і следу, я набрыняў 
вадой. Акалі высах, дык увесь зморшчыўся, злямчыў- 
ся і ператварыўся ў брудны, бясформенны шэры ка- 
мячок...

— Усё гэта так, — раптам скрыпуча загаварыў 
Трактар, — але мне не так шкада сябе, як той працы, 
што была затрачана на мяне. Адзін рабочы выразаў і 
габляваў драўляныя брускі, з якіх зроблены мае рама, 
матор і радыятар. Другі штампаваў з пластмасы мае 
колы, трэці высякаў з дроту восі, чацвёрты рабіў з бляхі 
сядло, руль і фары, пяты мяне склейваў, шосты кля- 
паў, сёмы фарбаваў... Колькі людзей стараліся, каб я 
быў прыгожы і цешыў дзяцей, а гэты хлопчык узяў ды 
паламаў мяне...

— Доўга яшчэ гаманілі вось так між сабою цацкі. 
Толькі хлопчык, які так моцна пакрыўдзіў іх усіх, нічо- 
га гэтага не чуў. Была ноч, і ён соладка спаў, — сказа- 
ла мама, уздыхнула і змоўкла.

— I ўсё? — спытаў Максімка.
— Усё, — адказала мама.
— Гэтая казка без канца? — сказаў хлопчык.
— А ты прыдумай канец сам, — адказала мама і 

паднялася, бо ёй трэба было спяшацца на работу.
А калі яна вярнулася дадому і зазірнула ў Максім- 

каў пакой, дык убачыла, што ўсе цацкі прыбраны, а на 
паліцы, на самым прыкметным месцы, стаяць плю- 
шавы Мішка, гумавы Слонік, Зайка і Трактар. Уба- 
чыла ўсё гэта мама і ўсміхнулася. Значыцца, прыду- 
маў Максімка канец да яе казкі. Значыцца, здагадаў- 
ся сын, пра якога хлопчыка яна расказвала яму сваю 
казку.

Алена Васілевіч
ГЕША

— Гэта дзяўчынка?
- He.
— Хлопчык?
- He.
— А хто ж?
— Гуска.
— Раскажы.
— Калі будзеш добры і паслухмяны, раскажу.
— Буду.
— Ну, тады слухай.
. ..Прывезлі Гешу, каб засмажыць на свята, а як 

развязалі ёй крылы ды пусцілі пахадзіць па двары, усім 
раптам шкада яе зрабілася. Як і ўсе гусі, Геша хадзіла 
павольна, важна. Да таго ж, яна яшчэ неяк вельмі 
смешна налягала на правую нагу і правым крылом за- 
грабала паветра так, быццам збіралася падмесці наш 
двор на свята.

Пакалечылася Геша яшчэ маленькаю. Аднойчы ма- 
ладая, неасцярожная Гешына маці — квактуха Чубат- 
ка — павяла сваіх дзяцей-гусянятак на пагулянку. 
Дзеці скублі маладую траўку, а маці бесклапотна грэ- 
балася ў пясочку. I раптам, нібы камень з неба, упаў 
на гусянят каршун. Перапалоханая матка ад жаху згу- 
білаголас. Акалі апрытомнела, штосілы пачала кудах- 
таць, а каршун з гусяняткам быў ужо вышэй гумна. 
Аднак ці то гусяня было зацяжкае, ці то трымаў ён яго 
нязручна, гусяня вырвалася з кіпцюроў драпежніка і, 
пакалечанае, упала ў зялёнае бульбянііпча. Там яго і 
знайшла гаспадыня. Гусяня адлілі вадой, адратавалі, і 
яно засталося жыць.

Гэта была Геша.
Праўда, імя ёй далі ўжо дзеці нашага двара. Як 

толькі Гешу Наташына мама дастала з кошыка, дзеці 
абступілі з усіх бакоў і пачалі частаваць. хто што меў.

Але Геша была надзіва далікатнай. На дзіцячыя пача- 
стункі яна не квапілася, а толькі коратка дзякавала: 
«Ге! Ге!»

I тады самая маленькая з дзяцей, Наташка, белень- 
кая дзяўчынка з вялікім чырвоным бантам на галаве. 
затупала ножкамі і запляскала ў далоні:

— Геша! Геша!
I ўсе дзеці падхапілі ўслед за Наташкай:
— Геша! Геша!
Так вось з’явілася ў нашай Гешы імя. Аяк звалі яе 

дагэтуль? Ды ніяк: гусяня.
Геша хутка прывыкла да свайго новага імя, адклі- 

калася на яго ахвотна і, як заўсёды, коратка: «Ге!» 
Дзеці палюбілі Гешу, а яе маленькая гаспадыня На- 
ташка нават есці адна цяпер адмаўлялася. I каб не было 
слёз, маленькі Наташын столік, за якім яна звычайна 
ела, вынеслі на двор і паставілі пад старой бярозай. 
Сюды, пад бярозу, прыносілі місачку і з Гешынай 
ежай. Звычайна сяброўкі палуднавалі так: Наташка 
размазвала манную кашу па талерцы і ўсё гаварыла, 
гаварыла. АГеша ела моўчкі, чысценька падбіраючы 
ўсё да крошачкі, і толькі зрэдку коратка дзякавала: 
«Ге!»

А калі Наташку вадзілі гуляць у гарадскі сад, Геша 
таксама ішла следам за ёю. Наташка гуляла ў лялькі, 
капалася ў пясочку — і Геша, нібы дбайная, клапатлі- 
вая нянька, не адступала ад яе ні на крок.

Так у добрым іх сяброўстве мінула восень. Нады- 
шла зіма — з маразамі і завеямі. Цяпер Наташку на 
вуліцу выпускалі радзей. Радзей паказвалася на двары 
і Гепіа — яна сядзела ў цёплым драўляным хлеўчыку. 
Як і Наташка, яна сумавала па леце, па сонейку, па 
цяплу. Падысці да акна і паклікаць сваю сяброўку Te
nia не адважвалася: пад вокнамі ляжала высокая гур- 
ба снегу. Аднойчы Геша паспрабавала падступіць да 

акна, але правалілася па самыя крылы, і яе ледзь вы- 
ратавалі з гэтага халоднага белага пуху.

Праўда, каб Наташка не сумавала і не плакала, Ге- 
шу кожны дзень пускалі на кухню.

— Грэйся, грэйся! — клапатліва тупала вакол Ге- 
шы Наташка. — Бачыш, які ў цябе чырвоны нос зра- 
біўся, як лапкі пачырванелі...

I Геша грэлася, палуднавала і размаўляла з Наташ- 
кай:

— Ге! Ге! Добра! Цёпла!
За зіму Геша непрыкметна вырасла, і калі прый- 

шла вясна, па нашым двары хадзіла ўжо вялікая па- 
важная гусь.

Яна ведала ўсіх жыхароў нашага дома і ўсіх сваіх 
знаёмых сустракала і праводзіла да варот, далікатна 
вітаючыся і развітваючыся: «Ге! Ге!»

Аднойчы Геша знікла. Здарылася ўсё вельмі про- 
ста. Пасля абеду мама паклала Наташку спаць, а сама 
хуценька апранулася і пайшла да зубнога ўрача. Уба- 
чыўшы гэта, Геша вырашыла, што яна павінна аба- 
вязкова правесці сваю гаспадыню. На вуліцы ў гэты 
час было вельмі людна — якраз вярталіся з абеду ра- 
бочыя друкарні, — і Геша папала ў людскі вір. Галава 
ў яе закружылася, вочы разбегліся — яна хутка згубіла 
гаспадыню. Наташына мама пайшла направа, а Ге- 
ша — налева...

Далёка ўжо ад дома яна пайшла следам за незнаё- 
мым мужчынам — ён быў падобны на Наташынага 
бацьку.

Вечарам Гешу шукалі на двары, па ўсіх закутках, 
пыталіся ў суседзяў. Нідзе не было.

На чужым двары Геша не знаходзіла сабе месца. 
I вось на трэці дзень незнаёмы мужчына вырашыў шу- 
каць разам з Гешай яе дом... ІГеша пазнала свае ва- 
роты, пазнала свой двор...

— Гэта ваша гусь? — спытаў ён у нашай суседкі.

— Вунь яе гаспадыня! — зарадавалася суседка, па- 
казваючы на Наташку, якая сядзела пад сваім акном.

Геша першая ўбачыла сваю маленькую сяброўку: 
— Ге! Ге! Ге! — аж тры разы крыкнула Геша і, 

смешна ўзмахнуўшы крыламі, пабегла да Наташкі.
— Гешка! Мама, Гешка прыйшла! — закрычала 

Наташка і кінулася насустрач Гешы: — Ах ты, дурнень- 
кая, дзе ж ты прападала?!

— Ге! Ге! Ге! — усхвалявана паўтарала Геша. — 
Сама не ведаю дзе... Сама не ведаю... Ледзь знайшла 
цябе...

— Ах ты, разумніца мая, ах ты, мая залатая! — ца- 
лавала Наташка Гешу ў чырвоную дзюбу.

Іван Муравейка
КАБ MAMA ПАШКАДАВАЛА

— Хто цябе пакрыўдзіў 
Дарагі сынок?
— А мяне
Учора
Штурхануў Змітрок...
— Што ж ты сёння плачаш, 
Ды на ўсё сяло?
— А цябе
Учора
Дома не было...

АНДРЭЙ, HE ДУРЭЙ

Бабін голас на дварэ — 
Кожны дзень, да ночкі: 
— Андрэй, не дурэй, 
He дзяры сарочкі.

Ды гарэзлівы хлапчук 
Слухацца не хоча,

Злазіў з вішні — а тут сук, — 
Павіс на сарочцы.

I вісіць на тым суку,
Нагамі матляе:
— He знімайце мяне, 
Трошкі палятаю.

Іван Навуменка
СУСТРЭЧА 3 МАРШАЛАМ

Як толькі Алёшка прыйшоў у свой трэці клас, ён 
адразу адчуў незвычайнае. Вучні гучна размаўлялі, і 
ніхто не вымаў з сумкі кніг.

Галіна Андрэеўна абвясціла, што школа сёння пой- 
дзе на плошчу: там будзе выступаць Маршал Савец- 
кага Саюза. Алёшка аж задрыжаў ад узбуджэння. Ён 
ведае гэтага маршала — чытаў у кнігах пра грамадзян- 
скую вайну, дый партрэт ягоны змешчан у падручніку 
па гісторыі. I якое шчасце, што ён, Алёшка, убачыць 
на ўласныя вочы такога выдатнага чалавека!

Пасля другога ўрока Галіна Андрэеўна загадала вы - 
ходзіць на двор — там вучняў ужо ставілі ў калону.

— Дзяжурны астанецца ў класе, — сказала Галіна 
Андрэеўна, і Ауёшка ў першую хвіліну проста анямеў. 
Ён зусім забыў, што сёння дзяжурыць і што перад па- 
чаткам урокаў сам памыў анучку і выцер дошку.

Бачачы замяшанне хлопчыка, настаўніца хацела 
яму памагчы. Галіна Андрэеўна паважала Алёшку, бо 
ён добра паводзіў сябе і старанна вучыўся.

— Можа, ты, Каця, астанешся? — звярнулася яна 
да бялявай дзяўчынкі, якая сядзела побач з Алёш- 
кам. — Ты прастудзілася, кашляеш, і доўга на вуліцы 
табе быць нельга. Алёшка заўтра за цябе падзяжурыць.

Каця ўткнулася тварам у парту і адразу заплакала. 
Алёшку зрабілася няёмка.

— Раз мая чарга, буду дзяжурыць, — сказаў ён і 
адышоўся да акна.

Ён стаяў, стараючыся не глядзець на шумлівую, га- 
ласістую калону, якая са сцягамі, транспарантамі ў 
хуткім часе выбралася са школьнага двара. Двор быў 
пусты і нязвычна ціхі. Доўгімі радамі стаялі голыя та- 
полі, каля якіх кружкамі ляжала апалае жоўтае лісце.

Алёшка хутка супакоіўся. Яму нават стала прыемна 
ад думкі, што ён як бы служыць усяму класу. У партах 
ляжаць сумкі, партфелі, ранцы, і некаму трэба за іх 
адказваць.

Выцягнуўшы з парты кніжку і прымасціўшыся ля 
цёплай грубкі, Алёшка пачаў чытаць. Так прайшло з 
паўгадзіны ці, можа, трошкі болей.

Раптам у калідоры пачуліся крокі, дзверы адчыні- 
ліся, і ў пакой зайшло некалькі чалавек. Наперадзе ста- 
яў каржакавагы, немалады ўжо вайсковец. Яго твар 
падаўся Алёшку трохі знаёмым.

Вайсковец агледзеў клас, рудыя падцёкі на сценах 
над столлю, пабітую на дзіркі падлогу.

— Трэба новую школу будаваць, — сказаў ён, па- 
вярнуўшыся да старшыні сельсавета.

Яшчэ праз хвіліну вайсковец звярнуўся да Алёшкі;
— Чаму сядзіш адзін?
— Я дзяжурны. Школа пайшла маршала сустра- 

каць.
— Я, брат, маршал і ёсць. Вось зайшоў паглядзець, 

якая ў вас школа. Сам некалі ў такой вучыўся.
У Алёшкі ад радасці перахапіла дыханне — будзе 

што расказаць хлопцам.
— Вучышся як? — спытаўся маршал.
— Чацвёркі толькі па пісьму і маляванню. А так пя - 

цёркі.
— Малайчына. Старайся і надалей трымаць такі 

курс. Кніжкі любіш чытаць?

— Люблю. I яшчэ птушак умею лавіць. У мяне 
кожны дзень новая сініца.

Маршал зноў усміхнуўся:
— Вось гэта, брат, дарэмна. Птушкі любяць волю. 

Абяцай мне, што кінеш гэты занятак.
— Я іх і так выпускаю. Mary зусім не лавіць.
— Значыць, дамовіліся.
Маршал працягнуў Алёшку руку. Далонь у яго 

цвёрдая, пастава дужая, а твар звычайны, добразыч- 
лівы. Нават не верыцца, што маршалы могуць быть 
такія простыя.

Леанід Прокша
КРЫЎДА

Маці накрычала на Янку і адвяла ў кут:
— Вось тут будзеш стаяць, пакуль не папросіш пра- 

бачэння, — сказала сярдзіта і, узяўшы заплаканую Ка- 
цю на рукі, пайшла на кухню.

«Якраз, чакайце. Зламала-такі самалёцік. Я тры 
гадзіны яго клеіў і яшчэ буду прасіць прабачэння?

Ніколі! Хоць сто гадоў прастаю», — абураўся Янка, 
стоячы ў куце.

Потым прыйшла крыўда: «Ніхто мяне не любіць, 
не шкадуе. Усе — і тата, і мама — носяць Кацю на ру- 
ках...»

Да з’яўлення «гэтай агіднай дзяўчынкі» ўвага баць- 
коў была звернута да Янкі. Хто б ні зайшоў у хату, 
мама і тата не прамінуць парадавацца: «А наш Ян- 
ка...» I пачыналася гаворка пра Янку: які ён вершык 
вывучыў, што ён сказаў дасціпнага, што прыдумаў, як 
цудоўна ўмее клеіць самалёцікі. А цяпер, калі гэтая ад- 
назубая скажа «гу-гу-гу», усе ў захапленні. Падума- 
еш! Янка можа сказаць не такое — і ніякай увагі.

Калі ім не шкада Янку — хай сабе, будзе стаяць веч- 
на. Памрэ. Вось тады яны пашкадуюць. Апрыедзе з 
вёскі дзед Спірыдон, ён ім дасць. Скажа: «Праз ней- 
кую бяззубую дзяўчынку вы загубілі хлопчыка. Што 
ён такое зрабіў? Ну піхнуў яе. Хай не лезе і не псуе 
добрыя рэчы. Хай паспрабуе сама такое зрабіць!»

А вось бы ўзяць ды ўцячы да дзядулі ў вёску! Дзя- 
дуля добры, любіць Янку. I не будзе, узяўшы за вуха, 
адводзіць у кут. Заўсёды, калі дзед прыязджае, ён пры- 
возіць Янку яблыкі, мёд і гарбузікі. У дзеда сад і вуллі 
з пчоламі ў садзе. Яны зусім не кусаюцца і носяць мёд 
у соты. Амёд смачны, асабліва са свежымі агуроч- 
камі...

Дык чаму не перабрацца да дзеда? Да вёскі За- 
гор’е, дзе ён жыве, будзе, можа, сто кіламетраў. Тым 
лепш. Чым далей ад дому, ад дакучлівай Каці, тым 
спакайней. I ніхто не будзе ведаць, дзе ён. А дзеда Ян- 
ка папросіць, каб не паведамляў бацькам...

— Ну, урэшце, ты папросіш прабачэння? — чуе 
Янка аднекуль здалёку, як праз сон, голас маці. — Ці 
будзеш стаяць, уткнуўшыся лбом у сцяну? Ну, стой...

Янка і не думае прасіць прабачэння. Лепей пойдзе 
зараз жа да дзеда, не марудзячы, хоць ужо вечарэе і 



НАВУКА ВЕТЛІВАСЦІ 334

наперадзе ноч. Яму зараз усё роўна. Якая розніца: за- 
гінуць у дарозе ці памерці ў гэтым кутку? Янка незаў- 
важна, ціха, каб не рыпнулі ні дзверы, ні маснічыны, 
шмыгнуў на вуліцу...

Дарогу ён ведае. Калі не было яшчэ гэтай брыдкай 
Кацькі, Янка з мамай і татам ездзілі ў вёску да дзеда. 
У таты быў адпачынак. Ен узяў напракат машыну, і 
паехалі. Якія гэта былі цудоўныя дні! Тата вёў машы- 
ну. Ён умела ёю ўпраўляе, бо сам працуе на аўтара- 
монтным заводзе.

Янка сядзеў побач з бацькам і глядзеў праз ветра- 
вое шкло на дарогу. Яна імчалася яму насустрач праз 
палі, гаі і лясы з высокімі соснамі. Амаці сядзела зза- 
ду і ўсё непакоілася: «Ці добра ты, Міхась, зачыніў 
дзверцы?» «Ды не бойся...» — адказваў бацька і пра- 
вяраў дзверцы, каб Янка не вываліўся з машыны.

«Тады яны мяне шкадавалі, — з крыўдай думае Ян- 
ка, — а цяпер...»

Ідзе Янка па дарозе. Усё на ёй так, як было. I ісці 
амаль таксама лёгка, як тады, калі ехалі на машыне, і 
амаль таксама хутка бяжыць насустрач дарога.

Усё ж трэба адпачыць, хоць бы пад гэтай ялінай. 
Янка апускаецца на зямлю. Здаецца, пад гэтай ел- 
кай яны з бацькам знайшлі баравік. Янка першы за- 
ўважыў грыб, а татка не ўбачыў. А яго ўбачыць было 
не дзіва. Вялікі, бронзавага колеру, шапка на белай 
ножцы.

Мама пахваліла:
— Ты вось не заўважыў грыб, а Янка яго знайшоў...
Бацька паціснуў плячыма і сказаў Янку:
— He заўважыў. Ты ж меншы за мяне. Зямля да 

цябе бліжэй...
I вось Янка сядзіць пад елкай адзін. Навакол цём- 

ны бор, ціха. Так ціха, што чуваць. як у вушах звініць. 
А што ж там, дома? Тата, відаць, прыйшоў ужо з ра- 
боты. Спытаў маму, так, між іншым: «А дзе Янка?» — 

«У кутку стаіць», — адказвае маці. «А, пакараны, ну, 
няхай стаіць», — гаворыць бацька і ідзе, усміхаючыся, 
да Каці. Аяго, Янкі, няма дома. Могуць сабе колькі 
хочуць цешыцца з Каці...

Над галавой трэснула галінка. Янка ўздрыгнуў. 
Акурат таксама было, калі яны па дарозе да дзеда спы- 
ніліся ля гэтай елкі на начлег. Але тады ўздрыгнуў не 
Янка, а маці. I тады яшчэ толькі змяркалася.

— Гэта вавёрка, — сказаў тады тата.
I сапраўды, гэта была вавёрка. Янка бачыў, як яна, 

крутануўшы рудым пушыстым хвастом, пераляцела, як 
страла, на другую яліну.

Ноччу крычаў пугач, і лес напаўняўся таямнічымі 
гукамі і шорахамі. Анедзе далёка нават завыў воўк. 
I тады мама сказала насцярожана:

— А раптам ён сюды прыбяжыць?
— Ну і што, — адказаў бацька, — мы ж у машыне. 

Апрача таго, для ваўка — чалавек самы страшны звер...
Тады яны былі ўтраіх, а цяпер Янка адзін. I лес на- 

паўняецца загадкавымі гукамі. Можа, воўк і баіцца да- 
рослага. Амалога? Трэба ісці. Чаго сядзець і чакаць?.. 
Ён спрабуе падняцца і не можа. He дзіва — столькі 
прайшоў. А сядзець аднаму ў лесе страшна. Вось тады 
ён не адчуваў страху. 3 аднаго боку была маці, а з 
другога — тата.

Зноў трэснула над галавой галінка. Янка падняў га- 
лаву і ўбачыў вавёрку. Яна неяк смешна, такім гола- 
сам, як у мамы, сказала:

— Спі, Кацечка, я табе песеньку заспяваю...
Нават вавёрка блытае яго з Кацяй...
Вавёрка не звяртае ўвагі і ціхусенька спявае мамі- 

ным голасам.
Янка павярнуўся на другі бок. Якое страхоцце: з 

цемры выпаўзае воўк! Ляскаючы зубамі, набліжаецца 
да Янкі.

— Ты чаго бадзяешся па лесе? — чуе Янка голас 
ваўка. — Цябе паставілі ў кут — ну дык і стой. Лес 
мой...

I тады — хто б мог падумаць — паміж Янкам і ваў- 
ком з’явілася на сваіх крывых ножках Каця. Адкуль 
толькі яна ўзялася? Яна ж яшчэ і хадзіць як след не 
ўмее, і слова, апрача нейкага там «гу-гу», не скажа, a 
тут як крыкне:

— He чапай Янку! Ён мой брацік.
— Ён дрэнны хлопчык, — вурчыць воўк, — ён 

крыўдзіць сваю малую сястрычку...
— I няпраўда. Ён добры!.. — расплакалася Каця.
— Ідзі прэч! — груба адпіхнуў воўк Кацю, і яна па- 

кацілася, як тады, калі Янка яе штурхнуў за тое, што 
паламала самалёцік...

— He дам крыўдзіць маю сястрычку! — крыкнуў 
Янка і пайшоў у наступ на ваўка.

Янка недзе чуў, што звер не вытрывае, калі яму ў 
пашчу сунуць кулак. Для поўнай гарантыі запхнуў у 
зяпу ваўка два свае кулачкі.

Звер пачаў задыхацца, абмяк... I, невядома адкуль, 
па ўсім лесе паплыла ціхая чароўная музыка. Так бы- 
вае, калі тата ўключае вечарам радыёпрыёмнік. Стом- 
лены, Янка расцягнуўся ля нерухомага ваўка...

Невядома, колькі б ён так праляжаў, але раптам 
чуе голас мамы:

— Заснуў. Упарты. Пакрыўдзіў малую і не папрасіў 
прабачэння. Аднясі яго, Міхась, на ложак...

— А дзе Каця? — праз сон спытаў Янка, баючыся, 
каб яе адну не пакінулі ў лесе.

— Спіць Каця ў сваім ложку, — пачуў Янка голас 
бацькі і ўздыхнуў з палёгкай.

Артур Вольскі
ХАЧУ СЛУЖЫЦЬ...

Мой брат — 
хлапец геройскі, 
і за яго я рад: 
у беларускім войску 
пайшоў служыць мой брат.

Пра Грунвальд і пра Воршу 
мне брат мой распавёў: 
— Хіба, — 
казаў, — 
я горшы 
за продкаў-ваяроў?

I дзед наш партызаніў. 
Вось, бачыш, медалі.
Ен гонару не зганіў 
бацькоўскае зямлі...

Учора 
на парадзе — 
прыгожы быў парад! — 
у самым першым радзе 
ішоў мой родны брат.

Я братам ганаруся, 
бо з гэткімі, як ён, 
ніколі
Беларусі 
не трапіць у палон.

А вам скажу па-свойску: 
хай час хутчэй бяжыць, 
бо ў беларускім войску 
і я 
хачу служыць.

Барыс Сачанка
ХЛЕБ

Было гэта даўно. Адразу ж пасля вайны.
...Маці прынесла аднекуль акрайчык хлеба. Доўга- 

доўга любавалася ім, паварочвала і так і гэтак, нюха- 
ла, разглядала, нібыта не верыла вачам сваім, што на 
далоні ў яе ляжыць хлеб — сапраўдны жытні хлеб, спе- 
чаны з чыстай, без ніякае домесі, мукі, на подзе печы, 
на свежым дубовым лісці, прожылкі якога так прыго- 
жа адбіліся на скарынцы. Потым яна нейк, як мне па- 
далося, аж надта борзда і неахайна разламала акрай- 
чык напалам: адзін кавалак падала мне, а другі пала- 
жыла на стол, пад абрус.

— Гэта Толіку... Вернецца з лесу — то павячэрае...
Сама ж, узяўшы ў камешніку капаніцу, пайшла на 

гарод акопваць бульбу.
Я вельмі хацеў есці. I той кавалачак хлеба, што да- 

ла мне маці, з’еў, праглынуў мігам. I, вядома, ані не 
наеўся, толькі растравіў яшчэ больш свой голад. Хвілін 
колькі я не мог нідзе знайсці сабе месца — чамусьці 
лазіў на печ, пад ложак, выбягаў на двор і зноў — ка- 
торы раз! — вяртаўся назад у хату. Потым усё ж не 
вытрымаў. Падсеў да стала, адгарнуў абрус, узяў у 
сваю руку той кавалачак хлеба, што пакінула была маці 
Толіку, майму старэйшаму брату. He есці ўзяў. Про- 
ста так, паглядзець. Палюбавацца хлебам, як любава- 
лася кагадзе маці. I тады раптам мне здалося, што маці 
мяне абдзяліла, брату пакінула хлеба намнога больш, 
чым дала мне. Ад братавага кавалачка я адшчыпнуў 
крошачку. Толькі крошачку Ддну маленечкую, малю- 
пасенькую крошачку. Укінуў яе ў рот Пачаў жаваць. 
Калі пракаўтнуў жованае, не заўважыў, як пальцы мае 
самі, не пытаючы ў мяне на тое згоды, адшчыпнулі 
яшчэ крошачку. Зноў маленечкую, малюпасенькую 
крошачку .

... Схамянуўся я тады, калі на маёй далоні асталася 
абшчыпаная з усіх бакоў скарыначка. Што я нарабіў? 
Што скажуць маці, брат, калі вернуцца дахаты?..

Хуценька-хуценька я палажыў скарыначку на стол, 
накрыў яе абрусам. Але спакуса з’есці хлеб увесь, каб 
і духу яго не было ў хаце, каб ім і не пахла нават, была 
такая вялікая, такая неадольная, што я не выцерпеў — 
зноў падсеў да стала, узяў скарыначку ў рукі і ўкінуў 
яе ў рот...

Брат вярнуўся з лесу як заўсёды позна, на змярку. 
Ён цэлы дзень быў на леспрамгасаўскай дзялянцы, 
абсякаў сучча, зарабляў грошы, каб было за што на- 
шай сям’і жыць. Дома есці ў нас не было нічога, хоць 
вазьмі ды хату запалі. Іспаць брат лёг у той вечар га- 
лодны. Ён доўга варочаўся на пасцелі, не засынаў: 
няйнакш, яму мроіўся той кавалачак хлеба, які пакі- 
дала яму маці і які з’еў я...

Ніхто — ні маці, ні Толік — ні ў чым не папрак- 
нулі. Hi ў той вечар, ні пасля. Яны былі старэйшыя, я 
меншы, і яны мяне вельмі любілі, шкадавалі...

Але калі я цяпер успамінаю той хлеб, які належала 
з’есці брату і які з’еў я, і той вечар, калі брат лёг праз 
мяне спаць галодны, мне робіцца не па сабе. Здаецца, 
аддаў бы ўсё, каб толькі не было ў мяне такога ўспа- 
міну, каб як-небудзь пазбыцца, выкінуць яго са сваёй 
галавы. Лепей бы я быў тады галодны, лепей бы я лёг 
спаць не еўшы! Хай бы не я, а брат з’еў мой хлеб!..

Ды не! Таго, што было, не вернепі, не пераробіш. 
Із памяці сваёй, як бы ні хацеў, не выкінеш. He, не 
выкінеш!..

Алесь Пісьмянкоў
СЫНУ

Вось і зноў зямля, 
на якой прарос... 
Дзе узрос, сталеў, 
дзе самы вясёлы 
жыў дзед-мароз, 
дзе самы смачны 
быў зайцаў хлеб.

Я не знаю вачэй дабрэйшых.
Я не знаю дзядоў мудрэйшых. 
Я не знаю нябёс чысцейшых. 
Я не знаю лясоў гусцейшых. 
Я не знаю званчэйшых слоў, 
чым тыя, што тут знайшоў: 
на зямлі, 
дзе калісь прарос, 
дзе узрос, сталеў...
Дзе самы вясёлы 
жыў дзед-мароз, 
дзе самы смачны 
быў зайцаў хлеб.

Ігар Сідарук
ПАЧАСТУНАК, АБО ГІСТОРЫЯ АБ ТЫМ, 

ЯК ДАМАВІЧОК ДАЎ ХЛОПЧЫКУ
ПА КАРКУ I НАВУЧЫЎ ЯГО ВЕТЛІВАСЦІ

Аднойчы хлопчыка пачаставалі жуйкаю, але ён не 
сказаў «дзякуй!». Ласы да прысмакаў, ён адразу за- 
піхнуў жуйку ў рот. I тут раптам жуйка стала баль- 
шэць, таўсцець, надзімацца, пашырацца і, у рэшце 
рэшт, заляпіла беднаму хлопчыку рот так, што ён ужо 
пачаў шукаць свайго маленькага пісталеціка, каб зас- 
трэліцца. Але ж дамавічок, які нябачна прысутнічаў 
пры гэтым, таго пісталеціка надзейна прыхаваў. Акаб 
дапамагчы хлопчыку, даў яму мякка па карку. Жуйка 
вылецела, і хлопчык адказаў з непрыхаванай удзяч- 
насцю «Дзякуй!»

Так ён навучыўся нарэшце сапраўднае ветлівасці.

Васіль Хомчанка
ЦУКЕРКІ

Мама купіла цукерак і паклала ў шафу. Вечарам 
дастала цукеркі, а іх толькі палова засталася.

— А ну прызнавайцеся, хто браў цукеркі? — спы- 
тала яна.

— Я не брала, — сказала Аленка.
— I я не браў, — апусціў вочы Сяргейка.
Маці сказала Сяргейку:
— Калі не браў, то скажы: «Чэснае слова».
Сяргейка пасоп носам, пераступіў з нагі на нагу: 
— Няхай лепш Аленка скажа: «Чэснае слова».
— Усё зразумела, — усміхнулася маці. — Дрэнна, 

калі лазяць у шафу і дазволу не пытаюць.
Сяргейка аж падскочыў:
— А я спытаў бы, ды не было нікога дома. Чэснае 

слова, не было!



НАВУКА ВЕТЛІВАСЦІ 342

Алег Лойка
ДВА ШЧЫРЫХ СЛОВА

Чароўнай музыкай сагрэты, 
Як песня родная ці казка, 
Як зоркі ясныя над светам, 
Два шчырых слова «калі ласка».

Яны ад шчодрасці народа, 
Ад чысціні яго, спагады, 
Як песня родная ці казка, 
Два шчырых слова «калі ласка».

У іх прыязні, дружбы подых,
I незабыўны водар мая, 
I сіла самых добрых словаў, 
Якія сэрцам успрымаю.

Я імі проста заварожан, 
1 блізкія з маленства словы 
Цвітуць і росна і прыгожа, 
Нібы маёй матулі мова.

Уладзімір Юрэвіч
БЕАЫ СТРАХ

Лукашок любіў, калі бабуля давала яму жменю га- 
роху. Ён не еў яго, бо не ведаў яшчэ смаку гароху. 
А не ведаў смаку таму, што не было яшчэ ўсіх зубоў, 
каб разжаваць гарошыну.

А гарошыны прыгожыя, крутденькія, але не адноль- 
кавыя — адна гарошына меншая, другая большая, ад- 
на жоўтая, другая сіняватая, трэцяя зялёная, а чац- 
вертая проста белая

Вось і сядзіць Лукашок за сталом, перабірае гаро- 
шынкі, пераганяе з аднаго канца стала на другі. Яму 
вельмі падабаецца, што ледзь дакранешся пальчыкам — 
і пакоціцца гарошына, не дагоніш. Адаганяць трэба, 
бо гарошыны пападаюць долу, і тады бабуля будзе сва- 
рыцца. Яна нават прымусіць Лукашка пазбіраць іх усе 
да адной з падлогі, дастаць і тыя, што пазакочваліся 
пад крэсла, пад шафку з пасудай, пад пліту. I калі ўсе 
чыста пазбірае, тады бабуля пахваліць Лукашка, наза- 
ве яго малайцом, пацалуе ў галоўку і дасць смачную 
цукерку.

Калі бабуля ўбачыць, што Аукашок узяў гарошыну 
ў рот, адразу прыкрыкне:

— Выплюнь, у рот нельга браць. Праглынеш не- 
знарок, і тады будзе жывот балець. Прыйдзе белы 
страх і прыпіша ўколы, а ўколы балючыя.

Белым страхам бабуля называла ўрача, 6о ён заў- 
сёды ў белым халаце.

He дазваляе бабуля ў рот браць, дык Лукашок па- 
чаў гарошыны ў нос запіхваць. I так налаўчыўся — за- 
піхне, паветра пацягне, а тады чхне, і гарошына выля- 
тае, як з пісталета выстрэльвае. Весела Лукашку, ра- 
гоча, аж заходзіцца.

I вось аднойчы засунуў Лукашок гарошыну, мусіць, 
меншую за іншыя, чхаў, чхаў, каб яна выскачыла, — 
нічога не выйшла.

— Чаго ты разачхаўся? Наседзеўся пад акном... — 
Бабуля памацала Лукашкоў лоб. — На во, збяры га- 
рошыны ў місачку, я намачу, а заўтра гарохавую по- 
ліўку звару, смачная будзе.

Лукашок паслухаўся, сабраў гарошыны ў місачку, 
аддаў бабулі. Асам пайшоў у святліцу, дастаў кубікі і 
ўзяўся будаваць дом. Але чхаць не пераставаў. Пад ве- 
чар і зусім засумаваў хлопчык. Заслязіліся вочы. Па- 
мералі тэмпературу — нармальная. Прыйшла мама з 
работы і пачала распытваць:

— Галоўка не баліць? А жывоцік? А пальчыкі не 
ломіць? He, не грып гэта, — супакоілася мама.

Неўзабаве прыходзіць тата і зноў тыя ж роспыты.
Аукашок злуецца, капрызіць. Урэшце зусім распла- 

каўся. Аедзь спаць улажылі.
Спаў Аукашок неспакойна. Дыхаў цяжка, соп праз 

нос няроўна, усё хапаў паветра ротам. «Ці не запа- 
ленне ў яго лёгкіх? » — занепакоілася сярод ночы маці 
і кінулася да тэлефона, каб выклікаць «хуткую дапа- 
могу». Памералі тэмпературу— нармальная.

Тады тата згледзеў, што ў Аукашка нос у адзін бок 
пабольшаў. Дакрануўся — хлопчык у плач. Анос такі 
распух.

Дачакаліся раніцы. Снедаць Аукашок не стаў, усё 
прыкладваўся галоўкай на маміну руку. Выклікалі 
таксі, хуценька апрануліся — і ў паліклініку. Там па- 
раіліся ў рэгістратуры, сказалі, што трэба да ўрача, які 
лечыць вуха, горла і нос. Але ў яго сёння аперацыйны 
дзень, і ён нікога не прымае.

— А што ж нам рабіць? — узмалілася маці. — 
Хлопчыку ўсё горш. Нічога не есць, дыхае цяжка.

Прайшло яшчэ колькі хвілін. Медыцынская сястра 
схадзіла ў кабінет, мабыць, пра ўсё расказала доктару, 
і той згадзіўся паглядзець Аукашка.

— Сядайце, чакайце, — сказала сястра. — Вас па- 
клічуць...

Аёгка сказаць, чакайце, калі навокал увесь час бе- 
лы страх снуе — ходзяць узад-уперад урачы, подбегам 
за імі сёстры... Іўсе ў белым адзенні. Сапраўды страх 
наганяюць.

Калі маму з Аукашком паклікалі ў кабінет, дзе ўсё 
вакол зіхацела ад чысціні і святла, хлопчык ажно за- 
жмурыўся.

Мама прысела да століка, трымаючы Аукашка на 
каленях. На століку было шмат розных бліскучых пру- 
точкаў, шчыпчыкаў, шкляначак. Аукашок адразу па- 

цягнуўся ручкай, каб ухапіць што-небудзь. Але мама 
прытрымала.

Урач надзеў на галаву бліскучае люстэрка з дзірач- 
кай пасярэдзіне, узяў у рукі шчыпчыкі. Навёў зайчы- 
кам святло на нос і пытаецца:

— Як цябе завуць?
— Лукасок, — адказаў хлопчык.
— Лукашок харошае, рэдкае імя, — гаворыць урач, 

а сам ужо шчыпчыкамі ў нос палез. — Лука — гэта ад 
лацінскага «люкс» — «святло». Светлае імя ў цябе... — 
Лукашок слухае, маўчыць. Урач паварушыў шчыпчы- 
камі нос, прыгледзеўся. — Што ж ты, Лукасок, загнаў 
у свой насок, га? He ведаеш? А мама ведае? Таксама 
не. Ну, і мы не ведаем. Вось дастанем, тады даведа- 
емся... Мама, пакіньце нам яго на некалькі хвілін, a 
самі пачакайце ў калідоры... He хвалюйцеся, рэзаць 
нічога не будзем, пастараемся дастаць. Нейкі шарык 
там, ці не пластмасавы...

Мама перасадзіла хлопчыка на калені да сястры і 
выйшла. Сястра прытуліла Лукашка да сябе, а ногі за- 
ціснула між сваіх ног так, што не вырвешся. Галоўку 
адкінула назад.

— Далёка не трэба, бліжэй... — сказаў урач. — Вось 
так... Паспрабуем узяць...— Гаворыць, гаворыць, a 
сам ужо робіць што трэба.

— Ой!.. — ускрыкнуў Лукашок, намагаючыся вы- 
рвацца з абдымкаў сястры. Але не выйшла. Заліўся 
плачам, расслабіўся, і тут з носа выкаціўся шарык, 
трохі акрываўлены.

— Нічога, нічога, — суцяшае ўрач, — маладзец. Ты 
сапраўдны мужчына, але чаму гарох вырашыў носам 
дзяўбці, як певень?.. Гарошына засела... Набрыняла... 
Яшчэ трохі— і без рэзекцыі не абышлося б... Клічце 
маці...

Увайшла мама, і Аукашок ручкамі пацягнуўся да 
яе, сваёй збавіцелькі. He плачучы ўжо, а крэкчучы...

Яму стала зноў лёгка дыхаць, нібы на свет нанова на- 
радзіўся.

— Прысядзьце сюды, мама, — ласкава запрасіў 
доктар. — Усё абышлося добра. Пакуль пухліна не 
спадзе, борным вазелінам будзеце змазваць. Страш- 
нага нічога... Ваш сын пераблытаў трохі, і замест таго 
каб гарошыну пакласці ў рот, запхнуў яе ў нос... Яна 
там размокла, набухла... Ну, каб яшчэ суткі, магла б 
пусціць карэньчык, а там і вырасці ў Пакацігарошка. 
Давялося б імя хлопчыку мяняць і ўраджай гароху 
збіраць... — усміхаецца ўрач.

Ён бярэ пакладзеную на марлечку гарошыну, па- 
казвае яе Лукашку:

— Вось бачыш, што ты пасеяў у носе, дарагі мой 
сейбіт...

He паспеў урач дагаварыць, як Лукашок з усяго 
размаху стукнуў урача знізу па руцэ, у якой ён трымаў 
здабытую з носа гарошыну. Яна паляцела долу. Ахлоп- 
чык радасна зарагатаў.

Засмяяўся і доктар, разумеючы дзіця. Толькі маці 
адчувала няёмкасць.

— Ой, бессаромнік, як жа гэта ты, — ушчувала яна 
Лукашка. — Цябе дзядзька доктар уратаваў, а ты раз- 
бой тут учыняеш. Пайшлі дамоў. — Маці дзякуе ўра- 
чу, медсястры, развітваецца.

— А гэтае зло, — гаворыць сястра, падаючы маці 
загорнутую ў марлечку гарошыну, — забярыце. Дома 
пакажаце...

Лукашок, адчуўшы, што яны кіруюцца дамоў, ма- 
хае на развітанне ручкай, расплываючыся ў лагоднай 
усмешцы. Белы страх пакрысе знікае, і хлопчык гато- 
вы нават заспяваць.

Галіна Васілеўская
УСМЕШКА

У даўнія - даўнія часы на беразе сіняга мора стаяў 
блакітны казачны горад. Жылі ў ім шчаслівыя людзі. 
Дзень яны працавалі і спявалі песні, бо праца прыносіла 
ім радасць. Аўвечары з іхніх дамоў лілася музыка.

Сустракаючыся, людзі ўсміхаліся адзін аднаму: та- 
кое было ў іх прыві ганне.

Пра тое, што на свеце ёсць горад, у якім усе людзі 
шчаслівыя, даведаўся злы чараўнік. Той самы, які ніколі 
не спяваў, не любіў музыкі і не ўсміхаўся. Ён рабіў толькі 
чорныя справы: хлусіў, прыдумваў плёткі, лаяўся.

— Я ведаю, чаму тыя людзі шчаслівыя, — сказаў 
сам сабе чараўнік. —Яны шчаслівыя таму, што ўме- 
юць усміхацца. Вось палячу я ў той горад, адбяру іхнія 
ўсмешкі і стану адзін шчаслівы.

Сеў ён на свой дыван-самалёт і паляцеў. Ляцеў 
ноччу, бо ўсе злыя чараўнікі лётаюць толькі ноччу, калі 
добрыя людзі спяць і бачаць харошыя сны.

Унізе паказаліся блакітныя дахі, і злы чараўнік зда- 
гадаўся, што гэта і ёсць той самы казачны горад.

Пачало світаць. 3-за мора выкаціўся залаты шар 
сонца. Цёплыя хвалі лашчылі бераг, усыпаны гладкімі 
каменьчыкамі. 3 комінаў пацягнуўся лёгкі дымок.

Седзячы за комінам, злы чараўнік чакаў, пакуль 
хто-небудзь з’явіцца на вуліцы.

Нарэшце ён убачыў першага жыхара казачнага го- 
рада. Той ішоў і ўсміхаўся сонцу, якое шчодра грэла 
зямлю, птушкам, якія весела спявалі на дрэвах, і зя- 
лёным лісточкам, што трымцелі ад лёгкага ветрыку.

Чараўнік вылецеў з-за коміна і апынуўся перад ча- 
лавекам.

— Аддай усмепіку! — крыкнуў ён страшным гола- 
сам, ад якога пасыпалася лісце з дрэў і перасталі спя- 
вапь птушкі.

Усмешка адразу знікла з твару чалавека — як яе 
возьмеш?

Тады чараўнік падбег да другога чалавека і гукнуў:
— Аддай усмешку!
Але зноў адабраць не змог. Яна таксама знікла.
Чараўнік паспрабаваў украсці ўсмешку, забраць яе 

непрыкметна, каб ніхто не бачыў. I з гэтага нічога не 
выйшла.

— Куплю ўсмешку, — вырашыў чараўнік.
Але ўсе, каму ён ні гаварыў пра гэта, толькі паціс- 

калі плячамі. Чараўнік заплакаў ад крыўды.
Злыя слёзы градам пакаціліся па яго зморшчаных 

шчоках.
Адзін добры чалавек пашкадаваў чараўніка, па- 

садзіў яго на лаўку ля блакітнага фантана, выцер яго- 
ны твар ад слёз і спытаў:

— Чаго ты плачаш, добры чалавек?
Ніхто ніколі не звяртаўся да чараўніка з такімі сло- 

вамі, і ён заплакаў яшчэ мацней.
— He магу больш так жыць, — усхліпваючы, пра- 

гаварыў чараўнік, — ніхто мяне не любіць, няма ў мя- 
не сяброў... Я хачу ўсміхацца, як усе, але не магу зда- 
быць сабе ўсмешку.

— Усмешку не купіш і не ўкрадзеш, — сказаў жы- 
хар казачнага горада. — Яе дораць за добрыя справы. 
Успомні, ці зрабіў сёння што добрае. У полі праца- 
ваў?

— He, — адказаў чараўнік.
— Дом будаваў?
- He.
— Хлеб пёк? Ддзежу шыў? Можа, дзяцей добраму 

вучыў?
— He, не, не, — і чараўнік нізка апусціў галаву.
Чалавек уздыхнуў:
— Дрэнныя твае справы. Але ты можаш памагчы 

сабе сам. Рабі дабро.

I жыхар казачнага горада пайшоў на працу.
А чараўнік сядзеў і ўсхліпваў, бо не ведаў, як яно 

робіцца, тое дабро.
Маленькая дзяўчынка бегла ў садзік, спатыкнулася 

аб каменьчык і ўпала.
Чараўнік падхапіўся, падняў дзяўчынку і стаў 

дзьмуць на яе пабітае каленца, каб не балела.
Дзяўчынка, якая толькі што хацела заплакаць, рап- 

там усміхнулася чараўніку так прыветна, што і яго гу- 
бы таксама расцягнуліся ва ўсмешку. Першы раз у 
жыцці!

Яму стала так лёгка, так весела, што ён пацалаваў 
дзяўчынку ў абедзве шчакі, сеў на свой дыван - самалёт 
і паляцеў рабіць добрыя справы.

Цяпер ён напэўна стаў шчаслівым добрым чараўні- 
ком і сам дорыць людзям усмешкі.

Пятро Клімук
НА КАСМІЧНЫМ КАРАБЛІ

Сённяшнія хлапчукі заўзята гуляюць у касманаў- 
таў. Мараць лятаць у космас, быць камандзірамі ка- 
раблёў. А кожны касмічны палёт — гэта перш за ўсё 
праца, праца цяжкая, упартая, адказная.

Вядома, прафесія наша цікавая. 3 касмічнай вы- 
шыні добра відаць, што Зямля круглая. Такое можна 
ўбачыць толькі з космасу! I выглядае яна блакітнай.

Неба ў космасе, наадварот, не блакітнае, а чорнае. 
Зоркі на ім ярка-белыя, буйныя. Здаецца, вісяць яны 
так нізка над галавой, што можна дакрануцца да іх 
рукамі.

Сонца таксама выглядае не так, як з Зямлі. Яно 
нязвычна вялізнае, вельмі зыркае, ажно белае. У час 
заходу сонца робіцца чырвоным, яно сплюшчваецца ў 
палоску. Іўзыходзіць вельмі прыгожа. У тым месцы, 

дзе яно павінна выкаціцца з-за гарызонту, успыхвае 
колерны акаём, які пераліваецца, як вясёлка.

Вельмі ўражвае тое, што Зямля з космасу выглядае 
не такой ужо і вялікай. Я нарадзіўся і жыў пад Брэ- 
стам. I некалі са страхам думаў: колькі гэта дзён трэба 
ехаць ад Брэста да Уладзівастока цягніком! А на ка- 
раблі мы праляталі гэту адлегласць усяго за дваццаць 
хвілін.

Але мы лятаем у космас працаваць. Вынікаў кож- 
нага касмічнага палёту з нецярпеннем чакаюць вучо- 
ныя.

Да палёту касманаўты настойліва і доўга рыхтуюц- 
ца. Якраз таму хочацца яшчэ раз падкрэсліць: самае 
галоўнае ў прафесіі касманаўта — праца і праца.

I ў дадатак да ўсяго — моцнае здароўе!
Жыць і працаваць у космасе нялёгка. Там усё 

траціць вагу. Бачыш, што ў цябе рукі і ногі на месцы, 
але іх ты не адчуваеш. Падымаеш руку, а ніякай сілы 
на гэта не трэба. Ледзь паварушыўся ў крэсле — і ты 
«плаваеш» па кабіне. Хадзіць ці бегаць у космасе не- 
магчыма: ногі адрываюцца ад «падлогі».

Спаць можна толькі ў спальным мяшку, які пры- 
вязаны да борта карабля. Ды трэба і самога сябе пры- 
вязваць да мяшка. Бо спрасонку можна выплыць і 
прачнуцца далёка ад свайго спальнага месца.

З’есці што-небудзь у космасе ці папіць вады — так- 
сама работа. Боршч альбо суп знаходзяцца ў алюмі- 
ніевых тубах, якія падобны да цюбікаў ад зубной пас- 
ты. Звінчваеш каўпачок, праколваеш кончыкам нажа 
дзірку. Пасля злёгку націскай на тубу і смакчы.

Хлеб упакаваны ў пакеты. Буханачка — малюсень- 
кая, з палову запалкавага карабка, каб яе можна было 
за раз укінуць у рот.

Адным словам, жыць у космасе складана, а праца- 
ваць вельмі адказна.

Клаўдзія Каліна
КАСМАНАЎТ

Аўтобус, якім мы ехалі ў раённы цэнтр, вельмі час- 
та спыняўся, падбіраў усё новых пасажыраў. Час цяг- 
нуўся марудна, стаяла летняя гарачыня, і дарога зда- 
лася ўсім цяжкай і доўгай.

Нарэшце паказаліся першыя будынкі пасёлка. Па- 
сажыры з палёгкай уздыхнулі. Але нечакана шафёр 
зноў затармазіў, ды так рэзка, што людзі, якія стаялі, 
паваліліся адзін на другога.

— Што там такое?! — пачуліся незадаволеныя галасы.
Пасярод дарогі стаяла жанчына без хусткі, з рас- 

кудлачанымі валасамі. Гэта яна спыніла аўтобус. По- 
бач на абочыне дарогі сядзеў хлапчук гадоў васьмі, бо- 
сы, у трусах і майцы, і толькі праз меру вялікая галава 
яго была абвязана цёплай хусткаю да самых вачэй. 
Жанчына схапіла хлапчука за руку і пацягнула да ад- 
чыненых дзвярэй аўтобуса.

— Ну, лезь хутчэй! — груба штурханула яна мало- 
га. Але той спыніўся ля самых дзвярэй і, як сляпы, 
пачаў намацваць прыступку. Нехта з пасажыраў пад- 
хапіў хлопчыка за руку і памог увайсці ў аўтобус, які 
адразу ж крануўся з месца.

— Навошта яму памагаць, узлезе і сам! — замест 
падзякі сярдзіта сказала жанчына і пачала папраўляць 
валасы. Пасажыры здзіўлена пераглянуліся.

— Што гэта за маці такая? — пачулася ціхае 
здзіўленне. — Дзіця хворае, а яна крычыць на яго ды 
яшчэ ў плечы таўчэ...

— He маці, а, напэўна, мачыха, — зазначыў стары 
дзед і пасунуўся, каб даць месца малому -- Ідзі, уну- 
чак, сядзь са мною... — запрасіў ён

Але хлапчук прытуліўся галавой да жанчыны і жа- 
ласна захныкаў.

— Ну садзіся ўжо! — строга загадала жанчына мало- 
му і, павярнуўшыся да пасажыраў, дадала: —He хвалюй-

цеся, людзі добрыя, не хворы ён... Адома я яму яшчэ не 
так усыплю. Будзе ведаць, як ад працы адрываць. Самае 
жніво, работы столькі ў калгасе, а ён... Насіся тут з ім! — 
і жанчына ў злосці пляснула далоняй па вялізнай хлап- 
чуковай — галаве. Пачуўся глухі звон.

— Давай развяжу, a то задыхнешся, — ужо больш 
лагодна сказала яна і пачала развязваць хустку на 
хлапчуку.

Ад цікаўнасці пасажыры нават падняліся са сваіх 
месц, каб лепш убачыць, што такое з малым.

Хлапчук не даваўся, трымаючыся рукамі за галаву.
Але маці сцягнула хустку з сына:

— Вось, калі ласка, палюбуйцеся!
На галаве малога бьгў круглы чорны чыгун, і толькі з 

выбітай пічыліны выблісквалі жывыя дзіцячыя вачаняты.
— У-у-у! — загуло ў сярэдзіне чыгуна, і хлапчук 

зноў уткнуўся ў матчын фартух.
— Сціхні! Чуеш? Вось прыедзем у бальніцу, там Ta- 

66 знімуць твой шлем. Выдумаў сам сабе на бяду. Ця- 
пер маўчы.

Пасажыры стрымана заўсміхаліся. Ніхто не адважыў- 
ся вясёлым рогатам пакрыўдзіць цярплівага пакутніка.

Аўтобус спыніўся якраз насупраць амбулаторыі. Жан- 
чына з хлапчуком выйшлі. Аза імі высыпалі і ўсе астат- 
нія пасажыры. Праз адчыненае акно амбулаторыі было 
відаць, як у прыёмным пакоі доктар пстрыкнуў пальцамі 
па чыгуну і весела сказаў, заглядваючы ў шчыліну:

— Што, браток, надзець змог, а зняць не можаш? 
Ну, нічога, здымем. Пацярпі... — Ён падышоў да 
дзвярэй і гукнуў: — Данілавіч! Ідзіце сюды! Гэта па 
вашай часці...

На парозе прыёмнага пакоя паявіўся вусаты сані- 
тар. Ён пакруціў галавой, пацмокаў языком, узяў 
хлопчыка за руку і павёў за сабой.

Пасажыры не разыходзіліся. Усе быццам забыліся 
пра свой клопат. Кожнаму было цікава, як жа ўсё 
скончыцца.

Неўзабаве на ганак выскачыў наш герой. Увесь спаце- 
лы, перамазаны сажай, ён трымаў у руках дзіравы чыгун.

Хлапчук вінавата азірнуўся. Бачачы, што ён ніяк не 
можа расстацца са сваім злашчасным шлемам, маці вы- 
хапіла чыгун з яго рук і шпурнула ў прыдарожную канаву.

Вусаты санітар выйшаў на ганак, закурыў.
— Ну і цярплівы ж... — задаволена сказаў ён. — 

Гэтак я яго прыціснуў, аж самому горача стала, а ён 
хоць бы што— толькі сапе... Такі напэўна будзе гэ- 
тым... як яго...

— Касманаўтам! — у адзін голас падказалі пасажы- 
ры і пайшлі садзіцца ў аўтобус.

Алесь Пальчэўскі
ДОБРАЕ СЛОВА

У трамвай праз пярэднія дзверы ўваходзіў старэнькі 
дзядок. Хлопчык убачыў, як цяжка падымацца старо- 
му чалавеку з нізкай прыступкі. Ён усхапіўся з лаўкі і 
падаў руку. Дзядуля падзякаваў.

— Сядайце, калі ласка, на маё месца, — паказаў 
хлопчык на лаўку.

— Сядзі-сядзі. Мне недалёка ехаць.
Хлопчык быў настойлівы:
— Ну я вас прашу, дзядуля, сядайце.
Прыйшлося паслухацца. Дзядуля сеў, прыхіліў 

хлопчыка да сябе і спытаў:
— Як жа цябе зваць?
— Юра.
— Харошае імя, — пахваліў дзядуля.
— Я ў той дзень нарадзіўся, як Юрый Гагарын па- 

ляцеў у космас.
— Вунь што. Тады яно двойчы харошае... У якім 

жа ты класе, хлапчына, вучышся? — зірнуў дзядуля на 
Юраў партфель.
12 3ак. 1979



НАВУКА ВЕТЛІВАСЦІ 354

— У трэцім.
— Малайчына. Старайся, старайся. Яў твае гады і 

аднаго класа не скончыў. Толькі і ўмею распісацца. Ды 
і то навучыўся, калі мне было дваццаць гадоў.

— Дык вы і казак гэтых не чыталі? — Юра дастаў 
кніжку з партфеля.

— He. Казкі расказвала мне маці.
— Ой, дзядуля, колькі цікавага вы не ведаеце! — 

пашкадаваў хлопчык. — Каб жылі блізка ад нас, я і 
вам чытаў бы... Тату і маме я кожны вечар чытаю.

Дзядуля ўздыхнуў: у яго свае такія ўнукі ёсць, мо- 
гуць пачытаць, ды не вельмі дружаць яны з кнігай. Ён 
паглядзеў у акно і сказаў:

— Ну, мне скора выходзіць. Ты куды — у школу ці 
са школы едзеш?

— У школу, на другую змену. Мы пераехалі ў новы 
раён, а трэці клас я канчаю там, дзе жылі раней.

— Настаўнік ці настаўніца вучыць цябе?
— Настаўніца.
— Сядай на маё месца, — устаў дзядуля, — і пера- 

дай настаўніцы дзякуй. Скажы — ад дзядулі Сцяпана 
Міхайлавіча.

— Вы ведаеце нашу Вольгу Пятроўну?! — здзівіўся 
Юра і сеў на лаўку.

— He. Але ты перадай ад мяне дзякуй, прашу ця- 
бе! — ужо з прыступкі гукнуў дзядуля.

«А за што перадаць дзякуй незнаёмай настаўні- 
цы? — паціснуў плячамі Юра. — Прывітанне і тое 
знаёмым толькі перадаюць, а тут — дзякуй...»

Настаўніца ўвайшла ў клас, і Юра перадаў ёй дзя- 
дулеву падзяку. Вольга Пятроўна распытала, дзе і калі 
гэта было, трошкі захвалявалася і падзякавала вучню 
за прынесенае добрае слова.

А за што ўсё ж дзякаваў дзядуля настаўніцы? Мо- 
жа, ты ведаеш?

Зося Жукоўская
ДЗЕСЯЦЬ ЗАПАВЕДЗЯЎ

У Бібліі расказваецца, як аднаго разу вельмі даўно 
Бог зышоў на зямлю. I да яго на гару падняўся Май- 
сей і вярнуўся адтуль са скрыжалямі — дзвюма камен- 
нымі дошкамі, на якіх Божай рукою былі напісаны 
Дзесяць запаведзяў. Гэта найважнейшыя правілы, як 
жыць чалавеку. Нібы дзве далоні з дзесяццю пальцамі, 
працягнутыя да нас у вітанні.

У першых чатырох запаведзях Бог кажа аб сабе як 
Творцы сусвету, зямлі і неба.

Вось першая запаведзь: «Я, Госпад, Бог твой... Хай 
не будзе ў цябе іншых багоў перад тварам Маім».

Другая запаведзь і трэцяя дапаўняюць першую, за- 
сцерагаючы людзей, каб яны не кланяліся сонцу, дрэ- 
вам, камяням і нічога створанага не лічылі Богам і не 
ўжывалі дарэмна імя Божае.

У чацвёртай запаведзі гаворыцца: шэсць дзён пра- 
цуй, сёмы адпачывай. Гэты сёмы дзень Бог дабрасла- 
віў і аддзяліў ад іншых дзён. У гэты дзень мы можам 
сустрэцца з Ім у царкве, альбо молячыся ў сваім доме, 
альбо чытаючы Яго Слова — Біблію.

Пятая запаведзь: «Шануй сваіх бацьку і маці, і до- 
бра будзе табе, і доўга пражывеш на зямлі».

Слухайся, шануй і любі сваіх тату і маму, дапама- 
гай ім, даглядай іх, калі яны хворыя ці нямоглыя. He 
слухацца іх, казаць ім няпраўду — вялікі грэх.

Шостая запаведзь: «Не забівай!»
Калі ты незнарок абдзярэш руку ці парэжаш палец, 

адчуеш пякучы боль. Так баліць усяму жывому і твайму 
таварышу, калі ты вытнеш яго ці абразіш нават словам.

He мы далі жыццё птушцы, коціку ці сабаку. He 
рабі ім балюча. А тым больш чалавеку. Вось чаму мы 
імкнёмся да міру на зямлі, каб ніколі чалавек не забі- 
ваў чалавека.

Сёмая запаведзь вучыць нас быць вернымі сваёй 
сям’і. Ты вырасцеш і пакахаеш так, як пакахалі адно 
аднаго твае тата і мама. Каб заўсёды была згода ў 
сям’і, трэба берагчы адзінства, каб ніхто трэці не паз- 
бавіў цябе радасці жыць з татам і мамаю. Гэта запа- 
ведзь — ахоўніца кахання, каб муж заўсёды быў верны 
жонцы, а жонка — верная мужу.

Восьмая запаведзь кажа: «Не крадзі!»
Ніколі не бяры чужога, не папытаўшыся, нават гумкі 

ці алоўка. He выпрошвай і не выманьвай. He адбірай.
Кепска мяняцца і ўзяць у таварыша добрую рэч, a 

яму даць благую, нікуды нявартую.
Усе зладзеі пачынаюць з маленькага.
Нядобра пазычаць і не аддаваць, абмерваць, аб- 

важваць, не аддаваць рэшты.
Вельмі дапамагае нам дзевятая запаведзь: «Не свед- 

чы фальшыва». He кажы няпраўды, не нагаворвай на 
свайго таварыша. Нават не слухай, калі табе расказва- 
юць плёткі пра тваіх сяброў або проста знаёмых. Бруд- 
нымі словамі ты пэцкаеш сваю душу і скарачаеш сваё 
жыццё. Ад гэтага людзі нават пачынаюць хварэць.

А дзесятая запаведзь вучыць нас не мець зайздрос- 
ных вачэй. Вось ты ўбачыў прыгожую машыну, і ад- 
разу хочацца табе яе мець, убачыў яшчэ адну — і зноў 
хочацца. Атам яшчэ! А колькі ўсяго ёсць навокал!

Навучыся абыходзіцца сваімі рэчамі, трымай іх у 
парадку і не зайздросць іншым людзям. He ў рэчах 
шчасце!

Дзве скрыжалі, як дзве далоні тваёй рукі. I кожную 
з іх трэба ведаць як свае пяць пальцаў.

Рабі іншым тое, что хочаш, каб рабілі табе.

Уладзімір Сіўчыкаў
ЛЁС I УДАЧА

Інтэрмедыя паводле народных казак.

Асобы:
Удача — дзяўчына ў багатай вопратцы.
Лёс — юнак, апрануты будзённа.
Мужык.
(андпяр.

У правым баку сцэны стаіць крама, 
з левага боку на задніку намалявана дуброва.

Праява 1-я

3 правага боку на сцэну выходзіць Удача, 
а з левага, адначасова з ёю, — Лёс.

Лёс. Сястра Удача, маё шанаванне! (^Падкрэслена 
ветліва кланяецца.)

Удочо (^трымана). Маё таксама, брат Лёс.
Падыходзяць бліжэй адзін да аднаго.

Лёс. Нешта даўно не сустракаў цябе ў маім краі. 
Тутэйшыя людзі і забыліся ўжо, як вымаўляецца тваё 
імя — Удача.

Удача. Памыляешся, брат Лёс. I край гэты не твой, 
а мой. Проста мы з табою ходзім рознымі шляхамі. 
Ты заходзіш у хаты, а мяне вабяць замкі, палацы, 
бляск каштоўных камянёў, багатыя крамы і маршы пе- 
раможных парадаў. Мне радуюцца, кажуць, што я 
прыношу шчасце.

Лёс. Тваё шчасце прывіднае і хуткаплыннае: блісну- 
ла і няма яго. Табе не паспець паўсюль. Там, дзе ты 
спыняешся, багацце і радасць, а сышла, адвярнулася — 
зноў чалавек у галечы. Сапраўднае, трывалае шчасце 
даю людзям я.

Удачсі. Каб не быў ты мне братам, я вітацца з та- 
бою не стала б. Паглядзі на сябе... Якое шчасце ты 
МПЖЯПТ ЛЯТТЬЎІ

Лёс. Сказаць, сястра, можна што заўгодна. Авось 
зрабіць цяжэй. Давай не будзем спрачацца, а наладзім 
выпрабаванне. Зрабі шчаслівым першага, хто тут 
пройдзе.

Удачо. Акалі ён і так шчаслівы?..
Лёс. Цішэй, нехта ідзе. Давай перакінемся ў дрэвы, 

паглядзім, што за чалавек.
Лёс і Удача заміраюць, удаючы паставамі дрэвы.

Праява 2-я

Тыя ж самыя. 3 правага боку ўваходзіць Мужык.

Мужык (пазіраючы на Удачу з Лёсам). Ай, халод- 
на! Была б сякера дык ссёк бы якое дрэва, расклаў бы 
вогнішча, пагрэўся б. Ды за што ты купіш тую сякеру, 
апошні рубель у Гандляра пакінуў! Бывае ж людзям 
удача: Гандляр вось скарб у лесе знайшоў, краму 
прыдбаў. (Выходзіць с)а рампы, уілядаецца у залуР) 
Вось каб і мне скарб адшукаць!

Лёс (^напрыканцы маналога ківае Удачы). Пады- 
дзе?

Удоча. Але.
Лёс з Удачаю рухомеюць, падыходзяць да Мужыка.

Лёс (^ляпае Мужыка рукою па плячы'). Здароў, 
Мужык!

Мужык (аЭ нечаканасці садзгцца на зямлю). Хто, 
што? (Азіраецца, заўважае Удачу. Аёс тым часам 
заходзіць яму за спінуР) Ну і паненка!

Удсічо. Скарбаў шукаеш, аб вялікіх грошах марыш, 
хочаш быць шчаслівым?

Мужык {Kieae). Так.
Удачсі. Ну дык бывай шчаслівы! (Кідае яму каша- 

лёк з грашыма і сыходзгць.)
Мужык. Гэй! Сышла, знікла... (Трасе кашалёк каля 

eyxa.) I праўда грошы! Ну, усё! Працаваць кіну. Адзе- 

жу багатую набуду, ежы ды пітва панакупляю, баля- 
ваць пачну. (Устае і сыхобзіць за кулісы.)

Пёс (сам сабе). Як жа, чакай, разжывешся з дур- 
ных грошай! Як прышлі, так і сыдуць! Перакінуся ў 
гругана, палячу ўслед, а там паглядзім! (Прымае па- 
ставу груганаУ) Кра-кра! (^Аяціць-падбягае да кра- 
мы, садзіцца за рогам.)

Праява 3-я

Мужык, Гандляр і Лёс

Мужык (з’яўляецца з-за кулісы, падыхобзіць да 
крамы.) Стаў я пры грашах, і ўвесь свет змяніўся: сон- 
ца ярчэйшым зрабілася, вада макрэйшаю (здзіўлена 
глядзіць на гругана'), груганы буйнейшыя! Раней, зда- 
ецца, вось такія {паказвае рукамг) былі. Ды што там 
груганы, скора і мяне ніхто не пазнае... Гэй, Гандляр, 
выходзь!

(сіндпяр {выхобзіць з крамы). Чаго раскрычаўся, 
чаго вэрхал падняў?! Без цябе гармідару хапае... На- 
павер болып нічога не дам!

Мужык (з бразгатам стаўляе кашалёк на прыла- 
вак). Агэта бачыў?! Усю тваю краму куплю!

fbcnagap (нёдаверліва). Ідзе ж ты, такі дурны, гро- 
шы ўзяў? Ці не абрабаваў каго?

Мужык. Дзе ўзяў, дзеўзяў... (^ПерадражніваеЦя- 
бе не тычыцца! Давай мне лепш самае дарагое — вунь 
тое, гэнае і гэтае! (^Паказвае пальцам

Пёс (г/ паставе гругана вылятае з-за рога). Кра- 
кра! (Хапае грошы і знікае за кулісамг).

(андпяр {спакойна). Глядзі, глядзі...
Мужык (спахапіўшыся, кгдаецца следам за груга- 

ном'). Аддай, аддай! Падлы табе мала, смецця рознага?! 
Грошы папёр! Даганю, капцы! I у дуброве не схаваешся!

Ісіндпяр (заходзіць у краму). Дурны мужык, як ва- 
рона — грошы з рук выпусціў!

Праява 4-я

Лёс залятае на сцэну.

Лёс. Кра-кра! (Прымае чалавечую nacmaey.} 
Агрошы да часу прыхаваю. (Хавае грошы.)

Праява 5-я

Лёс. Уваходзіць Удача.

Удача. Нешта ты задыхаўся, знямогся, брат Лёс?
Лёс. Я ж не езджу ў карэтах, як ты, сястра Удача. 

Дарэчы, як маецца той ашчасліўлены Мужык? Нешта 
яго нідзе не відаць.

Удсіча. Дык яго, мусіць, і пазнаць будзе цяжка ця- 
пер.

3-за сцэны чуецца голас Мужыка:
«Стой! Куды паляцеў?!» Удача запытальна глядзіць.

Лёс.Чуеш, ушчэнт здурнеў ад шчасця. (Прымае 
паставу дрэваР)

Удсіча (здзіўлена'). Ічаго па дуброве лётае? (Так- 
сама прымае паставу с>рэваР)

Праява 6-я

Тыя ж самыя. На сцэну забягае Мужык.

Мужык. Ну ўсё, уцёк гад! Нідзе няма. (АзіраеццаР) 
Адны дрэвы наўкол. (Садзіцца спінаю да Аёсу і Уда- 
чы.) Адзін раз у жыцці пашчасціла, грошай прывалі- 
ла, дык і тыя гурган знёс! Як жыць, што рабіць?!

Лёс з Удачаю прымаюць чалавечыя паставы.

Лёс {ціха^. Ну што, ашчаслівіла?
Удоча. He мой гэта чалавек. Такому недарэку, як 

ён, ніхто не дапаможа. Дарма стараемся, пайшлі ад- 
сюль.

Лёс. Пачакай! Ты прайграла, але і я покуль што не 
выйграў.

Удача. I не шкада табе грошы пераводзіць на тако- 
га?!

Пёс. Ая і адною манетаю абыдуся. {Пас)ыхос)зіць 
да Мужыка.') Гэй, Мужык, мо патрэбу ў чым маеш?

Мужык (глядзіць недаверліва'). Багатая паненка 
азалаціла была дый тое... (Махае рукою.) А што ты 
можаш?

Пёс. Азалаціць не азалачу, але трымай манету.
Мужык (^асчаравана). Адну? Залатая хоць?
Лёс. Срэбная, але як паслухаешся мяне, дык і зола- 

та займееш. Купі сабе сякеру і вяроўку, сячы ў лесе 
дровы ды прадавай. Толькі памятай: мусіш выдаткоў- 
ваць на рубель меней, чым заробіш.

Мужык разглядае манету.
Лёс з Удачаю сыходзяць тым часам за кулісы.

Мужык ^азграецца). Зноў нікога няма... Ну, што 
ж, і на гэтым дзякуй.

Праява 7-я

Г андляр

(сіндляр (выходзіць з крамы). Ой, сцюдзёна, ой, 
зімна! Халадэча! I гандаль зусім не ідзе... Нешта і Му- 
жык болей не паказваецца, як вяроўку з сякерай купіў. 
Мо задавіўся ў лесе? А сякеру тады нашто купляў?

Праява 8-я

Гандляр. 3-за куліс выходзіць Мужык з дровамі.

(сіндляр (здзгўлена'). Глянь ты, жывы! Гэй, Мужык, 
дай дроў! Змёрз я дарэшты.

Мужык. Што дай, купляць трэба! У доўг не дам. 
Змёрз кажаш? Працаваць трэба. Я вось сякерай на- 
махаўся — мне і цёпла.

Мужык і Гандляр заходзяць за краму. 
Неўзабаве з-за яе выходзіць Гандляр.

(сіндляр. Ай-ай-ай! Апошнія грошы Мужык забраў! 
Адвярнулася ад мяне ўдача. Калі і далей так будзе, па 
свеце пайсці давядзецца. Мусіць, трэба кідаць гэтую 
краму ды ісці шукаць цяплейшага месца. (Заходзіць у 
краму.)

Праява 9-я

Мужык і Гандляр

Мужык (выходзгць з-за куліс). Нарэшце па-люд- 
ску жыць стаў.

3 крамы выходзіць Гандляр з хатулём, 
хоча незаўважна прайсці паўз Мужыка.

Мужык (заўважае Гандляра). Далёка сабраўся?
(андляр. I не кажы, назаўсёды. Сыходжу адсюль. 

Няма мне тут шчасця.
Мужык. Аз крамаю што будзе?
(ондляр. 3 сабою ж не возьмеш, хай стаіць. Мо ты 

купіш?
Мужык. Навошта мне крама?
(сіндляр. Хату з яе зробіш, жыць будзеш. Ну як, на- 

думаў?
Мужык. Ашто, давай! (Дае Гандляру кашалёк з 

грашыма, папярэдне выцягнуўшы з яго рубель}. Вось 
тодькі рубедь сабе пакіну.

Праява 10-я

Тыя ж самыя. Уваходзяць Аёс з Удачаю, незаўважныя 
для Мужыка з Гандляром.

Лёс. Ну што, пераканалася? Трывалае шчасце лю- 
дзям даю толькі я!

Удача. Дарма толькі грошы Мужыку давала — гру- 
ган знёс.

Лёс. Трымай свой кашалёк. (Падае Удачы каша- 
лёкД Як бачыш, яны не прыдаліся.

Мужык. Бывай, Гандляр! Зычу табе шчасця на но- 
вым месцы!

(андпяр. Бывай, Мужык! Зычыць шчасця не буду, 
бо ты і так маеш.

Ідуць у розныя бакі сцэны.

Лёс. Бывай шчасліва, сястра Удача!
Удача. Да сустрэчы, брат Лёс!

Лёс сыходзіць следам за Мужыком, 
Удача — следам за Гандляром.

ЗАСЛОНА

ПРЫКАЗКІ I ПРЫМАЎКІ

Добры чалавек і сабакі не будзе дражніць.
3 паклону галава не баліць ніколі.
I слухаць вучыся.
Маладыя ад старых вучацца.
He біце вяроўкамі, навучайце гаворкамі.
He будзем вучыць дзетак страляць, 

а навучым гадаваць, даглядаць.
He слухаў бацькі і маткі — няхай людзі вучаць. 
Сын стараецца, а бацька ў вус пасміхаецца.
Сядзьма радком, пагаворым ладком.
Я зычу вам таго, чаго сабе жадаю.

Анатоль Клышка
ЗАБАЎЛЯНКА

Ішоў Бай па сцяне
У чырвоным каптане.
Нёс ён торбу на спіне.
Што ў торбе, тое мне. 
Ці баіць, ці не? — Бай.

Ніна Галіноўская
ЗАРАДКА

Спускайцеся з ложка, 
Босенькія ножкі, 
Тапачкі абуйце, 
Шпарка маршыруйце.

Гніся, мая спінка, 
Лепей, як галінка, 
Раз, два, тры, чатыры, 
Станьце, ножкі, станьце шырай!

Рукі — ўлева, рукі — ўправа!
Ой, як хораша, цікава 
Кожны ранак з таткам 
Нам рабіць зарадку.

ЧАМУЧКА

Вельмі любіць наша Таня 
Задаваць усім пытанні.
— А чаму, — пытае ў маці, — 
He расце маліна ў хаце?
— А чаму, — пытае ў таты, — 
Наш гарох такі вусаты?

— А чаму, скажы, Кацюша, 
He растуць на вербе грушы?
— А чаму, — пытае ў бабкі, — 
He купляе коцік тапкі?
— А таму, унучка, 
Што ты — чамучка.

ЗАГАДКІ

Я хаджу, нібыта ў тапках.
Кіпцюркі ў мяне на лапках.
Я без мыла, без вады
Мыю сам сябе заўжды. (шоя)

Я з мультфільма персанаж
I любімы сябар ваш.
Дайце мёду — з’ем за двух.
Я вясёлы... (хЯц-гнін)

Я маленькі, рыжаваты, 
Вельмі на сяброў багаты. 
Адгадаць зусім няцяжка —
Я завуся... (vtHmvdfigvh)

Лідзія Арабей
ПРЫНЦЭСА ТАКХАЧУ

Жыла ў адным каралеўстве прынцэса па імені Так- 
хачу. Была яна адна дачка ў таткі з мамкаю, бацькі яе 
надта любілі і песцілі, дазвалялі рабіць усё, што ёй ха- 
целася.



«ІШОЎ БАЙ ПА СЦЯНЕ. .» 368

Было ў Такхачу трое сяброў — Паслушка, Смелячок 
і Малашка, і Такхачу імі вельмі камандавала. Ідзеці 
слухаліся яе. Паслушка таму, што была вельмі паслух- 
мяная, Смелячок таму, што баяўся, каб прынцэса не 
падумала, быццам ён нечага спалохаўся, а Малашка, 
бо была самая маленькая і рабіла ўсё так, як рабілі 
большыя.

Доўга выконвалі дзеці ўсе загады прынцэсы, але ад- 
нойчы...

Гуляючы за каралеўскім палацам, адбегліся яны 
крышку далей і ўбачылі сажалку, зарослую па берагах 
аерам.

— Мора, мора! — закрычала Такхачу.
— Мора, мора, — заківалі галовамі дзеці, якія самі 

ніколі не бачылі мора і паверылі прынцэсе, што мора 
такое і ёсць.

— Давайце купацца ў моры, купацца ў моры! — за- 
крычала прынцэса і пачала скідаць свой сарафанчык.

I дзеці распрануліся, пабеглі да сажалкі. Паслушка 
і Смелячок адразу ў ваду скочылі, а Малашка прыпы- 
нілася на беразе.

— Ой, тут жабы, — спалохана прапішчала яна.
— ІТадумаеш, жабы! — закрычала прынцэса. — Ідзі 

купацца, я так хачу!
Але Малашка стаяла на беразе і калацілася ад стра- 

ху. Надта хацелася ёй туды, дзе плюхаліся ўжо Сме- 
лячок і Паслушка, але ніяк не магла яна сябе пры- 
мусіць пераступіць цераз жабу, што сядзела акурат у 
тым месцы на беразе і глядзела на Малашку лупатымі 
вачамі.

— Баюся я, жабы тут, — заплакала Малашка.
— Сама ты жаба! — закрычала на яе Такхачу. 

I толькі яна так сказала, як Малашка — хлоп — і ў жа- 
бу ператварылася. Скок — і знікла ў зарасніку аеру!

Паслушка і Смелячок выбеглі з вады, пачалі гукаць: 
— Малашка, Малашка, дзе ты, вярніся!

— Ква, ква, — пачулася з аеру. I невядома было, 
хто гэта квакае, ці звычайная жаба, ці Малашка, якая 
жабаю зрабілася.

Дзеці стаялі, чакалі, можа, Малашка вернецца, зноў 
з жабы ў дзяўчынку ператворыцца, але Малашкі не 
было. Сумныя вярталіся яны дадому.

— Падумаеш, — сказала Такхачу. — I без яе абы- 
дземся. Яна знарок, мне на злосць у жабу ператвары- 
лася.

Назаўтра дзеці зноў пайшлі гуляць. Пакіраваліся ў 
другі бок ад палаца і скора апынуліся пасярод шыро- 
кага зялёнага поля. Анад полем птушкі лятаюць, ды з 
залатымі пёрамі. Блішчаць іхнія пёры, на сонцы пера- 
ліваюцца. Спадабаліся прынцэсе птушкі, яна і кажа 
Смелячку:

— Злаві мне птупіку! Я ў клетку яе пасаджу і буду 
ёю любавацца!

He хацелася Смелячку ісці птушку лавіць, шкада 
было яму птушкі — так вольна, весела ёй над гэтым 
зялёным полем, а Такхачу пасадзіць яе ў клетку. Ха- 
цеў ужо сказаць прынцэсе, што не пойдзе ён лавіць 
птушкі, ды спужаўся, што прынцэса яго баязліўцам 
палічыць.

Дачакаўся Смелячок, калі птушкі на зялёную траву 
паселі, пачаў да іх падкрадвацца. Падкраўся блізень- 
ка, скочыў, каб злавіць, а тыя — пырх — і паляцелі!

— Варона ты, варона! — закрычала прынцэса на 
Смелячка. — Птушку правароніў!

I толькі сказала Такхачу на Смелячка варона, як 
хлопчык — раз — і ў варону ператварыўся. Узняў чор- 
ную галаву з цвёрдаю дзюбаю, паглядзеў з крыўдаю 
на Такхачу, махнуў чорным крылом і паляцеў.

— Куды ты, Смелячок? — закрычала Паслушка. — 
Вярніся!

Але Смелячок нават не азірнуўся, паляцеў на край 
неба.
13 3ак. 1979

— Падумаеш! — сказала Такхачу. — I без яго абы- 
дземся! Гэта ён мне на злосць у варону ператварыўся, 
каб птушкі не лавіць!

Засталася ў прынцэсы адна толькі сяброўка — Па- 
слушка. Толькі з ёю гуляла цяпер прынцэса, прыму- 
шала рабіць усё, што ёй самой хацелася. I Паслушка 
слухалася.

Аднойчы, гуляючы, зайшлі яны далёка ў цёмны лес. 
Заблудзіліся і доўга блукалі па тым лесе, пакуль на да- 
рогу выбраліся. Ада палаца яшчэ далёка.

— Я стамілася, нясі мяне, — загадала прынцэса 
Паслушцы.

Паслушка — на тое яна і паслушка — прысела на 
кукішкі, спіну прынцэсе падставіла. Залезла тая ёй на 
гергі, і Паслушка панесла.

Нясе, нясе, а сама потам абліваецца, ногі згінаюц- 
ца ад знямогі — цяжкая прынцэса. Атая сядзіць ды 
яшчэ падганяе.

— Што ты так марудна паўзеш, гэтак мы і да ночы 
дадому не вернемся!

А Паслупіка ўжо астатнія сілы траціць.
— Адпачну крышку, — просіць яна прынцэсу. — 

Цяжкая ты.
— Хлусіш, хлусііп! Зусім я не цяжкая! Mae слугі ка- 

жуць мне, што я лёгенькая, як матылёк!
Зноў ідзе Паслушка, нясе прынцэсу, а ўжо вочы 

свету белага не бачаць, у грудзях дыхання не хапае, 
спіна, здаецца, вось-вось пераломіцца.

— Хутчэй! Хутчэй! — камандуе Такхачу.
Напружылася Паслушка, каб скарэй ісці, і не здо- 

лела, павалілася. I прынцэса павалілася, у пыл сукен- 
ку запэцкала, моцна раззлавалася.

— Ах ты, хітрая лісіца! Гэта ты знарок павалілася, 
каб мяне не несці! — закрычала яна.

I толькі сказала прынцэса хітрая лісіца, як Паслуш- 
ка — р-раз — і ў лісіцу ператварылася. Вільнула пу- 
шыстым рудым хвастом і ў лес пабегла.

Засталася прынцэса адна. Сама, сваімі нагамі 
пайшла дадому.

А назаўтра ўстала, паснедала і зноў гуляць сабра- 
лася. Ды тут агледзелася, што няма ёй з кім гуляць.

Села Такхачу на залатую лавачку каля палаца, 
сядзіць, нагамі матляе. Ахоць лавачка і залатая, калі 
сядзіш ты на ёй адна, усё роўна табе весела не будзе. 
I хоць ты самая важнейшая прынцэса, калі ў цябе ня- 
ма сяброў, жыць табе будзе вельмі сумна.

Прыйшла прынцэса да жабінай сажалкі, пачала гу- 
каць:

— Малашка, Мадашка, вярніся, я больш не буду 
абзывацца!

Але Малашкі нідзе не было.
Пайшда прынцэса на зялёнае поле, пачала клікаць 

Смелячка:
— Смелячок, Смелячок, дзе ты?!
Але і Смелячок не адзываўся.
Пакіравалася прынцэса да зядёнага лесу, загукала:
— Паслушка, Паслушка!
Але Паслушкі і след прапаў.
Так і засталася прынцэса адна.

ПРЫНЦЭСА НЕХАЧУ

Жыда-была на свеце прынцэса, і звалі яе Нехачу. 
Раніцою слугі будзяць яе ўставаць, а прынцэса кры- 
чыць:

— He хачу!
Сдугі да дожка бдіжэй падступаюць, а яна каторага 

нагою з-пад коўдры — бэнц!
Тыя з другога боку заходзяць, а прынцэса ім куда- 

ком у hoc:
— He хачу ўставаць!

I валяецца ў ложку, пакуль бакі не адлежыць ды 
есці не захоча. Нарэшце падымецца.

Слугі ёй тазік з вадою нясуць, кавалачак мыла па- 
хучага, каб умылася пасля сну. А яна тое мыла ў 
тазік — боўць:

— He хачу ўмывацца!
Паснедае прынцэса пірагамі ды кісялямі — за ўрокі 

пара брацца. Слугі ёй кніжкі, сшыткі нясуць. Аяна 
зноў:

— He хачу вучыцца!
I колькі ні просяць, колькі ні ўгаворваюць — і ка- 

роль з каралеваю, і слугі, — нават узяцца за кніжку не 
хоча. Так і расла прынцэса, адно любімае слова маю- 
чы:

— He хачу!
Ішлі гады, прынцэса падрастала. Вось ужо і замуж 

ёй пара. Але хто возьме такую — нямытую ды невучо- 
ную?

А кароль і каралева самі рады ўжо былі б збыць 
прынцэсу са двара. Падгаварылі яны слуг, тыя схапілі 
прынцэсу, сілком памылі, прычасалі, у прыгожую су- 
кенку прыбралі, на багатае крэсла пасадзілі.

I пачалі прынцэсе кавалераў зазываць.
Прыскакаў на кані каралевіч з Заходняга каралеў- 

ства. Прынцэса глянула на яго і скрывілася:
— He хачу за яго замуж, у яго нос доўгі!
Пакрыўдзіўся каралевіч, паскакаў назад у сваё ка- 

ралеўства.
Прымчаўся на аленях царэвіч з Паўночнага царст - 

ва. Глянула на яго прынцэса і зморшчылася:
— He хачу за яго замуж, у яго вочы касыя!
Пакрыўдзіўся царэвіч, памчаўся назад у сваё цар- 

ства.
Прыехаў на вярблюдзе хан з Паўднёвага ханства. 

Глянула на яго прынцэса і нос закапыліла:
— He хачу за яго замуж, у яго губы лупатыя!

Пакрыўдзіўся хан, паехаў назад у сваё ханства.
Хутка па свеце пагалоска пайшла, што прынцэса 

ўсіх кавалераў бракуе, і перасталі ездзіць да яе ў сва- 
ты. Аяна і сама ўжо сядзіць, чакае, можа, хто яшчэ 
прыедзе, але ніхто не паказваецца.

Раззлавалася прынцэса, скінула прыгожую сукен- 
ку, у якую слугі яе апранулі, не давала болып сябе ні 
ўмываць, ні прычэсваць, яшчэ з болыпаю злосцю кры- 
чала ўсім:

— He хачу!
А гады каціліся, каціліся. Вось памерлі ўжо кароль 

з каралеваю. Слугі не хацелі болып служыць такой 
прынцэсе і паразбягаліся. Засталася яна адна ў вяліз- 
ным палацы. Палац той за гады састарэў — столь па- 
крывілася, падлога паламалася, печы пахіліліся. I са- 
ма прынцэса састарэла— валасы пасівелі, твар змор- 
шчыўся, спіна сагнулася. Ходзіць адна па цёмным па- 
лацы ў падранай адзежы, з кудлатымі сівымі валасамі, 
і толькі совы ды кажаны вакол яе лятаюць.

Усе людзі гаварыць пачалі, што ў палацы жыве 
злосная ведзьма.

А хто бачыў яе зблізку, ніколі не мог падумаць, што 
некалі гэтая ведзьма была прынцэсаю.

Артур Вольскі
КОЗАЧКА

Выйшлі дзеці на лужок, 
на зялёны муражок.
На лужок, 
на муражок 
і пасталі
у кружок.

— Пачакайце трошачку, 
мы станцуем 
«Козачку»!..

А козачкі белыя 
па мураўцы бегалі. 
Па мураўцы — 
скок да скок, 
патапталі 
ўвесь лужок.

Казляняты выбеглі: 
— Што ж вы траўку выбілі?! 
Ножкамі 
затупалі, 
рожкамі 
застукалі.

Тут пастушка 
выйшла ў круг: 
— He тапчыце, козкі, луг! 
Рожкамі 
не стукайце, 
ножкамі 
не тупайце.

А вясёлы пастушок 
задудзеў тады ў ражок: 
— Ду-ду-ду!
Ды ду-ду-ду!
3 вамі ў скокі я пайду!

Ах, як добра на лужку, 
на зялёным муражку! 
Мы б скакалі зноў і зноў, 
але нам пара дамоў!

ВЯСЁЛЫЯ ГУСІ
Украінская народная песня

Жылі у бабусі 
Вясёлыя гусі: 
Адзін шэры, 
Другі белы — 
Вясёлыя гусі.

Гагаталі тыя 
Гусі маладыя: 
Адзін шэры, 
Другі белы — 
Гусі маладыя.

Бегалі па траўцы, 
Мыліся ў канаўцы. 
Адзін шэры, 
Другі белы — 
Мыліся ў канаўцы.

Вось крычыць бабуся: 
«Ой, прапалі гусі!
Адзін шэры, 
Другі белы — 
Гусі мае, гусі!»

Вынырнулі гусі 
Ад бабусі блізка. 
Адзін шэры, 
Другі белы — 
Кланяліся нізка.

Пераклад 
Васіля Жуковіча

Вісарыён Гарбук
ПАВУК, СТРАКАЗА I КОТ

Пасля паўдня тата прылёг пад кустом бэзу. Ія з ім.
— Глянь, — паказаў тата, — якое кола над намі. 

Гэта пастка павука-крыжавіка.
Ну і вялізнае кола з павуціння! Сапраўдная пастка! 

Вісіць між дрэў... Авы ведаеце, чаму павука крыжаві- 
ком завуць? He? У яго на спіне крыж. Белы. Асам па- 
вук тоўсты. Толькі яго не відаць. Ён у сухі ліст схаваўся. 
У трубачку. Каб нікога не пужаць. Сам за павуцінку тры- 
маецца адной нагой. Пільнуе, калі павуцінка задрыжыць. 
Гэта ў яго сігнал такі. Задрыжыць павуцінка, значыць, 
хтосьці папаўся. Верабей? Ды вы што?! Хіба птушка 
ўтрымаецца! Павуцінка зусім тоненькая. Нашы павукі 
толькі мух ловяць. Гэта ў гарачых краінах ёсць такія 
павукі, што нават сонных птушачак хапаюць.

Ну дык вось... Лётала па садзе страказа. Лётала, 
лётала. За мушкамі ганялася. Яна мушкамі жывіцца. 
Камарыкамі рознымі. Захапілася паляваннем, а паву- 
ціння і не ўбачыла. Кінулася ў наш бок, а крыльцы да 
павуціны і прыліплі.

I так разгубілася страказа, што зусім прыціхла. 
Апотым як затрапеча крыльцамі. Гэта яна вырвацца 
хацела, каб адразу і паляцець.

Тут да страказы павук выкаціўся. Тоўсты-тоўсты. 
Пуза круглае, вялізнае. А на спіне крыж. Крыжавік, 
значыцца. Бачыць павук, што не муха папалася. Спу- 
жаўся ды як дасць лататы. Назад у сваё сховішча. 
Толькі яго і бачылі. Збаяўся, каб самога не з’елі.

А тут з кустоў кот выскачыў. Вялізны, вачышчы зя- 
лёныя. Гэта ён пачуў, як страказа крыльцамі трапеча. 
Як кінецца да страказы, каб схапіць. Раз падскочыў, 
другі, трэці. I не дастаў... Нават павуціння не зачапіў.

Сеў кот на заднія лапы. Падняў пярэднія ўгору. 
Глядзіць на страказу, а сам: «Мяў, мяў». Жаласна так, 
быццам плача.

Страказа крыху адпачыла ды так ірванулася, што 
ад павуціння толькі лахманы павіслі. Астраказа ўзня- 
лася ўгору і паляцела.

Мы з татам нават у ладкі запляскалі. Ад радасці. Кот — 
шусь у кусты! 3 перапуду. Мы так смяяліся! Да слёз.

Во якая страказа! Герой дый годзе!

Уладзімір Дубоўка
СРЭБНЫ ЗВАНОЧАК

Ходзіць кот па хаце цішкам, 
не дае спакою мышкам.

Як наткнецца мышка з норкі, 
лёс пазнае самы горкі: 

кот адразу ашчаперыць, 
а пасля... пачне вячэраць...

Пад падлогаю сасновай 
у мышэй пайшлі размовы:

як далей ім жыць на свеце, 
чым карміць малыя дзеці?

Hi скарынкі, ні зярнятак 
для маленькіх мышанятак

нельга больш здабыць у хаце, 
бо заўжды там кот на варце...

Што рабіць? Хто дасць ім раду?
Мышкі склікалі нараду.

Абмяркоўвалі пытанне 
ад паўночы да світання.

Мышкі ўсе і мышаняты 
прапаноў далі багата, 

каб пазбыцца як ад ліха, 
што па хаце ходзіць ціха.

Але іхнія ўсе планы 
ўраз былі забракаваны, 

калі план свой адмысловы 
даў мышак рудагаловы.

А сказаў ён так: 
— Нам трэба 
прыдабыць званочак з срэбра.

I званочак асцярожна 
пачапіць кату дзе можна:

хоць на шыю, хоць пры боку, 
каб званіў на кожным кроку.

Толькі з месца кот кранецца, 
той званочак адгукнецца.

Мы адразу звон пачуем 
і жыццё сваё ўратуем.

Як і дзе званок шукалі, 
але ўсё ж званок дасталі.

Пад падлогай мышаняты 
ў тую ноч зрабілі святы.

Карагод яны вадзілі, 
у званок яны званілі

і спявалі дружным хорам: 
«Развітаемся мы з горам!

Кот цяпер не пройдзе цішкам, 
бо званочак скажа мышкам:

— Дзінь-дзінь-дзінь, 
тра-та-та — 
сцеражыцеся ката!»

Пасля спеваў, пасля танцаў 
пачалі яны пытацца:

— Хто кату званок прывяжа, 
сваю рызыку пакажа?

Ціха стала пад падлогай. 
Памаўчалі мышкі доўга.

Памаўчаўшы, ўсе ціхутка 
паўцякалі ў норкі хутка.

А званочак?!
Iсягоння

не прывязаны, 
не звоніць...

Зоська Верас
НА ІМЯНІНЫ

Што за з’ява? Што за дзіва? 
Лес і поле, луг і ніва 
Зазвінелі ціхім тонам, 
Hi то песняй, ні то звонам.

Ціхі голас зычна льецца
Уверх па горах, уніз па рэчцы...
Аьецца песня — ідуць пары... 
Што за дзіва?.. Хіба чары?

Йдзе валошка з шыпшыною, 
Там бяроза з каліною, 
Далей, узяўшысь за лісточкі, 
Йдуць стакроткі*,  як вяночкі...

А за імі брат - сястрычка
I зязюлька невялічка, 
Мак чырвоны, драсён белы 
I звончыкаў букет цэлы.

Йдуць дарогай, йдуць мяжою, 
Усе спяваюць грамадою;
Усе пахнуць, усе прыбраны 
Як у казцы зачараванай.

Аж сонейка ў неба стала.
— А куды ж вы? — запытала.
— На вяселле ці хрысціны?
— He, на Толі імяніны...

* Стакроткі — маргарыткі.

Мар’ян Дукса
ДЗЕНЬ СМЕХУ

Весела — не да навукі, 
школа ад смеху звініць. 
Радуйцеся, манюкі, — 
сёння можна маніць!

Сёння ў любую пацеху 
варта ўцягнуць сябрука. 
Дзень не звычайны — смеху: 
першага красавіка.

Смешна і весела — свята 
кожнага жартаўніка.
Што за цікавая дата — 
першага красавіка!

Язэп Дыла
СПУЖАЎСЯ, ДУРНЕНЬКІ!..

Сёмка з нецярплівасцю чакаў, калі вернецца з да- 
лёкага плавання яго дзядзька Рыгор, штурман - караб - 
левод аднаго з нашых параходаў замежнага гандлю. 
У сваім апошнім лісце дзядзька напісаў пляменніку, 
што прывязе яму незвычайны падарунак — прыгожага 
папугая, птушку такой пароды, якая добра вучыцца 
чалавечай мове.

I дзядзька Рыгор, як толькі карабель прыплыў у 
прыморскі горад Бразіліі, сапраўды купіў там для 
Сёмкі маладога папугая з прыгожаю металёваю клет- 
каю.

3 усёй стараннасцю і цярплівасцю марак цяпер па- 
чаў вучыць птушку гаварыць. Любячы яблыкі, арэхі і 
цукар, здольны малады папугай, як толькі да яго па- 

дыходзіў марак, трымаючы ў руках тое, другое ці трэ- 
цяе, казаў цяпер яму:

— Дай попку яблычка!.. Дай попку арэшка!.. Дай 
попку цукру!

3 кожным днём папугай усё лепш гаварыў. Ён ужо 
ведаў, як трэба вітацца раніцай. I калі марак казаў 
яму:

— Дзень добры, попка!
Папугай адказваў:
— Дзень добры, Сёма!
Апрача гэтага, птушка з асаблівай ахвотай навучы- 

лася ад марака высвістваць беларускія народныя тан- 
цы — «Юрачку», «Лявоніху».

А між тым пакуль у Мінску Сёмка нецярпліва ча- 
каў дзядзьку Рыгора, карабель, праходзячы Атлантыч- 
ны акіян, трапіў у шторм. I як старанна ні замацоўваў 
дзядзька Рыгор клетку, пры вялікай гайданцы папугая 
іншы раз зрывала з яго металёвай гушкалкі і кідала ў 
бакі так, што бедная птушка хапалася дзюбай за пруткі 
клеткі, каб як-небудзь утрымацца на месцы.

А шторму, здавалася, не будзе канца. Ізанепакое- 
ны станам птушкі марак стараўся як найчасцей спус- 
кацца з штурманскай будкі ў сваю каюту, каб праве- 
даць папугая.

Застаючы яго ў прыгнечаным стане, дзядзька Ры- 
гор усякі раз казаў папугаю:

— Што, попка, спужаўся?.. Спужаўся?..
I падмацоўваючы сілы папугая цукрам, які ён так 

любіў, марак дадаваў, бадзёра смеючыся:
— Спужаўся, дурненькі!
За тры дні шторму папугай змучыўся ад бясконцай 

гайданкі карабля, і калі, можа ў дзесяты раз, марак 
сказаў збянтэжанай птушцы:

— Спужаўся... дурненькі!..
Папугай адказаў яму тымі ж словамі:
— Спужаўся... дурненькі!..



383 ЯЗЭП ДЫЛА

л W

I вось мінула ліхая для птушкі пара шторму. Па- 
куль прыехалі ў Адэсу, здольны папугай ужо добра на- 
вучыўся і гаварыць, і насвістваць танцы.

Па прыбыцці ў Адэсу, пасля здачы груза, карабель 
дзядзькі Рыгора быў пастаўлены на чыстку катлоў і 
іншы рамонт, а сам дзядзька атрымаў двухтыднёвы ад- 
пачынак; прыехаў да брата са сваім падарункам пля- 
менніку.

He было канца радасці Сёмкі, калі дзядзька перадаў 
у яго рукі клетку з папугаем. Той пачаў паказваць Сёмку 
і ягоным бацькам усё, чаму навучыўся. Ён і насвістваў 
танцы, і прасіў цукру, яблыка, арэхаў. Іасабліва ён раз- 
весяліў Сёмку, калі на прывітанне хлопчыка:

— Дзень добры, попка!
Адказаў яму:
— Дзень добры, Сёмка!
Пагасціўшы ў бацькоў хлопца і паказаўшы яму, як 

трэба далей вучыць папугая, марак вярнуўся на свой 
карабель. Асаблівую дружбу завёў папугай з улюбён- 
цам Сёмкі і ўсёй сям’і — з сабакам Шэрым, вёрткім 
фоксам. Пераймаючы голас Сёмкі, папугай клікаў са- 
баку:

— Шэры, сюды!
Фокс, пачуўшы голас любага яму хлопчыка, кідаў- 

ся ў пакой, адкуль чуўся яго голас і дзе стаяла клетка 
папугая. Упэўніўшыся, што Сёмкі ў пакоі няма, фокс 
здагадваўся, што папугай яго падмануў, падбягаў да 
століка з клеткай, упёршыся ў яго пярэднімі лапамі, 
брахаў на птушку, а папутай гойдаўся сабе на гушкал- 
цы і задаволена пасвістваў...

I трэба ж было аднойчы стацца такой бядзе. Сём- 
ка з бацькамі сядзеў у пакоі, суседнім з тым, дзе бы- 
ла клетка папугая. Апошні быў у вясёлым настроі, 
гушкаўся і то насвістваў танцы, то балбатаў усё, што 
ведаў.

Праз некаторы час раптам пачуўся хрыплы яго 
крык і хлопанне крыллямі... Усе трое кінуліся ў пакой, 
дзе быў ён, і бачаць: папугай трапіў галавой і завіс на 
шыі ў колцы, за якое падчэплена металёвая гушкал- 
ка... Спрабуе стаць на яе, але лапкі саслізгваюцца з 
вельмі гладкай гушкалкі...

Папугай мог задыхнуцца. Тата Сёмкі схапіў са ста- 
ла сынаву лінейку, сунуў яе паміж пруткамі клеткі і 
падставіў лінейку птушцы пад лапкі.

Папугай, пачуўшы стойкую апору, стаў на яе абе- 
дзвюма лапкамі і адразу ж аслабаніў сваю галаву з 
колца...

Ускочыўшы на гушкалку, ён страсянуўся і нечакана 
для ўсіх крыкнуў:

— Спужаўся... дурненькі!..
Сёмка, здзіўлены гэтымі словамі птушкі, узрадава- 

на сказаў бацькам:
— Тата, мама, ён жа рады, што выратаваўся!.. Які 

разумны... Думаў, што загіне, і таму спужаўся!..
Бацькі ж здзівіліся, адкуль папугай ведае гэтыя два 

новыя словы, якія раптам так дарэчы былі ім ужыты.
Напісалі пра гэта дзядзьку-мараку. Атой, успом- 

ніўшы свае размовы з папугаем у час лютага шторму, 
у сваім адказе растлумачыў: «Трапіўшы ў новую для 
сябе бяду, папугай міжвольна ўспомніў вывучаныя та- 
ды ім ад частага ўжывання мною гэтых два словы:

— Спужаўся, дурненькі!..»

Алег Мінкін
АГНЯВІК

У полымі вясёлым печы 
Рухавы скача чалавечак 
Пад булькаценне чыгункоў, 
Пад гучны трэск смалістых дроў.

Калі ж агонь згасае ў печы,
У прысак лезе чалавечак
I спіць, згарнуўшыся клубком, 
Чырвоным стаўшы вугальком.

ДАМАВІК

Вандруе па клеці сівы ламавік, 
Стукоча маркотна яго чаравік, 
Чапляюцца вусы за ногі, a hoc 
Да сківіцы моркаўкай шызай прырос.

Са скурчаных пальцаў тырчаць кіпцюры — 
У жаху глядзяць на іх мышы ў нары.
Вось ён, уздыхнуўшы, на бочку прысеў, 
Расол горкі смокча і рэпку грызе.

I дзетак хапае, што ў цёмную клець 
Прыходзяць пад ноч на яго паглядзець... 
Хапае, казыча, рагоча да слёз:
Трасецца агідная моркаўка-нос.

БЯЛУН

Дднойчы я заначаваў у жыце, што красавала на ляс- 
ной прагаліне. Уранні нехта схіліўся нада мной. Яўба- 
чыў невысокага, уроўні з жытам, сівога дзядка ў палат- 
нянай кашулі. Стары прыгнуў сцябліну і коласам кратаў 
мой твар, а сам мружыў вочы і хітравата пасміхаўся. На 
кончыку ягонага носа зіхцела буйная кропля расы.

Я адразу сцяміў, што переда мною — Бялун, і па- 
мкнуўся схапіць яго і выцерці яму нос, бо чуў, нібыта 
пасля зраблюся заможнейшы ад усіх. Ды дзядок пе- 
ратварыўся ў лёгкае воблачка пылку і растаў у чыс- 
тым, што вымытае шкло, блакіце... Нават не паспеў 
разгледзець яго як след.

Казімір Камейша
КОЛЬКІ Ў ВОЖЫКА КАЛЮЧАК...

Ці настаўнік, ці ты вучань, 
Мне не зможаш памагчы: 
Колькі ў вожыка калючак, 
Калі ласка, палічы.

He палічыіп ты ніколі, 
Рукі да крыві паколеш. 
Колькі ў вожыка калючак, 
Будзеш столькі мець

балючак.

Аж да слёз прагледзіш вочы 
I лічыць ты не захочаш. 
Колькі ж іх, 
Ну, колькі будзе, 
Падскажы хутчэй, бабуля. 
— Можа, сто, 
А можа, болей, 
He палічыш ты ніколі.
Колькі ў вожыка калючак, 
Можа, скажаш ты, унучак? —

I кажу я: 
— Што гадаць, 
Трэба ў вожыка спытаць.

Павел Місько
ЯК САША Ў КОСМАС ЛЯТАЎ

Саша жыве на ўскраіне горада. Там дамы і вуліцы, 
як у вёсцы, дзе жывуць Сашавы дзед і баба. Дамы хоць 
драўляныя, хоць цагляныя — аднапавярховыя, хутка іх 
будуць зносіць. Усё бліжэй падступаюць да ўскраіны 
высозныя дамы вялікага горада. Многім суседзям па- 
давалі ўжо ордэры на кватэры ў высокіх дамах.

Шкада Сашу і старога доміка, і вішань, што рас- 
туць у агародчыку, і высокага клёна, які паіў яго вяс- 
ною смачным сокам. Але вельмі ж яму хочацца па- 
жыць і ў высокім доме, на самым высокім-высокім 
паверсе. Каб выйшаў на балкон — і, калі ласка, кратай 
зоркі рукамі. I яшчэ каб быў у новым доме ліфт. Жэнь- 
ка Свістун з суседняй хаты бегаў катацца на ліфце, дык 
потым хваліўся:

— Гэта такая штука, такая... Як у космас ляціш!
Жэнька ўвосень пойдзе ў школу, яму сем гадоў. 

А Сашу крыўдна: яму ўсяго пяць. Затое ў Сашы ёсць 
коцік Шурык, Шурык-дураслівец, а ў Жэнькі няма ні 
коціка, ні сабачкі. Цяпер няма... Азусім нядаўначка 
быў калматы сабака Мурзік, але Жэнька прадаў яго, 
бо Жэнькава мама не захацела трымаць Мурзіка ў 
кватэры ў высокім доме. А Саша свайго сябра Шуры- 
ка ні за якія грошы не прадасць. Ён абавязкова павязе 
яго ў новы дом, у новую кватэру.

I вось настаў такі дзень, калі і Сашаваму тату далі 
ордэр, сказалі перасяляцца. Але Саша з татам і ма- 
маю спачатку схадзілі паглядзець новую кватэру. Гэта 
было блізка, зусім побач — у самым высокім новым 
доме. I ліфт ужо працаваў, і яны ўсе разам узляцелі на 
самы высокі дванаццаты паверх. Ух, які прастор быў 
відаць з балкона гэтага дома, колькі наўкол усяго бы- 
ло набудавана! Некаторыя дамы, што далёка-далёка, 
ажно хаваюцца ў сінім тумане. Іякі маленькі здаваўся 

адтуль, зверху, іх стары драўляны домік! Нібы з само- 
га неба на яго глядзелі.

I пачалі перасяляцца. Спачатку ў руках перанеслі 
вазоны і пасуду, а Саша— свае лепшыя цацкі. Ана- 
заўтра тата прыехаў з вялікім грузавіком і дзядзькамі- 
грузчыкамі. Пагрузілі ў кузаў усю мэблю і пасцелі, 
тэлевізар і халадзільнік, кнігі і Сашаў веласіпедзік. 
А Шурыка Саша пасадзіў у кардонную каробку, захіліў 
беражкамі-накрыўкамі, прыціснуў зверху пластмаса- 
вым аўтамабільчыкам і падаў грузчыкам на машыну.

Суседнія домікі былі ўжо без акон і дзвярэй, у ад- 
наго нават пачалі разбіраць сцены. Па вуліцы ездзілі ў 
спецмашыне дзядзькі-электрыкі і знімалі са слупоў 
драты. I да іх дома пад’ехалі, да іх слупа. Ззаду пры 
маленькім кузаве прыроблена ў машыне карзіна-пля- 
цовачка на ножцы. У гэтай карзіне стаяў электрык у 
жоўтай касцы. Ж-ж-ж-ж-ж... Вур-р-р-р-р... Іпля- 
цоўка разам з дзядзькам-электрыкам па-а-а-ехала 
ўгору. Ножка пад карзінаю хутка расла і танчэла, нібы 
ўвачавідкі рос грыб. Дзядзька чык-чык каля белых ча- 
ропак кусачкамі, і правады ад радыё і электрычнасці 
дзынкнулі, скруціліся спружынамі, павіслі каля сцяны 
хаты.

Загледзеўся Саша на электрыкаў і не заўважыў, як 
выбраўся з каробкі Шурык, як скокнуў ён з грузавіка. 
Толькі ахнуў, як скмеціў, што пярэсценькі камячок 
мільгануў па ствале клёна, схаваўся ў лісці. На самым 
вяршэчку! Але неўзабаве Шурык жаласліва замяўкаў — 
як заплакаў. Страшна, мабыць, зрабілася ад усёй гэ- 
тай калатнечы. Аможа, яму шкада было пакідаць ста- 
ры дом? Родненькі дом... Але ж і Саша шкадаваў, і 
Сашу страшнавата было перад новым, невядомым 
жыццём.

Галосіць Шурык на клёне, заліваецца, плача Саша 
ўнізе. Просіць коціка, ласкава ўгаворвае, каб злез да- 
долу, даўся ў рукі. Бо трэба ўжо ехаць, дзядзькі - груз - 

чыкі ўсё-ўсё пагрузілі і пайшлі да новага, таго шмат- 
павярховага дома. У кузаве грузавіка высіцца цэлая 
гара ўсякага дабра. Пасталі каля Сашы тата і мама, 
таксама пазіраюць на вяршэчак клёна, таксама клічуць 
Шурыка — не даклічуцца.

Што рабіць? Як улавіць коціка? Наверсе такія то- 
ненькія галіны, што ніяк не дабярэшся.

I раптам раўнула машына электрыкаў, задам пае- 
хала да клёна. Хруснуў і абрушыўся пад коламі стары, 
нікому не патрэбны плот. Пляцоўка-карзіна з элек- 
трыкам спусцілася нізка-нізка.

— Гэй, касманаўт! — пагукаў электрык Сашу. — 
Бачыш, во лесвічка? — паказаў на ножку «грыба». — 
Паляцім твайго пярэстага вызваляць.

— Шурык яго зваць, — Саша шморгнуў носам і 
хутка ўзабраўся па лесвічцы да пляцоўкі. Тата з ма- 
маю нават «Асцярожна!» не паспелі сказаць, а дзядзь- 
ка ўжо адчыніў у днішчы лючок. «Гоп!» — падхапіў 
Сашу пад пахі, паставіў каля сябе, а нагою апусціў на 
месца накрыўку люка. — Але наша машына прывыкла 
толькі аднаго паднімаць. Як цябе зваць? Саша? Трэ- 
ба, Саша, праспяваць чарадзейныя словы, тады і двух 
падніме. «Давай, космонавт, потпхонечку трогай...» — 
ведаеш? — Электрык абняў яго за плечы.

— Ага, — выцер вочы далонькамі Саша.
— Раз, два, тры — пачынай! — скамандаваў элек- 

трык, і яны заспявалі:

Давай, космонавт, потнхонечку трогай 
Н песню в путн не забудь!

I во дзіва: уздрыгнула карзіна-пляцоўка і па-а- 
айшла ўгору! Саша ажно за выгнутую жалезную па- 
рэнчу схапіўся дзвюма рукамі: ух ты! Дык гэта ж у сто 
разоў лепей, чым на ліфце! У ліфце едзеш і нічога не 
бачыш, а тут і відаць усё, і кляновыя галінкі расхіна- 

юцца ў бакі, халодненькае лісце лашчыцца да разгара- 
чаных шчок. Вось ужо карзіна-пляцоўка амаль роўна 
з клёнам, яна трошкі пахістваецца ўправа-ўлева. 
Страшна, але, каб не паказаць, што яму страшна, Са- 
ша сціскаецца ў камячок, прытуляе локці да бакоў. 
А Шурыку, мабыць, яшчэ страшней. Вунь ён, сядзіць 
на то-о-оненькай галінцы, учапіўся ўсімі дваццаццю 
кіпцікамі. Як да яго далезеш, як дастанеш?

I тут электрык падхапіў Сашу і... за борт! «Ах!» — 
устрапянулася Сашава сэрца. Але не, не выкінуў яго 
дзядзька.

— Касманаўт выйшаў у адкрыты космас! — аб- 
вясціў дзядзька ўрачыстым голасам, як дыктар па ра- 
дыё.

— Даста-а-аў!!! — радасна закрычаў Саша, адры- 
ваючы Шурыка ад галіны. Ідзядзька — эп! — памог 
Сашу праляцець над борцікам назад, апусціў побач у 
карзіну. Саша выдыхнуў паветра, яно, здавалася, аж- 
но разрывала яму грудзі. Схаваў Шурыка ў запазуху.

Пад нагамі, пад пляцоўкай-карзінай, завурчала, 
заскрыпела, і яны пачалі апускацца. Шалясцяць, вы- 
простваюцца, спаважна ківаюцца галінкі клёна, нібы 
махаюць Сашу на развітанне. Саша стаіць у карзіне 
сам, дзядзька-электрык яго не падтрымлівае. Апіра- 
ецца Саша на борцік-парэнчу ўсяго адною леваю ру- 
кою — і ніколечкі ўжо не баіцца. Тата з мамаю ўнізе 
ўсё большаюць і большаюць, усміхаюцца, выстаўляюць 
насустрач Сашу рукі.

— А дзе марш, чаму не сустракаюць героя космасу 
маршам? — гукае ім электрык.

— Трум-ту-ту-тум! Туру-туру-туру... — затрубіў 
тата, прыставіўшы да губ кулакі.

А мама толькі ўсміхалася. I дзядзька-электрык 
усміхаўся, і шафёр з машыны выглядваў, усміхаўся. 
Здаецца, нават Шурык усміхаўся, высунуўшы галаву з 
пазухі, і соладка мружыў вочы.

— Касманаўты таксама з малых спраў пачыналі... 
Гоп! — падхапіў электрык Сашу, перагнуўся цераз па- 
рэнчу і падаў яго проста ў татавы рукі.

Саша памахаў знізу электрыку, і тата з мамаю па- 
махалі і пайшлі садзіцца ў кабіну грузавіка. А электрык 
і шафёр цудоўнай спецмашыны памахалі ім:

— Шчасліва! Шчасліва на новым месцы!

Міхась Калачынскі
ХАЧУ ПАДРАСЦІ

Ходзяць чуткі між дзяцей, 
Што з дажджом усё расце.

Пойдзе ён — 
На паплавах 
Густа выскачыць трава.

Лес палье — 
Глядзі, й дубок 
Новы выкіне сучок.

Пусціць воды 
Долу ўглыб, 
I палезе ўгору грыб.

Дождж, я верыў, дабрадзей, 
I чакаў яго штодзень.

Дачакаўся
I — на двор,
3 галавы здымаю ўбор.

Дожджык капае, — 
Стаю, 
Шапку зняў хутчэй сваю.

Дождж мацнее, 
Дождж сячэ, 
Яжна месцы ўсё яшчэ.

Тата выскачыў: 
— Сынок, 
Марш у хату! Ты ж 

прамок.

Я ў адказ: 
— Ды не бяда, 
Льецца ж цёплая вада...

Я стаю, 
Бы на пасту, 
Ды не бачу, як расту.

Яраслаў Пархута
У БАБЧЫНЫМ ГАРОДЧЫКУ 

і
Прачнулася Юлька, а ўставаць лянуецца. Раптам 

чуе:
— Дзон-дзон-дзон!
Гэта сігналіць апалонікам аб патэльню бабка. Каб 

ішлі блінцы есці.
He падзейнічала. I тады на парозе з’яўляецца сама 

бабка.
— А ці ведаеш, унучка, — хітравата кажа яна, — 

што ў нас вожык жыве. Ранічкай, калі карову даіла, 
бачыла, як ён з сямейкай патупаў у агарод.

Юлька вожыка ніколі не бачыла. Іяе як ветрам 
здзьмула з пасцелі. Хуценька ўмылася, паснедала і ска- 
зала:

— Пайду падпільную вожыкаў.

II

Ляжыць Юлька на фуфайцы пад кустом парэчак і 
не варушыцца. Куст з долу здаецца вялікі, лапушысты. 
На галінках безліч ягад. Працягнула руку, каб сарваць 
гронку, як нечакана заўважыла: з ягадзінак да вугла 
цагліны, што ляжала каля самай падрубы, звісае сет - 
ка. Прыгледзелася — і гаспадара ўбачыла. Пузаты, 
страшны, ён сядзеў у кутку і, відаць, чакаў, пакуль хто 
трапіць у пастку.

У пастку ніхто не трапляў. I павук нерваваўся, раз- 
пораз тузаў за павуцінавую вяроўку.

III

Калі на цагліну ўпаў сонечны прамень, на яе ўско- 
чыў цвыркунок. Ен быў у зялёных гольфіках, такой жа 
манішцы і празрыстай накідцы. Прайшоў на край цаг- 
ліны, вярнуўся на сярэдзіну, пастаяў і пачаў настрой- 
ваць скрыпачку.

Гэта ўчулі суседзі.
Першыя з’явіліся камарыкі. Аднолькава апранутыя. 

I тварыкі ў іх аднолькавыя — цвічкамі. I ножкі на адзін 
капыл — тонкія і спружыністыя. Паселі на край цаглі - 
ны і пачалі цікаваць: што гэта надумаў цвыркунок?

Прыбег жучок. Плашч на ім навюсенькі — ажно 
блішчыць. Патаптаўся перад цаглінай, паспрабаваў уз- 
лезці, ды не змог. I тады прыстроіўся паблізу на трэ- 
сачцы і стаў пакручваць вусы. Маўляў, пабачым, што 
з гэтага выйдзе.

Апошні прыпоўз вусень. Быў ён у кажушку. По- 
ўсцю наверх. Во дзівак! Сонца, а ён аўчыну нацягнуў. 
Узабраўся на цагліну насупраць камарыкаў і пачаў вы- 
гінацца — прабачэння прасіць за спазненне. Апотым 
натапырыўся і заціх. Увесь выгляд яго гаварыў: «I я 
мог бы гэтак. Толькі б скрыпачку займець...»

Юлька пазірала то на вусеня, то на жучка, то на 
камарыкаў-блізнючкоў і ўсміхалася: «Няўжо сапраў- 
ды цвыркунок будзе даваць ім канцэрт?»

IV

Цвыркунок не жартаваў. Настроіў скрыпачку і так 
урэзаў, што ажно камарыкі падскочылі, жук перастаў 
круціць вусамі, а вусень рыжую поўсць прыгладзіў — 
усе ў здзіўленні былі.

А цвыркунок іграў. Іграў пра тое, што на зямлі до- 
бра жыць, што свеціць сонейка, што вакол такая гус- 
тая трава, што ёсць чырвоная цагліна, на якой так доб- 
ра іграць...

ІІотым пачаў пра сваіх суседзяў — пра камароў, пра 
жука, пра вусеня, якія ніколі не сварацца, жывуць з ім 
у згодзе. I пра тое, што яны такія добрыя — не пале- 
наваліся прыйсці на яго канцэрт.

Цвыркунок хацеў яшчэ пра нешта зайграць, але 
з’явілася вялізная зялёная муха, крутнулася над цаглі- 
наю, нарабіла ветру, а потым убілася ў павучыную сет- 
ку і падняла лямант. Праз імгненне ўсе ўбачылі, як да 
мухі бег павук і на хаду размотваў вяроўку.

V

Цвыркунок перастаў іграць. Саскочыў на дол і згу- 
біўся ў траве. Паляцелі і камарыкі. Збег жучок. Аву- 
сень споўз з цагліны і таксама кудысьці знік.

Юлька зазлавала на муху. Такі канцэрт сарвала! 
Апотым падумала: можа, муха і не хацела шкодзіць. 
Можа, яна спяшалася вельмі. На канцэрт спазнялася. 
I нарабіла шуму-грому.

Юлька вырвала травінку, адагнала прэч павука і 
ўзялася вызваляць палонніцу.

I тут пачуўся бабчын голас:
— Ю-юль-ка-а! Тваіх таптунчыкаў знайшла. Вяр- 

талася з градаў, а яны тупаюць у разоры — ідуць не- 
куды. Дык я ўзяла і згрэбла ў кошык усю сямейку!

Юлька кінулася да бабкі. Зазірнула ў кошык і ад 
радасці запляскала ў далоні: там ляжала ажно пяць ка- 
лючых клубочкаў — адзін вялікі і чатыры маленькія.

Праз колькі хвілін Юлька сядзела перад вялікай па- 
тэльняй, у якой было наліта малако. Побач нерухома 
ляжалі вожыкі. Малако так спакусліва пахла, што во- 
жычыха першая не вытрывала — раскруцілася і пака- 
зала чорны лычык. Павяла ім управа, павяла ўлева, 
чмыхнула і давай хлябтаць малако. Тут паказалі лы- 
чыкі і яе дзеткі — таксама пачалі хлябтаць.

Гуляла з вожыкамі Юлька доўга. А нацешылася — 
сабрала ўсіх у кошык, вынесда з хаты і выпусціла пад 
куст парэчак. Хай бягуць куды хочуць!

ЯК РАБІЛІ ВЯСЁЛКУ
Казка

Пры азярыне між кветак і траў гулялі ў хованкі 
праменьчыкі. Іх было ажно сем — Фіялетавы, Сіні, 

Блакітны, Зялёны, Жоўты, Аранжавы і Чырвоны. Рап- 
там праменьчык Фіялетавы сказаў:

— Надакучыла тут. Хачу на другі бераг азярыны!
Абапёрся адным канцом на купіну, выгнуўся ду- 

гою, другі канец апусціў на процілеглы бераг і засвя- 
ціўся ад радасці.

Убачыў праменьчык Сіні, як брат ягоны раскашуе, 
і таксама сказаў:

— На той бераг хачу!
Пераскочыў азярыну, далучыўся да праменьчыка 

Фіялетавага, і ўжо на пару заззялі яны над зямлёю.
Зайздросна стала праменьчыку Блакітнаму, і ён, 

доўга не думаючы, кінуўся да братоў.
У небе цяпер тры стужачкі каляровыя гарэлі.
Праменьчык Зялёны не вытрымаў, шугануў увысь і 

адтуль гукнуў:
— Гэй, там, на зямлі! Да нас гайда! Тут прастор- 

на! I відаць далёка!..
Праменьчык Жоўты павагаўся, а тады ўзяў і так- 

сама пераскочыў азярыну. I атрымаўся ладны паясок — 
пяцікаляровы.

« А я хіба горшы ? » — падумаў праменьчык Аран - 
жавы і кінуўся следам.

У небе ўжо гарэў шасцікаляровы паясок. Бачачы 
такое дзіва, праменьчык Чырвоны сказаў:

— Браты, а мяне прымеце ў сваю кампанію?
— Прымем! Прымем! — пачуліся галасы. — He 

марудзь толькі...
Праз хвіліну ў небе над азярынай павісла незвы- 

чайная стужка. У ёй былі ўсе сем колераў — чырвоны, 
аранжавы, жоўты, зялёны, блакітны, сіні і фіялетавы. 
I радавалася ім усё жывое на зямлі. А паколькі тая 
стужка гарэла надзвычай весела, то людзі і назвалі яе 
проста і ясна — Вясёлка.



397 АНАТОЛЬ СЫС

Анатоль Сыс
ПАСТУШОК

Хлопчык пасвіць коз на касмадроме, 
быццам лес — высокая трава, 
у траве той хлопчык — чыста гномік, 
дзьмухаўцом пакрыта галава.

Светлы мой, бялюткі ты мой хлопчык, 
не страсай дадолу дзьмухаўцоў, 
запарушыш сіненькія вочкі, 
хто ж загоніць козачак дамоў?

Васіль Хомчанка
КАРТАВАЕ ІМЯ

Сяргейка не выгаворвае адну літару. Гэта бывае з 
малымі. Замест «Р» вымаўляе «Л».

Калі ў Сяргейкі пытаюць, як яго завуць, ён адказвае: 
— Як дзеда.
— А дзеда як?
Ён кліча дзеда і кажа:
— Яны хочуць ведаць, як цябе завуць. Скажы.
Іншы раз старэйшыя дзеці знарок пацяшаюцца з 

Сяргейкі:
— Скажы: «Труба».
Ён і тут знаходзіць выйсце.
— Жалеза вось такое, — адказвае Сяргейка і склад- 

вае ў трубку далоньку.
Аднойчы прыехаў у госці бацькаў сваяк. Прывітаў- 

ся з усімі, а потым падаў руку і Сяргейку.
— Мяне завуць дзядзька Рыгор, — сказаў ён. — He 

забудзеш?
— He забуду, — нявесела адказаў Сяргейка і ўздых- 

нуў: — Цяжкае імя.
— Гэта чаму ж цяжкае? — здзівіўся дзядзька.
— Калтавае. Аж два «Л».

Алесь Пісьмянкоў
ЯК БЫЦЬ?

Без марожанага — гіну, 
А з марожаным — ангіна.

Нэля Тулупава
КРАКАДЗІЛ

Я зляпіла кракадзіла. 
Падарыць хацела Дзіне. 
Дзіна адмаўляецца: 
— Кракадзіл кусаецца!

— Смешная ты, Дзіна,
Ён жа з пластыліну!

Станіслаў Шушкевіч
ПАЙШОЎ КОЎЗАЦЦА КАТОК

Пайшоў коўзацца каток 
На рачулку, на лядок. 
Як імчаўся, на хаду 
Праваліўся у ваду. 
Замачыў ён чаравічкі, 
I касцюм, і рукавічкі. 
Нетрывалы быў лядок, 
Непаслушны быў каток. 
А яму ж казала маці, 
Каб лавіў мышэй у хаце, 
Каб маленькіх калыхаў 
I на печы цёплай спаў.

НЕПАМЫЦЬКА - ХЛОПЧЫК ВІЦЬКА

Гляньце вы на Віцькаў твар.
Пэўна, Віцька камінар?
Брудны, чорны, закарэлы, 
Толькі лоб пад шапкай белы. 
Гэта наш знаёмы Віцька, 
Брудны хлопчык —

непамыцька.

Каламаззю - каланіцай 
Ён запэцкаў нагавіцы, 
А сарочка ў жоўтай гліне, 
А на локцях пілавінне.

Стаўце Віцьку пад капеж, 
Гразь з яго не адскрабеш, 
Хай вада яму абмые
Брудны карак, вушы, шыю.

Дожджык, дожджык, сыпані! 
На яго вядром ліні, 
Каб адстала, адляцела 
Гразь у хлопчыка ад цела.

Уладзімір Юрэвіч
ХТО КАГО СПАЛОХАЎСЯ?

У суботу тата браў вялізны чамадан, у якім Лука- 
шок часта хаваўся, гуляючы ў разбойнікаў. Тата вы- 
ходзіў з пад’езда, ледзьве несучы той цяжкі чамадан.

А калі хто з дзяўчынак у гэты час плакаў ці не слу- 
хаўся старэйшых, маці іх страшыла:

— Вунь, бачыш, Валечка, які ў дзядзькі чамадан? 
Забярэ цябе, пакладзе ў яго і з моста ў рэчку ўкіне...

Лукашку было непрыемна слухаць такое пра свайго 
тату, і ён увязваўся ў размову:

— Няпраўда, ён не страшны. Гэта мой тата, а таты 
не бываюць страшныя, як і мамы. У чамадане ў яго 
макулатура...

Валя, пачуўшы дзіўнае слова «макулатура», супа- 
койвалася, але не спускала вачэй з высокага дзядзькі — 
Лукашковага таты. А ён ішоў да аўтобуснага пры- 
пынку.

Здаўшы газеты і часопісы, тата атрымліваў талон. 
Па тым талоне ў кнігарні яму давалі прыгожыя кніжкі 
з вясёлымі малюнкамі пра добрых дзяўчынак і хлоп- 
чыкаў, пра розных звяроў і птушак.

Вось і сёння Лукашкоў тата хутка вярнуўся з тым 
самым чамаданам, сеў на нізенькую лавачку на дзіця- 
чай пляцоўцы, каб перадыхнуць. Каля яго стоўпіліся 
дзеці.

Крыху адпачыўшы, падняў вечка чамадана. Усе 
ўбачылі, што там амаль пуста. Толькі ў куточку ля- 
жыць некалькі кніжак.

Тата ўзяў адну кніжку, адгарнуў вокладку і пачаў 
чытаць:

— Раз-два, 
раз-два — 
Долу хіліцца трава...

Лукашок ураз падхапіў пачутую лічылку: ён яе 
ведаў.

Лукашок прапанаваў хлопчыкам згуляць у хованкі... 
Дзеці палічыліся. Жмурыцца выпала Глебу. Усе раз- 
бегліся хто куды, каб лепш схавацца...

Лукашок падбег да дзвярэй, што вядуць у падвал, 
штурхануў іх плячом. Дзверы зарыпелі і адчыніліся... 
Там было цёмна, страшна...

«Во дзе схавацца можна. Глеб ніколі не здагадаец- 
ца», — падумаў Лукашок і ўжо наважыўся пераступіць

парог, каб знікнуць у той цемры, як аднекуль з кутка 
выскачыла жаба і села на парог. Надзьмутая такая, 
вочы вялікія, лупатыя. Яшчэ раз скочыла, і яшчэ...

Хлопчык забыўся, што трэба хавацца, хутчэй па- 
даўся назад...

— Лукашок, — крычыць Глеб, — я цябе бачу, я ця- 
бе застукваю!..

— Чакай, тут жаба, страшная такая, — азваўся 
хлопчык, — бяжы хутчэй сюды...

Глеб пабег да Лукашка. Яны хацелі прысесці, каб 
лепш разгледзець тую жабу, а яна ўзяла і доўга не ду- 
маючы скокнула да хлопчыкаў... Што тут пачалося!

— Ай! — закрычаў Лукашок і адскочыў убок.
— Ай-я-яй!.. — заенчыў Глеб і пабег назад, успом- 

ніўшы нарэшце, што жмурыўся.
Дзеці, якія ўжо застукаліся, сабраліся каля лавачкі, 

дзе сядзеў Лукашкоў тата і чытаў кніжку.
А чытаў ён пра жабу, якую Іван-царэвіч сабе ў 

жонкі выбраў і якая лёгка скідала з сябе скуру і пера- 
тваралася ў дзяўчыну, прыгожую Васілісу Мудрую:

— «Падляцела да царскага ганка пазалочаная 
брычка, у шэсць коней запрэжаная, і выйшла адтуль 
Васіліса Мудрая — такая прыгажуня, што ні падумаць 
ні згадаць, толькі ў казцы сказаць»!

Дзеці слухалі нібы зачараваныя. Слухала і Валеч- 
ка, якую мама страшыла дзядзькам, што забірае ў ча- 
мадан непаслухмяных.

Пачуў Лукашкоў тата сынаў голас, перастаў чытаць.
— Што там такое? — гукнуў.
— Жаба тут страшная... Хутчэй сюды! Што рабіць 

нам з ёю? — клікаў Лукашок тату на дапамогу.
Калі той пайшоў да сына, усе дзеці, што слухалі каз- 

ку, падаліся следам. Яны таксама хацелі ўбачыць на 
свае вочы страшную жабу.

А жаба скокнула разы два, каб напалохаць хлоп- 
чыкаў, і прытулілася да зямлі, замерла.
14 3ак. 1979

Абступілі ўсе жабу, а ў той і душа, мабыць, у пят- 
ках.

— Хто ж тут каго напалохаў? — спытаў Лукашкоў 
тата. — Жаба вас? Гэта ж вы на жабу страху нагналі. 
Гляньце, яна ледзь жывая.

Рудым камячком, падкурчыўшы ўсе чатыры лапкі 
пад сябе, ляжала на асфальце жаба.

— Чаго жабу баяцца? Яна нікога яшчэ не ўкусіла 
за ўвесь свой век, — тлумачыў тата. — Адно толькі і 
робіць, што камара надакучлівага ці мувіку праглыне. 
Тым і жыве. He страшыцца трэба яе, а шанаваць, каб 
больш лавіла розную заедзь у летні спякотны дзень.

— Яна нейкая надта непрыемная, — пачаў быў 
апраўдвацца перад татам Лукашок. — Так і мерыцца 
скокнуць на цябе.

— А калі і скокне, -- гаварыў тата, — што ж тако- 
га? Толькі не скокне, гэта яна так палохае і чалавека, 
і сабаку, і ката... Бароніцца ад усіх, хто дужэйшы за 
яе. Жаба не страшная...

— Яна плыгожая, — падала голас Валя, — яна ха- 
лошая, яна Васіліса Мудлая... Яна жаба-цалэўна.

— Гэта толькі ў казцы так, — не згаджаўся Лука- 
шок.

— Дай вось тваю шапку, сынок, — сказаў тата, 
знімаючы ў Лукашка з галавы яго кепку і накрываю- 
чы ёю жабу. — Мы яе зараз, сапраўды як царэўну, 
аднясём на бераг ракі і выпусцім... Атам яна ў ваду 
скокне.

— He тлэба ў ваду, — заенчыла Валя. — Яна ж за- 
гіне там. He тлэба.

— У вадзе яна сапраўды стане царыцай. Будзе пла- 
ваць, будзе выходзіць на бераг і спяваць песні па ве- 
чарах. Ква-ква-ква... Тур-р-р... Тур-р-р, — і Лукаш- 
коў тата нагадаў, як квакае і туркоча жаба.

Ніл Гілевіч
ЗАГАДКІ

Што за загадка, 
Прашу адгадаць: 
Пад латкаю латка, 
А швоў не відаць?

( HVKDtf)

Я трымаў спачатку клін, 
Разгарнуў — зрабіўся блін. 
Хлынуў дождж, цурчыць вада, 
А мне з блінам не бяда!

У лужку-лужочку 
Выраслі сястрычкі: 
Залатое вочка, 
Белыя раснічкі.

( ноэпсіпц )

(IMHOWDj)

Цёмна-сіняя рагожка 
Скрозь усеяна гарошкам, 
Пасярод акрайчык хлеба. 
Хто адкажа так, як трэба?

Гудзе, як пчала, 
Ляціць, як страла, 
Крылы хоць мае, 
Але не махае.

( hvaaw ‘ixdoe ‘пдэц)

( UldVVWVJ)

Беленькая бочка 
На ёй — ні сучочка, 
Hi абручыка, 
Hi дна
I хоць бы
Клёпачка адна!..

( плп^)

He світка, а сшыта, 
He куст, а з лістамі, 
Маленькага росту, 
Прыгожага стану. 
Хто яе знае, 
Той розум мае.

( V2rn% )
ІПто гэта за блузачка, 
Што гэта за сіняя, 
Што на трыста гузікаў 
Залатых зашпілена?

( xvxdos d vgajj)
Дуга злучыла берагі 
Прыгожа, нібы ў казцы, 
А вось званочак да дугі 
Прымацаваць не ўдасца.

( плгалкд )

Сяргей Казлоў
ПЕСЕНЬКА ІЛЬВЯНЯЦІ I ЧАРАПАХІ

Я на сонейку ляжу, 
Я на сонейка гляджу, 
Усё ляжу і ляжу 
I на сонейка гляджу!

Насарог-рог-рог ідзе, 
Каркадзіл-дзіл на вадзе, 
Толькі я ўсё ляжу 
I на сонейка гляджу!

Побач ільвяня ляжыць, 
На мяне яно глядзіць, 
Толькі я ўсё ляжу, 
На яго я не гляджу.

Пераклад Васіля Жуковіча

Мікалай Носаў
ПЕСЕНЬКА ПРА КОНІКА

Сядзеў у траўцы конік, 
Сядзеў у траўцы конік, 
Як травачка і клёнік, 
Зялёненькі ён быў.

Ўявіце сабе, 
Ўявіце сабе, 
Як травачка і клёнік, 
Ўявіце сабе, 
Ўявіце сабе, 
Зялёненькі ён быў.

Ён харчаваўся траўкай, 
Ён харчаваўся траўкай, 
He крыўдзіў і казяўкі, 
I з мушкамі дружыў.

Ўявіце сабе, 
Ўявіце сабе, 
He крыўдзіў і казяўкі, 
Ўявіце сабе, 
Ўявіце сабе,
I з мушкамі дружыў.

Ды вось прыйшла квакушка, 
Ды вось прыйшла квакушка, 
Пражэрлівае брушка, 
I з’ела цвіркуна.

Ўявіце сабе, 
Ўявіце сабе, 
Пражэрлівае брушка, 
Ўявіце сабе,

Ўявіце сабе, 
I з’ела цвіркуна.

He думаў, не гадаў ён, 
He думаў, не гадаў ён, 
Ніколі не чакаў ён, 
Што з’есць яго яна.

Ўявіце сабе, 
Ўявіце сабе, 
Ніколі не чакаў ён, 
Ўявіце сабе, 
Ўявіце сабе, 
Што з’есць яго яна.

Пераклад Васіля Жуковіча

Пятро Васючэнка
НІШЧЫМНІЦА

3 кнігі
«Прыгоды паноу Кубліцкага і Заблоцкага»

Мо хто чуў, як паны Кубліцкі ды Заблоцкі з’елі свае 
боты?

Ды не, ніякага паморку, ніякага голаду не было та- 
ды ў нашай старане. Дый у паноў спачатку мелася 
ўсяго ўдосталь — і хлеба, і да хлеба. Але ж і жэрлі 
яны — што ў бяздонны мех тапталі. Пан Кубліцкі на 
сняданак, бывала, аплятаў засмажанага вепрука. Пан 
Заблоцкі адным махам мог выпіць цэлую барылу мё- 
ду. Нядзіўна, што гаспадарка ў абодвух звялася на 
нішто. Гаёк, палеткі, паша, каровы, свінні, птаства — 
усё ляснула з-за вялікай панскай ахвоты да яды. За- 
сталася на дваіх адна ўбогая хаціна, у падполлі — ве- 
цер ды галодныя мышы. Hi курчаці, ні парасяці, хлеба 
ані каліва.

Пан Кубліцкі, надзьмуты, быццам вожыка праглы- 
нуў, ляжыць на лаве, глядзіць на партрэты сваіх прод- 
каў ды вохкае. Пан Заблоцкі ў вялікай злосці ходзіць 
ад сцяны да сцяны, моцна грукаючы ботамі і раз-по- 
раз хапаючыся за бок, дзе раней прычэплена была 
шабля (ужо няма шаблі, аддаў мужыкам за тры колцы 
кілбасаў). Тады пан Кубліцкі, скрывіўшыся, кажа:

— Хай бы пан падбіваў боты не жалезнымі, а драў- 
лянымі цвікамі — танней і менш грукату.

На гэта пан Заблоцкі даволі груба адказвае:
— Хай бы пан не брахаў абы-чаго, а пайшоў бы ў 

вёску ды папрасіў у мужыкоў хлеба!
Такі ён апечаны, пан Заблоцкі, толькі яго крані — 

адразу пырхне. Але і пан Кубліцкі свой гонар мае.
— О не, — кажа, — я не магу прасіць у мужыкоў- 

лапатнікаў, хутчэй я свае боты з’ем.
Што ж, і намовіў на сваю галаву. Дажыліся — што 

адно боты й засталося кінуць у варыва. Балазе ў паноў 
боты дыхтоўныя, са свінячае скуры, шмальцам пад- 
мазаныя.

Раскладваюць агонь, набухторваюць вады ў чыгун, 
скідваюць боты — і туды ж, у чыгун. Вараць болын як 
паўдня, тады здымаюць чыгун з агню і сёрбаюць по- 
ліўку гэтак спраўна, што насы ўпрысядкі гуляюць. 
Пад’еўшы, кладуцца на лавы і спачываюць. Босыя, за- 
тое наетыя ад пуза.

I што, пытаецеся вы, ці разбалеліся панскія жыва- 
ты? Ані. Адно ў пана Кубліцкага, як ён быў далікат- 
нага складу, трохі бурчэла ўсярэдзіне. Дык ён злаваў- 
ся і доўга вымаўляў пану Заблоцкаму:

— Казаў жа, каб не падбіваў пан боты жалезнымі 
цвікамі. Драўляныя — яны больш уежныя.

Вось як яно было. Было, было дый выпала дно.



«ІШОЎ БАЙ ПА СЦЯНЕ...» 408

Гурам Петрыяшвілі
ГІСТОРЫЯ ДЫНАЗАЎРЫКА

Казка

У глыбокую даўніну пасвілася ў даліне чарада ды- 
назаўраў. Былі яны велізарныя — кожны разоў мо ў 
дваццаць большыя за слана. Разамлелыя веліканы ле- 
наваліся нават крок ступіць. Стаялі яны, выцягвалі 
доўгія шыі, але толькі тады рабілі некалькі крокаў, калі 
дарэшты выскубвалі траву вакол сябе. Нікуды яны не 
спяшаліся, бо даліна была шырокая і спажывы хапала.

Ішоў час...
Нараджаліся малыя, гадаваліся, вучыліся скубці 

траву і незаўважна рабіліся дарослымі дыназаўрамі.
Аднаго разу самы меншы дыназаўрык неспадзява- 

на зірнуў угору і здзівіўся:
— Ух, як здорава! Як цікава, калі ўзнімеш галаву!..
Убачыў ён высокі блакіт, па якім каціўся барвовы 

віар.
— Мамачка, што гэта там?
Маці-дыназаўрыха скубла сакаўную траву і нават 

не пачула малечы. Дыназаўрык запытаўся зноў, але 
зноў не атрымаў адказу. Пакрыўдзіўся ён, адышоў ад 
маці і падаўся да гурту іншых дыназаўраў. Ледзьве ішла 
малеча: замінаў цяжкі доўгі хвост, які валачыўся па 
зямлі.

— Што гэта за барвовы шар? — пытаўся дыназаў- 
рык ва ўсіх родзічаў. Але ніхто не адказваў яму. Ды- 
назаўры не чулі голасу малечы. Усе яны былі 
надта занятыя — уткнуліся галовамі ў траву і, апроч 
яе, нічога не заўважалі.

Зажурылася малеча. Адышлася ўбок і ўтаропілася 
на агніста-чырвоны шар. А шар пракаціўся па блакіце 
і неўзабаве знік за краем даліны.

Хутка сцямнела.
Дыназаўры перасталі скубці траву і тут жа паснулі.

Задрамаў і стомлены дыназаўрык, які не ведаў, што 
чырвоны шар называўся Сонцам.

Сонца даўно крыўдавала на дыназаўраў. Абража- 
лася, што яны цэлымі днямі ўмінаюць траву і зусім не 
заўважаюць яго. Таму Сонца вельмі ўзрадавалася ды- 
назаўрыку. Уявіце сабе, так узрадавалася, што ўначы 
падкралася і пацалавала малечу.

Раніцаю дыназаўры ўгледзелі залацістую плямку на 
лбе малога і сталі кпіць з яго:

— Глядзіце, які смешны! Што гэта за недарэчная 
радзімка?!

Рагаталі дыназаўры і дзівіліся:
— I чаго гэты свавольнік задзірае галаву ўгору? 

Хіба там расце смачная трава?
Доўга пацяшаліся дарослыя дыназаўры, а потым 

спахапіліся:
— Колькі часу змарнавалі! Зусім забыліся на рабо- 

ту. Нам жа трэба зеляніну скубці! Жаваць трэба!
Яны ўзяліся за звыклы занятак, а маці-дыназаўрыха 

засмуцілася, што яе сынок урадзіўся такім дурненькім.
Але той не зважаў на кпіны і ўпарта пытаўся:
— Мама, што гэта за дзівосны шар?
Урэшце дыназаўрыха зазлавала і накрычала на яго:
— He выдумляй абы-што! Апусці галаву ды сілкуй- 

ся, як усе!
— Ды колькі можна скубці гэтую траву?
— Скубі, пакуль не сцямнее, — адказала маці-ды- 

назаўрыха. — А як сцямнее, ляжаш адпачываць.
— А што я буду рабіць, калі развіднее? — не супа- 

койваўся дыназаўрык.
— Як гэта што?! Зноў будзеш ласавацца.
— Значыць, увесь час я павінен скубці ды жаваць 

траву?
Засмуціўся дыназаўрык. Падумаў ён, падумаў і вы- 

рашыў:
— Пайду я ад вас!

— Куды гэта ты пойдзеш?! — здзівілася дыназаў- 
рыха.

— Яшчэ не ведаю. Пайду, можа, дзе-небудзь мне 
скажуць, што за чырвоны шар над намі.

— Я табе пайду! — раззлавалася дыназаўрыха. Яна 
наступіла сваёй вялізнай нагой на хвост непаслухмян- 
ца і зноў узялася скубці траву. Рвануўся дыназаўрык, 
але дарэмна. Пасля паднатужыўся і тузануўся мацней. 
Хвост не вытрымаў і адарваўся.

— Гвалт! Памажыце! — заенчыла маці, калі бяс- 
хвосты спрытнюга даў лататы. Родзічы кінуліся было 
даганяць, ды дзе там! Так і вярнуліся ні з чым 
на пашу. А праз некаторы час усе забыліся пра ўцека- 
ча. Нават маці - дыназаўрыха не бедавала па ім.

— Хай бы ў мяне зусім не было дзіцяці, чымся такі 
непаслухмянец, — прабурчэла яна, жуючы траву.

А дыназаўрык самотна блукаў па свеце. Ён так 
схуднеў, што сваякі не пазналі б яго. Зрэшты, дына- 
заўры нічога і не помнілі, апроч травы.

Але вось што адбылося далей.
Ад пяшчоты да маленькага дыназаўрыка Сонца за- 

палала яшчэ мацней і гарачэй. У даліне павыгарала 
ўся зеляніна. He стала чаго есці дыназаўрам. Непава- 
ротлівыя ляніўцы былі няздольныя адшукаць новую 
пашу і з голаду пачалі выміраць.

А дапытлівы няўседа ўсё вандраваў з надзеяй, што 
ўведае адказ на сваё пытанне. Калі дыназаўрык засы- 
наў, Сонца пацалункамі лашчыла яго.

Прачнуўся аднойчы дыназаўрык і ўбачыў перад са- 
бою дзівосны лес і чысцюткае возера. Зазірнуў дына- 
заўрык у вадзяное люстэрка і вельмі здзівіўся: усё яго 
цела было ў залацістых плямах.

Дыназаўрык ператварыўся ў жырафіка!
Уражаны малы глядзеў на свой адбітак і раптам па- 

чуў нязвыклыя галасы. Ён ускінуў галаву — на галінах 
дрэў весела шчабяталі птушкі.

Жырафік ветліва запытаўся:
— Скажыце, калі ласка, што гэта за чырвоны шар?
— Гэта Сонца! Яно дорыць усім цяпло і радасць, — 

растлумачылі яму птушкі.
— Сонца! — усклікнуў жырафік і радасна заска- 

каў. — Ура-а! Нарэшце я даведаўся, што за чырвоны 
шар плыве ў блакіце! Гэта Сонца! Сонца!

I застаўся жырафік жыць па-над возерам. Хадзіў 
ён з высока ўзнятай галавой на выносістай шыі, бо 
хацеў заўсёды быць бліжэй да Сонца. Усім жыхарам 
лесу прыйшоўся даспадобы дасціпны і добры жырафік.

Жырафіку ж вельмі падабалася, як птушкі віталі 
сваімі песнямі ўсход Сонца.

А калі шэрыя хмары засцілаюць Сонца, засмучо- 
ныя шчабятухі глядзяць на залаціста -сонечныя плямы 
жырафіка і зноў пачынаюць весела спяваць.

Пераклад Уладзіміра Сіўчыкава

Алесь Махнач
СВАБОЛЬНЫЯ ЗАЙЧАНЯТЫ

Аднаактовая п еса казка

ДЗЕЙНЫЯ АСОБЫ
Заяц-тато 
Зайка шэранькі 
Зайка беленькі 
ІЗоўк 
Лісіцо-хітрыца 
Мядзізедзь

Зайцавы дзеці

Дзея адбываецца ў лесе. На пярэднім плане — паляна, 
ярка асветленая сонцам, відаць пні. Справа — густы 
хмызняк. Злева — домік Зайца-таты. Расчыняюцца 

дзверы доміка. На ганак выходзіць Заяц-тата, за ім — 
Зайка беленькі і Зайка шэранькі.

Заяц-тата (згрнуўшы ў неба). Ах, як цёпла стала! 
Ну, дзеткі, цяпер няма чаго мне з вамі сядзець. Пайду 
па шчаўе.

Зайка шэранькі. Вазьмі нас!
Зойко беленькі. I мы з табою!
Зояц-tqtq. Яшчэ чаго не хапала! Лепш сядзіце дома.
Зайксі шэранькі. Мы табе дапамагаць будзем.
Зояц-тото. He столькі той дапамогі, колькі клопатаў 

лішніх набярэшся.
Зойксі беленькі. Мы шчаўя назбіраем.
Заяц-тата. Яшчэ воўчага мне ў кошык накідаеце. 

Хопіць! Ведаю. Адна марока з вамі: з вачэй вас спус- 
каць нельга, так і глядзі, каб часамі воўк ці ліса не 
схапілі каторага. Лепш зачыніцеся і сядзіце ціха, каб 
ніякі звер у хату не ўбіўся.

Зайка шэранькі. Ты толькі палохаеш нас ваўком, a 
яго зусім няма. Гэта каб мы паслухмянымі былі.

Заяц-татсі. Ах, малыя дурні! Калі вы паразумнееце?
Зайко шэранькі. Амы не дурныя.
Зайка беленькі. Мы разумныя.
Зайка шэранькі. I паслухмяныя, праўда, беленькі?
Зайка беленькі. Праўда, шэранькі!
Заяц-тота (абдымае ^зяцей). Калі будзеце паслух- 

мянымі, дык я ў нядзелю вам нештачка на кірмашы 
куплю.

Зайка шэронькі. Ашто? Мячык, напэўна?
Зайка беленькі. Веласіпед?
Зояц-тото. He ўгадалі. Табе, шэранькі, чырвоныя 

боцікі, табе, беленькі, вышываную кашульку.
Зайка шэранькі. Мы, татачка, нікуды не пойдзем з 

хаты.
Зсійка беленькі. Мы цябе будзем слухацца.
Зояц-тотсі (бярэ кошык і кій). Вось і добра. Ну, я 

пайшоў. Авы замыкайцеся і нікому, дзеці, не адчы- 
няйце. Калі есці захочаце, каша на паліцы, а лыжачкі 
ў чарапіцы. (Выходзгць

Заяц-тата ідзе ў глыб лесу. Зайчаняты, зачыніўшыся 
ў хаце, глядзяць у акно ўслед бацьку. Неўзабаве Зайка 

беленькі адчыняе насцеж акно.

Зойка шэранькі. Зачыні! Што ты робіш? Тата ўба- 
чыць!

Зойко беленькі. Ён далёка.
Зойксі шэронькі. Як дазнаецца, дык усыпле табе бя- 

розавай кашы.
Зайка беленькі. Тата наш добры. Гэта ён толькі нас 

палохае бярозавай кашай ды ваўкамі, каб мы слуха- 
ліся яго.

Зайко шэранькі. Ваўкі ўсё-такі ёсць, і бярозавая Ka
ma — таксама.

Зайка беленькі. Няма ваўкоў!
Зойка шэронькі. Ёсць!
Зойка беленькі. Няма! (Расчыняе насцеж дзверы.) 

Гдядзі! Я не баюся!
Зайко шэронькі. Куды? Назад, беленькі!
Зойка беленькі (стаіць на ганку, гукае ў лес). Гэ- 

э-эй! Ваўкі! Ідзіце сюды, хапайце мяне! Ваўкі! Гэ-э- 
эй! {Прыслухоўваецца.} Няма!.. Бачыш! (Спявае і, 
падскокваючы, ідзе на палянку.)

А я Зайка беленькі, 
Белы - белячок!

Зсійко шэранькі (^крычыць услед'). Брацік, вярніся!
Зайксі беленькі (ускочыў на пень). А як добра! 

{Саскочыў на зямлю.) А як цёпла! (Куляецца на 
травеР) А як весела! Шэранькі, ідзі сюды!

Зойка шэранькі. Баюся...
Зайко беленькі. He бойся, пагуляем, пагрэемся на 

сонейку, і тата ведаць не будзе. Бяжы!
Зайка шэранькі. Ваўка баюся.
Зойко беленькі. Яго ў нашым лесе няма. Глядзі! (Ус- 

кочыў на пень і крычыць на ўсе бакі.) Гэ-э-эй! Воўк!

Ідзі мяне хапай, на кавалкі разрывай. (^Прыслухоўва- 
еццаР) Бачыш, няма.

Зайка шэранькі нясмела бяжыць на палянку.
У гэты час збоку хмызняку падкрадаецца Воўк. 

Зайчаняты яго не заўважаюць і весяляцца.

Зайка шэранькі (ускочыў на пень). Праўда, добра! 
(Саскочыў на зямлюР) Праўда, цёпла! (Куляецца па 
траве.) Праўда, весела!

Зайка беленькі і Зайка шэранькі бяруцца за лапы і 
кружацца ў падскоках.

Зайка беленькі {запявае).

А я Зайка беленькі, 
Белы - белячок!

Зайка шэранькі (працягвае нібы ў адказ').

А я Зайка шэранькі, 
Шэры-шарачок!

Зойка беленькі і Зайка шэранькі (разам).

Ваўка мы не баімся, 
Мы скачам і пяём.

Зайка беленькі.

А я Зайка беленькі, 
Белы-белячок! (Тупае ножкайА

Зайка шэранькі.

А я Зайка шэранькі, 
Шэры-шарачок! (Тупае ножкайР)

Зайчыкі скачуць, раптам спыняюцца. Насцярожана 
прыслухоўваюцца. Асабліва напалоханы Зайка шэранькі.

Зайка шэранькі. Чуепі? Чуеш? Нехта ідзе сюды.
Зайка беленькі. Можа, гэта...
Зойка шэранькі (перабівае). Гэта воўк! Воўк!..

Зайчаняты бягуць у хату. Выходзіць Воўк. Падыходзіць 
да хаты Зайца-таты, зазірае ў акно.

ІЗоўк. Пахавадіся, чэрці касыя! (Адыходзіць ад до- 
мгка. Уздыхае.)

Выходзіць Лісіца-хітрыца.

Лісіца-хітрыцсі (Эа Ваўка'). Дык гэта ты, кум! А я 
думаю, хто ж так цяжка ўздыхае.

Воўк. Уздыхаю, бо галодны я, кума Лісіца. Пад- 
няўся, калі яшчэ на гадзіну не займалася. Прагайсаў 
увесь лес нашча, нідзе нават макавага зерня ў рот не 
папала... Атут во — два зайчыкі, маладзенькія, сы- 
ценькія, скачуць, спяваюць... Наважыўся я хоць ад- 
наго схапіць, а яны ўцяклі. Схаваліся.

Лісіца-хітрыца, задраўшы галаву, абнюхвае паветра.

Лісіца-хітрыцо. Ой, праўда. Так смачна зайчацінай 
пахне! А каб яшчэ падсмажыць, адно аб’ядзенне — 
лапкі абліжаш! (Глядзгць на дом Зайца.~) Чакай, 
Воўк... Можа, яны забыліся замкнуцца? (Падкрада- 
ецца с)а дзвярэй, асцярожна спрабуе адчынгць, але 
яны замкнёныя. Лісіца мяняе голасР) Зайчыкі-зай- 
чаняткі, гэта я, Каза-дзераза, да вас прыйшла, капусткі 
і малачка прынесла. (^Прыслухоўваецца, але ніхто ёй 
не адказвае.) Адамкніцеся, зайчаняткі, гэта я — Ka
sa- дзераза. (Ізноў слухае, прыклаўшы вуха да дзвя- 
рэй. Ніхто не аЬказвае.)

Пісіца-хітрыцо (^паё)ыхоё)згць да Ваўка). Бач, кум 
Воўк, занадта хітры народ пайшоў, цяпер цяжка ў лесе 
дурня знайсці.

Воўк. Праўду кажаш, кума. Але трэба нешта пры- 
думаць, бо неўзабаве можа і сам Заяц-тата вярнуцца. 
А ён з Мядзведзем сябруе. Тут не да жартаў будзе!

Лісіца-хітрыцо. Нешта прыдумаем... (Ідзе да хаты 
Зайца, абыходзгць яе, вяртаецца.) Казала, што не- 
шта прыдумаем.

Воўк. Казала, ну і што ты прыдумала, кума?
Пісіца-хітрыцо. А вось што: я, кум Воўк, шчыліну 

знайшла. Заяц-тата яшчэ не паспеў у хаце падлогу 
пакласці, дык праз тую шчыліну можна падкоп зрабіць 
і зайчанят, як рудых мышак, перадушыць. Апотым са- 
мога Зайца-тату, як прыйдзе... Ніхто ведаць нічога не 
будзе.

Воўк. Чакай, кума! Нешта галава баліць.
Пісіцо-хітрыцо. Атут галавы і не трэба. Лапы твае 

моцныя. Імі і зробіш падкоп, а я папільную. Лепшага 
памочніка, чым я, не знойдзеш. Уцячы, каб і хацела, 
дык не змагу. Буду грызціся з любым ворагам, а сю- 
ды, даражэнькі, не пушчу. Давай паўзі, кум.

Воўк, падумаўшы, ідзе да хаты Зайца.

Пісіца-хітрыцо (наўздагон яму крычыць). Падкоп 
рабі з таго боку. Там глухая сцяна, вокан няма, не так 
прыкметна. Калі што, я адгэтуль табе крыкну. (Хава- 
ецца за кустЗ)

Падкраўшыся да доміка Зайца-таты, Воўк пачынае 
рабіць падкоп. Хутка знікае ў нары, адкуль толькі відаць, 

як вылятае пясок.

У гэты час непадалёку ад доміка з’яўляецца Мядзведзь.
Ён заўважае, што пад дом Зайца хтосьці стараецца 

падкапацца, бярэ вялізны камень і завальвае ім выхад 
падкопу.

(Ьпас Ваўка (з падкопу'). Агу-агу! Кума! Ратуй! Ку- 
ма! Агу-агу-агу! Нехта выхад камнем заваліў! 
Агу-у-у!

Лісіца-хітрыца (сама сабе). Ты, кум, мяне за дур- 
ную не лічы. He такая Лісіца-хітрыца, каб сваю гала- 
ву падстаўляць. (^Вільнуўшы з-за куста хвастом, 
кгдаецца наўцёкі.')

Мядзведзь (Ваўку}. Твая кума табе толькі хвост 
свой з-за куста паказала. Бачу, зноў за сваю справу 
разбойніцкую ўзяўся. Цяпер ніхто цябе не памілуе.

Воўк вые. Прыбягае перапалоханы Заяц-тата.
Ен кідаецца да хаты.

Заяц-тата (з трывогаю). Адзеткі ж мае!
Мядзведзь (выходзіць насустрач'). He хвалюйся, 

Заяц-тата, жывыя-здаровыя твае дзеткі.
Зояц-тота {стукае ў дзверы). Родненькія, мілень- 

кія, адчыніце хутчэй! Гэта ваш тата!.. (Кідаецца да 
акна, стукае ў шыбу.') Зайка беленькі, Зайка шэ- 
ранькі, адчыніце! Гэта я, ваш тата!

Дзверы расчыняюцца,
і насустрач Зайцу кідаюцца зайчаняты.

Заяц-тота {радасна абнімае іх}. Дарагія!
Зойка бепенькі. Тата!
Зсійка шэранькі. Татачка! Мы будзем цяпер паслух- 

мянымі!
Заяц-тата. Добра! Добра, мае зайчаняткі. (Да 

Мядзведзяё) Што з імі тут было?
Мядзведзь. Пасля даведаешся. А цяпер склікай ляс- 

ны народ. Ваўка судзіць будзем!
Зсійко бепенькі. Цяпер нікога не будзем баяцца.
Мядзведзь. Яшчэ ёсць у лесе Лісіца-хітрыца. He за- 

бывайце.
Зояц-тото (гукае з ганка на ўсе бакг). Гэ-э-эй! Ляс- 

ны народ! Ідзі, ляці, скачы сюды, сюды, на палянку. 
Ваўка злавілі! Судзіць яго будзем!

3 усіх бакоў пачуліся галасы птушак, лясных звяроў.

Зойко беленькі (^прыслухоўваючыся). Ідуць, ляцяць, 
скачуць.

Зойко шэронькі {радасна). Ваўка судзіць будзем!

Зайчаняты бяруць Мядзведзя за лапы
і пачынаюць з падскокамі кружыцца і спяваць.

Зайка беленькі і Зайко шэранькі.

Ваўка мы не баімся, 
Мы скачам і пяём.

Зайка беленькі.

А я Зайка беленькі,
Белы-белячок! (Тупае ножкай.)

Зсійксі шэранькі.

А я Зайка шэранькі,
Шэры-шарачок! (Тупае ножкай.')

Зайко беленькі і Зойка шэранькі (разам).

Ваўка мы не баімся... 2 разы
Мы скачам і пяём...
(Смяюцца

Заяц-тато. Тут і казцы канец!
Выканаўцы кланяюцца.

ЗАСЛОНА

ЛЮДЗЕЙ СЛУХАЙ, А СВОЙ РОЗУМ МАЙ 
Беларуская народная казка

Быў адзін дурнаваты чалавек. Захацелася яму 
пайсці на кірмаш. Злавіў ён белага пеўня, засунуў за 
пазуху ды пайшоў. «Прадам, — думае, — пеўня, куп- 
лю махоркі».

Яшчэ не дайшоў да кірмашу, а тут ужо яго і купцы 
сустракаюць:

— Што прадаеш, дзядзька?
— Пеўня, — кажа чалавек.
Дастаў ён з-за пазухі белага пеўня. Купцы пагля- 

дзелі, галовамі паківалі:
— Які ж гэта певень? Гэта ж заяц!
«Жартуюць, — думае дзядзька, — ліха ім!» Забраў 

пеўня ды ідзе далей.
Прайшоў крыху — другія купцы падбягаюць:
— Што прадаеш?
— Пеўня.
Паглядзелі:
— Які ж гэта певень? Гэта ж заяц!
Прыгледзеўся лепш чалавек і сам да свайго пеўня: 

«А можа, і заяц? — думае. — He вер вачам! Відаць, 
праўда, калі ўсе як у бубен б’юць».

Прыйшоў ён на самы кірмаш. Людзей там так гус- 
та, што і яблыку няма дзе ўпасці. Каля аднае крамы 
стукаюць у патэльні, каля другой звоняць косамі, — 
пакупнікоў заклікаюць.

Такі шум, гоман на кірмашы, што чалавек ледзь не 
аглух.

Ачухаўся ён трохі і сам пачаў крычаць:
— Купіце зайца! Купіце зайца!
Падыходзіць да яго баба, дзівіцца:
— Які ж гэта заяц? Гэта ж певень!
Ды чалавек стаіць на сваім:
— Заяц, кажу табе, а не певень!

Сабралася куча народу. Жартуюць з бабы:
— Дзядзька праўду кажа! Ці ж ты не бачыш, што 

гэта заяц!
Тут ужо чалавек зусім паверыў, што прынёс ён на 

кірмаш зайца, а не пеўня. I калі хто з купцоў гаварыў 
цяпер, што гэта певень, а не заяц, дык ён ледзь не з 
кулакамі на яго кідаўся.

Хадзіў, хадзіў чалавек па кірмашы з пеўнем, і ўсё 
яму здавалася, што гэта заяц.

Надакучыла пеўню цягацца з чалавекам, — пара б 
ужо і на седала збірацца! Залопаў ён крыламі ды як 
закрычыць на ўвесь кірмаш:

— Ку-ка-рэ-ку!
Пачуўшы гэта, чалавек зусім збіўся з панталыку: 

заяц, а пеўнем спявае!
Выкінуў ён пеўня з-за пазухі, плюнуў ды пайшоў 

дахаты.
Праўду кажуць старыя людзі: не той дурань, каго за- 

вуць дурнем, а той дурань, хто чужым розумам жыве.
Людзей слухай, а свой розум май.

— Бабуся, дай вады напіцца. А есці захацелася, 
аж пераначаваць няма дзе.
Бацька косіць — я кашу, бацька просіць — я прашу, 
далі бацьку, далі мне, бацька знае, а я не.
Без скрыпачкі, без дуды ходзяць ногі не туды.
Жыць, пажываць ды дабра нажываць.
Каб вы цэлы век весяліліся!
Калі не спявалі, то і не весяліліся.
Лепей жартаваць, чымся гараваць.
Мы і самі з вусамі.
Hi ў казцы сказаць, ні пяром апісаць.
Няма ў горадзе гадзіны без навіны.
Пакінь вешаць нос, не дзеля гэтага рос.
Прыпеўкі болей каштуюць, чым сама справа.
Сам не ўмееш слухаць — другога не прымусіш.
Хто дбае аб пагодзе, а хто — аб прыгодзе.
Хто заўсёды рагоча — дурны,

а хто ніколі — няшчасны.
Хто не вандраваў, той нічога не бачыў.

Фармат 60x84/16. Папера афсетная. Друк афсетньі. 

Ум. друк. арк. 25,11. Ул.-выд. арк. 12,83.
Тыраж 10100 экз. Заказ 1979.

ПУП «Радыёла-плюс». Ліцэнзія №02330/0549496 ад 16.06.2009.
Рэспубліка Беларусь, 220012, г. Мінск, пр. Незалежнасці, 72—12.

Пры ўдзеле ТАА «Папуры». Ліцэнзія №02330/0548529 ад 03.02.2009.
Рэспубліка Беларусь, 220113, г. Мінск, вул. Мележа 5, корп. 2, п. 403.
Пры ўдзеле ТАА «Харвест». Ліцэнзія № 02330/0494377 ад 16.03.2009.

Рэспубліка Беларусь, 220013, г. Мінск, вул. Кульман, д. 1, корп. 3, пав. 4, пак. 42

Рэспубліканскае ўнітарнае прадпрыемства 
Выдавецтва «Беларускі Дом друку». 
ЛП № 02330/0494179 ад 03.04.2009.

Рэспубліка Беларусь, 220013, г. Мінск, пр. Незалежнасці, 79.

